
ಭಾರತ ದೇಶದ ನೈಋತ್ಯಕ್ಕಿರುವ ಪುಟ್ಟ ರಾಜ್ಯ ಕೇರಳ. ಒಂದೆಡೆ ಸಹ್ಯಾದ್ರಿ ಪರ್ವತ ಶ್ರೇಣಿಗಳು, ಇನ್ನೊಂದೆಡೆ ಅರಬ್ಬಿ ಸಮುದ್ರವು ಇದನ್ನು ಕಾಪಾಡುತ್ತದೆ. ಹಸಿರು ಕೊಡೆ ಹಿಡಿದು ನಿಂತಿರುವ ತೆಂಗುಗಳು ವಿಶಾಲವಾಗಿ ಹರಡಿರುವ ಹೊಲಗಳು, ಎಡೆಯರಿತು ಬೆಳೆದ ಕಾಡುಗಳು ಇತ್ಯಾದಿಗಳಿಂದಾಗಿ ನೀಲಾಕಾಶದ ಕೆಳಗೆ ಹಾಸಿದ ಬಾಳೆಲೆಯಂತೆ ಎಂದು ಕೇರಳವನ್ನು ಕುರಿತು ಹೇಳುವುದಿದೆ. ಬಹುತೇಕ ಎಲ್ಲೆಡೆಯೂ ಸ್ವಚ್ಛ. ಇದು ಕೇರಳದ ಪ್ರಕೃತಿ.
ಕೇರಳದ ಚರಿತ್ರೆಗೆ ಬಹಳ ಪ್ರಾಚೀನತೆಯಿದೆ. ಮಹಾಭಾರತದಲ್ಲಿಯೂ ಕೇರಳದ ರಾಜರನ್ನು ಕುರಿತು ಪ್ರಸ್ತಾಪಿಸಲಾಗಿದೆ. ರಘು ಚಕ್ರವರ್ತಿಯ ಕುದುರೆಗಳ ಸೈನ್ಯ ಕೇರಳದ ವರೆಗೂ ಬಂದುದಾಗಿ ರಘುವಂಶದಲ್ಲಿ ವರ್ಣಿಸಲಾಗಿದೆ. ಪಂಪನು ತನ್ನ ಕಾವ್ಯದಲ್ಲಿ ಕೇರಳದ ಮಹಿಳೆಯರ ಬಗೆಗೆ ಹೇಳಿದ್ದಾನೆ. ಪ್ರಾಚೀನ ಕಾಲದಲ್ಲಿ ವಿದೇಶಿ ಪ್ರವಾಸಿಗರು ಕೇರಳವನ್ನು ಸಂದರ್ಶಿಸಿದ ಬಗೆಗೆ ಅವರ ಬರಹಗಳಿಂದ ತಿಳಿದು ಬರುತ್ತದೆ.
ಕೇರಳಕ್ಕೆ ಮಲಯಾಳ ಎಂದೂ ಮಲಬಾರ್ ಎಂದೂ ಹೆಸರುಗಳಿವೆ. ಮಲಯಾಳಂ ದೇಶನಾಮವಷ್ಟೇ ಅಲ್ಲ, ಭಾಷೆಯ ಹೆಸರು ಕೂಡ ಆಗಿದೆ. ಮಧ್ಯಕಾಲದಿಂದ ಮಲಯಾಣ್ಮ ಎಂಬ ಹೆಸರನ್ನು ಹೇಳುತ್ತಾ ಬಂದಿದ್ದರು. ಕೇರಳದ ಭಾಷೆ ಎಂಬ ಅರ್ಥದಲ್ಲಿ ಕೈರಳೀ ಎಂದೂ ಇದಕ್ಕೆ ಹೆಸರಿದೆ.
ನೆಲದ ಗುಣ
ಕೇರಳವೆಂದರೆ ಇತರರಿಗೆ ಮೊದಲಿಗೆ ನೆನಪಿಗೆ ಬರುವುದು ಕಥಕಳಿ, ಓಣಂ, ಶಂಕರಾಚಾರ್ಯ, ದೋಣಿಯಾಟ, ಹಿನ್ನೀರು, ಸಿನಿಮಾ, ಇತ್ಯಾದಿ ವಿಚಾರಗಳೇ ಆಗಿರುತ್ತವೆ. ಕೇರಳವನ್ನು ಹೆಚ್ಚು ಹತ್ತಿರದಿಂದ ಬಲ್ಲವರಿಗಾದರೆ ನಾಯರ್ ಮತ್ತು ನಂಬೂದಿರಿಗಳು, ಮಾಪಿಳ್ಳೆ ಮುಸ್ಲಿಮರು ಮತ್ತು ಸಿರಿಯನ್ ಕ್ರಿಶ್ಚಿಯನರು, ತರವಾಡು ಮನೆಗಳ  ಅವಿಭಕ್ತ ಕುಟುಂಬಗಳು, ಗುರುವಾಯೂರಿನ ಶ್ರೀ ಕೃಷ್ಣ ದೇವಾಲಯ, ಶಬರಿಮಲೆ, ಶ್ರೀ ನಾರಾಯಣ ಗುರು ಮತ್ತು ರಾಜಕೀಯವಾಗಿ ಚುನಾವಣೆಯಲ್ಲಿಯೂ ಮೇಲುಗೈ ಪಡೆದ ಕಮ್ಯುನಿಸಂ ಇತ್ಯಾದಿಗಳು. ಪ್ರಪಂಚದ ಎಲ್ಲೆಡೆಯಲ್ಲಿಯೂ ಕೇರಳೀಯರು ಇಂದು ವ್ಯಾಪಿಸಿದ್ದಾರೆ. ಅಲ್ಲೆಲ್ಲ ಅವರು ಸ್ವಸಾಮರ್ಥ್ಯಕ್ಕೆ, ಕಠಿಣ ದುಡಿಮೆಗೆ ಹೆಸರಾಗಿದ್ದಾರೆ. ಈ ಎಲ್ಲಾ ಗುಣಗಳಿದ್ದರೂ ಅವರು ಹುಟ್ಟಿದ ಊರಿನ ಬಗೆಗೆ ಹಾಗೂ ರಾಜ್ಯದ ಬಗೆಗೆ ವಿಶೇಷ ಒಲವುಳ್ಳವರಾಗಿದ್ದಾರೆ. ಓಣಂ, ಕ್ರಿಸ್‌ಮಸ್, ವಿಷು ಮೊದಲಾದ ಹಬ್ಬಗಳ ಸಂದರ್ಭದಲ್ಲಿ ಕೇರಳೀಯರು ಯಾವ ದೇಶದಲ್ಲಿಯೇ ಇರಲಿ ತಮ್ಮ ತವರೂರಿಗೆ ಬಂದೇ ಬರುತ್ತಾರೆ. ನಾಡಿನ ಸಂಸ್ಕೃತಿಯ ಬಗೆಗೆ ಆ ತೆರನಾದ ಪ್ರೀತಿ, ಅಭಿಮಾನ ಅವರಿಗೆ. ಕೇರಳೀಯರು ತಮ್ಮ ಬೌದ್ದಿಕ ಸಾಮರ್ಥ್ಯದಿಂದ, ದುಡಿಮೆಯ ಪ್ರವೃತ್ತಿಯಿಂದ ಹೊರನಾಡಿನ ಜನರೊಂದಿಗೆ ಬೆರೆತು ಬಾಳುತ್ತಾರೆ. ಅವರಿಗೆ ಜಾತಿಯ ಮಿತಿಗಳು, ಮೇರೆಗಳೂ ಇರುವುದಿಲ್ಲ. ಇದುವೇ ಕೇರಳೀಯರ ವಿಶಿಷ್ಟ ಗುಣ. ಅವರು ಬದುಕುವ ನಗರಗಳಲ್ಲಿ ಒಂದಕ್ಕಿಂತ ಹೆಚ್ಚಿನ ಮಲಯಾಳಿಗರ ಸಂಘಗಳನ್ನು ಮಾಡಿಕೊಂಡು ತಮ್ಮ ನೆಲದ ಸಂಸ್ಕೃತಿಯನ್ನು ತಲೆಮಾರಿನಿಂದ ತಲೆಮಾರುಗಳಿಗೆ ಉಳಿಸಿಕೊಂಡು ಬರುವಲ್ಲಿ ಯಶಸ್ವಿಯಾಗಿದ್ದಾರೆ.
ಸಾಮಾನ್ಯವಾಗಿ ಇತರರು ಕೂಡಾ ಗಮನಿಸುವಂತೆ ಕೇಂದ್ರ ಸರಕಾರದ ಸೇವೆಗಳಲ್ಲಿ ಮೇನೋನ್‌ಗಳು, ಪಿಳ್ಳೆಗಳು, ನಾಯರ್‌ಗಳು ಹೆಚ್ಚು ಪ್ರಮಾಣದಲ್ಲಿರುವುದನ್ನು ಕಾಣಬಹುದು. ಭಾರತದ ಮುಖ್ಯ ನಗರಗಳಾದ ಬೆಂಗಳೂರು, ಕೊಲ್ಕತ್ತಾ, ಮುಂಬೈ, ಚೆನ್ನೈ ಹಾಗೂ ಅರೇಬಿಯಾದ ನಗರಗಳಲ್ಲಿನ ಪ್ರಮುಖ ಮಾರುಕಟ್ಟೆಗಳಲ್ಲಿ ಮಲಬಾರಿನ ಮಾಪಿಳ್ಳೆ ಮುಸ್ಲಿಮರು ಪ್ರಮುಖ ವ್ಯಾಪಾರಿಗಳಾಗಿದ್ದಾರೆ. ಜರ್ಮನಿ, ಅಮೇರಿಕಾ ಸಂಪತ್ತು ಕೇರಳಕ್ಕೆ ಹರಿದು ಬರುವಲ್ಲಿ ತಿರುವಿದಾಂಕೂರು ಕ್ರಿಶ್ಚಿಯನರ ಪಾತ್ರ ಮಹತ್ವದ್ದಾಗಿದೆ. ಇವುಗಳ ಜೊತೆಗೆ ಇತ್ತೀಚಿನ ದಿವಸಗಳಲ್ಲಿ ಸಾಮಾಜಿಕವಾಗಿ ಹಿಂದುಳಿದಿದ್ದ ಈಳವರು ಮತ್ತು ದಲಿತರು ಶೈಕ್ಷಣಿಕವಾಗಿ, ಔದ್ಯೋಗಿಕವಾಗಿ, ಸಾಮಾಜಿಕವಾಗಿ ಪ್ರಗತಿ ಸಾಧಿಸಿದ್ದು ಕೂಡ ಗಮನಾರ್ಹವಾಗಿದೆ.
ಫ್ಯೂಡಲ್ ಸಂಸ್ಕೃತಿ
ಸಾಮಾನ್ಯವಾಗಿ ಕೇರಳದ ಜನರು ಎತ್ತರವೂ ಅಲ್ಲದ ಗಿಡ್ಡವೂ ಅಲ್ಲದ ಮೈಕಟ್ಟುಳ್ಳವರು. ಕಪ್ಪು ಅಲ್ಲದ ಬಿಳಿಯೂ ಅಲ್ಲದ ಮೈ ಚರ್ಮವುಳ್ಳವರು. ಇವರು  ಬುಡಕಟ್ಟು ಜನಾಂಗವನ್ನು ಹೊರತು ಪಡಿಸಿದ ಜನಾಂಗಗಳ ಸಮ್ಮಿಶ್ರ ಜನವರ್ಗದವರು. ಕೇರಳೀಯರ ಪೂರ್ವಜರು ಬೇರೆ ಬೇರೆ ಕಾಲಗಳಲ್ಲಿ ಕೇರಳಕ್ಕೆ ಬಂದು ನೆಲೆ ನಿಂತವರು. ಬೆಟ್ಟ, ಪರ್ವತಗಳನ್ನು ಹತ್ತಿಯೋ, ಇಳಿದೋ ಅಥವಾ ಸಮುದ್ರದ ಅಲೆಗಳೊಡನೆ ಹೋರಾಡಿ ಬಂದವರೋ ಆಗಿದ್ದರು. ಹಾಗೆ ಬಂದು ನದೀ ತೀರಗಳಲ್ಲಿ, ಕಾಡುಗಳ ಕನ್ನೆ ನೆಲದಲ್ಲಿ ನೆಲೆ ನಿಂತರು. ಕ್ರಮೇಣ ಸಮತಟ್ಟಾದ ಭೂ ಪ್ರದೇಶಗಳಲ್ಲಿ ಭತ್ತ ಮೊದಲಾದ ಧಾನ್ಯಗಳ ಕೃಷಿಗಳನ್ನು ಆರಂಭಿಸಿದರು. ತಾಂತ್ರಿಕವಾಗಿ ಪ್ರಗತಿ ಸಾಧಿಸಿ ನೆಲೆ ನಿಂತ ಆರ್ಯ ಜನಾಂಗದವರು ಮತ್ತು ಅವರ ಜೊತೆಗೆ ಬದುಕುತ್ತಿದ್ದ ಸ್ಥಳೀಯರು ಕೇರಳದ ಅಧ್ಯಯನಕ್ಕೆ ಕಾರಣರಾದರು. ಅವರು ಜಾತಿ ಆಧಾರಿತ ಫ್ಯೂಡಲ್ ಕೃಷಿ ಸಮಾಜವನ್ನು ಹುಟ್ಟು ಹಾಕಿದರು. ಸ್ಥಳೀಯರನ್ನು ಜೀತದಾಳುಗಳಂತೆ ದುಡಿಸಿಕೊಂಡರು. ಅವರನ್ನು ದಮನ ಮಾಡಿದರು. ಅಲ್ಲದೆ ಬೆಟ್ಟಗುಡ್ಡಗಳತ್ತ ಹೋಗಿ ನೆಲೆಸುವಂತೆ ಮಾಡಿದರು. ಬಳಿಕ ಈ ಫ್ಯೂಡಲ್ ದೊರೆಗಳು ಕರಿಮೆಣಸು ಮೊದಲಾದ ಸಾಂಬಾರ ಪದಾರ್ಥಗಳನ್ನು ಅರಸುತ್ತಾ ಬಂದ ಕಡಲು ಕಳ್ಳರನ್ನು, ಜ್ಯೂಗಳನ್ನು, ಗ್ರೀಕ್, ರೋಮನ್ ಹಾಗೂ ಸಿರಿಯಾದ ಕ್ರಿಶ್ಚಿಯನ್ನರನ್ನು ಅರಬ್ ರಾಷ್ಟ್ರದ ಮುಸಲ್ಮಾನರನ್ನು ಹಾಗೂ ಯುರೋಪಿಯನ್ನರನ್ನು ಸ್ವಾಗತಿಸಿದರು. ಹಾಗಾಗಿ ಪಾರಂಪರಿಕವಾದ ವಾಣಿಜ್ಯೋದ್ಯಮ ಕೂಡಾ ಇದೆ ಫ್ಯೂಡಲ್ ಸಮಾಜದ ಚೌಕಟ್ಟಿನಲ್ಲಿಯೇ ರೂಪು ಪಡೆದು ಶತಮಾನಗಳ ಕಾಲ ಜೀವಂತವಾಗುಳಿಯಿತು. ಕೃಷಿ ಉತ್ಪನ್ನಗಳು, ಕಡಲು ಉತ್ಪನ್ನಗಳ ವಿಧಾನದ ಕಾರಣದಿಂದಾಗಿ ರಾಜಕೀಯ ಬದಲಾವಣೆಗಳ ಪರಿಣಾಮವಾಗಿಯೂ, ಈ ಫ್ಯೂಡಲ್ ವ್ಯವಸ್ಥೆ ಬದಲಾಗಿರಲಿಲ್ಲ. ಒಂದೆಡೆ ವ್ಯಾಪಾರಕ್ಕೆ ಬಂದ ವಿದೇಶಿಯರನ್ನು ಫ್ಯೂಡಲ್ ದೊರೆಗಳು ಆತ್ಮೀಯವಾಗಿ ಸತ್ಕರಿಸಿದರಲ್ಲದೆ ಅವರ ಧರ್ಮ ಪ್ರಚಾರಕ್ಕೆ ಅವಕಾಶವನ್ನು ಮಾಡಿಕೊಟ್ಟರು. ಇನ್ನೊಂದೆಡೆ ಸ್ಥಳೀಯರಾದ ಬುಡಕಟ್ಟು ಜನರನ್ನು ಆರ್ಥಿಕ ವಾಗಿ ಶೋಷಣೆ ಮಾಡುತ್ತಾ ಅವರನ್ನು ದಮನ ಮಾಡಲೆತ್ನಿಸಿದರು. ಅಲ್ಲದೆ ಸಾಮಾಜಿಕವಾಗಿ ಅವರನ್ನು ಬಹಿಷ್ಕರಿಸಿದರು. ಹೀಗೆ ಕೇರಳದ ಚರಿತ್ರೆಯು ಇಂತಹ ಸಂಕೀರ್ಣ ಹಾಗೂ ಸುರಕ್ಷಿತ ಸಮಾಜದ ನೆಲೆಯಿಂದ ಆರಂಭವಾಗುತ್ತದೆ. ಇದು ಮೂಲತಃ ಭಾರತದ ಅದರಲ್ಲೂ ಪಶ್ಚಿಮ ಏಷ್ಯಾದ ಜನಜೀವನದ ಪ್ರಭಾವದಿಂದಲೇ ರೂಪುಗೊಂಡುದು. ಬಹುವರ್ಣಗಳ ಸೆಮಿಟಿಕ್‌ಸಮಾಜ ಮತ್ತು ಸಂಸ್ಕೃತಿಯಿಂದ ತೇಪೆ ಹಾಕಿ ಅಲಂಕರಿಸಿದ ಭಾರತೀಯ ಸಮಾಜದ ಪ್ರಾದೇಶಿಕ ವೈಶಿಷ್ಟ್ಯವೂ ನಮ್ಮಲ್ಲಿದೆ.
ಏಕರೂಪದ ಜೀವನ ಶೈಲಿ
ಇಂದು ಕೇರಳೀಯರ ನಡವೆ ಮುಸಲ್ಮಾನರನ್ನು, ಕ್ರಿಶ್ಚಿಯನ್ನರನ್ನು, ಹಿಂದುಗಳನ್ನು ಪ್ರತ್ಯೇಕವಾಗಿ ಗುರುತಿಸುವುದು ಕಷ್ಟ. ಹಾಗೆಯೇ ಹಿಂದೂಗಳ ನಡುವೆ ನಾಯರ್, ನಂಬೂದಿರಿ, ಈಳವರನ್ನು ಪ್ರತ್ಯೇಕವಾಗಿ ಗುರುತಿಸುವುದು ಕಷ್ಟ. ಅರ್ಧ ಶತಮಾನಕ್ಕೆ ಹಿಂದಾಗಿದ್ದರೆ ಇಂತಹ ಪ್ರತ್ಯೇಕತೆಗಳನ್ನು ಅವರವರ ನಂಬಿಕೆ, ಬದುಕಿನ ಶೈಲಿ, ಉಡುಗೆ ತೊಡುಗೆ ಮತ್ತು ಗುಣ ಸ್ವಭಾವಗಳ ನೆಲೆಯಿಂದ ಕಂಡುಕೊಳ್ಳಬಹುದಾಗಿತ್ತು. ಸ್ಥಳೀಯರಾದ ಮುಸಲ್ಮಾನರು ತಲೆಕೂದಲು ಬೋಳಿಸಿ ಗಡ್ಡ ಬೆಳೆಸಿರುತ್ತಿದ್ದರು. ಬಣ್ಣದ ಲುಂಗಿಯನ್ನು ಉಟ್ಟುಕೊಳ್ಳುತ್ತಿದ್ದರು. ಅವರ ಹೆಂಗಸರು ಮುಖ ಮರೆಸಿಕೊಳ್ಳಲು ‘ತಟ್ಟಮ್’ನ್ನು ಉಪಯೋಗಿಸುತ್ತಿದ್ದರು. ಸಿರಿಯನ್ ಕ್ರಿಶ್ಚಿಯನ್‌ರು ಸಂತ ಥೋಮಸನ ಶಿಷ್ಯರ ಸಂತತಿಯವರಂತೆ ಬಟ್ಟೆ ತೊಟ್ಟುಕೊಳ್ಳುತ್ತಿದ್ದರು. ಹೆಚ್ಚು ಕಡಿಮೆ ನಾಯರ್ ಜನರಂತೆ ಇರುವ ಉಡುಗೆ ತೊಡುಗೆ ಇವರದಾದರೂ ಎದೆಯಲ್ಲಿ ಶಿಲುಬೆಗೇರಿದ ಯೇಸುವಿನ ಸಂಕೇತವನ್ನು ಧರಿಸುತ್ತಿದ್ದರು. ಅವರ ಮಹಿಳೆಯರು ಪಂಚೆಯನ್ನು ವಿಶಿಷ್ಟವಾಗಿ ಉಡುತ್ತಿದ್ದು, ಕೂದಲನ್ನು ಬೀಸಣಿಗೆ ಆಕಾರದಲ್ಲಿ ಕಟ್ಟಿಕೊಳ್ಳುತ್ತಿದ್ದರು. ಹಿಂದೂಗಳಲ್ಲಿ ನಂಬೂದಿರಿ ಬ್ರಾಹ್ಮಣರು ಸಮಾಜದ ತುರಾಯಿಯಂತಿದ್ದರು. ಅವರೇ ಕ್ಷತ್ರಿಯರಿಗೆ ಮತ್ತು ಸಾಮಂತ ಮುಖ್ಯಸ್ಥರುಗಳಿಗೆ ನಿಯಮಗಳನ್ನು ರೂಪಿಸುತ್ತಿದ್ದವರು. ಅವರ ಸಾಮಾಜಿಕ ಜೀವನ ದೇವಸ್ಥಾನಗಳನ್ನು ಕೇಂದ್ರೀಕರಿಸಿತ್ತಾದರೂ ಅವರು ಬಿಡುವಿನ ವೇಳೆಗಳಲ್ಲಿ ಬೌದ್ದಿಕ ಹಾಗೂ ಕಲಾತ್ಮಕ ಚಟುವಟಿಕೆಗಳಲ್ಲಿ ನಿರತರಾಗಿರುತ್ತಿದ್ದರು.
ಶ್ರೀಮಂತ ನಾಯರುಗಳು ಅವಿಭಕ್ತ ಕುಟುಂಬದ ತರವಾಡು ಮನೆಗಳಲ್ಲಿ ವೈಭವ ಹಾಗೂ ಆಡಂಬರದ ಜೀವನ ನಡೆಸುತ್ತಿದ್ದರು. ಒಂದು ತರವಾಡು ಮನೆಯಲ್ಲಿ ಏನಿಲ್ಲ ವೆಂದರೂ ನೂರಕ್ಕೂ ಮಿಕ್ಕಿದ ಜನರಿರುತ್ತಿದ್ದರು. ಕವಿಗಳು, ಕಲಾವಿದರು ರಾಜಾಶ್ರಯ ಪಡೆದು ಅವರ ಆಸ್ಥಾನದಲ್ಲಿ ಬೌದ್ದಿಕ ವಾದ ವಿವಾದಗಳನ್ನು ನಡೆಸುತ್ತಿದ್ದರು. ಶ್ರೀಲಂಕಾದ ಇಝಮ್ (Izzham)ನಿಂದ ವಲಸೆ ಬಂದ ಈಳವರು ಹೆಂಡ ತೆಗೆಯುವುದನ್ನೇ ಮುಖ್ಯ ವೃತ್ತಿಯಾಗಿರಿಸಿಕೊಂಡಿದ್ದರು. ಇವರನ್ನು ಕೇರಳದ ಜಾತಿ ವ್ಯವಸ್ಥೆಯಿಂದ ಹೊರಗೆ ಇರಿಸಲಾಗಿತ್ತು. ಅವರಲ್ಲೂ ಕೆಲವರು ಶ್ರೀಮಂತ ಜಮೀನ್ದಾರರು, ವಿದ್ವಾಂಸರು, ವೈದ್ಯರು ಮತ್ತು ಹೋರಾಟಗಾರರು ಆಗಿ ಹೋಗಿದ್ದಾರೆ. ಚೆರುಮರು ಮತ್ತು ಪುಲಯರು ಇವರೂ ಜಾತಿ ಸಮಾಜದಿಂದ ಹೊರಗೇ ಉಳಿದಿದ್ದರು. ಅವರಿಗೆ ಬಿಳಿಯ ಧೋತಿ ಉಡುವುದಾಗಲಿ ಸಾರ್ವಜನಿಕ ರಸ್ತೆಗಳಲ್ಲಿ ನಡೆಯುವುದಕ್ಕಾಗಲಿ ಆಸ್ಪದವಿರಲಿಲ್ಲ. ಅವರು ಹಾಗೆ ಮಾಡಿದರೆ ಸಮಾಜದ ಶಾಂತಿ, ಸಮಾಧಾನಗಳು ಹದಗೆಡುತ್ತಿದ್ದವು ಎಂಬ ನಂಬಿಕೆ ಅವರಲ್ಲಿತ್ತು. ಸಾಮಾಜಿಕ ಕ್ರಾಂತಿಯ ಬಿರುಗಾಳಿಗೆ ಸಿಲುಕಿ ಇವೆಲ್ಲ ಇಂದು ನಾಶವಾಗಿದೆ.
ಜಾತಿ ಪದ್ಧತಿಯ ಗೈರು ಹಾಜರಿ
ಶಿಕ್ಷಣ, ರಾಜಕಾರಣ, ಆಧುನಿಕ ರಂಗ ಚಟುವಟಿಕೆಗಳ ಪರಿಣಾಮವಾಗಿ ಜಾತಿ ಪದ್ಧತಿಯು ಇಂದು ಬಹುತೇಕ ನಾಶವಾಗಿದೆ. ಆಡಳಿತ ನಡೆಸುತ್ತಿದ್ದ ಫ್ಯೂಡಲ್ ಜನರ ಮನೆಗಳು ಹರಿದು ಹಂಚಿ ಹೋಗಿವೆ. ಅವುಗಳ ಜಾಗದಲ್ಲಿ ಈಗ ವಾಣಿಜ್ಯೋದ್ಯಮಿಗಳು, ಬಿಳಿ ಕಾಲರಿನ ಅಧಿಕಾರಿಗಳೂ ಪ್ರತ್ಯಕ್ಷವಾಗಿದ್ದಾರೆ. ರಾಜ್ಯದ ಹೊರಗಡೆಗೆ ದುಡಿಯಲು ಅನೇಕ ಕೇರಳೀಯರು ಹೋಗಿದ್ದಾರೆ. ಅವರು ದುಡಿದು ತಮ್ಮ ಹುಟ್ಟೂರಿಗೆ ಹಣದ ಹೊಳೆಯನ್ನು ಹರಿಸುತ್ತಿದ್ದಾರೆ. ಇದೆಲ್ಲವೂ ಅವರಿಗೆ ಪರಂಪರಾಗತ ಸಂಸ್ಕೃತಿಗಿಂತಲೂ ಇಂದು ಹೆಚ್ಚು ಮೌಲ್ಯಯುತವಾಗಿದೆ.
ಭೌಗೋಳಿಕ ಸ್ಥಿತಿಗತಿ
ಕೇರಳದ ಮಣ್ಣಿನ ಬಹುಭಾಗ ಪಶ್ಚಿಮ ಘಟ್ಟಗಳ ಇಳಿಜಾರು ಪ್ರದೇಶವಾಗಿದೆ. ಇದು ದಟ್ಟವಾದ ಕಾಡುಗಳಿಂದ ತುಂಬಿರುವ, ಸಾಕಷ್ಟು ಮಳೆ ಬೀಳುತ್ತಿರುವ ಫಲವತ್ತಾದ ನೆಲ. ಇಲ್ಲಿನ ಅನೇಕ ಸಸ್ಯೋತ್ಪನ್ನಗಳು ಕೇರಳೀಯರಿಗೆ ದೊರೆತ ಪ್ರಕೃತಿಯ ವರ. ಹೊರ ಪ್ರಪಂಚಕ್ಕೆ ತಿಳಿದಂತೆ ರಬ್ಬರ್, ಚಾ ಬೆಟ್ಟ ಪ್ರದೇಶಗಳಲ್ಲಿ ವಾಣಿಜ್ಯ ಬೆಳೆಗಳಾಗಿವೆ. ಬುಡಕಟ್ಟು ಜನಾಂಗದ ಬೇಟೆಗಾರರು, ಆಹಾರ ಸಂಗ್ರಹಕಾರರು ಕಾಡುಗಳ ನಡುವೆ ನಾಗರಿಕತೆಯ ನಸುಬೆಳಕನ್ನು ಹಾಯಿಸಿದ್ದಾರೆ. ಆದರೆ ಅವರಿಗೆ ಆಧುನಿಕ ನಾಗರಿಕತೆಯ ಬಗೆಗೆ ಏನೇನೂ ತಿಳಿದಿಲ್ಲ. ಆದರೆ ಪಾಶ್ಚಾತ್ಯ ದೇಶಗಳ ಸಮಾಜಶಾಸ್ತ್ರಜ್ಞರು, ಮಾನವಶಾಸ್ತ್ರಜ್ಞರು ಮತ್ತು ಅವರ ಶಿಷ್ಯರಲ್ಲಿ ಕೆಲವರು ಇಂತಹ ಕಾಡು ಜನಾಂಗಗಳ ಬಗೆಗೆ ಅಂದರೆ ಮುಖ್ಯವಾಗಿ ತೋಡರು, ಕಾಡರು, ಕುರುಬರು ಮೊದಲಾದವರ ಬಗೆಗೆ ಅಧ್ಯಯನಗಳನ್ನು ಮಾಡಿದ್ದಾರೆ.
ಆಧುನಿಕತೆಯ ಹೊಸಗಾಳಿ
ಉಕ್ಕಿ ಹರಿಯುವ ನದಿಗಳು ಬಯಲು ಪ್ರದೇಶಗಳನ್ನು ಫಲವತ್ತಾಗಿಸಿವೆ. ನದೀ ತೀರಗಳಲ್ಲಿ ಸಮೃದ್ಧವಾದ ಗ್ರಾಮಗಳು ನೆಲೆಸಿವೆ. ಅಲ್ಲೆಲ್ಲಾ ಒಂದೆರೆಡು ಪ್ರಾಚೀನ ದೇವಾಲಯಗಳು ಅಥವಾ ಚರ್ಚುಗಳು ಅಥವಾ ಆಧುನಿಕ ಮಸೀದಿಗಳು, ಒಂದು ಪ್ರಾಥಮಿಕ ಹಾಗೂ ಪ್ರೌಢಶಾಲೆ, ಮತ್ತೊಂದು ಮಾರುಕಟ್ಟೆ ಇರುತ್ತದೆ. ಕೇರಳದ ಪ್ರತಿಯೊಂದು ಹಳ್ಳಿಗಳಲ್ಲೂ ಭತ್ತದ ಗದ್ದೆಗಳು, ನೇಗಿಲುಗಳು, ಎತ್ತಿನ ಗಾಡಿಗಳು, ಜೀತದಾಳುಗಳು ಇತ್ತೀಚಿನವರೆಗೂ ಕಾಣುತ್ತಿದ್ದ ದೃಶ್ಯಗಳಿವು. ಆ ಹಳ್ಳಿಗಳೆಲ್ಲ ಈ ಮುಖ್ಯ ರಸ್ತೆಗೆ ನೇರ ಸಂರ್ಪಕವನ್ನು ಹೊಂದಿವೆ. ಭೂ ಸುಧಾರಣ ಕಾನೂನುನಿಂದಾಗಿ ನಾಯರರು ನಂಬೂದಿರಿಗಳು ತಮ್ಮ ಪ್ರಭಾವವನ್ನು, ಭೂಮಿಯನ್ನು ಕಳೆದುಕೊಂಡಿದ್ದಾರೆ. ಅಲ್ಲೆಲ್ಲ ಶಿಥಿಲಗೊಂಡ ತರವಾಡು ಮನೆಗಳು ಮಾತ್ರವೇ ಇಂದು ಉಳಿದುಕೊಂಡಿವೆ. ತರವಾಡು ಮನೆಗಳಲ್ಲಿ ಕಿರಿಯ ತಲೆಮಾರಿನ ಯುವಕರು ನಗರಗಳನ್ನು ಸೇರಿಕೊಂಡಿದ್ದಾರೆ. ಆಧುನಿಕ ಶಿಕ್ಷಣದ ಪರಿಣಾಮವಾಗಿ ಬಿಳಿ ಕಾಲರಿನ ಉದ್ಯೋಗಗಳನ್ನು ಹಿಡಿದುಕೊಂಡಿದ್ದಾರೆ. ಹಿಂದುಳಿದ ವರ್ಗಗಳಿಗೆ ದೊರೆತ ಉಚಿತ ಶಿಕ್ಷಣದ ಕಾರಣವಾಗಿ ಹಳ್ಳಿಗಳಲ್ಲಿ ಸಾಮಾಜಿಕ ಕ್ರಾಂತಿಯನ್ನು ಹುಟ್ಟು ಹಾಕಿದೆ. ಪರಂಪರಾಗತ ಕಲೆೆಗಳು, ತಂತ್ರಜ್ಞಾನಗಳು ಶಿಥಿಲವಾಗಿವೆ. ಕುಶಲ ಕರ್ಮಿಗಳ ಮಕ್ಕಳು ಇಂಗ್ಲಿಷ್ ಶಿಕ್ಷಣ ಪಡೆದು ನಗರಗಳಲ್ಲಿ ಔದ್ಯೋಗಿಕ ಜೀವನ ನಡೆಸುತ್ತಿದ್ದಾರೆ. ಗ್ರಾಮೀಣ ಪ್ರದೇಶಗಳಲ್ಲೂ ಸಿನಿಮಾ ಥಿಯೇಟರ್‌ಗಳು ತಲೆಯೆತ್ತಿ ಹೊಸ ಫ್ಯಾಷನ್ನುಗಳನ್ನು ಪ್ರಚಾರಪಡಿಸಿವೆ. ಸಿಂಗಾಪುರ, ಪೆನಾಂಗ್, ದುಬೈ, ಬಹರೈನ್‌ನಿಂದ ಬರುವ ಮನಿ ಆರ್ಡರ್‌ಗಳು ಬಡವರಿಗೆ ಬದುಕನ್ನು ಕೊಡುತ್ತಿವೆ. ಆಹಾರ ಉತ್ಪನ್ನಗಳನ್ನು ಕೃಷಿ ಮಾಡುತ್ತಿದ್ದ ಪ್ರದೇಶಗಳಲ್ಲಿ ವಾಣಿಜ್ಯ ಬೆಳೆಗಳನ್ನು ಬೆಳೆಸುತ್ತಿದ್ದಾರೆ.
ಅನೇಕ ನಗರಗಳು ಇಂತಹ ಹಳ್ಳಿಗಳ ನಡುವೆ ಬೆಳೆದು ನಿಂತಿವೆ. ಬೆಳೆಯುತ್ತಿರುವ ಹಳ್ಳಿಗಳೂ ಸಹ ಹಳೆಯ ದಳವಾಯಿಗಳ ಪ್ರಮುಖ ಆವಾಸ ಕೇಂದ್ರಗಳಾಗುತ್ತಿವೆ. ಪಟ್ಟಣಗಳು ಗ್ರಾಮೀಣ ಪ್ರದೇಶದ ಛಾಯೆಯನ್ನು ಉಳಿಸಿಕೊಂಡಿವೆ. ಹಳ್ಳಿಗಳೂ ಪಟ್ಟಣಗಳ ಎಲ್ಲಾ ಸೌಕರ್ಯವನ್ನು ಹೊಂದಿವೆ. ಹಳ್ಳಿ ಹಾಗೂ ಪಟ್ಟಣಗಳ ನಡುವೆ ವ್ಯತ್ಯಾಸಗಳೇ ದಿನದಿಂದ ದಿನಕ್ಕೆ ಕಡಿಮೆಯಾಗುತ್ತಿದೆ. ಇಂದಿನ ಕೇರಳದ ಸಮಾಜದಲ್ಲಿ ಹಳ್ಳಿಗಳಲ್ಲಿ ಹಾಗೂ ಪಟ್ಟಣ ಗಳಲ್ಲಿ ವಾಸಿಸುವ ಜನರು ಒಂದೇ ವರ್ಗಕ್ಕೆ ಸೇರಿದವರಾಗಿರುತ್ತಾರೆ. ಅಲ್ಲಿ ಜಮೀನ್ದಾರರಿಲ್ಲ. ಕೋಟ್ಯಾಧಿಪತಿಗಳಿಲ್ಲ. ಕೊಳಚೆಯ ದರಿದ್ರರೂ ಇಲ್ಲ. ಸಾಮಾಜಿಕ ಸೀಮಾರೇಖೆಗಳೂ ಇಲ್ಲವಾಗಿ ಮಧ್ಯಮ ವರ್ಗದವರ ಸಂಖ್ಯೆ ಹೆಚ್ಚಿದೆ. ಬಹುತೇಕ ಜನರೆಲ್ಲ ಓದಬಲ್ಲರು, ಬರೆಯಬಲ್ಲರು. ಪ್ರತಿಯೊಂದು ಅಂಗಡಿ ಮುಂಗಟ್ಟುಗಳಲ್ಲಿ ದೈನಂದಿನ ಸುದ್ದಿಗಳ ವಿಶ್ಲೇಷಣೆ ಮಾಡಬಲ್ಲರು. ಸಾಮಾನ್ಯ ಜನರೂ ಸಿನಿಮಾ ಆರಾಧಕರೇ ಆಗಿದ್ದಾರೆ. ಸಾಹಿತ್ಯ ವಿಮರ್ಶಕರೂ ಆಗಿದ್ದಾರೆ. ಕೃಷಿ ಕಾರ್ಮಿಕರೂ ಕೂಡ ಅಧಿಕಾರ ರಾಜಕಾರಣವನ್ನು ಅಲ್ಲಿನ ಜಟಿಲತೆಯನ್ನು ಅದರ ಪ್ರಭಾವವನ್ನು ಹಿಂಬಾಲಿಸುವವರಾಗಿದ್ದಾರೆ. ಈ ಶತಮಾನದ ಆರಂಭದ ದಶಕದಲ್ಲಿ ಶಾಲೆ ಮತ್ತು ವಾಚನಾಯಲಗಳನ್ನು ಹುಟ್ಟು ಹಾಕಿದ ಕ್ರಾಂತಿಕಾರಕ ಚಳುವಳಿಗಳು ಕೇರಳದ ಜನತೆಯನ್ನು ಎಚ್ಚರಿಸಿ, ಅವರನ್ನು ಸಾಕ್ಷರರನ್ನಾಗಿಸಿತು. ಇದು ಪ್ರಜಾಪ್ರಭುತ್ವದ ಶಕ್ತಿಯನ್ನು, ಸಮಾಜವಾದವನ್ನು ಹಾಗೂ ಸಾಹಿತ್ಯದ ನವೋತ್ಥಾನದ ಸೃಷ್ಟಿಯನ್ನು ಪೋಷಿಸಿತು.
ಪ್ರಜ್ಞಾವಂತ ಜನವರ್ಗ
ಕೇರಳದ ಜನ ಸಮುದಾಯದಲ್ಲಿ ಎದ್ದು ಕಾಣುವ ಮತ್ತು ಹೆಚ್ಚಿನ ಸಂಖ್ಯೆಯಲ್ಲಿರುವ ಮಧ್ಯಮ ವರ್ಗದವರು ಅಕ್ಷರಸ್ಥರಾಗಿದ್ದರಿಂದ ತಮ್ಮ ಹಕ್ಕುಗಳ ಬಗೆಗೆ ಪ್ರಜ್ಞೆಯುಳ್ಳ ವರಾಗಿದ್ದಾರೆ. ಅದು ಇಂಡಿಯಾದ ಇತರ ಭಾಗಗಳ ಜನರಿಂದ ಕೇರಳದ ಜನತೆಯನ್ನು ಪ್ರತ್ಯೇಕವಾಗಿಸುತ್ತದೆ. ಸಮಾಜದ ಮೇಲೆ ಫ್ಯೂಡಲ್ ದೊರೆಗಳಿಗೆ ಇದ್ದ ಹಿಡಿತ ಸಡಿಲವಾಗಿದೆ. ಪ್ರತಿಯೊಬ್ಬನೂ ಅವನ ಮಟ್ಟಿಗೆ ಅವನೇ ನಾಯಕ. ಚಲನಚಿತ್ರ ಕ್ಷೇತ್ರದ ಹೊರಗೆ ಬದುಕಿನಲ್ಲಿ ವ್ಯಕ್ತಿ ಆರಾಧನೆಯ ಪ್ರವೃತ್ತಿ ಇಲ್ಲವೇ ಇಲ್ಲ ಎನ್ನುವಷ್ಟು ವಿರಳ.
ಕರಾವಳಿಯ ತೀರ ಪ್ರದೇಶಗಳಲ್ಲಿ ಬೆಸ್ತರ ಜನಪದವೇ ನೆಲೆ ನಿಂತಿದೆ. ತೀರ ಪ್ರದೇಶಗಳ ಮರಳಿಗೆ ಐದು ನೂರ ತೊಂಬತ್ತು ಕಿಲೋ ಮೀಟರ್‌ಗಳಷ್ಟು ಉದ್ಧಕ್ಕೂ ಅಪ್ಪಳಿಸುವ ಅರಬ್ಬೀ ಸಮುದ್ರದ ಅಲೆಗಳು ಕೇರಳಕ್ಕೆ ಸಂಪತ್ತನ್ನು, ಜ್ಞಾನವನ್ನು ತಂದುಕೊಟ್ಟಿದೆ.
ಅಲ್ಲದೆ ಇತಿಹಾಸಪೂರ್ವ(Pre-Historic)ದಲ್ಲಿಯೇ ಇಲ್ಲಿ ನೆಲೆಸಿದ ಫ್ರೆಂಚ್ ಅಸ್ಟ್ರೋಲೋಯ್‌ಡ್ ಅಥವಾ ನೆಗ್ರಿಟೊ ಜನಾಂಗದವರು ಸಮುದ್ರ ದಾರಿಯಾಗಿಯೇ ಬಂದವರಿರಬೇಕು. ಅಲ್ಲದೆ ಸಿರಿಯಾದ ಬ್ಯೂಷ್ ಮತ್ತು ಕ್ರಿಶ್ಚಿಯನ್‌ರನ್ನು ಕರೆ ತಂದರು. ಅವರು ಕ್ರಿ.ಶ. ಆರಂಭದ ಶತಮಾನಗಳಲ್ಲಿ ಬಂದರು ಪಟ್ಟಣಗಳನ್ನು ಅಭಿವೃದ್ದಿಪಡಿಸಿದರು. ಅಲ್ಲಿಗೆ ಗ್ರೀಕ್ ಮೂಲದ ರೋಮನ್ ವ್ಯಾಪಾರಿಗಳು ಕಾಳುಮೆಣಸನ್ನು ಅರಸುತ್ತಾ ಬಂದರು. ಯೆಹೂದಿ ಮತ, ಕ್ರಿಶ್ಚಿಯನ್ ಮತ ಮತ್ತು ಇಸ್ಲಾಂ ಮತಗಳು ಕೇರಳದಲ್ಲಿ ಬೌದ್ಧಮತ, ಜೈನಮತ ಮತ್ತು ಹಿಂದೂ ಮತಗಳಂತೆಯೇ ವ್ಯಾಪಕವಾಗಿದ್ದವು. ಕಡಲ ತೀರದ ಮುಕ್ತದ್ವಾರವು ಅರೆಬಿಯನ್ ಕರಾವಳಿಗಳಿಂದ ವ್ಯಾಪಾರದ ಗಾಳಿ ನೇರವಾಗಿ ಕೇರಳಕ್ಕೆ ಬೀಸಲು ಅನುಕೂಲವಾಯಿತು. ಹಾಗೆಯೇ ಪ್ರತಿ ಹಂತಗಳಲ್ಲೂ ಕೇರಳದ ಸ್ವಾತಂತ್ರ್ಯಕ್ಕೆ ಧಕ್ಕೆಯೊದಗಿಸುತ್ತಿದ್ದವು. ಅದು ವಾಸ್ಕೋಡಗಾಮನ ಆಗಮನದ ಮೂಲಕ ನಾಂದಿ ಹಾಡಿತು. ಪರಿಣಾಮವಾಗಿ  ಮಲಬಾರ್ ತೀರವು  ಏಶಿಯನ್ ಭೂಖಂಡವನ್ನು ಯುದ್ಧ ಭೂಮಿಯಾಗಿ ಪರಿವರ್ತಿಸುವ ಪೂರ್ವದಲ್ಲಿ ಯುರೋಪಿನ ಪ್ರಭಾವಿ ಶಕ್ತಿಗಳಾದ ಪೋರ್ಚ್‌ಗೀಸರು, ಫ್ರೆಂಚರು, ಡಚ್ಚರು ಹಾಗೂ ಇಂಗ್ಲಿಷರಿಗೆ ತರಬೇತಿಯ ನೆಲೆಯಾಯಿತು. ಕಡಲು ಮುಕ್ತವಾಗಿ ದಾರಿ ಮಾಡಿ ಕೊಟ್ಟುದರಿಂದಲೇ ಕೇರಳೀಯರಿಗೆ ಪ್ರಾಚೀನ ಕಾಲದಿಂದಲೇ ಅನೇಕ ಸಂಸ್ಕೃತಿಗಳ ಪರಿಚಯ ಸಾಧ್ಯವಾಯಿತು. ಇದರಿಂದಾಗಿ ಹೊಂದಿಕೊಳು್ಳವ ಮತ್ತು ಉದಾರ ಭಾವನೆಯು ಕೇರಳದ ವ್ಯಕ್ತಿತ್ವದ ಮುಖ್ಯ ಲಕ್ಷಣವಾಯಿತು.
ಪ್ರಕೃತಿ ಮತ್ತು ಮಾನವನ ನಡುವೆ ನಡೆಯುವ ಕ್ರಿಯೆ ಪ್ರತಿಕ್ರಿಯೆಗಳಿಂದಾದ ಸಂಘರ್ಷ ಮತ್ತು ಸಹಕಾರಗಳು ಶತಮಾನಗಳ ಕಾಲ ನಡೆದು ಬಂದು ಕೇರಳದ ಸಂಸ್ಕೃತಿಯ ಲಕ್ಷಣವನ್ನು ರೂಪಿಸಿವೆ.
 ಕೇರಳ ಕಥನ : ೨. ಕೇರಳ ಕಥನ : ಪೂರ್ವಪೀಠಿಕೆ
ಕೇರಳದ ಮಣ್ಣಿನಲ್ಲಿ ಮೊದಲ ಹೆಜ್ಜೆ ಗುರುತುಗಳನ್ನು ಮೂಡಿಸಿದ ಜನವರ್ಗಗಳ ಹಾಗೂ ಅವರ ಶವ ಸಂಸ್ಕಾರಗಳ ಬಗೆಗೆ ಕೆಲವು ಕುರುಹುಗಳು ದೊರೆಯುತ್ತವೆ. ಅವರು ಮಾತನಾಡುತ್ತಿದ್ದ ಭಾಷೆಯ ಬಗೆಗೆ ದಾಖಲೆಗಳಿಲ್ಲ. ಆದರೆ ಅವರು ತಮಿಳಿನ ಪ್ರಾಗ್‌ರೂಪವೊಂದನ್ನು ಬಳಸುತ್ತಿದ್ದರು ಎಂಬುದನ್ನು ವಿದ್ವಾಂಸರು ಅಂಗೀಕರಿಸಿದ್ದಾರೆ. ಅವರು ಲಾಟರೈಟ್ ಮಣ್ಣು ಹಾಗೂ ಗ್ರಾನೈಟ್‌ಗಳಿಂದ ವಿಶಿಷ್ಟ ರೀತಿಯಲ್ಲಿ ಗೋರಿಗಳನ್ನು ನಿರ್ಮಿಸುತ್ತಿದ್ದರು. ಇದು ಪಶ್ಚಿಮ ಯುರೋಪು ಮತ್ತು ಪಶ್ಚಿಮ ಏಷ್ಯಾಗಳ ಮೆಗಲಿಥಿಕ್ ಸ್ಮಾರಕಗಳನ್ನು ಹೋಲುವಂಥವು. ಹಾಗಾಗಿ ಈ ದೇಶಗಳ ಜೊತೆಗೆ ಇಲ್ಲಿನ ಜನರಿಗೆ ಸಂಬಂಧಗಳಿದ್ದವು ಎಂದು ಭಾವಿಸಬಹುದು. ಏಷ್ಯಾದ ಗೋರಿಗಳಿಗಿಂತ ಕೇರಳದ ಗೋರಿಗಳು ನಂತರದವುಗಳು. ಮೆನ್‌ಹಿರ್‌ಗಳು (ಎತ್ತರವಾಗಿ ನೆಟ್ಟಗೆ ನಿಲ್ಲಿಸಿರುವ ಅಖಂಡ ಶಿಲಾ ಸ್ಮಾರಕಗಳು), ಕಲ್ಲಿನ ಗುಹೆಗಳು, ಅರೆ ತೆರೆದ ಗೋರಿಗಳು, ಡಾಲ್ಟನ್ ಹಾಸು ಬಂಡೆಯ ಕಲ್ಲು ಕಟ್ಟಡಗಳು ಮತ್ತು ಕಲ್ಲಿನ ವೃತ್ತಾಕೃತಿಗಳು ಕೇರಳಕ್ಕೆ ವಿಶಿಷ್ಟವಾದವುಗಳು. ಇವುಗಳ ಬಗೆಗೆ ಸಂಘಂ ಸಾಹಿತ್ಯದಲ್ಲಿ  ಸಾಂದರ್ಭಿಕವಾಗಿ ಉಲ್ಲೇಖಿಸಲಾಗಿದೆ. ಪುರಾತತ್ವ ಶಾಸ್ತ್ರದ ಪ್ರಕಾರ ಇವುಗಳ ಕಾಲವನ್ನು ಕ್ರಿ.ಪೂ. ಹತ್ತನೆಯ ಶತಮಾನಕ್ಕೂ ಹಿಂದಿನದೆಂದು ಭಾವಿಸ ಲಾಗಿದೆ. ಇದೇ ಆಚರಣೆಗಳು ಚಾರಿತ್ರಿಕ ಕಾಲಘಟ್ಟದವರೆಗೂ ಮುಂದುವರಿದಿರಬೇಕು. ಅಂದರೆ ಕ್ರಿ.ಪೂ. ಹತ್ತನೆಯ ಶತಮಾನದಿಂದ ಕ್ರಿ.ಶ. ಐದನೆಯ ಶತಮಾನದವರೆಗಿನ ಅವಧಿ ಯೆಂದು ಒಪ್ಪಿಕೊಳ್ಳಲಾಗಿದೆ.
ಗೋರಿಗಳ ಅವಶೇಷಗಳು ಕಟ್ಟಿಸಿದ ತ್ರಿಶೂಲಗಳು ಮತ್ತು ಇತರ ಆಯುಧಗಳನ್ನು ಗಮನಿಸಿದರೆ ಮೆಗಲಿಥ್ ನಿರ್ಮಾಪಕರು ಶಿಲಾಯುಗದಿಂದ ತಾಮ್ರಯುಗವನ್ನು ಬಿಟ್ಟು ನೇರ ಕಬ್ಬಿಣಯುಗಕ್ಕೆ ವಿಸ್ತರಿಸಿಕೊಂಡರೆಂದು ವಿದ್ವಾಂಸರು ಭಾವಿಸಿದ್ದಾರೆ. ಪ್ರಾಚೀನ ಶಿಲಾಯುಗ ಮತ್ತು ನವೀನ ಶಿಲಾಯುಗಕ್ಕೆ ಸಂಬಂಧಿಸಿದಂತೆ ಅತ್ಯಂತ ಕನಿಷ್ಠ ಕುರುಹುಗಳು ಮಾತ್ರ ಕೇರಳದಲ್ಲಿ ಲಭ್ಯವಿವೆ. ಇತ್ತೀಚಿನ ವರ್ಷಗಳಲ್ಲಿ ಪುಣೆಯ ಡೆಕ್ಕನ್ ಕಾಲೇಜಿನ ಸಂಶೋಧಕರು ಪಾಲಕ್ಕಾಡ್ ಪ್ರದೇಶದಲ್ಲಿ ಪ್ರಾಚೀನ ಶಿಲಾಯುಗಕ್ಕೆ ಸಂಬಂಧಿಸಿದ ಸಂಭವನೀಯ ಜಾಗಗಳನ್ನು ಪತ್ತೆ ಹಚ್ಚಿದ್ದಾರೆ. ನವೀನ ಶಿಲಾಯುಗದ ಆಯುಧಗಳನ್ನು ಕೊಲ್ಕತ್ತಾ ವಿಶ್ವವಿದ್ಯಾಲಯದ ಸಂಶೋಧಕರು ಶೋಧಿಸಿದ್ದಾರೆ.
ಮೈಸೂರು ಗಡಿಭಾಗವನ್ನು ತಲುಪಿದ ಮೆಗಲಿಥ್ ನಿರ್ಮಾಪಕರನ್ನು ಹೋಲುವ ಮೌರ್ಯ ಆಕ್ರಮಣಕಾರರು ಬೆಟ್ಟ ಪ್ರದೇಶಗಳಲ್ಲಿ ವಾಸಿಸುತ್ತಾ ಸುತ್ತಮುತ್ತಲ ಪ್ರದೇಶಗಳನ್ನು ತಮ್ಮ ನಿಯಂತ್ರಣಕ್ಕೆ ತೆಗೆದುಕೊಂಡಿದ್ದರು. ಇವುಗಳ ವಿವರಗಳಿರುವ ತಮಿಳು ಸಾಹಿತ್ಯವನ್ನು ವಿದ್ವಾಂಸರು ಸಂರಕ್ಷಿಸಿಕೊಂಡು ಬಂದಿದ್ದಾರೆ. ಇದರಲ್ಲಿ ಚಾರಣ ಕವಿಗಳು ಸಂಗ್ರಹಿಸಿದವುಗಳೇ ಅತ್ಯಂತ ಹಳೆಯ ಹಾಡುಗಳು. ಅಶೋಕನ ಶಾಸನವೊಂದರಲ್ಲಿ ನೆರೆಯ ಜನರಾದ ಕೇರಳ ಪುತ್ರ ಮತ್ತು ಸತಿಯ ಪುತ್ರರು ಇವರಿಬ್ಬರೂ ಚೋಳ, ಪಾಂಡ್ಯ ಮತ್ತು ತಾಂಬಪಣ್ಣಿ ಅಥವಾ ಸಿಲೋನ್ ಇವರೊಂದಿಗಿದ್ದರು ಎಂದು ಹೇಳಿದೆ. ಇದರಲ್ಲಿ ಯಾವ ರಾಜರ ಹೆಸರನ್ನೂ ಹೇಳಿಲ್ಲ. ಹಾಗಾಗಿ ಚೋಳ, ಪಾಂಡ್ಯ ಮೊದಲಾದವರು ಬುಡಕಟ್ಟು ಸಂಸ್ಕೃತಿಯೊಂದರಿಂದ ರೂಪು ಪಡೆದ ಜನ ವರ್ಗದವರಿರಬೇಕು ಎಂದು ಊಹಿಸಬಹುದು. ಆಧುನಿಕ ಮೌರ್ಯ ಸಾಮ್ರಾಜ್ಯದೊಡನೆ ಸಂಬಂಧವನ್ನು ಹೊಂದಿದ್ದ ಅವರು ಚೇರರ ಮತ್ತು ಕೇರಳದ ಸಣ್ಣಪುಟ್ಟ ಮುಖಂಡರ ನಡುವೆ ರಾಜಕೀಯ ಹಾಗೂ ಸಾಮಾಜಿಕ ಚಳುವಳಿಗಳಿಗೆ ಹೆಚ್ಚಿನ ಚಾಲನೆ ಕೊಟ್ಟರು. ಅಶೋಕನು ಈ ಪ್ರದೇಶಗಳಿಗೆ ರಸ್ತೆಗಳನ್ನು ನಿರ್ಮಿಸಿ ಇಲ್ಲಿನ ವ್ಯಾಪಾರಾಭಿವೃದ್ದಿಗೆ ಕಾರಣನಾದನು. ಬೌದ್ಧ ಸನ್ಯಾಸಿಗಳನ್ನು ಧರ್ಮ ಪ್ರಚಾರಕ್ಕಾಗಿ ಕಳುಹಿಸಿದುದರ ಪರಿಣಾಮವಾಗಿ ಚೇರ ರಾಜಧಾನಿಯಾದ ಕರೂರ್‌ನ ಸುತ್ತುುತ್ತಲ ಗುಹೆಗಳಲ್ಲಿ ಬ್ರಾಹ್ಮಿ ಲಿಪಿಯ ಶಾಸನಗಳು ದಾಖಲಾದವು. ಎಳಿಮಲೆ (ಕಣ್ಣೂರು ಸಮೀಪ)ಯ ಪ್ರಸಿದ್ಧ ದಳವಾಯಿಯಾದ ನನ್ನನ್‌ನನ್ನು ಕವಿಗಳು ಹಾಡಿ ಹೊಗಳಿದ್ದಾರೆ. ಈತ ಮೌರ್ಯರ ಸಮಕಾಲೀನನಾಗಿದ್ದನು.
ಕ್ರಿ.ಪೂ. ನಾಲ್ಕನೆಯ ಶತಮಾನದ ವೇಳೆಗೆ ಉತ್ತರ ಭಾರತದವರಿಗೆ ದಕ್ಷಿಣ ಭಾರತವು ಸುಪರಿಚಿತವಾಗಿತ್ತು. ಚಂದ್ರಗುಪ್ತನ ರಾಜಧಾನಿಗೆ ಬಂದಿದ್ದ ಗ್ರೀಕ್ ಪ್ರತೀಹಾರಿ ಮೆಗಸ್ತನೀಸ್‌ನು ದಕ್ಷಿಣ ಭಾರತದ ಬಗೆಗೆ ಉಲ್ಲೇಖಿಸಿದ್ದಾನೆ. ಪಾಂಡ್ಯ ರಾಜ್ಯವನ್ನು ಆಳುತ್ತಿದ್ದುದು ಒಬ್ಬಾಕೆ ಸ್ತ್ರೀಯೆಂದು, ಆ ರಾಜ್ಞಿಯ ಅಧೀನದಲ್ಲಿ ಮುನ್ನೂರ ಅರವತ್ತೈದು ಗ್ರಾಮಗಳು ಇದ್ದುವೆಂದು ಪ್ರತಿಯೊಂದು ದಿವಸವೂ ಒಂದೊಂದು ಗ್ರಾಮದ ಜನರು ರಾಜದಾಯವನ್ನು ತಂದು ಒಪ್ಪಿಸುತ್ತಿದ್ದುದು ಪದ್ಧತಿಯಾಗಿತ್ತು ಎಂಬಿತ್ಯಾದಿ ವಿವರಗಳಿವೆ. ಪಾಂಡ್ಯ ರಾಜ್ಯದ ಸಮೀಪವಿದ್ದ ರಾಜ್ಯ ‘ಚೇರ್‌ಮೇ’ ‘ಚೇರ’ ಅಥವಾ ‘ಕೇರಳ’ವೇ ಆಗಿದೆ.
ಕೌಟಿಲನ್ಯ ‘ಅರ್ಥಶಾಸ್ತ್ರ’ದಲ್ಲಿ ದಕ್ಷಿಣ ಭಾರತವನ್ನು ಕರತಲಾಮಲಕವಾಗಿ ಅಧ್ಯಯನ ಮಾಡಲಾಗಿದೆ. ಕೇವಲ ದಕ್ಷಿಣ ಭಾರತ ಎಂದಲ್ಲ. ಕೇರಳದ ಪ್ರಕೃತಿ ಸಂಪತ್ತನ್ನು ಸಹ ತಲಸ್ಪರ್ಶಿಯಾಗಿ ಅರ್ಥಶಾಸ್ತ್ರದಲ್ಲಿ ಉಲ್ಲೇಖಿಸಲಾಗಿದೆ. ಅರ್ಥಶಾಸ್ತ್ರದ ಕಾಲ ಕ್ರಿ.ಪೂ. ನಾಲ್ಕನೆಯ ಶತಮಾನವೆಂದು  ಬಹುತೇಕ ವಿದ್ವಾಂಸರ ಅಭಿಪ್ರಾಯ. ಅರ್ಥಶಾಸ್ತ್ರದಲ್ಲಿ ಹತ್ತು ರೀತಿಯ ಮುತ್ತುಗಳನ್ನು ಹೇಳಲಾಗಿದೆ. ಚೂರ್ಣಿ ಎಂದೂ ಹೆಸರಿರುವ ಪೆರಿಯಾರಿನಿಂದ ದೊರೆಯುವ ‘ಚೌರ್‌ಣಯಂ’, ತಾಮ್ರಪರ್ಣಿ ನದಿಯಿಂದ ದೊರೆಯುವ ‘ತಾಮ್ರಪರ್ಣಿಕಂ’, ಪಾಂಡ್ಯ ದೇಶದ ಮಲಯಾಕೋಟಿ ಪರ್ವತದಲ್ಲಿ ದೊರೆಯುವ ‘ಪಾಂಡ್ಯ ಕವಾಟಕಂ’, ಆಂಧ್ರದ ಮಹೇಂದ್ರ ಪರ್ವತದಿಂದ ದೊರೆಯುವ ‘ಮಹೇಂದ್ರಂ’ ಮೊದಲಾದವುಗಳನ್ನು ಹೆಸರಿಸಲಾಗಿದೆ. ಚೂರ್ಣಿ ನದಿಯ ಶಂಖಗಳಿಂದ ಕ್ರಿ.ಶ. ಹದಿನಾಲ್ಕನೆಯ ಶತಮಾನದವರೆಗೆ ಮುತ್ತುಗಳು ಧಾರಾಳವಾಗಿ ಸಿಗುತ್ತಿದ್ದುವು ಎಂದು ‘ಶುಕ ಸಂದೇಶಂ’ ಎಂಬ ಸಂಸ್ಕೃತ ಕಾವ್ಯದಲ್ಲಿ ಹೇಳಲಾಗಿದೆ. ಮೂರು ತೆರನ ಮಾಣಿಕ್ಯಗಳಲ್ಲಿ ಎರಡೂ ಸಹ ದಕ್ಷಿಣ ಭಾರತದಲ್ಲಿ ದೊರೆಯುವವುಗಳೇ ಆಗಿವೆ. ಮಲಯಾದ್ರಿಯ ಮತ್ತು ದಕ್ಷಿಣ ಸಮುದ್ರದ ಮಧ್ಯದಲ್ಲಿರುವ ಕೋಟೆ ಎಂಬ ಪ್ರದೇಶದಲ್ಲಿ ದೊರೆಯುವ ‘ಕೌಟಂ’, ಮಲಯಾದ್ರಿಯ ಮೂಲ ಎಂಬಲ್ಲಿರುವ ‘ಮಲೇಯಕಂ’ ರತ್ನಗಳ ಜೊತೆಗೆ ಹಲವು ಬಣ್ಣಗಳಲ್ಲಿರುವ ವೈಢೂರ್ಯಗಳ ಬಗೆಗೂ ಅದರಲ್ಲಿ ಪ್ರತಿಪಾದಿಸಲಾಗಿದೆ. ಅವುಗಳ ಏಕ ಉಗಮ ಸ್ಥಾನ ಕೊಂಗುನಾಡು ಎಂಬ ಸಂಗತಿ ಗಮನಾರ್ಹವಾದುದು.
ರತ್ನಗಳಿಗೆ ಹೊರತಾಗಿ ಶ್ರೀಗಂಧ, ಕಾಳು ಮೆಣಸು, ತೇಗ ಮೊದಲಾದ ಕೇರಳದ ಉತ್ಪನ್ನಗಳ ಬಗೆಗೂ ಅರ್ಥಶಾಸ್ತ್ರದಲ್ಲಿ ಉಲ್ಲೇಖಿಸಲಾಗಿದೆ. ಮಲಯಾ ದೇಶದಲ್ಲಿ ದೊರೆಯುವ ಶ್ರೀಗಂಧವು ರಕ್ತವರ್ಣದಾಗಿತ್ತೆಂದು ಪ್ರತ್ಯೇಕವಾಗಿ ಹೇಳಲಾಗಿದೆ. ಮರಿಚಂ (ಕಾಳುಮೆಣಸು) ಔಷಧ ಗುಣವುಳ್ಳದ್ದೆಂದೂ ಕೌಟಿಲ್ಯನಿಗೆ ತಿಳಿದಿತ್ತು. ಗಟ್ಟಿಯಾದ ತಿರುಳಿರುವ ಮರಗಳಲ್ಲಿ ತೇಗಕ್ಕೆ ಮೊದಲ ಪ್ರಾಶಸ್ತ್ಯ ಕೊಡಲಾಗಿದೆ.
ದಕ್ಷಿಣ ಭಾರತದ ಪ್ರಕೃತಿ ಸಂಪತ್ತನ್ನು ಅರ್ಥ ಮಾಡಿಕೊಂಡಿರುವ ಕೌಟಿಲ್ಯನು ಉತ್ತರಾಪಥಕ್ಕಿಂತಲೂ ದಕ್ಷಿಣಾ ಪಥವನ್ನೇ ವಾಣಿಜ್ಯ ಪ್ರಧಾನವಾದುದೆಂದು ಅಭಿಪ್ರಾಯ ಪಟ್ಟಿದ್ದಾನೆ. ಅದುವರೆಗೆ ದಕ್ಷಿಣ ಭಾರತವನ್ನು ಆದಾಯ ಕಡಿಮೆ ಇರುವ ಪ್ರದೇಶವೆಂದು ಭಾವಿಸಲಾಗಿತ್ತು. ಅಲ್ಲದೆ ಅದುವರೆಗೆ ದಕ್ಷಿಣಾಪಥ ಎಂದರೆ ದಂಡಕಾರಣ್ಯದವರೆಗೆ ಮಾತ್ರವೆ ವ್ಯಾಪಿಸಿತ್ತು. ಬಳಿಕ ದಕ್ಷಿಣ ಭಾರತವು ವ್ಯಾಪಾರಕ್ಕೆ ಮುಕ್ತವಾಗಿ ತೆರೆದುಕೊಂಡುದರಿಂದ ದಕ್ಷಿಣ ಭಾರತದಲ್ಲಿ ವ್ಯಾಪಾರ ಅಭಿವೃದ್ದಿಯಾಯಿತು. ಇಂಡೋಆರ್ಯನ್ನರೂ ಸರಿ ಸುಮಾರು ಇದೇ ಕಾಲಘಟ್ಟದಲ್ಲಿ ಬಂದಿರಬೇಕು.
ಸಾಂಸ್ಕೃತಿಕ ಸಂಪತ್ತಿನ ವಿನಿಮಯದ ಮುನ್ನುಡಿಯಾಗಿ ವ್ಯಾಪಾರದ ಮೂಲಕ ಉತ್ಪನ್ನಗಳ ವಿನಿಮಯ ನಡೆದಿರುವುದನ್ನು ಇತಿಹಾಸದಲ್ಲಿ ಕಾಣಬಹುದು. ಪ್ರಾಚೀನ ಕಾಲದಲ್ಲಿ ಭಾರತ ಮತ್ತು ಪಾಶ್ಚಾತ್ಯ ದೇಶಗಳೊಡನೆ ಪರಸ್ಪರ ನೆಲೆ ನಿಂತ ವ್ಯಾಪಾರ ಸಂಬಂಧಗಳ ಮೂಲಕವೇ ಭಾರತದ ಧರ್ಮ, ತತ್ವ ಚಿಂತನೆ, ಕಥನ ಸಂಪ್ರದಾಯ, ವೈದ್ಯಶಾಸ್ತ್ರ ಮೊದಲಾದವುಗಳು ಪಾಶ್ಚಾತ್ಯ ದೇಶಗಳಲ್ಲಿ ಪಸರಿಸಲು ಕಾರಣವಾಯಿತು. ಹಾಗೆಯೇ ಪಾಶ್ಚಾತ್ಯ ದೇಶಗಳಿಂದ ಲಿಪಿ, ವಾಸ್ತುಶಿಲ್ಪ, ನಾಣ್ಯ ನಿರ್ಮಾಣ ರೀತಿ, ವೊದಲಾದವುಗಳೆಲ್ಲ ಭಾರತೀಯರಿಗೂ ಪರಿಚಯವಾದವು. ಕನಿಷ್ಕನ ಕಾಲದಲ್ಲಿ ಪಶ್ಚಿಮೇಷ್ಯದಿಂದ ಚೈನಾದವರೆಗೆ ವ್ಯಾಪಿಸಿದ್ದ ವ್ಯಾಪಾರ ಸಂಬಂಧದ ಮೂಲಕ ಬೌದ್ಧಮತ ಏಷ್ಯಾದ ಸಾರ್ವತ್ರಿಕ ಸಂಪತ್ತಾಗಿ ಅಭಿವೃದ್ದಿ ಹೊಂದಿತು. ಇಂಡೋನೇಶ್ಯ, ಬಾಲಿ, ಸುಮಾತ್ರ ಮೊದಲಾದ ದ್ವೀಪಗಳಲ್ಲಿ ಹೈಂದವ ಸಂಸ್ಕೃತಿ ಪ್ರಚಾರ ಪಡೆಯುವುದಕ್ಕೆ ಪೂರ್ವದಲ್ಲಿ ವ್ಯಾಪಾರ ಸಂಬಂಧ ಏರ್ಪಟ್ಟಿತ್ತು ಎಂಬುದನ್ನು ನೆನಪಿಸಿಕೊಳ್ಳಬಹುದು. ಸಂಪತ್ತಿನ ವಿನಿಮಯದೊಂದಿಗೆ ಪರಸ್ಪರ ಆಶಯಗಳ ಕೊಡುಕೊಳ್ಳುಗೆ  ನಡೆದು ಸಾಂಸ್ಕೃತಿಕ ಸಂಬಂಧಗಳು ಹೆಚ್ಚುತ್ತವೆ. ವಾಸ್ತುಶಿಲ್ಪ, ಪ್ರಾಕ್ತನಶಿಲ್ಪ ಮೊದಲಾದ ಕಲಾಸೃಷ್ಟಿಗಳ ವಿನಿಮಯವೂ ಸಾಂಸ್ಕೃತಿಕ ಬಾಂಧವ್ಯವನ್ನು ತ್ವರಿತಗೊಳಿಸುತ್ತದೆ.
ಮೌರ್ಯರ ಕಾಲದಲ್ಲಿ ವಾಣಿಜ್ಯ ಕ್ಷೇತ್ರದಲ್ಲಿ ನಡೆದ ಈ ಪ್ರಕ್ರಿಯೆಗಳಿಂದ ಭಾರತವು ಒಂದು ವ್ಯಾಪಾರ ಕೇಂದ್ರವಾಗಿ ಬೆಳೆಯಿತು. ವ್ಯಾಪಾರಿಗಳ ರಕ್ಷಣೆಗೆ ಮಾರಾಟದ ಸರಕುಗಳ ಸಂರಕ್ಷಣೆ, ಕ್ರಯ ವಿಕ್ರಯಗಳಿಗೆ ಕಾನೂನುಗಳು ಮೊದಲಾದ ವ್ಯವಸ್ಥೆಗಳನ್ನು ಮಾಡಲಾಗಿತ್ತು. ಸಮುದ್ರ ವ್ಯಾಪಾರದ ಜವಾಬ್ದಾರಿಯನ್ನು ವಹಿಸಲು ಅಧ್ಯಕ್ಷರನ್ನು ನೇಮಿಸಿ ಅದಕ್ಕೆ ರಾಜ ಬೊಕ್ಕಸದಿಂದ ವೇತನ ನಿಗದಿಪಡಿಸಲಾಗುತ್ತಿತ್ತು. ದೂರ ಹಾಗೂ ಸಮೀಪದ ದೇಶಗಳೊಂದಿಗೆ ವ್ಯಾಪಾರ ವಹಿವಾಟು ನಡೆಸಲು ದೊಡ್ಡ ಹಾಗೂ ಸಣ್ಣ ಹಡಗುಗಳ ವ್ಯವಸ್ಥೆ ಮಾಡಲಾಗಿತ್ತು. ಈ ವಾಣಿಜ್ಯ ವ್ಯವಸ್ಥೆಯ ನ್ಯಾಯಯುತವಾದ ಆಡಳಿತ ವೈಖರಿಯ ಪರಿಣಾಮವಾಗಿ ಭಾರತವನ್ನಷ್ಟೇ ಅಲ್ಲ ಬಾಕ್‌ಟ್ರಿಯಾನದಿಂದ ಕಾಂಬೋಡಿಯದವರೆಗೂ ವ್ಯಾಪಿಸಿ ಒಂದು ವ್ಯಾಪಾರ ಶೃಂಖಲೆ ರೂಪುಗೊಂಡಿತ್ತು.
ಮೌರ್ಯ ಸಾಮ್ರಾಜ್ಯದ ಈ ವ್ಯಾಪಾರ ಶೃಂಖಲೆಯಲ್ಲಿ ಕೇರಳವೂ ಒಳಗೊಂಡಿತ್ತು. ತೃಶ್ಶೂರ್ ಜಿಲ್ಲೆಯ ಇಯಾಲ್ ಎಂಬ ಸ್ಥಳದಿಂದ ಮೌರ್ಯ ಕಾಲಕ್ಕಿಂತಲೂ ಹಿಂದಿನ ಹತ್ತು ನಾಣ್ಯಗಳು, ಮೌರ್ಯರ ಕಾಲದ ಹದಿನಾಲ್ಕು ನಾಣ್ಯಗಳು ಲಭಿಸಿವೆ. ಮೌರ್ಯ ಕಾಲದ ಪೂರ್ವದಲ್ಲಿದ್ದ ನಾಣ್ಯಗಳು ಮೌರ್ಯ ಕಾಲದ ಹಾಗೂ ಅದಕ್ಕೂ ಸ್ವಲ್ಪ ಮೊದಲು ಕೇರಳದೊಂದಿಗೆ ನಡೆದ ವಾಣಿಜ್ಯ ಸಂಬಂಧದ ದೃಗ್ ಸಾಕ್ಷಿಗಳಾಗಿವೆ.
ವಾಣಿಜ್ಯದಲ್ಲುಂಟಾದ ಈ ತೆರನ ಅಭಿವೃದ್ದಿ ಹಾಗೂ ದೇಶಗಳ ನಡುವಿನ ಸಂಬಂಧದ ತಳಹದಿಯಲ್ಲಿ ಅಶೋಕನು ತನ್ನ ರಾಜ್ಯದ ಒಳಗೆ ಹಾಗೂ ಹೊರಗೆ ಬೌದ್ದಧರ್ಮ ಪ್ರಚಾರಕ್ಕೆ ಶ್ರಮಿಸಿದ. ಬುದ್ಧನ ಸಂದೇಶಗಳನ್ನು ಪ್ರಚಾರ ಮಾಡಲು ದೇಶದ ಒಳಗೂ ಹೊರಗೂ ಬೌದ್ಧ ಸನ್ಯಾಸಿಗಳನ್ನು ಕಳುಹಿಸಿದ. ಅಶೋಕನ ಶಾಸನಗಳಲ್ಲಿ ‘ತಮಿಳಗಂ’ ಪ್ರತ್ಯೇಕ ಗಣನೆಗೆ ಕಾರಣವಾಗಿತ್ತು ಎಂದು ಆತನ ಶಾಸನಗಳಿಂದ ತಿಳಿದುಬರುತ್ತದೆ. ಚೋಳರು, ಪಾಂಡ್ಯರು, ಸತಿಯಪುತ್ರರು, ಕೇರಳಪುತ್ರರು ಮೊದಲಾದವರೆಲ್ಲ ಅಶೋಕನ ಸಾಮ್ರಾಜ್ಯ ದೊಡನೆ ಸೌಹಾರ್ದ ಸಂಬಂಧ ಹೆೊಂದಿದ್ದ ಸ್ವತಂತ್ರ ಜನಪದರಾಗಿದ್ದರು ಎಂದು ಶಾಸನ ಗಳಿಂದ ವ್ಯಕ್ತವಾಗುತ್ತದೆ. ಅಶೋಕನ ಶಾಸನಗಳು ಕೇರಳದ ಇತಿಹಾಸವನ್ನು ತಿಳಿಯಲು ಸಹಾಯಕವಾಗುವ ಪ್ರಾಚೀನ ಉಲ್ಲೇಖಗಳಾಗಿವೆ. ಸತಿಯಪುತ್ರ ಎಂದರೆ ತುಳುನಾಡು ಎಂದು ಮಂ. ಗೋವಿಂದ ಪೈಗಳು ಹೇಳಿರುವುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಅಶೋಕನ ಎರಡು ಶಿಲಾಶಾಸನಗಳಲ್ಲಿ ಕೇರಳದ ಕುರಿತ ವಿಚಾರಗಳ ಉಲ್ಲೇಖವಿದೆ. ಮನುಷ್ಯರಿಗೂ, ಪ್ರಾಣಿಗಳಿಗೂ ಬೇಕಾದ ಉಚಿತ ಆಸ್ಪತ್ರೆಗಳನ್ನು ತನ್ನ ಸಾಮ್ರಾಜ್ಯದ ಗಡಿಭಾಗದಲ್ಲಿರುವ ಚೋಳರ, ಪಾಂಡ್ಯರ, ಸತಿಯಪುತ್ರರ, ಕೇರಳ ಪುತ್ರರ ರಾಜ್ಯಗಳಲ್ಲಿಯೂ ತಾಂಬಪಣ್ಣಿ (ಶ್ರೀಲಂಕಾ)ಯಲ್ಲಿಯೂ ಸ್ಥಾಪಿಸಿದ್ದಾಗಿ ಶಿಲಾಶಾಸನವೊಂದರಿಂದ ತಿಳಿದು ಬರುತ್ತದೆ. ಮನುಷ್ಯರ ಹಾಗೂ ಪ್ರಾಣಿಗಳ ಉಪಯೋಗಕ್ಕಾಗಿ ರಸ್ತೆಯ ಬದಿಗಳಲ್ಲಿ ಜಲಾಶಯಗಳನ್ನು ನಿರ್ಮಿಸಿ, ವೃಕ್ಷಗಳನ್ನು ನೆಡಿಸಿದ ಬಗೆಗೆ ಉಲ್ಲೇಖವಿದೆ. ಇದೇ ಶಿಲಾಶಾಸನವನ್ನು ಐದು ಎಡೆಗಳಲ್ಲಿ ಸ್ಥಾಪಿಸಲಾಗಿದ್ದು, ಅವುಗಳಲ್ಲಿ ಕೆಲವದರಲ್ಲಿ ‘ಕೇರಳಪುತ್ತೊ’ ಮತ್ತು ಮತ್ತೆ ಕೆಲವದರಲ್ಲಿ ‘ಕೇರಳ ಪುತ್ರ’ ಎಂದು ಹೇಳಲಾಗಿದೆ. ಚೇರರು, ಪಾಂಡ್ಯರು ಮೊದಲಾದ ಪ್ರಯೋಗಗಳೊಡನೆ ಚೇರರು ಎಂಬ ಅರ್ಥದಲ್ಲಿರುವ ‘ಕೇರಳಪುತ್ತೊ’ ಎಂಬ ಪ್ರಯೋಗ ಗಮನಾರ್ಹವಾಗಿದೆ.
ಇನ್ನೊಂದು ಶಾಸನದಲ್ಲಿ ಅಶೋಕನು ತನ್ನ ಸಾಮ್ರಾಜ್ಯದ ಹೊರಗೆ ಸಾಧಿಸಿದ ಧರ್ಮವಿಜಯವನ್ನು ಕುರಿತ ಉಲ್ಲೇಖವಿದೆ. ಸಾಮ್ರಾಜ್ಯದ ಸೀಮೆಯಿಂದ ಆರುನೂರು ಯೋಜನ ದೂರವಿರುವ ಆಂಡ್ರಿಯೋಕ್ಸ್, ಟಾಲೆಮಿ, ಅಲೆಕ್ಸಾಂಡರ್ ಮೊದಲಾದ ರಾಜರ ರಾಜ್ಯಗಳವರೆಗೂ ದಕ್ಷಿಣಕ್ಕೆ ಚೋಳರು, ಪಾಂಡ್ಯರಿಂದಾರಂಭಿಸಿ ತಾಂಬಪಣ್ಣಿ (ಶ್ರೀಲಂಕಾ) ಯವರೆಗೂ ಧರ್ಮವಿಜಯ ಸಾಧಿಸಿದ್ದನ್ನು ಉಲ್ಲೇಖಿಸಲಾಗಿದೆ. ಈ ಶಿಲಾ ಶಾಸನದಲ್ಲಿ ಚೇರರನ್ನು ವಿಶೇಷವಾಗಿ ಹೇಳದಿದ್ದರೂ ಚೋಳ, ಪಾಂಡ್ಯರಿಂದಾರಂಭಿಸಿ ತಾಂಬಪಣ್ಣಿವರೆಗೂ ಎಂದು ಹೇಳಿದ್ದರಲ್ಲಿ ಚೇರರು ಅದರಲ್ಲಿ ಒಳಗೊಂಡಿದ್ದಾರೆಂದು ಇತಿಹಾಸ ತಜ್ಞರು ಊಹಿಸಿದ್ದಾರೆ.
ಅಶೋಕನ ಸಾಮ್ರಾಜ್ಯ ತಮಿಳಗಂನವರೆಗೂ ವಿಸ್ತರಿಸಿತ್ತು ಎಂಬುದು ಈ ಶಾಸನಗಳಿಂದ ವ್ಯಕ್ತವಾಗುತ್ತದೆ. ತಮಿಳಗಂ ಅಶೋಕನ ಸಾಮ್ರಾಜ್ಯದಲ್ಲಿ ವಿಲೀನವಾಗದಷ್ಟು ಸಶಕ್ತವಾದ ಜನಪದವಾಗಿತ್ತು. ಈ ಜನಪದಗಳಲ್ಲಿ ರಾಜರುಗಳ್ಯಾರೂ ಇದ್ದಿರಲಿಲ್ಲ. ಚೋಳರು, ಪಾಂಡ್ಯರು, ಕೇರಳಪುತ್ರರು ಮೊದಲಾದ ಬಹುವಚನ ಪ್ರಯೋಗಗಳಿಂದ ಇವರೆಲ್ಲ ಬುಡಕಟ್ಟು ಪ್ರಭುತ್ವವುಳ್ಳ ರಾಜ್ಯಗಳಾಗಿದ್ದವು ಎಂದು ಪರಿಭಾವಿಸಬಹುದು. ಈ ಬುಡಕಟ್ಟು ಪ್ರಭುತ್ವಗಳು ಅಶೋಕನ ಸಾಮ್ರಾಜ್ಯದೊಡನೆ ಸ್ನೇಹದಿಂದ ವ್ಯವಹರಿಸಿ ಧರ್ಮ ಪ್ರಚಾರ ಮತ್ತಿತರ ಸೇವಾವೃತ್ತಿಗಳನ್ನು ಈ ರಾಜ್ಯಗಳಲ್ಲೇ ವಿಸ್ತರಿಸಿದುವು ಎಂದು ಶಾಸನಗಳಿಂದ ತಿಳಿದು ಬರುತ್ತದೆ. ತಮಿಳಗಂನ ನಾಲ್ಕು ಪ್ರಧಾನ ಜನಪದಗಳೆಂದರೆ ಚೋಳ, ಪಾಂಡ್ಯ, ಚೇರ ಮತ್ತು ಸತಿಯಪುತ್ರ ಎಂದು ಇದರಲ್ಲಿ ತಿಳಿಸಲಾಗಿದೆ.
ಪೆಣ್ಣೈಯಾರ್‌ನಿಂದ ವೈಗೈ ನದಿಯವರೆಗೆ ವ್ಯಾಪಿಸಿದ್ದ ಪ್ರದೇಶವನ್ನು ಚೋಳ ಎಂದು ಹೇಳಲಾಗಿದೆ. ಎಂದರೆ ಇಂದಿನ ದಕ್ಷಿಣ ಆರ್ಕಾಟ್ ಜಿಲ್ಲೆಯ ದಕ್ಷಿಣ ಭಾಗಗಳೂ, ತಂಜಾವೂರು ಜಿಲ್ಲೆಯೂ, ತಿರುಚಿರಾಪ್ಪಳ್ಳಿ ಜಿಲ್ಲೆಯ ಬಹುಭಾಗಗಳೂ ಅದರಲ್ಲಿ ಒಳ ಗೊಂಡಿದ್ದವು. ಉಱಂದೈ ಅಥವಾ ಉರೈಯೂರು ಚೋಳರ ರಾಜಧಾನಿಯಾಗಿತ್ತು. ಚೋಳ ರಾಜ್ಯದ ದಕ್ಷಿಣ ಭಾಗ ಅಂದರೆ ಇಂದಿನ ಮಧುರೈ, ರಾಮನಾಥಪುರಂ, ತಿರುನೆಲ್ವೇಲಿ ಜಿಲ್ಲೆಗಳು. ಕನ್ಯಾಕುಮಾರಿ ಜಿಲ್ಲೆಯ ನಾಟ್ಟಲ್‌ನಾಡ್ ಒಳಗೊಂಡ ಪ್ರದೇಶವೇ ಪಾಂಡ್ಯ.  ಬಹುತೇಕ ಇಂದಿನ ಕೇರಳದ ಗಡಿಭಾಗದಲ್ಲಿರುವ ನಾಡುಗಳನ್ನು ಸಂಘಕಾಲದಲ್ಲಿ ‘ಚೇರ’ ಎಂದು ಕರೆಯಲಾಗಿದೆ. ವೇನ್ನಾಡ್, ಕರ್‌ಕ್ಕನಾಡ್, ಕುಟ್ಟನಾಡ್, ಕುಡನಾಡ್,                      ಪೂೞಿನಾಡ್ ಮೊದಲಾದುವು ಅಂದು ಬೇರೆ ಬೇರೆ ರಾಜ್ಯಗಳಲ್ಲಿ ಒಳಗೊಂಡಿದ್ದವು. ಇದರಲ್ಲಿ ಸತಿಯಪುತ್ರ ಯಾವುದು ಎಂಬುದರ ಬಗೆಗೆ ವಿದ್ವಾಂಸರಲ್ಲಿ ಭಿನ್ನಾಭಿಪ್ರಾಯಗಳಿವೆ. ಬಹುತೇಕ ವಿದ್ವಾಂಸರು ಒಪ್ಪಿಕೊಂಡಂತೆ ಇದು ಕೊಂಗುನಾಡಿನ ಒಂದು ಭೂಪ್ರದೇಶ. ಕೊಂಗುನಾಡು ಎಂದರೆ ಚೋಳ, ಪಾಂಡ್ಯ, ರಾಜ್ಯಗಳ ಪಶ್ಚಿಮ ದಿಕ್ಕಿಗೆ ಮಲೆಯ ಇಳಿಜಾರಿನ ಪ್ರದೇಶಗಳು. ಅಂದರೆ ಇಂದಿನ ಕೊಯಂಬತ್ತೂರು, ಸೇಲಂ ಜಿಲ್ಲೆಯ ತಿರುಚ್ಚಿರಪಳ್ಳಿ ಹಾಗೂ ಮದುರೈ ಜಿಲ್ಲೆಗಳ ಕೆಲವು ಭಾಗಗಳು ಕೊಂಗುನಾಡಿನಲ್ಲೊಳಗೊಂಡಿತ್ತು. ಕೊಂಗುನಾಡಿನ ಇಂದಿನ ಸೇಲಂ ಜಿಲ್ಲೆಯ ಕುದಿರಮಲೆಯನ್ನು ಒಳಗೊಂಡಂತೆ ವಿಸ್ತಾರವಾದ ಒಂದು ಪ್ರದೇಶ. ಇದು ಅಶೋಕನ ಕಾಲಕ್ಕೆ ಸತಿಯ ಪುತ್ರರ ಸ್ವಾಧೀನದಲ್ಲಿತ್ತು ಎಂದು ಅಭಿಪ್ರಾಯಪಡಲಾಗಿದೆ. ತರುವಾಯದ ದಿವಸಗಳಲ್ಲಿ ಕೊಂಗುನಾಡು ಚೇರ ರಾಜ್ಯದಲ್ಲಿ ವಿಲೀನವಾಯಿತು.
ಪ್ರಾಚೀನ ಕೃತಿಗಳಲ್ಲಿ ಚೇರ ರಾಜ್ಯ
ಆರಂಭದ ಚೇರ ರಾಜರುಗಳನ್ನು ಅವರ ಯುದ್ಧ ಹಾಗೂ ಆಕ್ರಮಣಗಳಿಗಿಂತಲೂ ಅವರ ಆಸ್ಥಾನ ಕವಿಗಳು ಹಾಡಿ ಹೊಗಳಿ ಅಮರರನ್ನಾಗಿಸಿದ್ದಾರೆ. ಅವರ ಆಸ್ಥಾನದಲ್ಲಿ ಮಾಮುಲನಾರ್, ಪಾರಿನರ್, ಗೌತಮನರ್ ಮತ್ತು ಕಪಿಲರ್ ಮೊದಲಾದ ಕವಿ ಸಮೂಹವೇ ಇತ್ತು. ಅವರು ಚೇರ ರಾಜರುಗಳನ್ನು ಸರಳ ಸುಂದರವಾಗಿ ಹಾಡಿ ಹೊಗಳಿದ್ದಾರೆ. ಈ ವೈದಿಕ ವಿದ್ವಾಂಸರುಗಳು ತಮ್ಮ ರಾಜರುಗಳಿಗಾಗಿ ಬಲಿದಾನಗಳನ್ನು ಏರ್ಪಡಿಸುತ್ತಿದ್ದರಲ್ಲದೆ ಅವರನ್ನು ಪೌರಾಣಿಕ ವಂಶದೊಂದಿಗೆ ಸಂಬಂಧ ಕಲ್ಪಿಸುತ್ತಿದ್ದರು.
ವಿೞಿದಿಂದ ತುಂಬಾ ಉತ್ತರಕ್ಕೆ ಕೊಲ್ಲಂವರೆಗೆ ಬರುವ ಪ್ರದೇಶವನ್ನು ವೇನ್ನಾಡೆಂದು ಹೇಳಲಾಗುತ್ತಿತ್ತು. ಇಂದಿನ ಕೊಲ್ಲಂ, ಇಡುಕ್ಕಿ ಜಿಲ್ಲೆಗಳು ಬಹುತೇಕ ಕರ್‌ಕ್ಕನಾಡಿನಲ್ಲಿ ಸೇರಿದ್ದವು. ಕೊಲ್ಲಂನ ಉತ್ತರದ ಹಿನ್ನೀರು ಪ್ರದೇಶಗಳು ಹಳ್ಳ ಪ್ರದೇಶಗಳು ಕುಟ್ಟನಾಡ್. ತೃಶ್ಶೂರ್ ಜಿಲ್ಲೆಯೂ ದಕ್ಷಿಣ ಮಲಬಾರೂ ಬಹುತೇಕ ಕುಟ್ಟನಾಡಿನಲ್ಲಿ ಸೇರಿಕೊಂಡಿತ್ತು. ಕುಡನಾಡಿನ ಉತ್ತರಕ್ಕೆ ಪೂೞಿನಾಡ್, ಇಷ್ಟೆಲ್ಲ ಪ್ರದೇಶಗಳು ಚೇರ ರಾಜ್ಯದಲ್ಲಿ ಒಳ ಗೊಂಡಿದ್ದವು. ಪೂೞಿನಾಡಿನ ಉತ್ತರ ಭಾಗಕ್ಕೆ ‘ಕೇಣ್‌ಕಾನಂ’ ಎಂದು ಹೇಳಲಾಗುತ್ತಿತ್ತು. ಕಾಸರಗೋಡು ಮತ್ತು ಮಂಗಳೂರುವರೆಗಿನ ತೀರ ಪ್ರದೇಶಗಳು ಸಹ್ಯಾದ್ರಿ ಭಾಗಗಳ ಒಳಗೊಂಡಿರುವ ಭಾಗವೇ ಕೊಂಕಣವಾಗಿದ್ದಿರಬೇಕು. ‘ಮೊೞಿಪೆಯರ್ ದೇಶಂ’ ಎಂದೇ ಕೊಂಕಣವನ್ನು ಹೇಳಲಾಗುತ್ತದೆ. ತುಳು ಮತ್ತು ಕನ್ನಡ/ಪ್ರದೇಶಗಳ ಭಾಷೆಯಾಗಿದ್ದವು. ಕೆ.ವಿ. ರಮೇಶ್ ಅವರು ಮೊೞಿಪೆಯರ್ ದೇಶಂ ಎಂದರೆ ತುಳುನಾಡು ಎಂದು ಹೇಳಿದ್ದಾರೆ.
ಆರಂಭದ ಕಾಲಗಳಲ್ಲಿ ಚೇರ ರಾಜ್ಯವು ಕುಟ್ಟನಾಡ್, ಕುಡನಾಡ್, ಮೊದಲಾದ ಪ್ರದೇಶಗಳಲ್ಲಿ ವ್ಯಾಪಿಸಿತ್ತು. ಚೇರ ರಾಜ್ಯದ ಗಡಿಗಳೆಂದು ಮೆಕೆಂಜಿ ತನ್ನ ಉಲ್ಲೇಖಗಳಲ್ಲಿ  ಪ್ರಸ್ತಾಪಿಸಿದ್ದಾನೆ. ಅವನ ಪ್ರಕಾರ ಉತ್ತರಕ್ಕೆ ಪಳನಿವರೆಗೆ ಪೂರ್ವಕ್ಕೆ ಚೆಂಕೋಟ್ಟೆವರೆಗೆ ಪಶ್ಚಿಮಕ್ಕೆ ಕೋಳಿಕೋಡ್‌ವರೆಗೆ ದಕ್ಷಿಣಕ್ಕೆ ಎಂಬತ್ತು ಊರುಗಳು ಚೇರನಾಡಿಗೆ ಸೇರಿದ ಪ್ರದೇಶಗಳಾಗಿದ್ದವು. ಕೋಳಿಕೋಡ್‌ನಿಂದ ಪುರಕಾಡಿನ ಉತ್ತರದವರೆಗೆ ಅಲ್ಲಿಂದ ಪೂರ್ವಕ್ಕೆ ಸಹ್ಯಾದ್ರಿ ಆಚೆ ಪಳನಿಯಿಂದ ಚೆಂಕೋಟ್ಟೆವರೆಗೆ ಇರುವ ಪ್ರದೇಶಗಳೇ ಚೇರನಾಡು ಎಂದು ಆರಂಭದಲ್ಲಿ ಕರೆಯಲಾಗುತ್ತಿತ್ತು ಎಂದು ಇದರಿಂದ ವ್ಯಕ್ತವಾಗುತ್ತದೆ. ಅಶೋಕನ ಶಾಸನಗಳಲ್ಲಿ ಹೇಳಿದ ಕೇರಳ ಪುತ್ರನ ರಾಜ್ಯವು ಇದುವೇ ಆಗಿತ್ತು. ಬಳಿಕ ಸಂಘಕಾಲದಲ್ಲಿ ಚೇರ ರಾಜ್ಯದ ಮೇರೆಗಳು ವಿಸ್ತಾರಗೊಂಡವು. ನೆಡುಂಚೇರಲಾತನ ಕಾಲದಲ್ಲಿ ಉತ್ತರಕ್ಕೆ ಗೋಕರ್ಣದವರೆಗೆ ಕೇರಳದ ಗಡಿಗಳು ವಿಸ್ತರಿಸಿದ್ದಂತೆ ತೋರುತ್ತದೆ. ಕ್ರಿ.ಶ. ೪ನೆಯ ಶತಮಾನದಲ್ಲಿ ಕದಂಬರ ಪ್ರವರ್ಧಮಾನ ಕಾಲದಲ್ಲಿ ಕರ್ನಾಟಕದ ಪ್ರದೇಶಗಳು ಕೇರಳದ ಕೈ ತಪ್ಪಿ ಹೋಗಿರಬೇಕು.
ವಂಜಿ ಚೇರ ರಾಜ್ಯದ ರಾಜಧಾನಿಯಾಗಿತ್ತು. ತೊಂಡಿಯೂ ಕೂಡ ಒಂದು ಕಾಲದಲ್ಲಿ ಚೇರರಿಗೆ ರಾಜಧಾನಿಯಾಗಿತ್ತು. ಹಿಂದೆ ಚೇರರು ಕೊಂಗನಾಡನ್ನು ಸ್ವಾಧೀನಪಡಿಸಿಕೊಂಡಾಗ ಕರುವೂರು ಒಂದು ಪ್ರಧಾನ ರಾಜಧಾನಿಯಾಗಿತ್ತು. ಚೇರ ರಾಜ್ಯದ ಮುಖ್ಯ ಬಂದರು ಪ್ರದೇಶ ‘ಮುಚಿರಿ’ ಪಟ್ಟಣಂ ಆಗಿತ್ತು. ಕೃಷಿ ವಾಣಿಜ್ಯೋದ್ಯಮಗಳಲ್ಲಿ ಅಭಿವೃದ್ದಿ ಹೊಂದಿದ ರಾಜ್ಯವಾಗಿತ್ತು ಚೇರ ರಾಜ್ಯ.
‘ತಗರೂರು ಯಾತ್ತಿರೈ’ ಎಂಬೊಂದು ಕೃತಿಯಲ್ಲಿ ಚೇರನಾಡಿನ ವಿವರಗಳು ಇದ್ದ ಬಗೆಗೆ ತಿಳಿದು ಬರುತ್ತದೆ. ಆ ಕೃತಿ ಲಭ್ಯವಿಲ್ಲದುದರಿಂದ ಚೇರ ರಾಜ್ಯದ ವೈಭವದ ಕುರಿತ ಮಾಹಿತಿಗಳು ಹೆಚ್ಚು ಲಭ್ಯವಿಲ್ಲ. ಆದರೂ ಇತರೆ ಲಭ್ಯ ಸಂಘಂ ಕೃತಿಗಳಲ್ಲಿ ಚೇರ ರಾಜ್ಯದ ಬಗೆಗೆ ಬಹುತೇಕ ಮಾಹಿತಿಗಳು ದೊರೆಯುತ್ತವೆ. ಭತ್ತ, ಮೀನು, ಕಳ್ಳು, ಯಥೇಚ್ಛ ವಾಗಿ ದೊರೆಯುತ್ತಿದ್ದ ಪ್ರದೇಶ. ಚಿನ್ನ ಮೊದಲಾದ ವಿದೇಶಿ ದ್ರವ್ಯಗಳನ್ನು ಹೇರಿಕೊಂಡು ಬಂದ ಯವನರ ಹಡಗುಗಳು ಬಂದು ಮುಚಿರಿ ಬಂದರುಗಳಲ್ಲಿ ತಂಗಿದ್ದವು ಎಂಬಿತ್ಯಾದಿ ವಿವರಗಳು ಅಲ್ಲಿವೆ.
ಚೆೆಂಗುಟ್ಟವನ್ ಸಂಘಕಾಲದ ಅತ್ಯಂತ ಪ್ರಸಿದ್ಧ ಚೇರ ರಾಜನಾಗಿದ್ದ. ಚೆಂಗುಟ್ಟವನ ನೇತೃತ್ವದಲ್ಲಿ ಚೇರ ರಾಜ್ಯವು ದಕ್ಷಿಣ ಭಾರತದ ಪ್ರಬಲ ರಾಜ್ಯವಾಗಿತ್ತು. ತಮಿಳು ಸಾಹಿತ್ಯದ ಪ್ರಮುಖ ಕೃತಿಯಾದ ‘ಶಿಲಪ್ಪದಿಕಾರಂ’ ಚೆಂಗುಟ್ಟವನ್‌ನ ಶಾಶ್ವತ ಸ್ಮಾರಕ ಎನಿಸಿದೆ. ಹಿಮಾಲಯದವರೆಗೂ ಹೋಗಿ ಧ್ವಜ ನೆಟ್ಟ ಆ ಮಹಾರಾಜ ಚೇರ ರಾಜಕೀಯ ಮುದ್ರೆಯಾದ ಬೆಟ್ಟ ಮಾತ್ರವಲ್ಲ ಚೇರ, ಚೋಳ, ಪಾಂಡ್ಯರ ಮುದ್ರೆಗಳನ್ನು ಅಲ್ಲಿ ನೆಡಿಸಿದ. ತಮಿಳಗಂನ ಸಂಪೂರ್ಣ ಪ್ರಾತಿನಿಧ್ಯವನ್ನು ಚೆಂಗುಟ್ಟವನ್ ವಹಿಸಿದ್ದ ಎಂಬುದು ಇದರಿಂದ ವ್ಯಕ್ತ ವಾಗುತ್ತದೆ.
ಸಂಘಂ ಕಾಲದಲ್ಲಿ ತೊಂಡೈಮಂಡಲ, ಚೋಳ, ಪಾಂಡ್ಯ, ಚೇರ, ಕೊಂಗುನಾಡ್ ಎಂಬಿತ್ಯಾದಿ ಐದು ಮಂಡಲಗಳಾಗಿ ತಮಿಳಗಮನ್ನು ವಿಭಜಿಸಲಾಗಿತ್ತು. ಈ ಐದು ಮಂಡಲಗಳಲ್ಲದೆ ರಾಜರುಗಳ ಅಧಿಪತ್ಯಕ್ಕೆ ಒಳಪಡದ ಹಲವು ಪ್ರಮುಖರಾದ ಕುಲ ಮುಖ್ಯಸ್ಥರು ತಮಿಳಗಂನಲ್ಲಿದ್ದರು. ಅವರನ್ನು ‘ವೇಳ್’ ಅಥವಾ ‘ಬೆಟ್ಟರವರ್’ ಎಂದು ಕರೆಯಲಾಗುತ್ತಿತ್ತು. ಇತಿಹಾಸಪೂರ್ವ ಕುಲದ ಮುಖ್ಯಸ್ಥರುಗಳಿಗಿಂತ ವ್ಯತ್ಯಸ್ಥವಾದ ಒಂದು ಪದವಿ ‘ವೇಳ್’ಗೆ ಇತ್ತು. ಭೌಗೋಳಿಕವಾಗಿ ಒಂದು ಪ್ರದೇಶದ ಅಧಿಪತ್ಯ ಕೂಡ ‘ವೇಳ್’ನ  ಮುಖ್ಯಸ್ಥರಿಗೆ ಇರುತ್ತಿತ್ತು. ಏಳಿಮಲೆಯಲ್ಲಿ ನನ್ನನ ಅಧಿಪತ್ಯದಲ್ಲಿ ವಿಶಾಲ ಭೂ ಪ್ರದೇಶವು ಇದ್ದ ಬಗೆಗೆ ತಿಳಿದು ಬರುತ್ತದೆ. ಹಾಗೆಯೇ ಪಾರಿ ಎಂಬ ವೇಳ್ ಮುಖ್ಯಸ್ಥನ ಅಧೀನದಲ್ಲಿ ಮುನ್ನೂರು ಗ್ರಾಮಗಳು ಇದ್ದುವು. ಇತಿಹಾಸಪೂರ್ವ ಕಾಲಘಟ್ಟದಲ್ಲಿ ಇವರಿಗೆ ಒಂದು ಗಣದ ಅಧಿಪತ್ಯಮಾತ್ರವೇ ಇದ್ದಿತು. ಗಣಾಧಿಪತ್ಯ ಮತ್ತು ರಾಜರುಗಳ ನಡುವಿನ ಒಂದು ಅಧಿಕಾರ ಪದವಿ ‘ವೇಳ್’.
ವೇಳ್ ಮುಖ್ಯಸ್ಥರನ್ನು ತಮ್ಮ ನಿಯಂತ್ರಣದಲ್ಲಿ ಇರಿಸಿಕೊಳ್ಳುವ ಸಲುವಾಗಿ ಚೇರ, ಚೋಳ, ಪಾಂಡ್ಯ ರಾಜರುಗಳು ಅನೇಕ ಯುದ್ಧಗಳನ್ನು ನಡೆಸಿದ್ದರು. ನಂತರದ ಕಾಲ ಘಟ್ಟಗಳಲ್ಲಿ ಅವರು ರಾಜರುಗಳ ಅಧಿಪತ್ಯವನ್ನು ಒಪ್ಪಿಕೊಂಡ ಬಗೆಗೆ ಸಂಘಂ ಕೃತಿಗಳಲ್ಲಿ ಉಲ್ಲೇಖಗಳು ದೊರೆಯುತ್ತವೆ. ಕುದಿರಮಲೆಯವನ್ನು ಕೇಂದ್ರವಾಗಿಸಿಕೊಂಡು ಆಳಿದ ಅದಿಯಮಾನ್, ಪೊದಿಯ ಮಲೆಯ ಆಯ್, ಏಳುಮಲೆಯ ನನ್ನನ್, ಕೊಲ್ಲಿ ಮಲೆಯ ಓರಿ, ಮುಳ್ಳೂರ್ ಮಲೆಯ ಕಾರಿ, ಪರಂಬು ಮಲೆಯ ಪಾರಿ, ಪನ್ರಿ ಮಲೆಯ ಆವಿ ಮೊದಲಾದವರೆಲ್ಲ ‘ವೇಳ್’ ಮುಖ್ಯಸ್ಥರಾಗಿದ್ದರೆಂದು ತಿಳಿದುಬರುತ್ತದೆ. ಇವರನ್ನು ಶರಣಾಗತರನ್ನಾಗಿಸಿದ ಕುರುಹಾಗಿ ಕೆಲವು ಚೇರ ರಾಜರುಗಳು ಏಳು ಸುತ್ತಿನ ಪದಕವನ್ನು ಎದೆಯಲ್ಲಿ ಧರಿಸುತ್ತಿದ್ದರು ಎಂದು ತಿಳಿದುಬರುತ್ತದೆ.
ಅಶೋಕ ಚರ್ಕವರ್ತಿಯ ಶಾಸನಗಳಲ್ಲಿ ಚೇರ-ಚೋಳ-ಪಾಂಡ್ಯರ ಜೊತೆಗೆ ಸತಿಯಪುತ್ರ ಎಂಬ ಒಂದು ರಾಜ್ಯವನ್ನು ಕುರಿತು ಹೇಳಲಾಗಿದೆ. ಸತಿಯ ಪುತ್ರನೇ ಅದಿಯಮಾನ್ ಎಂಬ ವೇಳ್ ಮುಖ್ಯಸ್ಥ. ಚೇರ-ಚೋಳ – ಪಾಂಡ್ಯರುಗಳು ರಾಜ ಪದವಿಗೇರಿದಾಗಿಂದಲೂ ಅದಿಯಮಾನ್ ಎಂಬಾತ ವೇಳ್ ಮುಖ್ಯಸ್ಥನಾಗಿಯೇ ಮುಂದುವರಿದಿದ್ದ. ತಗರೂರ್ ಅದಿಯಮಾನನ ಕೇಂದ್ರ ಸ್ಥಾನವಾಗಿತ್ತು. ಸೇಲಂ ಜಿಲ್ಲೆಯ ಧರ್ಮಪುರಿಯೇ ತಗರೂರು ಎಂಬ ಅಭಿಪ್ರಾಯವಿದೆ. ಈಗಿನ ಮೈಸೂರಿನ ಒಂದು ಗ್ರಾಮವೇ ತಗರೂರು ಎಂಬ ಇನ್ನೊಂದು ಅಭಿಪ್ರಾಯವೂ ಇದೆ. ಇಂದಿನ ಸೇಲಂ ಜಿಲ್ಲೆಯ ಬಹುತೇಕ ಪ್ರದೇಶಗಳು -ಕಾವೇರಿಯ ಪೂರ್ವ ಭಾಗದಿಂದ ಆರಂಭಿಸಿ ದಕ್ಷಿಣದ ನಾಮಕ್ಕಲ್ ವರೆಗಿನ ಪ್ರದೇಶಗಳು -ಅದಿಯಮಾನ್‌ನ ಅಧಿಕಾರ ವ್ಯಾಪ್ತಿಗೆ ಒಳಪಟ್ಟಿತ್ತು. ಅಲ್ಲಿ ಎರಡು ದೇವಸ್ಥಾನಗಳಲ್ಲಿ ಇಂದಿಗೂ ಅದಿಯಮಾನ್‌ನ ಶಾಸನವಿದೆ.
ಮೞವರ್ ವಂಶದವನಾದ ಅದಿಯಮಾನ್‌ನ ಸಾಹಸಗಳನ್ನು ಕುರಿತು ಕವಯಿತ್ರಿ ಅವ್ವಯ್ಯರ್ ಹಾಡಿ ಹೊಗಳಿದ್ದಾಳೆ. ವಿದೇಶದಿಂದ ಕಬ್ಬನ್ನು ಮೊತ್ತ ಮೊದಲ ಬಾರಿಗೆ ತಮಿಳಗಂ ಪ್ರದೇಶಗಳಿಗೆ ತಂದುದು ಅದಿಯಮಾನ್‌ನ ಪೂರ್ವಜರು ಎಂದು ಕವಯಿತ್ರಿ ಹಾಡುಗಳಲ್ಲಿ ಸೂಚಿಸಿದ್ದಾಳೆ.
ಪಶ್ಚಿಮ ಘಟ್ಟದ ದಕ್ಷಿಣದ ಪೊದಿಯಲ್‌ಮಲೆಯನ್ನು ಮುಖ್ಯ ಕೇಂದ್ರವನ್ನಾಗಿರಿಸಿ ಕೊಂಡು ರಾಜ್ಯವಾಳಿದವರು ‘ಆಯ್‌ವೇಳ್’ರುಗಳು. ಪೊದಿಯಲ್ ಮಲೆಯನ್ನು ಅಗಸ್ತ್ಯಕೂಟ ಎಂದೂ ಕರೆಯಲಾಗುತ್ತದೆ. ತಿರುವನಂತಪುರಂ ಜಿಲ್ಲೆಯ ನೆಯ್ಯರ್ ಆಣೆಕಟ್ಟಿನ ಉತ್ತರ ದಿಕ್ಕಿಗೆ ಅಗಸ್ತ್ಯಕೂಟದ ಕೇಂದ್ರಸ್ಥಾನ. ಅಗಸ್ತ್ಯಮಹರ್ಷಿಯ ಆಸ್ಥಾನ ವೆಂದು ತಿಳಿಯಲಾದ ಇದು ಒಂದು ಪುಣ್ಯ ಕ್ಷೇತ್ರವಾಗಿ ಇಂದು ಪ್ರಸಿದ್ಧವಾಗಿದೆ. ಮಲಯಾಳಿಗರೂ, ತಮಿಳರೂ ವರ್ಷಂಪ್ರತಿ ಭಕ್ತಿಯಿಂದ ಇಲ್ಲಿಗೆ ಭೇಟಿ ನೀಡುತ್ತಾರೆ. ಪ್ರಕೃತಿ ಸೌಂದರ್ಯ ಸಂಪನ್ನವಾದ ಈ  ಭೂಭಾಗ ಅಪರೂಪದ ಔಷಧಿ ಸಸ್ಯಗಳ ನೆಲೆಭೂಮಿಯೂ ಆಗಿದೆ.
ಆನೆಗಳು ಯಥೇಚ್ಛವಾಗಿದ್ದ ನಾಡು ಆಯ್‌ರಾಜ್ಯ. ಇಲ್ಲಿ ನವಿಲುಗಳು, ಮಂಗಗಳು, ಅಳಿಲುಗಳು ಧಾರಾಳವಾಗಿದ್ದವು. ಚೆಂಕೋಟೆಗೆ ಸಮೀಪವಿರುವ ಆಯ್‌ಕ್ಕುಡಿಯೇ ಆಯ್‌ವೇಳರ ಮುಖ್ಯ ನೆಲೆಯಾಗಿತ್ತು. ಆಯ್‌ವೇಳ್‌ದಲ್ಲಿ ಪ್ರಸಿದ್ಧನಾದವ ಆಯ್ ಅಂಡಿದನ್. ಈತ ತೀರಿಕೊಂಡಾಗ ಈತನ ಮಡದಿಯರು ಅವನೊಂದಿಗೆ ಚಿತೆಗೇರಿದರು ಎಂದು ಆತನ ಗುಣಗಾನವನ್ನು ತಮಿಳು ಕೃತಿಗಳು ಮಾಡಿವೆ. ಅವನ ಉತ್ತರಾಧಿಕಾರಿಗಳಾದ ತಿದಿಯ, ಅದಿಯ ಮೊದಲಾದವರ ಕುರಿತು ಸಂಘಂ ಕೃತಿಗಳಲ್ಲಿ ವಿವರಗಳಿವೆ. ಅದಿಯನ ಕಾಲದಲ್ಲಿ ಪಾಂಡ್ಯ ರಾಜ ಪಶುಂಪೂಣ್ ಪಾಂಡ್ಯನು ಆಯುರಾಜ್ಯವನ್ನು ಆಕ್ರಮಿಸಿ ಸ್ವಾಧೀನ ಪಡಿಸಿಕೊಂಡನು.
ಆಯರ್ ವಂಶದ ಮುಖ್ಯಸ್ಥನಾಗಿದ್ದ. ಆಯ್‌ವೇಳ್‌ವ ಪಶುಪಾಲನ ವೃತ್ತಿಯನ್ನು ಅವಲಂಬಿಸಿದವರು ಆಯರ್‌ರು. ಅವರು ರಾಜ ಪದವಿಯನ್ನು ಪಡೆಯುವುದಕ್ಕೆ ಮೊದಲೇ ಅವರನ್ನು ಪಾಂಡ್ಯರು ಸ್ವಾಧೀನಕ್ಕೆ ತೆಗೆದುಕೊಂಡರು. ಚೇರ ರಾಜರು ಸಾಮಂತರುಗಳಾಗಿದ್ದ ಆಯ್‌ವೇಳರೂ ಇದ್ದರು. ಆಯ್ ಎಯಿನನ್ ಅಂಥವರಲ್ಲಿ ಒಬ್ಬನಾಗಿದ್ದ.
ಆಯ್‌ವೇಳರಂತೆಯೇ ಒಬ್ಬ ಪ್ರಬಲನಾಗಿದ್ದ ಏಳುಮಲೆಯ ನನ್ನನ್ ಏಳಿಲ್‌ಮಲ (ಎತ್ತರದ ಬೆಟ್ಟ) ಎಂದು ಸಂಘಂ ಕೃತಿಗಳಲ್ಲಿ ಪ್ರತಿಪಾದಿಸಿದೆ. ಇದನ್ನು ನಂತರ ‘ಎಲಿಮಲ’, ಏಳುಮಲ ರಾಜ್ಯ, ಮೂಷಿಕ ರಾಜ್ಯ ಎಂಬಿತ್ಯಾದಿ ಹೆಸರುಗಳಿಂದ ಕರೆಯಲಾಗಿದೆ. ಪುಳಿಮಲ ಮತ್ತು ಕೊಂಕಣಗಳು ಏಳಿಮಲ ರಾಜ್ಯದಲ್ಲಿ ಒಳಗೊಂಡಿದ್ದುವು. ಕೋಳಿಕೋಡಿನಿಂದ ಮಂಗಳೂರಿನವರೆಗಿನ ಪ್ರದೇಶಗಳು ಹಾಗೂ ಅದರ ದಕ್ಷಿಣಕ್ಕಿರುವ ಸಹ್ಯಾದ್ರಿ ಬೆಟ್ಟ ಪ್ರದೇಶಗಳು ಸೇರಿದ ರಾಜ್ಯವಾಗಿತ್ತು ಇದು. ಭಾಷಿಕವಾಗಿ ಇದು ಕನ್ನಡ, ತುಳು ಮತ್ತು ಮಲಯಾಳಂಗಳನ್ನೊಳಗೊಂಡ ಪ್ರದೇಶವಾಗಿರಬೇಕು. ವಯನಾಡು, ಗುಡಲೂರು, ಪ್ರದೇಶಗಳು ಇದರಲ್ಲಿ ಒಳಗೊಂಡಿದ್ದವು. ಪಾೞು ಪಟ್ಟಣವೇ ಏಳು ಮಲೆಯ ರಾಜನಾದ ನನ್ನನ ರಾಜಧಾನಿಯಾಗಿತ್ತು. ನನ್ನನ ಬಗೆಗೆ ಸಂಘಂ ಕೃತಿಗಳಲ್ಲಿ ವರ್ಣಿಸಲಾಗಿದೆ. ತಮಿಳು, ಕನ್ನಡ ಭಾಷೆಗಳನ್ನು ಮಾತನಾಡುವ ಪ್ರದೇಶಗಳನ್ನು ಒಳಗೊಂಡಿರುವ ಏಳಿಮಲೆ ರಾಜ್ಯವು ಭಾಷಿಕವಾಗಿ ಸಮ್ಮಿಶ್ರ ರಾಜ್ಯವೇ ಆಗಿತ್ತು. ಅಲ್ಲದೆ ಏಳಿಮಲೆ ರಾಜ್ಯವು ಕನ್ನಡನಾಡಿಗೂ ತಮಿಳುನಾಡಿಗೂ ಸಂಬಂಧ ಕಲ್ಪಿಸುವ ಒಂದು ಪ್ರಮುಖ ಕೊಂಡಿಯಾಗಿತ್ತು.
ಏಳಿಮಲೆಯನ್ನು ಆಳುತ್ತಿದ್ದ ನನ್ನನ್ ಒಬ್ಬ ವೀರನಾದ ರಾಜನಾಗಿದ್ದ. ಪೞಯನ್, ಪಿಂಡನ್ ಮೊದಲಾದ ಕುಲ ಮುಖ್ಯಸ್ಥರನ್ನು ಸೋಲಿಸಿ ನನ್ನನ್ ತನ್ನ ಅಧಿಕಾರ ವ್ಯಾಪ್ತಿಯನ್ನು ವಿಸ್ತರಿಸಿಕೊಂಡ. ನನ್ನನ ಅತ್ಯಂತ ದೊಡ್ಡ ವಿಜಯ ಪಾೞಿ ಯುದ್ಧವಾಗಿತ್ತು. ನನ್ನನ ಸೇನಾನಾಯಕನಾದ ಮಿಞಾಲಿಯು ಚೇರನ ಸಾಮಂತನಾದ ಅಯ್‌ಎಯ್‌ನನ್ನು ಸೋಲಿಸಿ ಕೊಂದುದು ಈ ಯುದ್ದದಲ್ಲಿ. ಇದು ಏಳಿಮಲೆ ರಾಜ್ಯದ ಅವನತಿಗೂ, ನನ್ನನ ಅಂತ್ಯಕ್ಕೂ ದಾರಿ ಮಾಡಿಕೊಟ್ಟಿತು. ಚೇರ ರಾಜನಾದ ನಾರ್‌ಮುಡಿ ಚೇರನ್ ಸ್ವತಹ ಸೇನಾ ನೇತೃತ್ವವನ್ನು ವಹಿಸಿಕೊಂಡು ನನ್ನನನ್ನು ಸೋಲಿಸಿ ಪೂೞಿನಾಡನ್ನು ವಶಪಡಿಸಿಕೊಂಡ.
ವಯನಾಡಿನ ಮಲೆ ಪ್ರದೇಶಗಳು ಸಂಪದ್ಭರಿತವಾಗಿದ್ದವು. ಚಿನ್ನದ ಅದಿರುಗಳನ್ನು ಇಲ್ಲಿಂದ ಅಗೆದು ತೆಗೆಯಲಾಗುತ್ತಿತ್ತು ಎಂದು ಉಲ್ಲೇಖಿಸಲಾಗಿದೆ. ಇದು ವಾಣಿಜ್ಯ ಕ್ಷೇತ್ರದಲ್ಲಿ ಅಭಿವೃದ್ದಿ ಹೊಂದಿದ ರಾಜ್ಯವಾಗಿತ್ತು ಏಳಿಮಲ ಎಂಬುದಕ್ಕೆ ಆ ಪ್ರದೇಶದಲ್ಲಿ ದೊರೆತ ರೋಮನ್ ನಾಣ್ಯಗಳೇ ಸಾಕ್ಷಿಯಾಗಿವೆ. ಕಣ್ಣೂರು, ಮಂಗಳೂರು ಪ್ರದೇಶಗಳಿಂದ ಧಾರಾಳ ರೋಮನ್ ನಾಣ್ಯಗಳು ದೊರೆತಿವೆ. ಗ್ರೀಕರು, ರೋಮನ್ನರೇ ಮೊದಲಾದ ವಿದೇಶಿಯರು ಏಳಿಮಲೆಯ ವ್ಯಾಪಾರ ಸೌಕರ್ಯಗಳನ್ನು ಹೊಗಳಿದ್ದಾರೆ. ಚೇರರು ಅವರನ್ನು ಆಕ್ರಮಿಸಿ ವಶಕ್ಕೆ ತೆಗೆದುಕೊಳ್ಳದೆ ಇರುತ್ತಿದ್ದರೆ ಏಳಿಮಲೆ ರಾಜ್ಯ ದಕ್ಷಿಣ ಭಾರತದ ಒಂದು ಪ್ರಬಲ ರಾಜಕೀಯ ಶಕ್ತಿಯಾಗಿ ಬೆಳೆಯುತ್ತಿತ್ತು ಎಂದು ಇತಿಹಾಸಕಾರರು ಅಭಿಪ್ರಾಯ ಪಟ್ಟಿದ್ದಾರೆ.
ಇನ್ನೊಬ್ಬ ಸುಪ್ರಸಿದ್ಧ ವೇಲ್ ಮುಖ್ಯನಾಗಿದ್ದ ಕೊಲ್ಲಿಮಲೆಯ ಓರಿ. ಇಂದಿನ ಸೇಲಂ ಜಿಲ್ಲೆಗೆ ಸೇರಿದ ಆಟ್ಟೂರ್, ನಾಮಕ್ಕಲ್ ಮೊದಲಾದ ತಾಲೂಕುಗಳಲ್ಲಿ ಕೊಲ್ಲಿಮಲೆ ವ್ಯಾಪಿಸಿದೆ. ಓರಿ ಒಬ್ಬ ಉತ್ತಮ ಬಿಲ್ಲಾಳುವಾಗಿದ್ದ. ಆತ ಮೞವನ್ ಕುಲದ ಮುಖ್ಯಸ್ಥನಾಗಿದ್ದ. ಮೞವರ್, ಮಱವರ್, ಮಲ್ಲರ್. ಏಯಿನರ್, ವೇಡರ್, ವೇಟ್ಟುವರ್, ವಿಲ್ಲಾರ್ ಮೊದಲಾದ ಹೆಸರುಗಳಿಂದ ಗುರುತಿಸುವವರೆಲ್ಲರೂ ಬಿಲ್ಲಾಳುಗಳೇ ಆಗಿದ್ದರು. ಮೞವರ್ ಉತ್ತಮ ಕುದುರೆ ಸವಾರರಾಗಿದ್ದರು. ತಮಿಳಗಂನಲ್ಲಿ ಮೊತ್ತ ಮೊದಲ ಬಾರಿಗೆ ಯುದ್ಧಗಳಲ್ಲಿ  ಕುದುರೆಗಳನ್ನು ಉಪಯೋಗಿಸಿದವರು ಮೞವರು.
ಚೆಂಗುಟ್ಟವನ ಕಾಲದಲ್ಲಿ ಮಲೆಯನಾಡನ್ನು ಆಳುತ್ತಿದ್ದ ಕಾರಿಯ ಸಹಾಯದಿಂದ ಚೇರರು ಓರಿಯನ್ನು ಕೊಂದು ಕೊಲ್ಲಿಯನ್ನು ವಶಪಡಿಸಿಕೊಂಡರು. ಕೊಲ್ಲಿಮಲೆಯು ನಂತರದ ಚೇರ ರಾಜರ ಕಾಲದಲ್ಲಿ ಇನ್ನಷ್ಟು ಖ್ಯಾತಿ ಪಡೆದಿತ್ತು.
ಸೇಲಂ ಜಿಲ್ಲೆಯ ಇನ್ನೊಂದು ಮಲೆಯ ಮುಖ್ಯಸ್ಥನಾಗಿದ್ದ ಕಾರಿ. ತೋಲ್‌ಕಾಪ್ಪಿಯಂನಲ್ಲಿ ಹೇಳಿದ ಮಲೆನಾಡಿನ ಭಾಗಗಳೆಲ್ಲ ಕಾರಿಯ ಮಲಯ ನಾಡಿನ ಭಾಗಗಳೇ ಆಗಿದ್ದವು. ಕಾರಿಯ ಮಲಯ ನಾಡಿನಲ್ಲೂ ಓರಿಯ ಕೊಲ್ಲಿಮಲೆಯಲ್ಲೂ ಸೇರಿದ್ದ ತಿರುಕೋಯಿಲೂರ್ ಕಾರಿಯ ರಾಜಧಾನಿಯಾಗಿತ್ತು. ಸಂಘಂ ಕಾಲದಲ್ಲಿ ಅದಕ್ಕೆ ಕೋವಲೂರ್ ಎಂಬ ಹೆಸರಿತ್ತು. ಓರಿಯಂತೆಯೇ ಕಾರಿಯೂ ಕೂಡ ಒಬ್ಬ ಒಳ್ಳೆಯ ಕುದುರೆ ಸವಾರನೂ, ಮೞವರ್ (ಮಲೆಯರು) ವಂಶದ ಮುಖ್ಯಸ್ಥನೂ ಆಗಿದ್ದ.
ಮಲನಾಡ್ ಸಂಪೂರ್ಣವಾಗಿ ಚೇರರಿಗೆ ಅಧೀನವಾಗುವುದರೊಂದಿಗೆ ಅವರಿಗೆ ಮಲಯಾಳರ್ (ಮಲ+ಆಳರ್=ಮಲೆಯ ಮುಖ್ಯಸ್ಥ) ಎಂಬ ಹೆಸರು ಬಂತು. ಮಲಯಾಳಂ ಎಂಬ ಪದ ಚೇರಂ (ಕೇರಳಂ) ಎಂಬ ಪದದ ಪರ್ಯಾಯ ಪದವಾದುದು ಈ ಕಾರಣದಿಂದ. ಆದರೆ ಸಂಘ ಕಾಲದಲ್ಲಿ ಮತ್ತು ಅದಕ್ಕೆ ಸಮೀಪದ ಕಾಲಘಟ್ಟಗಳಲ್ಲಿ ಇವುಗಳನ್ನು ಪ್ರತ್ಯೇಕವಾಗಿಯೇ ಕಾಣಲಾಗಿದೆ. ರಟ್ಟ ರಾಜನಾದ ತಿರುವಿಕ್ರಮನು ಜೈನ ಮತವನ್ನು ಬಿಟ್ಟು ಶೈವ ಮತವನ್ನು ಸ್ವೀಕರಿಸಿದ ಬಳಿಕ ದಕ್ಷಿಣದ ರಾಜ್ಯಗಳನ್ನು ಸ್ವಾಧೀನಪಡಿಸಿಕೊಳ್ಳಲು ಮುಂದಾದ. ಚೋಳ, ಪಾಂಡ್ಯ, ಕೇರಳ, ಮಲಯಾಳ ರಾಜ್ಯಗಳನ್ನು ಸ್ವಾಧೀನಪಡಿಸಿಕೊಂಡು ಹಿಂತಿರುಗಿ ಬಂದ ಎಂದು ‘ಕೊಂಗುದೇಶದ ರಾಜರುಗಳು’ ಎಂಬ ಪ್ರಾಚೀನ ಕೃತಿಯೊಂದರಲ್ಲಿ ಹೇಳಲಾಗಿದೆ. ಇಲ್ಲಿ ಕೇರಳ ಮತ್ತು ಮಲಯಾಳಗಳನ್ನು ಬೇರೆ ಬೇರೆ ರಾಜ್ಯಗಳಾಗಿ ಗಣಿಸಲಾಗಿದೆ. ಆದರೂ ಕಾಲಕ್ರಮೇಣ ‘ಮಲಯಾಳರ್’ ಎಂಬ ಗೌರವ ಕೇರಳೀಯರ ಸಾಮಾನ್ಯ ಹೆಸರಾಗಿಯೇ ಉಳಿಯಿತು.
ಮತ್ತೊಬ್ಬ ಪ್ರಸಿದ್ಧನಾದ ವೇಳ್ ಎಂದರೆ ಪರಂಬುಮಲೆಯ ಪಾರಿ. ಇಂದಿನ ತೃಶ್ಶೂರ್ ಜಿಲ್ಲೆಯ ಪೂರ್ವ ಗಡಿಯಲ್ಲಿರುವ ಪರಂಬಿಕುಳಂ ಎಂಬ ಪ್ರದೇಶದಲ್ಲಿ ಪಾರಿಯ ಪರಂಬುಮಲ ಇತ್ತು. ಮುನ್ನೂರು ಊರುಗಳಲ್ಲಿ ಪಾರಿಯ ಅಧಿಕಾರ ಸೀಮೆ ವ್ಯಾಪಿಸಿತ್ತು. ಬಿದಿರಕ್ಕಿ, ಹಲಸು, ಬಳ್ಳಿಗೆಣಸು, ಜೇನು, ನವಿಲುಗಳು, ಶ್ರೀಗಂಧದ ವೃಕ್ಷಗಳು ಧಾರಾಳ ವಾಗಿದ್ದ ಪ್ರದೇಶವಿದು. ದಾನಶೂರನೆಂದು ಹೆಸರು ವಾಸಿಯಾದ ಈತನನ್ನು ಚೇರರು ವಧಿಸಿದ್ದರು. ನಸು ಬೆಳದಿಂಗಳ ರಾತ್ರಿಯಲ್ಲಿ ಮಡಿದ ಪಾರಿಯ ಹೆಣ್ಣು ಮಕ್ಕಳು ತಂದೆಯ ಅಗಲಿಕೆಯ ಕುರಿತು, ಕೈ ಬಿಟ್ಟು ಹೋದ ಮಲೆಪ್ರದೇಶಗಳ ಕುರಿತು ನೆನೆಯುತ್ತಾ ಹಾಡುವ ದೃಶ್ಯ ಸಂಘಂ ಸಾಹಿತ್ಯದಲ್ಲಿ ಹೃದಯಸ್ಪರ್ಶಿಯಾಗಿ ದಾಖಲಾಗಿದೆ. ಪಾರಿಯ ಮಕ್ಕಳು ಕಪಿಲರ ಸಂರಕ್ಷಣೆಯಲ್ಲಿದ್ದರು. ಕಪಿಲರು ಅವರನ್ನು ಯೋಗ್ಯ ವರನಿಗೆ ಕೊಡಲು ಊರು ತುಂಬಾ ಅಲೆದಾಡಿದ ಬಗೆಗೆ ಸಂಘಂ ಸಾಹಿತ್ಯದಲ್ಲಿ ವರ್ಣಿಸಲಾಗಿದೆ. ಕಪಿಲರು ಬಳಿಕ ಚೆಲ್‌ವಕ್ಕಡುಂ ಕೋವಾೞಿಯಾತನ್ ಎಂಬ ಚೇರ ರಾಜನ ಆಸ್ಥಾನಿಕರಾಗಿದ್ದರು.
ಇವರಷ್ಟೇ ಅಲ್ಲದೆ ಮತ್ತೂ ಇತರ ಕೆಲವು ವೇಳರು ಸಂಘಂ ಕಾಲದಲ್ಲಿ ತಮಿಳಗ ದಲ್ಲಿದ್ದರು. ಪನ್ರಿಮಲೆ(ಪೞನಿಮಲ)ಯ ವೇಳ ಆವಿ, ನಾಂಚಿಲ್‌ಮಲೆಯ ವಳ್ಳುವನ್ ಮೊದಲಾದವರನ್ನು ಇಲ್ಲಿ ಹೆಸರಿಸಬಹುದು. ವೇಳ್ ಆವಿಯ ಒಬ್ಬಾಕೆ ಮಗಳನ್ನು ನೆಡುಂ ಚೇರಲಾತನ್ ಮದುವೆಯಾಗಿದ್ದ. ವಂಚಿ ರಾಜಧಾನಿಯಲ್ಲಿ ವೇಳ್ ಆವಿಗೆ ಪ್ರತ್ಯೇಕ ಅರಮನೆಯಿತ್ತೆಂದೂ ಶಿಲಪ್ಪದಿಕಾರಂನಲ್ಲಿ ಹೇಳಿದೆ.
ನಾಂಚಿಲ್ ಮಲೆಯೂ ಅದರ ಕಣಿವೆ ಪ್ರದೇಶದಲ್ಲಿರುವ ನಾಂಚಿನಾಡು (ತೋವಾಳ, ಅಗಸ್ತ್ಯೇಶ್ವರ ತಾಲೂಕುಗಳು) ನಾಂಚಿಲ್ ವಳ್ಳುವನ ಆಡಳಿತಕ್ಕೆ ವಿಧೇಯವಾಗಿತ್ತು. ನಾಂಚಿಲ್ ವಳ್ಳುವನ್‌ನು ಚೇರ ರಾಜನ ಒಬ್ಬ ಸಾಮಂತನಾಗಿದ್ದನು.
ಸಂಘಂ ಕಾಲದ ಚೇರ ರಾಜರುಗಳು
ತಮಿಳಗಂ ಸಂಘಂ ಕಾಲದಲ್ಲಿ ಮೂರು ಮಂದಿ ಪ್ರಬಲ ರಾಜರುಗಳ ಮತ್ತು ಅನೇಕ ವೇಳ ಪ್ರಮುಖರ ಅಧಿಕಾರ ವ್ಯಾಪ್ತಿಯಲ್ಲಿ ಕಳೆದ ನಾಡಾಗಿತ್ತು. ವೇಳ್ ಮುಖ್ಯಸ್ಥರನ್ನು ತಮ್ಮ ನಿಯಂತ್ರಣಕ್ಕೆ ತೆಗೆದುಕೊಳ್ಳಲು ಮೂವೇಂದನರು (ಚೇರ-ಚೋಳ-ಪಾಂಡ್ಯ) ನಿರಂತರ ಶ್ರಮಿಸಿದ್ದರು. ಇದಕ್ಕಾಗಿ ನಡೆದ ಯುದ್ಧಗಳ ಪರಿಣಾಮವಾಗಿಯೇ ಚೇರ, ಚೋಳ, ಪಾಂಡ್ಯರ ರಾಜ್ಯಗಳ ವಿಸ್ತಾರವೂ ಹೆಚ್ಚಿತು. ಕೆಲವೊಮ್ಮೆ ಈ ತ್ರಿಶಕ್ತಿಗಳು ಪರಸ್ಪರ ತಾವೇ ಯುದ್ಧ ಮಾಡಿಕೊಂಡಿದ್ದೂ ಇತ್ತು. ಆದರೂ ಒಂದು ರಾಜ್ಯ ಇನ್ನೊಂದು ರಾಜ್ಯಕ್ಕೆ, ಪೂರ್ಣ ಶರಣಾಗುವ ಪರಿಸ್ಥಿತಿ ಸಂಘಂ ಕಾಲದಲ್ಲಿ ನಿರ್ಮಾಣವಾಗಿರಲಿಲ್ಲ. ಸೋಲುಗಳು ಸಂಭವಿಸಿವೆ. ರಾಜರುಗಳ ಸಾವು ಸಂಭವಿಸಿವೆ. ಆದರೆ ರಾಜ್ಯದ ಸ್ವಾತಂತ್ರ್ಯವನ್ನು ಉಳಿಸುವುದು ಈ ರಾಜಕೀಯ ಶಕ್ತಿಗಳಿಗೆ ಸಾಧ್ಯವಾಗಿದೆ. ಹೊರಗಿನಿಂದ ಆಕ್ರಮಣಗಳು ಈ ಕಾಲಘಟ್ಟದಲ್ಲಿ ಆಗಿರಲಿಲ್ಲ. ಹಾಗಾಗಿ ಈ ಕಾಲಘಟ್ಟದ ರಾಜಕೀಯ ಚರಿತ್ರೆಯೆಂದರೆ ಪರಸ್ಪರ ಯುದ್ಧಗಳ ಚರಿತ್ರೆ ಮಾತ್ರ.
ಉದಿಯನ್ ಚೇರನ್
ಪ್ರಸಿದ್ಧನಾದ ಮೊದಲ ಚೇರ ರಾಜ ಉದಿಯನ್ ಚೇರನ್. ಈತನ ಕಾಲದಲ್ಲಿ ಚೇರರು ರಾಜ ಪದವಿಯನ್ನು ಪಡೆಯುವಂತಾಯಿತು. ಕಳುಮುರ್ ಅಂದರೆ ಇಂದಿನ ಕುಳೂರು ಈತನ ರಾಜಧಾನಿಯಾಗಿದ್ದಿರಬೇಕು. ಉದಿಯನನ ಕಾಲದಲ್ಲಿ ಬಂದರುಗಳು ವಾಣಿಜ್ಯಾಭಿವೃದ್ದಿ ಹೊಂದಿದ್ದವು. ಕ್ರಿ.ಶ. ನಲವತ್ತೈದರಲ್ಲಿ ಹಿಪ್ಪಾಲಸ್ ಎಂಬ ಗ್ರೀಕ್ ನಾವಿಕನು ಮಳೆಯ ಗಾಳಿಯನ್ನು ಕಂಡುಹಿಡಿದ ನಂತರ ವಿದೇಶದ ಜೊತೆಗೆ ಕೇರಳದ ಸಮುದ್ರ ವ್ಯಾಪಾರ ಅಭಿವೃದ್ದಿ ಹೊಂದಿತು. ಹಾಗಾಗಿ ಉದಿಯನ ಆಡಳಿತ, ಕ್ರಿ.ಶ. ಮೊದಲ ಶತಮಾನದಲ್ಲಿಯೇ ಆರಂಭವಾಗಿರಬೇಕು. ಪಾಶ್ಚಾತ್ಯರು ಇಲ್ಲಿಂದ ಕೊಂಡೊಯ್ದ ಮುಖ್ಯ ಉತ್ಪನ್ನ ಕರಿಮೆಣಸು. ಸುಮಾರು ಕ್ರಿ.ಶ. ೨೫೦ರಲ್ಲಿ ಬರೆಯಲಾದ ಪರಿಪ್ಲಸ್‌ನ ಗ್ರಂಥದಲ್ಲಿ ‘ಕೊಟ್ಟನಾರ’ ಎಂಬ ಸ್ಥಳದಿಂದ ಕಾಳುಮೆಣಸು ತರಲಾಗುತ್ತಿತ್ತು ಎಂದು ಹೇಳಲಾಗಿದೆ. ಕುಟ್ಟನಾಡು ಪ್ರದೇಶವನ್ನೆ ಕೊಟ್ಟನಾರ ಎಂದು ಹೇಳಿರಬೇಕು. ಕೊಟ್ಟನಾರ ಅಂದು ಚೇರರ ಅಧೀನ ಪ್ರದೇಶವಾಗಿತ್ತು. ಕ್ರಿಶ್ಚಿಯನ್ನರನ್ನು ಯೆಹೂದ್ಯರನ್ನು ಭಾರತಕ್ಕೆ ಮೊತ್ತ ಮೊದಲ ಬಾರಿಗೆ ಸ್ವಾಗತಿಸಿದ ರಾಜ ಉದಿಯನ್ ಚೇರನಾಗಿರಬೇಕು ಎಂದು ಊಹಿಸಲಾಗಿದೆ. ಕ್ರೈಸ್ತ ಮತ ಪ್ರಚಾರಕ್ಕಾಗಿ ಸೈಂಟ್ ಥಾಮಸ್ ಕ್ರಿ.ಶ. ೫ರಲ್ಲೂ ಜೈರುಸಲೇಮಿನ ಇಗರ್ಜಿಯು ನಾಶವಾದ ಬಳಿಕ ಯೆಹೂದಿಗಳು ಕ್ರಿ.ಶ. ೬೮೦ರಲ್ಲೂ ಕೇರಳಕ್ಕೆ ಬಂದರು. ಕ್ರಿ.ಶ. ಮೊದಲನೆಯ ಶತಮಾನದ ಮಧ್ಯ ಭಾಗದಲ್ಲಿ ಅಧಿಕಾರಕ್ಕೆ ಬಂದ ರಾಜ ಉದಿಯನ್ ಅದುದರಿಂದ ಪಶ್ಚಿಮ ಏಷ್ಯಾದಲ್ಲಿ ಉದಯವಾದ ಎರಡು ಮಹತ್ತರ ಸಂಸ್ಕೃತಿಗಳನ್ನು ಭಾರತಕ್ಕೆ ಸ್ವಾಗತಿಸಿದ ಚರಿತ್ರಾರ್ಹವಾದ ಮತ್ತು ಉತ್ಕೃಷ್ಟವಾದ ಕೆಲಸ ಮಾಡಿದ ಒಬ್ಬ ಇತಿಹಾಸ ಪುರುಷನಾಗಿ ಈತನನ್ನು ಪರಿಗಣಿಸಲಾಗಿದೆ.
ಈತನು ‘ವಾನವರನ್ಬನ್’ ಎಂಬ ಬಿರುದನ್ನು ಇಟ್ಟುಕೊಂಡಿದ್ದನು. ವಾನವರು ಎಂದರೆ ದೇವತೆಗಳು. ಅನ್ಬನ್ ಎಂದರೆ ಪ್ರಿಯನಾದವನು. ದೇವತೆಗಳಿಗೆ ಪ್ರಿಯನಾದವನು ಎಂಬರ್ಥ ದಲ್ಲಿ ಈ ಬಿರುದನ್ನು ಇರಿಸಿಕೊಂಡಿರಬೇಕು. ಚರಿತ್ರೆಯಲ್ಲಿ ಇಂತಹ ಅನೇಕ ಬಿರುದುಗಳನ್ನು ಸ್ವೀಕರಿಸಿದ ಬಗೆಗೆ ತಿಳಿದುಬರುತ್ತದೆ. ಅಶೋಕನು ‘ಪ್ರಿಯದರ್ಶಿ’ ಎಂಬ ಬಿರುದನ್ನು ಸ್ವೀಕರಿಸಿದ ಬಗೆಗೆ ಶಾಸನಗಳಿಂದ ತಿಳಿಯುತ್ತದೆ. ಅಶೋಕನ ಕಾಲದಲ್ಲಿ ಸಿಲೋನ್‌ನಲ್ಲಿ ತಿಸ್ಸ ಎಂಬ ಹೆಸರಿನ ರಾಜನು ಬೌದ್ಧಮತವನ್ನು ಪ್ರಚಾರ ಮಾಡಿದನು. ಈತ ದೇವನಾಂಪಿಯ (ದೇವತೆಗಳಿಗೆ ಪ್ರಿಯನಾದವನು) ಎಂಬ ಬಿರುದನ್ನು ಸ್ವೀಕರಿಸಿದ್ದನು. ಈ ತೆರನ ಬಿರುದನ್ನು ಇರಿಸಿಕೊಂಡವರೆಲ್ಲ ಬೌದ್ಧ ಮತಾನುಯಾಯಿಗಳಾಗಿದ್ದರೆಂದು ಭಾವಿಸಬಹುದು. ಹಾಗಾಗಿ ಉದಿಯನ್ ಚೇರನೂ ಸಹ ಬೌದ್ಧನುಮತಾವಲಂಬಿಯಾಗಿದ್ದಿರ ಬೇಕು. ಆ ಕಾಲದಲ್ಲಿ ಕೇರಳದಲ್ಲಿಯೇ ಬೌದ್ಧ ಮತವು ತನ್ನ ಶಕ್ತಿಯನ್ನು ವರ್ಧಿಸಲಾರಂಭಿಸಿತ್ತು. ಉದಿಯನನ ಬಗೆಗೆ ಇತಿಹಾಸದಲ್ಲಿ ಹೆಚ್ಚಿನ ಉಲ್ಲೇಖಗಳು ದೊರೆಯುತ್ತಿಲ್ಲ. ಆತ ಕ್ರೈಸ್ತ ಮತ್ತು ಯೆಹೂದಿ ಮತದವರನ್ನು ಭಾರತಕ್ಕೆ ಸ್ವಾಗತಿಸಿದ ಎಂಬ ಕಾರಣದಿಂದ ಗಮನಾರ್ಹ ನಾಗಿದ್ದಾನೆ. ಈ ಮತಗಳವರು ಕೇರಳದ ಸಂಸ್ಕೃತಿಯಲ್ಲಿ ಗಮನಾರ್ಹರಾಗಿದ್ದಾರೆ.
ರಳ ಕಥನ : ೨. ಕೇರಳ ಕಥನ : ಪೂರ್ವಪೀಠಿಕೆ
ಉದಿಯನನ ಮಗನಾದ ನೆಡುಂಚೇರಲಾತನ್ ನಂತರ ಅಧಿಕಾರಕ್ಕೆ ಬಂದ. ಸುಮಾರು ಕ್ರಿ.ಶ. ೭೫ರಲ್ಲಿ ಆತ ರಾಜನಾಗಿರಬಹುದು. ಚೇರ ರಾಜ್ಯದ ವಿಸ್ತಾರ, ಪ್ರತಾಪವು ಹೆಚ್ಚಾದುದು ರಾಜನಾದ ನೆಡುಂಚೇರಲಾತನ್‌ನ ಕಾಲದಲ್ಲಿ. ಈತನಿಗೆ ‘ಇಮಯವರನ್ಬನ್’ ಎಂದೂ ಕುಡಕ್ಕೋ ಎಂದೂ ವಿಶಿಷ್ಟ ಹೆಸರುಗಳಿದ್ದವು. ಕುಡನಾಡಿನ ರಾಜನಾಗಿದ್ದುದರಿಂದ ಕುಡಕ್ಕೋ ಎಂದು ಕರೆದಿರಬಹುದು. ಕೋಳಿಕೋಡ್ ವರೆಗಿನ ಪ್ರದೇಶಗಳು ಆರಂಭದಿಂದಲೇ ಚೇರರ ಅಧೀನದಲ್ಲಿತ್ತು. ಅಲ್ಲಿಂದ ಉತ್ತರಕ್ಕೆ ಪೂೞಿನಾಡ್, ಕೊಂಕಣಗಳು ಏಳಿಮಲೆ ರಾಜ್ಯದಲ್ಲಿ ಸೇರಿದ್ದವು. ಅಲ್ಲಿಂದ ಉತ್ತರ ಭಾಗಕ್ಕೆ ಬನವಾಸಿ -ಈಗಿನ ಉತ್ತರ ಕನ್ನಡ ಜಿಲ್ಲೆಯಲ್ಲಿದೆ – ವರೆಗಿನ ಪ್ರದೇಶಗಳು ಕದಂಬರ ಅಧೀನದಲ್ಲಿದ್ದವು. ನೆಡುಂಚೇರಲಾತನ್ ಕದಂಬರನ್ನು ಸೋಲಿಸಿ ಅವರ ರಕ್ಷಣೆಯ ಸಂಕೇತವಾದ ಕದಂಬ ವೃಕ್ಷವನ್ನು ಕಡಿದುರುಳಿಸಿ ಅದರಿಂದ ಯುದ್ಧ ಭೇರಿಯನ್ನು ಮಾಡಿಸಿದಾಗಿ ಸಂಘಂ ಕೃತಿಗಳಲ್ಲಿ ಹೇಳಲಾಗಿದೆ. ಕಡಲುಗಳ್ಳರನ್ನು ನೆಡುಚೇರಲಾತನ್ ನಿಗ್ರಹಿಸಿದನು. ಪ್ಲಿನಿಯ ಕಾಲದಲ್ಲಿ ‘ನಿತ್ರಿಯಾಸಿ’ (ನೇತ್ರಾವತಿ ತೀರದ ಮಂಗಳೂರು ಎಂಬುದು ವಿದ್ವಾಂಸರ ಅಭಿಪ್ರಾಯ. ಎ.ಕೆ. ಗೋಪಾಲಕೃಷ್ಣನ್, ೧೯೯೧: ೧೩೧)ಯ ಕಡಲುಗಳ್ಳರು ಮುಸಿರಿಸ್ಸಿನಲ್ಲಿ ತೊಂದರೆ ಕೊಡುತ್ತಿದ್ದರು. ಎಂದರೆ ಪೆರಿಪ್ಲಸ್‌ನು ಬರೆದ ಕಾಲದಲ್ಲಿ ಅಂದರೆ ಕ್ರಿ.ಶ. ೮೦ ಮುಸಿರಿಸ್ ಸಂಪತ್ಸಮೃದ್ಧವಾಗಿತ್ತು. ಕಡಲುಗಳ್ಳರ ಉಪಟಳದಿಂದ ಮುಸಿರಿಸ್ಸನ್ನು ರಕ್ಷಿಸುವುದು ನೆಡುಂಚೇರಲಾತನಿಗೆ ಸಾಧ್ಯವಾಯಿತು. ನೇತ್ರಾವತಿ ಮುಖದಲ್ಲಿನ ಕಡಲುಗಳ್ಳರನ್ನು, ಕದಂಬರನ್ನು ಸೋಲಿಸಿದ ನೆಡುಂಚೇರಲಾತನ್ ಚೇರ ರಾಜ್ಯದ ಅಧಿಕಾರ ಸೀಮೆಯನ್ನು ಗೋಕರ್ಣದವರೆಗೂ ವಿಸ್ತರಿಸಿದನೆಂದು ತಿಳಿದು ಬರುತ್ತದೆ.
ಕಪ್ಪಕಾಣಿಕೆಗಳನ್ನು ಪಡೆದು ವಿರೋಧಿಗಳನ್ನು ಕ್ಷಮಿಸುತ್ತಿದ್ದುದಲ್ಲದೆ ಅವರನ್ನು ಸಾಮಂತರಾಗಿ ನೆಡುಂಚೇರಲಾತನ್ ಉಳಿಸಿಕೊಂಡಿದ್ದನು. ಈತನ ಕಾಲಕ್ಕೆ ಏಳಿಮಲೆ ರಾಜರು ಹಾಗೂ ಕದಂಬರು ಈತನಿಗೆ ಸಾಮಂತರಾಗಿದ್ದಿರಬೇಕು. ಏಳಿಮಲೆಯ ರಾಜನಾದ ನನ್ನನು ಮುಂದೆ ಚೇರರ ವಿರುದ್ಧ ತಿರುಗಿಬಿದ್ದುದರಿಂದ ನಾರ್ಮುಡಿ ಚೇರನ್ ಆತನನ್ನು ವಧಿಸಿರಬೇಕು.
ನೆಡುಂಚೇರಲಾತನ್ ಯವನರನ್ನು ಸೋಲಿಸಿ ಅವರ ತಲೆಗೆ ತುಪ್ಪ ಎರೆದು ಕೈಗಳನ್ನು ಹಿಂದಕ್ಕೆ ಬಿಗಿದು ಅವರನ್ನು ಅಪಮಾನಿಸಿದನೆಂದು ತಿಳಿದುಬರುತ್ತದೆ. ಇಮಯವರನ್ಬನ್ (ಇಮೆಯವರಂ+ಅನ್ಬನ್=ದೇವತೆಗಳಿಗೆ ಪ್ರಿಯನಾದವನು) ಎಂಬ ಬಿರುದನ್ನು ಸ್ವೀಕರಿಸಿದ್ದ ರಿಂದ ಈತನೂ ಬೌದ್ಧಮತಾನುಯಾಯಿ ಆಗಿದ್ದನೆಂಬುದು ಸ್ಪಷ್ಟ. ಈತನ ಕಾಲದಲ್ಲಿ ಬೌದ್ಧ ಮತವು ಕೇರಳದಲ್ಲಿ ಎಲ್ಲೆಡೆ ವ್ಯಾಪಿಸಿತ್ತು. ಧರ್ಮಶಾಸನ ಎಂಬ ಬೌದ್ಧ ಭಿಕ್ಷು ಈತನ ಕಾಲದಲ್ಲಿ ಕೇರಳವನ್ನು ಸಂದರ್ಶಿಸಿದ್ದ. ಈತನು ಪೆರುಮಾಳನ ಅನುಮತಿ ಪಡೆದು ಒಂದು ಬೌದ್ಧ ಚೈತ್ಯಾಲಯವನ್ನು ಸ್ಥಾಪಿಸಿದನೆಂದು ತಿಳಿದು ಬರುತ್ತದೆ. ಮಣಿಮೇಖಲೈ ಕಾವ್ಯದಲ್ಲಿಯೂ ಈ ವಿಷಯ ಪ್ರಸ್ತಾಪಿಸಲಾಗಿದೆ. ಶ್ರೀಲಂಕಾದ ಕೆಲವು ಧರ್ಮ ಪ್ರಚಾರಕರ ಪ್ರೇರಣೆಯಿಂದ ಹಿಮವತ್ಪರ್ವತದಲ್ಲಿ ಬಿಲ್ಲು ನೆಟ್ಟ ರಾಜನೊಬ್ಬ ತನ್ನ ರಾಜಧಾನಿಯಾದ ವಂಚಿಯಲ್ಲಿ ಬುದ್ಧ ವಿಹಾರವೊಂದನ್ನು ನಿರ್ಮಿಸಿದ್ದಾಗಿ ಹೇಳಲಾಗಿದೆ.
ನೇಡುಂಚೇರಲಾತನ್ ಒಬ್ಬ ಕೊಡುಗೈ ದಾನಿಯಾಗಿದ್ದನು. ಸುಮಾರು ಐವತ್ತೆರೆಡು ವರ್ಷಗಳ ಕಾಲ ಅಂದರೆ ಕ್ರಿ.ಶ. ೭೪ ರಿಂದ ಕ್ರಿ.ಶ. ೧೩೩ರವರೆಗೆ ರಾಜ್ಯಭಾರ ಮಾಡಿದ ನೆಡುಂಚೇರಲಾತನ್‌ನ ಆಡಳಿತಾವಧಿಯು ಚೇರ ರಾಜ್ಯವನ್ನು ಸಂಪತ್ ಸಮೃದ್ಧವನ್ನಾಗಿಸಿತ್ತು. ಈತನ ಬಗೆಗೆ ಸಂಘಂ ಕೃತಿಗಳಲ್ಲಿ ಹಾಡಿ ಹೊಗಳಲಾಗಿದೆ. ಕಡಲಿನಿಂದಲೂ, ಕಾಡು ಗಳಿಂದಲೂ ದೊರೆಯುತ್ತಿದ್ದ ವಸ್ತುಗಳು, ಕೃಷಿ ಉತ್ಪನ್ನಗಳು, ವಿದೇಶಿ ವ್ಯಾಪಾರಗಳೂ ಎಲ್ಲಾ ಕಾಲದಲ್ಲೂ ಕೇರಳದ ಸಂಪತ್ತಿನ ಮೂಲಾಧಾರಗಳಾಗಿದ್ದವು.
ಆ ಕಾಲದಲ್ಲಿಯೇ ಕೇರಳದಲ್ಲಿ ತೆಂಗಿನ ಕೃಷಿ ವ್ಯಾಪಕವಾಗಿತ್ತೆಂದು ಕುಮಟ್ಟೂರ್ ಕಣ್ಣನಾರ್ ಎಂಬ ಕವಿಯ ಹಾಡುಗಳಿಂದ ತಿಳಿದುಬರುತ್ತದೆ. ಪೆರಿಪ್ಲಸ್‌ನ ಬರೆಹಗಳಲ್ಲಿ ವಂಚಿಯ ಕಡಲ ತೀರಗಳಿಂದ ರಫ್ತು ಮಾಡುತ್ತಿದ್ದ ವಸ್ತುಗಳಲ್ಲಿ ತೆಂಗೂ ಇದ್ದುದಾಗಿ ಉಲ್ಲೇಖಿಸಿದ್ದಾನೆ.
ಪಲ್‌ಯಾನೆ ಚೆಲ್‌ಕೆೞು ಕುಟ್ಟವನ್
ಇಮಯವರನ್ಬನ ತಮ್ಮನಾದ ಪಲ್‌ಯಾನೆ ಚೆಲ್‌ಕೆೞುಕುಟ್ಟವನ್ ೨೫ ವರ್ಷ ರಾಜನಾಗಿ ರಾಜ್ಯಭಾರ ಮಾಡಿದ. ನೆಡುಂಚೇರಲಾತನ ದಿಗ್ವಿಜಯದ ಸಂದರ್ಭಗಳಲ್ಲಿ ಆತನ ಬಲಗೈಯಾಗಿ ಕೆಲಸ ನಿರ್ವಹಿಸಿದವನೇ ಈತ. ಪೂೞಿನಾಡ್ ಜಯಸಿದ್ದು ಈತನೇ ಆಗಿರಬೇಕು. ಪಾಲೈ ಗೌತಮನಾರ್ ಎಂಬ ಕವಿ ಈತನನ್ನು ‘ಪೂೞಿಯರ್ ಕೋ’ ಎಂದು ಸಂಬೋಧಿಸಿದ್ದರಿಂದ ಇದು ಸ್ಪಷ್ಟವಾಗುತ್ತದೆ. ಕೊಂಗುನಾಡನ್ನು ಪಲ್‌ಯಾನೆಯೇ ಜಯಿಸಿದ್ದ. ದಕ್ಷಿಣದಲ್ಲಿ ಕಾಕ್ಕನಾಡಿಗೂ ಚೇರ ಸಾಮ್ರಾಜ್ಯವನ್ನು ವಿಸ್ತರಿಸುವಲ್ಲಿ ಪಲ್‌ಯಾನೆಯೇ ನೇತೃತ್ವ ವಹಿಸಿದ್ದ. ಯಾರಿಗೂ ಏರಲು ಸಾಧ್ಯವಾಗದ ರೀತಿಯಲ್ಲಿರುವ ಕಡಿದಾದ ಆಯಿರಮಲೆಗೆ ಈತ ಅಧಿಪತಿಯಾಗಿದ್ದ ಎಂದು ಹೇಳಲಾಗಿದೆ. ಇಡುಕ್ಕಿ, ಕೊಲ್ಲಂ ಜಿಲ್ಲೆಗಳ ಪೂರ್ವ ದಿಕ್ಕಿನಲ್ಲಿರುವ ಯಾವುದಾದರೂ ಬೆಟ್ಟ ಪ್ರದೇಶವಾಗಿರಬೇಕು ಈ ಆಯಿರಮಲೆ.
ಪಲ್‌ಯಾನೆಯ ರಾಜಧಾನಿಯು ಸಮುದ್ರದ ಅಲೆಗಳು ಅಪ್ಪಳಿಸುತ್ತಿರುವ ಪೆರಿಯಾರಿಗೆ ಸಮೀಪದಲ್ಲಿತ್ತು ಎಂದಿರುವುದರಿಂದ ವಂಚಿಯನ್ನೇ ಸೂಚಿಸುತ್ತಿದ್ದಿರಬೇಕು ಎಂದು ಖಚಿತ ಪಡಿಸಿಕೊಳ್ಳಬಹುದು.
ಪಲ್‌ಯಾನೆ ಒಬ್ಬಾತ ಬ್ರಾಹ್ಮಣ ಮತಾನುಯಾಯಿಯಾಗಿದ್ದನು. ಈತನು ಯಾಗಗಳನ್ನು ಮಾಡಿದ ಬ್ರಾಹ್ಮಣರಿಗೆ ದಾನಗಳನ್ನು ಕೊಟ್ಟಿದ್ದನು. ಕವಿ ಗೌತಮನಾರ್‌ನೇ ಪಲ್‌ಯಾನ್‌ಗಾಗಿ ಹತ್ತು ಯಾಗಗಳನ್ನು ನಡೆಸಿದ್ದಾಗಿ ಹೇಳಿಕೊಂಡಿದ್ದಾನೆ. ಹತ್ತನೇ ಯಾಗದ ಕೊನೆಯ ಹೊತ್ತಿಗೆ ಪಲ್‌ಯಾನೆ ಸ್ವರ್ಗಾರೋಹಣ ಮಾಡಿದ್ದಾಗಿ ವರ್ಣಿಸಿದ್ದಾನೆ.
ಇಪ್ಪತೈದು ವರ್ಷದ ರಾಜ್ಯಭಾರದ ನಂತರ ತನ್ನ ಅಣ್ಣನ ಮಕ್ಕಳಿಗೆ ರಾಜ್ಯಾಧಿಕಾರವನ್ನು ವಹಿಸಿಕೊಟ್ಟಿದ್ದಿರಬೇಕು. ಪಲ್‌ಯಾನ್ ರಾಜ್ಯಭಾರ ಮಾಡಿದ ಕಾಲ ಕ್ರಿ.ಶ. ಎರಡನೆಯ ಶತಮಾನದ ಆರಂಭ ಕಾಲ. ಇದು ಚೇರರ ಪ್ರತಾಪದ ಕಾಲವಾಗಿತ್ತು. ಈತನ ಜೀವಿತದ ಬಹುಭಾಗವು ಯುವರಾಜನಾಗಿಯೇ ಕಾರ್ಯ ನಿರ್ವಹಿಸಿದಂತೆ ತಿಳಿದುಬರುತ್ತದೆ.
ನೆಡುಂಚೇರಲಾತನ್ ತೀರಿಕೊಂಡು ಪಲ್‌ಯಾನೆಯು ಅಧಿಕಾರವನ್ನು ಬಿಟ್ಟುಕೊಟ್ಟ ನಂತರ ಚೇರರು ವಿಶಾಲವಾದ ಸಾಮ್ರಾಜ್ಯವೊಂದರ ಅಧಿಪತಿಗಳಾದರು. ನೆಡುಂಚೇರಲಾತನ ಮೂವರು ಮಕ್ಕಳೂ ರಾಜರಾದರು. ನೆಡುಂಚೇರಲಾತನಿಗೆ ಪದುಮನ್ ದೇವಿ (ಪದ್ಮಿನಿ ದೇವಿ)ಯಲ್ಲಿ ಜನಿಸಿದ ನೇರ್‌ಮುಡಿ ಚೇರನ್, ಆಟ್ಟಕೊಟ್ಟು ಪಾಟ್ಟ್‌ಚೇರಲಾತನ್ ಮತ್ತು ಚೋಳ ರಾಜಕುಮಾರಿಯಲ್ಲಿ ಜನಿಸಿದ ಚೆಂಗುಟ್ಟವನ್ ಇವರೇ ಆ ಮೂವರು ಮಕ್ಕಳು. ನಾರ್‌ಮುಡಿ ಚೇರನ್ ರಾಜನಾಗಿದ್ದಾಗ ಚೆಂಗುಟ್ಟವನ್ ಯುವರಾಜನಾಗಿದ್ದ. ನಾರ್‌ಮುಡಿ ಚೇರನ್‌ನ ಮರಣಾನಂತರ ಚೆಂಗುಟ್ಟವನ್ನು ಅಧಿಕಾರಕ್ಕೆ ಬಂದು ಆಟ್ಟಕೊಟ್ಟು ಪಾಟ್ಟನ್ ಚೇರನು ಯುವರಾಜನಾದ.
ಇವರಿಗೆ ಹೊರತಾಗಿ ಅಮರಾವತಿ ನದೀ ತೀರದಲ್ಲಿರುವ ಕರುವೂರನ್ನು ಕೇಂದ್ರೀಕರಿಸಿ ಕೊಂಡು ಚೇರರ ಒಂದು ಯುವರಾಜ ಶಾಖೆ ಇದೇ ವೇಳೆಗೆ ರಾಜ್ಯವಾಳತೊಡಗಿತ್ತು. ನೆಡುಂಚೇರಲಾತನ್ ಮತ್ತು ಪಲ್‌ಯಾನೆಯ ಆಡಳಿತಾವಧಿಯಲ್ಲಿ ಸೋತ ಕೊಂಗನಾಡಿನ ವೇಳ್ ಮುಖ್ಯರು ಕಪ್ಪ ಕಾಣಿಕೆಗಳನ್ನು ನೀಡಿ ಚೇರರ ಸಾಮಂತರಾಗಿ ಮುಂದುವರಿದಿರಬೇಕು. ನೆಡುಚೇರಲಾತನ್ ತೀರಿಕೊಂಡು ಹಾಗೂ ಚೇರಲಾತನ್ ಅಧಿಕಾರ ತ್ಯಜಿಸಲು ಇದೇ ವೇಳ್ ಮುಖ್ಯರು ಚೇರ ಅಧಿಪತ್ಯವನ್ನು ಪ್ರಶ್ನಿಸಿರಬೇಕು. ಆಗ ಕರುವೂರಿನಲ್ಲಿ ಒಂದು ಯುವರಾಜ ಶಾಖೆಯನ್ನು ನೇಮಿಸಿರಬೇಕು. ಅದೂ ಪಲ್‌ಯಾನೆಯ ಮಗನನ್ನೇ ನೇಮಿಸಿರಬಹುದು.
ಪಲ್‌ಯಾನೆಯು ಅಧಿಕಾರ ಬಿಟ್ಟುಕೊಡಲು ಪೂೞಿನಾಡಿನ ಹೊಸ ವೇಳ್ ಮುಖ್ಯನಾದ ನನ್ನನ್ ಚೇರಾಧಿಪತ್ಯವನ್ನು ವಿರೋಧಿಸಿದ. ನಾರ್‌ಮುಡಿ ಚೇರ ನನ್ನನನ್ನು ನಿಯಂತ್ರಿಸುವಲ್ಲಿ ಶಕ್ತನಾದ.
ಕಳೆಂಕಾಯ್ ಕಣ್ಣಿನಾರ್ ಮುಡಿಚೇರನ್ ಎಂದು ಈತನನ್ನು ಕರೆಯಲಾಗುತಿತ್ತು. ಈತ ಬಗನಿ(ಕಳೆಂ)ಮರದ ನಾರುಗಳಿಂದ ಮಾಡಿದ ಕಿರೀಟವನ್ನು ಅದರ ಕಾಯಿಗಳಿಂದ ಮಾಡಿದ ಸರಗಳನ್ನು ಧರಿಸಿಕೊಂಡಿದ್ದನು. ಹಾಗಾಗಿ ಈತನಿಗೆ ಆ ಹೆಸರು ಬಂದಿತ್ತು. ಈತನು ಜೈನಮತಾನುಯಾಯಿಯೋ, ಬೌದ್ಧ ಮತಾನುಯಾಯಿಯೋ ಆಗಿದ್ದಿರಬೇಕು. ಆದರೆ ಬ್ರಾಹ್ಮಣರ ಬಗೆಗೆ ಅಪಾರವಾದ ಗೌರವವನ್ನು ತೋರಿಸುತ್ತಿದ್ದ. ಈತನ ಕಾಲದಲ್ಲಿ ವಿಷ್ಣು ದೇವಾಲಯಗಳಲ್ಲಿ ‘ಆರಾಟ್ಟ್’ (ಅವಭ್ನತ ಸ್ನಾನ) ಉತ್ಸವಗಳು ನಡೆಯುತ್ತಿದ್ದುದಾಗಿ ತಿಳಿದು ಬರುತ್ತದೆ. ಅನೇಕ ಕವಿಗಳಿಗೂ ಪ್ರೋತ್ಸಾಹ ನೀಡಿದ್ದನು. ಈತ ಸುಮಾರು ಇಪ್ಪತ್ತು ವರ್ಷಗಳ ಕಾಲ ರಾಜ್ಯಭಾರ ಮಾಡಿದ್ದ.
ನಾರ್‌ಮುಡಿ ಚೇರನ್‌ನ ಮರಣಾನಂತರ ಮೂವತ್ತು ವರ್ಷಗಳ ಕಾಲ ರಾಜ್ಯಭಾರ ಮಾಡಿದವ ಚೆಂಗುಟ್ಟವನ್. ವಂಚಿ ಈತನ ರಾಜಧಾನಿಯಾಗಿತ್ತು. ವೇಲ್‌ಕೆೞುಕುಟ್ಟವನ್ ಎಂದು ವಿಶ್ಲೇಷಿಸಲಾದ ಚೆಂಗುಟ್ಟವನ್ ಸುಮಾರು ೫೫ ವರ್ಷಗಳ ಕಾಲ ರಾಜ್ಯವಾಳಿದ. ಕಡಲುಗಳ್ಳರನ್ನು ನಿಗ್ರಹಿಸಿ ಅರಬ್ಬಿ ಸಮುದ್ರವನ್ನು ಸಾರಿಗೆ ಸಂಚಾರಕ್ಕೆ ಸುಗಮ ಮಾಡಿ ಕೊಟ್ಟುದು ಈತನ ಪ್ರಮುಖ ಸಾಧನೆಗಳಲ್ಲೊಂದು. ಚೆಂಗುಟ್ಟವನ್‌ಗೆ ಸಮಾನನಾದ ಮತ್ತು ಸಮರ್ಥನಾದ ನಾವಿಕ ಇರಲಿಲ್ಲ ಎಂದು ಒಂದು ಶತಮಾನದ ನಂತರ ಜೀವಿಸಿದ ನಪ್ಪಚಲೈಯಾರ್ ಎಂಬ ಕವಿ ಹೇಳಿದ್ದಾನೆ. ಚೆಂಗುಟ್ಟವನ ನಾವಿಕ ಜೀವನದ ಬಗೆಗೆ ಅನೇಕ ಸಂಘಂ ಕೃತಿಗಳಲ್ಲಿ ವರ್ಣನೆಗಳಿವೆ. ಅರಬ್ಬಿ ಸಮುದ್ರದ ಮೂಲಕ ಉತ್ತರದಿಂದ ದಕ್ಷಿಣಕ್ಕೆ ಬರುವ ಹಡಗುಗಳಿಗೆ ಬಸಾಂತಿಯನ್ ಎಂಬ ಗ್ರೀಕ್ ಕಾಲನಿ ಕಳೆದರೆ ಕಡಲುಗಳ್ಳರು  ಇರುವ ಅನೇಕ ದ್ವೀಪಗಳನ್ನು ದಾಟಿ ಬರಬೇಕಾಗಿತ್ತು ಎಂದು ಪೆರಿಪ್ಲಸ್ ಹೇಳಿದ್ದಾನೆ. ಈತ ಕಡಲುಗಳ್ಳರ ವಿರುದ್ಧದ ವಿಜಯದ ಮೂಲಕವೇ ಕೇರಳದ ವ್ಯಾಪಾರಾಭಿವೃದ್ದಿಗೆ ಸುಗಮ ಹಾದಿ ನಿರ್ಮಿಸಿದ. ನೆಡುಂಚೇರಲಾತನ್ ಮತ್ತು ಚೆಂಗುಟ್ಟವನ್ ಕಡಲುಗಳ್ಳರನ್ನು ಸದೆ ಬಡೆದು ಕೇರಳ ಮತ್ತು ವಿದೇಶ ರಾಜ್ಯಗಳೊಡನೆ ಸಮುದ್ರ ವ್ಯಾಪಾರವನ್ನು ಉಚ್ಛ್ರಾಯ ಸ್ಥಿತಿಗೆ ಕೊಂಡೊಯ್ಯಲು ಕಾರಣರಾದರು.
ಸಾಹಸಿಯಾದ ಒಬ್ಬ ನಾವಿಕನಂತೆಯೇ ಚೆಂಗುಟ್ಟವನ್ ಒಬ್ಬ ಉತ್ತಮ ಬಿಲ್ಗಾರನೂ ಆಗಿದ್ದ. ವೇಳ್‌ಮುಖ್ಯರ ಹಾಗೂ ಚೋಳರ ನೆರವಿನಿಂದ ಮೆರೆಯುತ್ತಿದ್ದ ಲೋಕ್ಕೂರ್ ರಾಜನಾದ ಪೞಯನನ್ನು ಚೆಂಗುಟ್ಟವನ್ ಸೋಲಿಸಿದ. ಏಳು ಮಂದಿ ರಾಜರುಗಳ ಕಿರೀಟಗಳಿಂದ ತೆಗೆದ ಚಿನ್ನದಿಂದ ಪದಕವನ್ನು ನಿರ್ಮಿಸಿ ಚೆಂಗುಟ್ಟವನ್ ಧರಿಸಿಕೊಂಡಿದ್ದನೆಂದು ತಮಿಳು ಕಾವ್ಯಗಳು ಈತನನ್ನು ಹೊಗಳಿವೆ. ಸಂಘಂ ಸಾಹಿತ್ಯದಲ್ಲಿ ನೆಡುಂಚೇರಲಾತನ್, ಕರಿಕಾಲನ್, ನೆಡುಂಚೆಳಿಯನ್ ಹೀಗೆ ಕೆಲವೇ ಮಂದಿ ಅಪೂರ್ವರಿಗೆ ಮಾತ್ರ ದೊರೆತ ಹೊಗಳಿಕೆಗೆ ಚೆಂಗುಟ್ಟವನ್ ಸಹ ಪಾತ್ರನಾಗಿದ್ದಾನೆ. ತನ್ನ ಕುಲದ ಲಾಂಛನವಾದ ಬಿಲ್ಲನ್ನು ಹಿಮಾಲಯದಲ್ಲಿ ನೆಟ್ಟುದಾಗಿ ಈತನನ್ನು ವಿಶಿಷ್ಟವಾಗಿ ತಮಿಳು ಕೃತಿಗಳು ಉಲ್ಲೇಖಿಸಿವೆ.
ಕಣ್ಣಗಿಯ ಕತೆಯ ಮೂಲಕ ಚೆಂಗುಟ್ಟವನ್‌ನ ಕೀರ್ತಿ ಉಳಿದು ಬಂದಿದೆ. ತಮಿಳು ಸಾಹಿತ್ಯದ ಅನಶ್ವರ ಕೃತಿಯಾದ ಶಿಲಪ್ಪದಿಕಾರಂಗೆ ಆ ಕತೆಯೇ ಆಧಾರವಾಗಿದೆ. ಚೋಳ ದೇಶದವನಾದ ವಣಿಕ ಶ್ರೇಷ್ಠ ಕೋವಲನ್ ಪತಿವ್ರತೆಯಾದ ಕಣ್ಣಗಿಯನ್ನು ತೊರೆದು ಮಾಧವಿ ಎಂಬ ನರ್ತಕಿಯೊಡನೆ ಪ್ರೇಮ ವ್ಯವಹಾರದಲ್ಲಿ ತೊಡಗಿ ತನ್ನೆಲ್ಲ ಸಂಪತ್ತನ್ನು ಕಳೆದುಕೊಳ್ಳುತ್ತಾನೆ. ಬಳಿಕ ಮರಳಿ ಕಣ್ಣಗಿಯ ಬಳಿಗೆ ಬಂದು ಆಕೆಯೊಡನೆ ಪಾಂಡ್ಯ ರಾಜಧಾನಿಯಾದ ಮದುರೈಗೆ ಹೋಗುವನು. ಅಲ್ಲಿ ಆಕೆಯ ಕಾಲಿನ ಕಡಗವನ್ನು ಮಾರಾಟ ಮಾಡಲು ಯತ್ನಿಸಿದಾಗ ರಾಜಭಟರು ಆತನನ್ನು ಕಳ್ಳನೆಂದು ಬಂಧಿಸಿ ವಧಾ ಶಿಕ್ಷೆಗೆ ಗುರಿ ಮಾಡುತ್ತಾರೆ. ಪತಿವ್ರತಾ ಶಿರೋಮಣಿಯಾದ ಕಣ್ಣಗಿಯ ಶಾಪಕ್ಕೆ ತುತ್ತಾಗಿ ಮದುರೈ ಸಂಪೂರ್ಣ ಸುಟ್ಟು ಭಸ್ಮವಾಗುತ್ತದೆ. ಅಲ್ಲಿಂದ ಅಭಯವನ್ನರಸಿ ಚೇರ ನಾಡಿಗೆ ಬಂದ ಕಣ್ಣಗಿಗೆ ಸ್ಮಾರಕ ನಿರ್ಮಿಸಲು ಚೆಂಗುಟ್ಟವನ್ ಉತ್ತರ ಭಾರತದಿಂದ ಶಿಲೆಯೊಂದನ್ನು ಆಯ್ಕೆ ಮಾಡುತ್ತಾನೆ. ಗಂಗಾ ಸ್ನಾನವನ್ನು ಮಾಡಿ ಮರಳಿ ಬಂದು ಶಿಲೆಯನ್ನು ನೆಡುತ್ತಾನೆ. ಇದುವೇ ಶಿಲಪ್ಪದಿಕಾರಂನ ಕಥಾಬೀಜ. ಇಳಂಗೋ ಅಡಿಗಳು ಈ ವಸ್ತುವನ್ನೇ ಆಧರಿಸಿ ಲೋಕೋತ್ತರವಾದ ಪ್ರಸಿದ್ಧ ಕಾವ್ಯವೊಂದನ್ನು ಬರೆದರು. ಪುಕಾರ್, ಮದುರೈ, ವಂಚಿ ಮೊದಲಾದ ನಗರಗಳ ವಿವರಗಳು ಅಂದಿನ ಜನಜೀವನದ ಸುಂದರ ಚಿತ್ರಗಳು ಈ ಕಾವ್ಯದಲ್ಲಿದೆ. ಆದರೆ ಶಿಲಪ್ಪದಿಕಾರಂನ ರಚನೆಯು ಚೆಂಗುಟ್ಟವನ್‌ನ ನಂತರ ಎರಡೋ, ಮೂರನೆಯದೋ ಶತಮಾನದಲ್ಲಿ ಆದುದರಿಂದ ಅದರಲ್ಲಿ ಪ್ರತಿಪಾದಿತವಾದ ವಿಚಾರಗಳು ಚೆಂಗುಟ್ಟವನ್‌ನ ಕಾಲಘಟ್ಟದವುಗಳಲ್ಲ. ಶಿಲಪ್ಪದಿಕಾರಂವನ್ನು ಬರೆದ ಕರ್ತೃ ಇಳಂಗೋ ಅಡಿಗಳು ಚೆಂಗುಟ್ಟವನ್‌ನ ಸಹೋದರನೆಂದು ಆ ಕಾವ್ಯದಲ್ಲಿಯೇ ಹೇಳಿಕೊಳ್ಳುತ್ತಾರೆ. ಆದರೆ ಶಿಲಪ್ಪದಿಕಾರಂನ ಕಾಲ ನಿರ್ಣಯದೊಂದಿಗೆ ಅದು ತಾಳೆಯಾಗುವುದಿಲ್ಲ. ಈತ ಕೇರಳೀಯನಾದ ಒಬ್ಬ ಕವಿ ಎಂಬುದರಲ್ಲಿ ಮಾತ್ರ ಸಂದೇಹವಿಲ್ಲ. ಪ್ರಸಿದ್ಧರಾದ ವ್ಯಕ್ತಿಗಳ ಮೂಲಕ ಕತೆ ಹೇಳಿಸುವುದು ಮಲಯಾಳಂ  ಪರಂಪರೆಯಲ್ಲಿಯೇ ಇದೆ. ಮಲಯಾಳಂನ ಪ್ರಮುಖ ಕವಿಯಾದ ಎೞುತ್ತಚ್ಚನ್ ಗಿಳಿಗಳ ಮೂಲಕ ಕಾವ್ಯವನ್ನು ಹಾಡಿಸಿದ್ದಾನೆ. ‘ವೀರನಾರಾಯಣನೆ ಕವಿ ಲಿಪಿಕಾರ ಕುವರವ್ಯಾಸ’ ಎಂಬ ಕುಮಾರವ್ಯಾಸನ ಮಾತುಗಳನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಹಾಗೆಯೇ ಚೆಂಗುಟ್ಟವನ್‌ನ ಸಹೋದರನೆಂಬ ಒಬ್ಬ ಯೋಗೀಶ್ವರನನ್ನು ಸಂಕಲ್ಪಿಸಿಕೊಂಡು ಆತನ ಮೂಲಕ ಕತೆ ಹೇಳುವ ಸಂಪ್ರದಾಯ ಶಿಲಪ್ಪದಿಕಾರಂನ ಕರ್ತೃ ಸ್ವೀಕರಿಸಿರಬಹುದು.
 ಚೆಂಗುಟ್ಟವನ್‌ನ ಕಣ್ಣಗಿ ಶಿಲಾಸ್ಮಾರಕ ಉತ್ಸವದಲ್ಲಿ ಸಹಕರಿಸಲು ಅನೇಕ ರಾಜರುಗಳನ್ನು ಆಹ್ವಾನಿಸಿದ್ದನು. ಅವರಲ್ಲಿ ಗಜಬಾಹು ಎಂಬ ಸಿಂಹಳ ರಾಜನೊಬ್ಬ ಭಾಗವಹಿಸಿದ ಬಗೆಗೆ ಪ್ರಸ್ತಾಪಿಸಲಾಗಿದೆ. ಸಿಲೋನ್‌ನ ಪ್ರಾಚೀನ ಇತಿಹಾಸದ ಗ್ರಂಥ ‘ಮಹಾವಂಶ’ದಲ್ಲಿ ಗಜಬಾಹುವಿನ ಆಡಳಿತ ಕಾಲ ಕ್ರಿ.ಶ. ೧೭೧-೧೯೩ ಎಂದು ಹೇಳಿದೆ. ಚೆಂಗುಟ್ಟವನ್‌ನ ಅಧಿಕಾರಾವಧಿಯ ಐವತ್ತನೇ ವರ್ಷದಲ್ಲಿ ಈ ಉತ್ಸವ ನಡೆದಿತ್ತು. ಇದು ಎರಡನೆಯ ಶತಮಾನದ ಕೊನೆಯ ಕಾಲು ಶತಮಾನದಲ್ಲಾಗುತ್ತದೆ. ಹಾಗಾಗಿ ಕಣ್ಣಗಿ ಸ್ಮಾರಕವನ್ನು ನಿರ್ಮಿಸುವ ಉತ್ಸವದಲ್ಲಿ ಗಜಬಾಹು ಭಾಗವಹಿಸಿದ್ದ ಎಂಬುದರಲ್ಲಿ ವಾಸ್ತವಾಂಶವಿದೆ.
ಚೆಂಗುಟ್ಟವನ್‌ನ ಜೀವನದ ಇನ್ನೊಂದು ಪ್ರಮುಖ ಘಟನೆಯೆಂದರೆ ಆತ ಚೋಳರ ಪರಂಪರಾಗತವಾದ ಅಧಿಕಾರದಲ್ಲಿ ಕೈ ಹಾಕಿದುದು. ಚೋಳರೊಡನೆ ನಡೆದ ಯುದ್ಧದಲ್ಲಿ ಕೆಲವು ಚೋಳ ರಾಜರನ್ನು ವಧಿಸಿ ಯಥಾರ್ಥ ಹಕ್ಕುದಾರನಾದ ನಲಂಕಿಳ್ಳಿಯನ್ನು ಅಧಿಕಾರದಲ್ಲಿ ಮುಂದುವರೆಯುವಂತೆ ಮಾಡಿದ.
ಚೆಂಗುಟ್ಟವನ್‌ನ ಕಾಲದಲ್ಲಿ ಬದುಕಿದ್ದನೆಂದು ಶಿಲಪ್ಪದಿಕಾರಂನಲ್ಲಿ ಹೇಳಿದ ಕರಿಕಾಲ ಮತ್ತು ನೆಡುಂಚೆಳಿಯನ್ ಆ ಹೆಸರುಗಳಲ್ಲಿ ಪ್ರಸಿದ್ಧರಾದುದು ಚೋಳ ರಾಜನೋ ಪಾಂಡ್ಯ ರಾಜನೋ ಅಲ್ಲ. ಪೊರುನರಾಟ್ಟುಪ್ಪಡೈಯಲ್ಲೂ ಪಟ್ಟಿನಿಪಾಲೈಯಲ್ಲೂ ಪ್ರಶಂಸೆಗೊಳಗಾದ ರಾಜ ಕರಿಕಾಲನ್. ಆತ ಎರಡನೆಯ ಕರಿಕಾಲನಾಗಿದ್ದಾನೆ. ಹಾಗೆಯೇ ನೆಡುಂಚೆಳಿಯನ್ ಎಂಬ ಹೆಸರಿನಲ್ಲಿ ಪ್ರಸಿದ್ದನಾದ ಪಾಂಡ್ಯ ರಾಜ ತಲೈಯಾಲಂಕಾನಂ ಯುದ್ಧದಲ್ಲಿ ಜಯಿ ಸಿದ್ದನು. ಆತನ ಕಾಲ ಮೂರನೆಯ ಶತಮಾನದ ಉತ್ತರಾರ್ಧ. ಚೆಂಗುಟ್ಟವನ್ ಕಾಲದಲ್ಲಿ ಬದುಕಿದ್ದ ಕರಿಕಾಲನು ನೆಡುಂಚೆಳಿಯನ್ ಚೆಂಗುಟ್ಟವನ್‌ನ ಪ್ರತಾಪದ ಮುಂದೆ ನಿಲ್ಲುವವ ನಾಗಿರಲಿಲ್ಲ.
ಚೆಂಗುಟ್ಟವನ್‌ನ ಬದುಕಿನ ಪ್ರಮುಖ ಘಟನೆಯೆಂದರೆ ಕಣ್ಣಗೀ ಪ್ರತಿಷ್ಠೆ. ಇದು ಆತನ ಧಾರ್ಮಿಕವಾದ ಔದಾರ್ಯವನ್ನು ತೋರಿಸುತ್ತದೆ. ಚೆಂಗುಟ್ಟವನ್ ಒಬ್ಬ ಶಿವಭಕ್ತ ನಾಗಿದ್ದ. ಪತ್ತಿನಿ ಒಬ್ಬಳು ಬೌದ್ಧ ಮತಾನುಯಾಯಿಯಾಗಿದ್ದಳು ಎಂದು ಮಣಿ ಮೇಖಲೈ ಯಲ್ಲಿ ಹೇಳಲಾಗಿದೆ. ಬೌದ್ಧ ಮತಾನುಯಾಯಿಗಳಾದ ರಾಜರುಗಳೇ ಚೆಂಗುಟ್ಟವನ್‌ನ ಆತ್ಮೀಯ ಸ್ನೇಹಿತರಾಗಿದ್ದರು. ಶಾತವಾಹನನಾದ ಯಜ್ಞಶ್ರೀ ಶಾತಕರ್ಣಿಯೂ ಸಿಲೋನಿನ ಗಜಬಾಹುಕಗಾಮಣಿಯೂ ಬೌದ್ಧಮತ ಅನುಯಾಯಿಗಳಾಗಿದ್ದರು. ಪತ್ತಿನಿಯ ಒಂದು ಪ್ರತಿಮೆಯನ್ನು ಗಜಬಾಹು ಸಿಲೋನಿನ ಅನುರಾಧಪುರದಲ್ಲಿ ಪ್ರತಿಷ್ಠಾಪಿಸಿದ್ದ. ಗಜಬಾಹು ಮಹಾಯಾನ ಬೌದ್ಧ ಪಂಥದಲ್ಲಿ ನಂಬಿಕೆಯಿರಿಸಿದ್ದ ಒಬ್ಬ ರಾಜನಾಗಿದ್ದ. ಹೀನಾಯಾನ ಪಂಥದವರನ್ನೆಲ್ಲ ಗಜಬಾಹು ನಂತರದ ದಿನಗಳಲ್ಲಿ ಮಹಾಯಾನದ ಕೇಂದ್ರವಾದ ಅಭಯಗಿರಿ ವಿಹಾರವನ್ನು ಗಜಬಾಹುಕಗಾಮಣಿ ಪ್ರೋತ್ಸಾಹಿಸಿದ್ದು ಮಹಾಯಾನರು ವೀರರ ಆರಾಧನೆಯಲ್ಲಿ ನಂಬಿಕೆಯಿರಿಸಿದವರಾದುದರಿಂದ ಕಣ್ಣಗಿಯ ಹಾಗಿರುವ ಪತಿವ್ರತೆಯರನ್ನು (ಪತ್ತಿನಿದೇವಿ) ಪ್ರತಿಷ್ಠಾಪಿಸಿ ಪೂಜಿಸುವುದರಲ್ಲಿ ಆಶ್ಚರ್ಯ ಪಡಬೇಕಾಗಿಲ್ಲ. ಪತ್ತಿನಿದೇವಿಯ ಕೆಲವು ಅವಶಿಷ್ಟ್ಯಗಳನ್ನು ಗಜಬಾಹು ಸಿಲೋನಿಗೆ ಕೊಂಡು ಹೋದುದಾಗಿ ರಾಜಾವಳಿ ಎಂಬ ಸಂಸ್ಕೃತ ಗ್ರಂಥಗಳಲ್ಲಿ ಹೇಳಲಾಗಿದೆ.
ಚೆಂಗುಟ್ಟವನ್ ಪತ್ತಿನಿದೇವಿಯನ್ನು ಪ್ರತಿಷ್ಠಾಪಿಸಿದಾಗ ಕುರವರು, ಕೊಂಗಳ್‌ಕೋಶರು (ಕೊಂಗುನಾಡಿನ ಕೋಶ ಎಂಬ ಜನವರ್ಗದವರು) ಪತ್ತಿನಿದೇವಿಯ ಬಲಿ ಮೊದಲಾದ ಪೂಜಾವಿಧಿಗಳಲ್ಲಿ ಭಾಗವಹಿಸಿದ್ದಾಗಿ ಹೇಳಲಾಗುತ್ತದೆ. ಪತ್ತಿನಿದೇವಿಯಲ್ಲಿಯೂ ಬೌದ್ಧ ಮತದೊಡನೆಯೂ ಜನರಿಗೆ ಇರುವ ಗೌರವದ ಸಂಕೇತವಾಗಿ ಇದನ್ನು ಪರಿಗಣಿಸಬಹುದು. ಸಿಲೋನ್‌ನ ಸಂಬಂಧದ ಮೂಲಕವೇ ಬೌದ್ಧಮತ ಕೇರಳದಲ್ಲಿಯೂ ಪ್ರಚಾರಕ್ಕೆ ಬಂದಿರಬೇಕು.
ಆಟ್ಟ್ ಕೊಟ್ಟ್ ಪಾಟ್ಟ್ ಚೇರಲಾತನ್
ಚೆಂಗುಟ್ಟವನ್‌ನ ಅಧಿಕಾರಾವಧಿಯಲ್ಲಿ ಆಟ್ಟ್‌ಕೊಟ್ಟ್‌ಪಾಟ್ಟ್ ಚೇರಲಾತನ್ ಯುವ ರಾಜನಾಗಿ ಕಾರ್ಯನಿರ್ವಹಿಸುತ್ತಿದ್ದ. ನರವ (ಮಂಗಳೂರು) ಈ ಯುವರಾಜನ ರಾಜಧಾನಿ ಯಾಗಿತ್ತು. ಚೇರ ಸಾಮ್ರಾಜ್ಯದ ಕೀರ್ತಿ, ಪ್ರತಿಷ್ಠೆಗಳು ಪರಾಕಾಷ್ಠೆಗೆ ತಲುಪಿದ ದಿನಗಳಾಗಿದ್ದವು ಅವು. ಆಟ್ಟ್‌ಕೊಟ್ಟ್‌ಪಾಟ್ಟ್ ಚೇರಲಾತನ್ ಒಬ್ಬ ಕಲಾಪ್ರೇಮಿಯೂ, ಸೌಂದರ್ಯಾ ರಾಧಕನೂ ಆಗಿದ್ದು ನೆಯ್ದಿಲೆಯೆ ಮೊದಲಾದ ಹೂಗಳನ್ನು ಮಾಲೆ ಮಾಡಿ ನೇತು ಹಾಕಿ ಅದರಿಂದ ಹೊರ ಹೊಮ್ಮುವ ನರುಗಂಪನ್ನು ಆಸ್ವಾದಿಸುತ್ತಾ ಸುಂದರಿಯರಾದ ವಿರಾಳಿ ನರ್ತಕಿ ಸ್ತ್ರೀಯರ ಸುಮಧುರ ಗಾಯನಕ್ಕೆ ಮೋಹಕವಾದ ನರ್ತನಕ್ಕೂ ಮೈ ಮರೆತು ಬಹಳ ಹೊತ್ತು ತಲ್ಲೀನನಾಗುತ್ತಿದ್ದನಂತೆ. ವಿರಾಳಿ ಸ್ತ್ರೀಯರೊಂದಿಗೆ ತಾನೂ ಹಾಡಿ, ಕುಣಿದು ನರ್ತಿಸುತ್ತಿದ್ದ ಈತನ ರಸಿಕತೆಯ ಬಗೆಗೆ ಕಲಾವೋಹದ ಬಗೆಗೆ ಸಂಘಂ ಕೃತಿಗಳಲ್ಲಿ ಸಾಕಷ್ಟು ವರ್ಣನೆಗಳು ಬರುತ್ತವೆ. ಮೊಗಲ ಚಕ್ರವರ್ತಿಗಳಲ್ಲಿ ಕಲಾಪ್ರಿಯನಾದ ಷಹಜಹಾನನಿಗಿದ್ದ ಕೀರ್ತಿ ಗೌರವಗಳು ಈತನಿಗಿವೆ.
ಆತನ ಬಗೆಗೆ ವಿರೋಧಿಗಳಲ್ಲಿ ಅಸೂಯೆ ಹುಟ್ಟಿಸುವಷ್ಟು ಸಂಪತ್ತು ಇತ್ತು. ಹಡಗುಗಳಲ್ಲಿ ಬಂದ ರತ್ನಾಭರಣಗಳನ್ನು ಸುರಕ್ಷಿತವಾಗಿಡಲು ಭಂಡಾರಗಳನ್ನು ಆತನ ರಾಜಧಾನಿಯಲ್ಲಿ ನಿರ್ಮಿಸಲಾಗಿತ್ತು. ನಾಡಿನಲ್ಲಿರುವ ಭಿಕ್ಷುಕರನ್ನು ಕರೆತಂದು ಅವರಿಗೆ ತೃಪ್ತಿಯಾಗುವಂತೆ ದಾನ-ಧರ್ಮಗಳನ್ನು ಮಾಡುತ್ತಿದ್ದನು. ಕವಿಯ ಮಾತುಗಳಲ್ಲಿ ಉತ್ಪ್ರೇಕ್ಷೆ ಇರಬಹುದಾದರೂ ಆತನ ಕಾಲದಲ್ಲಿ ಕೇರಳ ಸಂಪತ್ ಸಮೃದ್ದಿಯ ನೆಲೆಯಾಗಿತ್ತು ಎಂಬುದರಲ್ಲಿ ಎರಡು ಮಾತಿಲ್ಲ.
ಕೇರಳದ ಕವಯಿತ್ರಿಯಾದ ಕಾಕ್ಕಪ್ಪಾಡಿನಿಯಾರ್ ನಚ್ಚಳ್ಳಯಾರ್ ಇದ್ದುದು ಆಟ್ಟುಕೊಟ್ಟುಪಾಟ್ಟ್ ಚೇರಲಾತನ್ ರಾಜನ ಆಸ್ಥಾನದಲ್ಲಿ. ರಾಜನನ್ನು ಹೊಗಳಿ ಹಾಡಿ ದುದಕ್ಕಾಗಿ ಪಾರಿತೋಷಕವಾಗಿ ಒಂಬತ್ತು ತೊಲೆ ಹೊನ್ನು, ಹೊನ್ನಿನ ಲಕ್ಷ ನಾಣ್ಯಗಳೂ ಈ ಕವಯಿತ್ರಿಗೆ ಲಭಿಸಿತ್ತು. ಅಷ್ಟೇ ಅಲ್ಲದೆ ಅರಮನೆಯಲ್ಲಿ ವಾಸ ಮಾಡಲು ಈ ತರುಣಿಗೆ ರಾಜ ಅನುಮತಿಯನ್ನು ನೀಡಿದ್ದನು.
ವಾನವರನ್ಬನ್ ಎಂಬ ಬಿರುದನ್ನು ಈತ ಇರಿಸಿಕೊಂಡಿದ್ದನಾದ್ದರಿಂದ ಈತನೂ ಒಬ್ಬ ಬೌದ್ಧಮತಾನುಯಾಯಿಯಾಗಿದ್ದ ಎಂದು ತಿಳಿದು ಬರುತ್ತದೆ.
೩೮ ವರ್ಷಗಳ ಕಾಲ ರಾಜ್ಯವಾಳಿದ ಈ ಚೇರ ರಾಜನು ಚೆಂಗುಟ್ಟವನ್‌ನ ಕಾಲದಲ್ಲಿ ಯುವರಾಜನಾಗಿಯೂ ತದನಂತರ ರಾಜನಾಗಿಯೂ ಕಾರ್ಯ ನಿವರ್ಹಿಸಿದ್ದ. ಎರಡನೆಯ ಶತಮಾನದ ಅಂತ್ಯದಲ್ಲಿ ಆಟ್ಟ್‌ಕೊಟ್ಟಪಾಟ್ಟ್ ಚೇರಲಾತನ್‌ನ ರಾಜ್ಯಭಾರ ಕೊನೆಗೊಂಡಿರ ಬೇಕು.
ಕ್ರಿಸ್ತಶಕದ ಎರಡನೆಯ ಶತಮಾನದ ಪೂರ್ತಿ ಪ್ರತಾಪಶಾಲಿಗಳಾದ ಕಲಾಪ್ರೇಮಿಗಳಾದ ರಾಜರ ಆಡಳಿತದ ಅನುಗ್ರಹದಲ್ಲಿ ಚೇರರಾಜ್ಯ ಸಂಪತ್ಸಮೃದ್ಧವಾಗಿತ್ತು. ಚೇರ ರಾಜ್ಯದ ಸೀಮೆಗಳು ವಿಸ್ತರಿಸಿದ್ದಲ್ಲದೆ ಅಭಿವೃದ್ದಿಯ ಕವಾಟಗಳನ್ನು ತೆರೆದು ಕೊಟ್ಟಿದ್ದ ನೆಡುಂಚೇರಲಾತನ ಆಡಳಿತದಲ್ಲಿಯೇ ಎರಡನೆಯ ಶತಮಾನ ಆರಂಭ ಕಂಡಿತು. ಮುಂದುವರೆದ ಆ ಶತಮಾನದ ರಾಜರುಗಳ ಕಾಲದಲ್ಲಿ ಚೇರ ಸಾಮ್ರಾಜ್ಯದ ಹೆಸರು, ಕೀರ್ತಿಗಳು ಒಟ್ಟಾದವು. ನೆಡುಂಚೇರಲಾತನ್ ಮತ್ತು ಚೆಂಗುಟ್ಟವನ್ ಆ ಶತಮಾನದಲ್ಲಿ ಆಳಿದ ತಮಿಳಗಂನ ಅತ್ಯಂತ ಪ್ರಖ್ಯಾತರಾದ ರಾಜರುಗಳು.
ಚೆಂಗುಟ್ಟವನ್‌ನ ನಂತರ ಬಂದು ವಂಚಿಯನ್ನು ರಾಜಧಾನಿಯನ್ನಾಗಿ ಮಾಡಿ ಆಳಿದ ರಾಜರುಗಳು ಯಾರು ಕೂಡ ಅಷ್ಟು ಪ್ರಸಿದ್ದರಾಗಿರಲಿಲ್ಲ. ಚೇರ ಸಾಮ್ರಾಜ್ಯದ ಗತವೈಭವದ ನೆಲೆಯಲ್ಲಿಯೇ ರಾಜ್ಯದ ಗಡಿಯನ್ನು ಗಟ್ಟಿಗೊಳಿಸಲು ಕೆಲವರಿಗೆ ಸಾಧ್ಯವಾದುದೂ ಇದೆ. ಆದರೂ ಮೂರನೆಯ ಶತಮಾನಕ್ಕೆ ಬಂದರೂ ಆ ಶತಮಾನದ ಪೂರ್ವಾಧರ್ದಲ್ಲಿ ಕರಿಕಾಲ ಚೋಳನು ಉತ್ತರಾರ್ಧದಲ್ಲಿ ನೆಡುಂಚೆಳಿಯನ್ ಪಾಂಡ್ಯನೂ ಅತುಲ ವಿಕ್ರಮಿಗಳಾಗಿ ಪ್ರಕಟ ವಾದರು.
ಚೆಂಗುಟ್ಟವನ್‌ನ ಮಗನಾದ ಕೋತೈ ವಂಚಿಯನ್ನು ರಾಜಧಾನಿಯನ್ನಾಗಿಸಿ ಆಡಳಿತ ನಡೆಸಿದಂತೆ ತೋರುತ್ತದೆ. ಶತ್ರುಗಳಿಗೆ ಜಯಿಸಲಸಾಧ್ಯವಾದ ಒಬ್ಬ ವಿಕ್ರಮಿಯಾಗಿದ್ದ ಕೋತೈ. ಈತ ಕವಿಯೂ ಆಗಿದ್ದ ಎಂಬ ಅಭಿಪ್ರಾಯವಿದ್ದು ಈತನು ರಚಿಸಿದ ಒಂದು ಹಾಡು ಪುರನಾನೂರಿನಲ್ಲಿ ಇದೆ. ಚೇರಮಾನ್ ಇಳಂಕುಟ್ಟವನ್ ಎಂಬ ಒಬ್ಬ ರಾಜನ ಕುರಿತು ಅಗನಾನೂರಿನಲ್ಲಿ ಹೇಳಲಾಗಿದೆ. ಕವಿ ಪಾಲೈ ಹಾಡಿದ ಪೆರುಂಕಡುಕೋ ವಂಚಿಯ ಮತ್ತೊಬ್ಬ ರಾಜನಾಗಿದ್ದ. ಈ ರಾಜನ ಕುರಿತು ಇಳವಾಯಿನಿ ಎಂಬ ಕವಿ ಹಾಡಿದ್ದಾನೆ. ಈತನ ಕಾಲದಲ್ಲಿ ವಂಚಿನಗರವು ಉಚ್ಛ್ರಾಯ ಸ್ಥಿತಿಗೆ ತಲುಪಿತ್ತು. ಈ ರಾಜನೂ ಸಹ ಒಬ್ಬ ಕವಿಯಾಗಿದ್ದ. ಸಂಘಂ ಸಾಹಿತ್ಯದಲ್ಲಿ ಶಾಶ್ವತವಾದ ಒಂದು ಸ್ಥಾನ ಪಾಲೈ ಕವಿ ಹಾಡಿದ ಪೆರುಂಕಡುಕೋವನಿಗಿದೆ.
ನಂತರದಲ್ಲಿ ಮಾವೆಂಕೋ ಎಂಬ ಚೇರ ರಾಜ ರಾಜ್ಯವಾಳಿದ ಬಗೆಗೆ ತಿಳಿಯುತ್ತದೆ. ಚೋಳ-ಪಾಂಡ್ಯ ರಾಜರುಗಳೊಡನೆ ಸ್ನೇಹದಿಂದಿದ್ದ ಒಬ್ಬ ರಾಜನೀತ. ಈತನ ಬಗೆಗೆ ಕವಯಿತ್ರಿ ಅವ್ವಯ್ಯರ್ ಹಾಡಿದ್ದಾಳೆ. ನಂತರದ ಚೇರ ರಾಜ ಚೇರಮಾನ್ ವಂಚ. ಈತ ಉದಾರನಾಗಿದ್ದ ಎಂದು ಸಂಘಂ ಸಾಹಿತ್ಯದಲ್ಲಿ ಹೇಳಲಾಗಿದೆ. ಆದರೆ ಈತನ ಕಾಲದಲ್ಲಿ ಪಾಂಡ್ಯರಾಜ ನೆಡುಂಚೆಳಿಯನ್ ಮುಚಿರಿ (ಮುಸಿರಿಸ್) ಪಟ್ಟಣವನ್ನು ಆಕ್ರಮಿಸಿದನು. ಬಳಿಕ ವಂಚಿ ನಗರವನ್ನು ಚೋಳರು ಆಕ್ರಮಿಸಿಕೊಂಡರು. ಕುಳಮುಟ್ಟತ್ತ್ ತುಂಚಿಯ ಕಿಳ್ಳಿವಳವನ್ ಎಂಬ ಚೋಳ ರಾಜನು ಕೊಂಗುನಾಡು ಹಾಗೂ ಕುಟ್ಟನಾಡನ್ನು ಆಕ್ರಮಿಸಿದಾಗ ವಂಚಿ ನಗರವು ಶರಣಾಯಿತು ಎಂದು ಸಂಘಂ ಕೃತಿಗಳಲ್ಲಿ ಹೇಳಲಾಗಿದೆ. ಹೀಗೆ ಮೂರನೆಯ ಶತಮಾನದ ಉತ್ತರಾರ್ಧದಲ್ಲಿ ವಂಚಿನಗರವನ್ನಾಳಿದ ಚೇರ ರಾಜರುಗಳ ಪರಂಪರೆ ಕೊನೆಗೊಂಡಿತು ಎಂದು ಸಂಘಂ ಕೃತಿಗಳಿಂದ ವ್ಯಕ್ತವಾಗುತ್ತದೆ.
ಪ್ರಾಚೀನ ಸಂಸ್ಕೃತ ಸಾಹಿತ್ಯದಲ್ಲಿರುವ ಉಲ್ಲೇಖಗಳು
ಪ್ರಾಚೀನ ಕಾಲದಿಂದಲೇ ಕೇರಳವು ಇತರ ಭಾಗಗಳಲ್ಲಿರುವ ಜನರ ಗಮನವನ್ನು ಸೆಳೆದಿತ್ತು. ಪ್ರಾಚೀನ ಸಂಸ್ಕೃತ ಗ್ರಂಥಗಳಲ್ಲಿ ಕೇರಳದ ಕುರಿತಾಗಿ ಇರುವ ಪರಾಮರ್ಶೆಗಳೇ ಇದಕ್ಕೆ ನಿದರ್ಶನ. ಕೇರಳದ ಕುರಿತು ಸ್ಪಷ್ಟವಾಗಿ ಹೇಳುವ ಮೊದಲ ಗ್ರಂಥ ಐತರೇಯಾರಣ್ಯಕ. ರಾಮಾಯಣ, ಮಹಾಭಾರತಗಳಲ್ಲೂ ಕೇರಳದ ಕುರಿತು ಉಲ್ಲೇಖಗಳಿವೆ. ಕೇರಳದ ಭೂ ಗರ್ಭಶಾಸ್ತ್ರದ ಬಗೆಗೆ ಕ್ರಿ.ಪೂ. ನಾಲ್ಕನೆಯ ಶತಮಾನದಲ್ಲಿ ಜೀವಿಸಿದ್ದ ಕಾತ್ಯಾಯನ ಮತ್ತು ಕ್ರಿ.ಪೂ. ಎರಡನೆಯ ಶತಮಾನದಲ್ಲಿ ಜೀವಿಸಿದ್ದ ಪತಂಜಲಿ ಇವರಿಗೆ ಅರಿವಿತ್ತು. ಕೌಟಿಲ್ಯನು ಅರ್ಥಶಾಸ್ತ್ರದಲ್ಲಿ ಮುತ್ತುಗಳು ತುಂಬಿದ ಕೇರಳದ ನದಿಗಳ ಕುರಿತು ಸೂಚಿಸಿದ್ದಾನೆ. ಪುರಾಣಗಳಲ್ಲೂ ಕೇರಳದ ಕುರಿತು ಪರಾಮರ್ಶಿಸಲಾಗಿದೆ. ಕಾಳಿದಾಸನ ‘ರಘುವಂಶ’ದಲ್ಲಿ ಕೇರಳದ ಕುರಿತಾದ ವಿವರಣೆ ಕೊಡುವುದರಿಂದ ಕ್ರಿ.ಶ. ನಾಲ್ಕನೆಯ ಶತಮಾನದಲ್ಲಿಯೇ ಉತ್ತರ ಭಾರತೀಯ ಸಾಹಿತಿಗಳಿಗೂ ಕೇರಳದ ಕುರಿತು ತಿಳುವಳಿಕೆ ಇದ್ದಿತು ಎಂದು ಭಾವಿಸ ಬಹುದಾಗಿದೆ.
ವಿದೇಶಿ ಬರಹಗಾರರು
ವಿದೇಶಿ ಬರಹಗಳಲ್ಲಿ ಗ್ರೀಸ್‌ನ ಮತ್ತು ರೋಮ್‌ನ ಪ್ರಾಚೀನ ಗ್ರಂಥಕರ್ತರ ವಿವರಗಳಲ್ಲಿ ಕೇರಳಕ್ಕೆ ಸ್ಥಾನ ಕಲ್ಪಿಸಲಾಗಿದೆ. ಗ್ರೀಕ್ ಪ್ರತೀಹಾರಾ ಮೇಗಸ್ತನೀಸ್ ಚೇರ ರಾಜ್ಯದ ಕುರಿತು ತನ್ನ ‘ಇಂಡಿಕಾ’ ಎಂಬ ಗ್ರಂಥದಲ್ಲಿ ಹೇಳಿದ್ದಾನೆ. ಪ್ಲಿನಿ (ಕ್ರಿ.ಶ. ಮೊದಲನೆಯ ಶತಮಾನ), ಟಾಲೆಮಿ (ಕ್ರಿ.ಶ. ಎರಡನೆಯ ಶತಮಾನ) ಮೊದಲಾದವರು ಕೇರಳವನ್ನು ಕುರಿತು ಹೇಳಿದ ಇತರ ಪ್ರಮುಖ ಬರಹಗಾರರು. ಕೇರಳ ಮತ್ತು ರೋಮ್ ಸಾಮ್ರಾಜ್ಯಗಳ ಪರಸ್ಪರ ವ್ಯಾಪಾರ ಸಂಬಂಧವನ್ನು ಕುರಿತೇ ಅವರೆಲ್ಲ ಹೆಚ್ಚಾಗಿ ಉಲ್ಲೇಖಿಸಿದ್ದಾರೆ. ಮುಸಿರಿಸ್, ತಿರಿಡಿಸ್, ಬರಕ್ಕೆ ಮೊದಲಾದ ಬಂದರುಗಳ ಕುರಿತೂ ಅವರು ಹೇಳಿದ್ದಾರೆ. ಸುಲೈಮಾನ್ (ಒಂಬತ್ತನೆಯ ಶತಮಾನ) ಮಾರ್ಕೊಪೋಲೋ (ಹದಿಮೂರನೆಯ ಶತಮಾನ), ಫ್ರಿಯಾದ್ ಜೊರ್ಡಾನಸ್ (ಹದಿನಾಲ್ಕನೆಯ ಶತಮಾನ) ಇಬನ್‌ಬತೂತ್ (ಹದಿನಾಲ್ಕನೆಯ ಶತಮಾನ) ಮಹ್ವಾನ್ (ಹದಿನೈದನೆಯ ಶತಮಾನ) ನಿಕೋಲೋ ಕೊಂಟಿ (ಹದಿನೈದನೆಯ ಶತಮಾನ) ಅಬ್ದುಲ್ ರಸಾಕ್ (ಹದಿನೈದನೆಯ ಶತಮಾನ) ಮೊದಲಾದ ವಿದೇಶಿ ಪ್ರವಾಸಿಗರ ಬರವಣಿಗೆ ಗಳು ಕೇರಳದ ಜೀವನದ ಕುರಿತು ಮತ್ತು ಕೇರಳದೊಡನೆ ವಿದೇಶಿ ರಾಷ್ಟ್ರಗಳ ವ್ಯಾಪಾರ ಸಂಬಂಧವನ್ನು ಕುರಿತು ಕೆಲವು ಕುತೂಹಲಕರವಾದ ಸಂಗತಿಗಳನ್ನು ತಿಳಿಸುತ್ತವೆ. ವ್ಯಾಪಾರ ಹಾಗೂ ವಾಣಿಜ್ಯ ಕ್ಷೇತ್ರಗಳ ಕೇರಳೀಯರ ಕೊಡುಗೆಗಳನ್ನು ಅವರ ಸಂಸ್ಕೃತಿಯ ಜೊತೆಗೆ ಸಂಬಂಧ ಕಲ್ಪಿಸಿ ನೋಡುವುದು ಔಚಿತ್ಯಪೂರ್ಣವಾಗಬಹುದು. ಕೇರಳ ಸಂಸ್ಕೃತಿಯನ್ನು ವಿದೇಶಿಯರು ಆಕರ್ಷಿಸುವುದಕ್ಕೆ ಪೂರ್ವದಲ್ಲಿ ಕೇರಳದ ಜೊತೆಗೆ ವ್ಯಾಪಾರ ಸಂಬಂಧಗಳನ್ನು ವಿದೇಶಿ ರಾಷ್ಟ್ರಗಳು ಹೊಂದಿದ್ದವು. ಸುಗಂಧ ದ್ರವ್ಯಗಳನಾಡು ಎಂಬ ಕಾರಣಕ್ಕೆ ಕೇರಳವು ವಿದೇಶಿ ರಾಷ್ಟ್ರಗಳನ್ನು ತನ್ನೆಡೆಗೆ ಸೆಳೆದಿತ್ತು. ಕೇರಳವೂ ವಿದೇಶಿ ರಾಷ್ಟ್ರಗಳೊಡನೆ ವ್ಯಾಪಾರ ಸಂಬಂಧವನ್ನು ಕ್ರಿ.ಪೂ. ಸುಮಾರು ಮೂರು ಸಾವಿರದ ವೇಳೆಗೆ ಹೊಂದಿತ್ತು.
ಸುಗಂಧ ವಸ್ತುಗಳ ವ್ಯಾಪಾರ ಆರಂಭ
ಪಶ್ಚಿಮ ಏಷ್ಯಾದ ರಾಜ್ಯಗಳಲ್ಲಿ ಕೇರಳದ ಸುಗಂಧ ವಸ್ತುಗಳಿಗೆ ತುಂಬಾ ಪ್ರಚಾರ ದೊರೆತಿತ್ತು. ಸುಗಂಧ ವಸ್ತುಗಳನ್ನು ಕುರಿತ ವಿವರಗಳು ವೇದ ಗ್ರಂಥಗಳಲ್ಲೂ ಇವೆ. ಅವರಲ್ಲಿ ಪ್ರಮುಖವಾದವುಗಳೆಂದರೆ ಕಾಳುಮೆಣಸು, ಶುಂಠಿ, ಜಾಯಿಕಾಯಿ, ಏಲಕ್ಕಿ, ದಾಲಚೀನಿ ಇತ್ಯಾದಿಗಳು. ಇವುಗಳಲ್ಲಿ ದಾಲಚೀನಿ ಮತ್ತು ಏಲಕ್ಕಿಗೆ ಪ್ರಥಮ ಸ್ಥಾನ. ಮಿಕ್ಕುಳಿದವುಗಳು ನಂತರ ಬಂದವುಗಳು. ಹೊರ ದೇಶಗಳಲ್ಲಿ ಈ ಸುಗಂಧ ವಸ್ತುಗಳು ಆಹಾರ ವಸ್ತುವಾಗಿ, ಔಷಧಿಯಾಗಿ, ಪೂಜಾ ಸಾಮಗ್ರಿಯಾಗಿ ಬಳಕೆಯಾಗುತ್ತಿತ್ತು. ಬಾಬಿಲೋನ್ ನಗರದ ವ್ಯಾಪಾರದಲ್ಲಿ ಸುಗಂಧ ವಸ್ತುಗಳು ಪ್ರಮುಖ ಸ್ಥಾನ ಪಡೆದಿದ್ದವು. ಈ ವಸ್ತುಗಳು ಕೇರಳದಿಂದ ಕಡಲಿನ ಮೂಲಕ ಹಾಗೂ ಕರಾವಳಿಯ ಮೂಲಕವೂ ಬೇರೆ ಬೇರೆ ದೇಶಗಳಿಗೆ ಸರಬರಾಜಾಗುತ್ತಿದ್ದವು. ಬೇಬಿಲೋನಿಯರಿಗೆ, ಅಸ್ಸೀರಿಯಸರಿಗೆ ಅಲ್ಲದೆ ಪ್ರಾಚೀನ ಈಜಿಪ್ಟಿಯನರಿಗೂ ಈ ಸುಗಂಧ ವಸ್ತುಗಳ ಬಗೆಗೆ ಅತಿಯಾದ ಮೋಹವಿತ್ತು. ಈಜಿಪ್ಟಿಯನ್ ರಾಜರ ಮೃತ ಶರೀರಗಳನ್ನು ಕೆಡದಂತೆ ಕಾಪಾಡಲು ದಾಲಚೀನಿಯನ್ನು ಉಪಯೋಗಿಸುತ್ತಿದ್ದರು. ಸುಗಂಧ ದ್ರವ್ಯಗಳ ಹಾಗೂ ತೈಲಗಳ ತಯಾರಿಗೂ ದಾಲಚೀನಿ ಯನ್ನು ಬಳಸಲಾಗುತ್ತಿತ್ತು.
ಇಸ್ರೇಲಿಯನರು
ಕೇರಳದಿಂದ ದಾಲಚೀನಿ ಹಾಗೂ ಇತರ ಸುಗಂಧ ವಸ್ತುಗಳು ಮೊದಲ ಬಾರಿಗೆ ಪಶ್ಚಿಮಕ್ಕೆ ಕೊಂಡೊಯ್ದವರು ಅರಬ್ಬಿಯರು ಮತ್ತು ಫೀನಿಷ್ಯರು. ಇಸ್ರೇಲಿನ ಸೋಲೋಮನ್ ರಾಜ (ಕ್ರಿ.ಪೂ ೧೦೦೦) ಫಿನೀಷ್ಯರ ನೇತೃತ್ವದಲ್ಲಿ ಕಳುಹಿಸಿದ ಹಡುಗುಗಳು ಪೂರ್ವದ ಓಂಫಿರ್ ಎಂಬ ಬಂದರಿನಿಂದ ಚಿನ್ನ ಹಾಗೂ ಸುಗಂಧ ವಸ್ತು ಮೊದಲಾದವುಗಳನ್ನು ಕೊಂಡೊ ಯ್ದುದಾಗಿ ಉಲ್ಲೇಖಗಳು ದೊರೆಯುತ್ತವೆ. ಆ ಓಂಫಿರ್ ಬಂದರು ಕೇರಳದಲ್ಲಿತ್ತೆಂದು ವಿದ್ವಾಂಸರ ಅಭಿಪ್ರಾಯ.
ಅರಬರು
ಸುಗಂಧ ವಸ್ತುಗಳ ವ್ಯಾಪಾರದಲ್ಲಿ ಫಿನಿಷ್ಯನರಿಗಿಂತಲೂ ಮುಂಚೂಣಿಯಲ್ಲಿದ್ದವರು ಅರಬರು. ಸುಗಂಧದ್ರವ್ಯ ವ್ಯಾಪಾರದಿಂದ ಗಳಿಸಿದ ಸಂಪತ್ತು ಅವರ ಸಂಸ್ಕೃತಿಯ ಪ್ರಗತಿಯಲ್ಲಿ ಪ್ರಮುಖ ಪಾತ್ರವಹಿಸಿದೆ. ತುಂಬಾ ಸಮಯದವರೆಗೂ ಅವರೇ ಸುಗಂಧ ದ್ರವ್ಯಗಳ ವ್ಯಾಪಾರದ ಗುತ್ತಿಗೆದಾರರಾಗಿದ್ದರು. ಅವರ ಮೂಲಕವೇ ಅವುಗಳು ಯುರೋಪನ್ನು ಸೇರುತ್ತಿದ್ದವು. ಸುಗಂಧ ದ್ರವ್ಯಗಳ ಬೆಲೆ ಹೆಚ್ಚಿಸುವುದಕ್ಕಾಗಿ ಅವುಗಳನ್ನು ಅವರು ತರುತ್ತಿದ್ದ ಜಾಗವನ್ನು ರಹಸ್ಯವಾಗಿ ಇರಿಸಿಕೊಂಡರು. ಅರೇಬಿಯಾದಲ್ಲೂ ಇಥಿಯೋಪಿಯಾದಲ್ಲೂ ಪರ್ವತ ಪ್ರದೇಶಗಳಲ್ಲಿ ಯಾರಿಗೂ ಹೋಗಲು ಸಾಧ್ಯವಾಗದ ದಟ್ಟಾರಣ್ಯಗಳ ಪ್ರದೇಶ ಗಳಿಂದೆಲ್ಲ ಅವರು ದಾಲಚೀನಿಯನ್ನು ಸಂಗ್ರಹಿಸಿ ತರುತ್ತಿದ್ದರೆಂದು ಹೇಳಿಕೊಳ್ಳುತ್ತಿದ್ದರು. ಶುಂಠಿ ಹಾಗೂ ಏಲಕ್ಕಿ ಅರಬರಿಗೆ ಅತ್ಯಂತ ಪ್ರಿಯನಾದ ಸುಗಂಧ ವಸ್ತುಗಳಾಗಿದ್ದವು. ಕಾಳುಮೆಣಸಿನ ಕುರಿತು ಅವರಿಗೆ ಅಂತಹ ಆಕರ್ಷಣೆ ಇದ್ದಿರಲಿಲ್ಲ.
ರೋಮ್ ಗ್ರೀಕ್ ವ್ಯಾಪಾರ ಸಂಬಂಧ
ಅರಬರ ಮೂಲಕ ಯುರೋಪ್ ತಲುಪಿದ ಕೇರಳದ ಸುಗಂಧ ವಸ್ತುಗಳ ಹಲವು ಉಪಯೋಗಗಳನ್ನು ರೋಮನರು, ಗ್ರೀಕರು ಕಂಡುಕೊಂಡರು. ಅವರು ತಯಾರಿಸುತ್ತಿದ್ದ ಸುಗಂಧ ದ್ರವ್ಯಗಳಲ್ಲಿ ದಾಲಚೀನಿಗೂ, ಏಲಕ್ಕಿಗೂ ಅದ್ವೀತಿಯವಾದ ಸ್ಥಾನವಿತ್ತು. ಮೊದಲನೆಯ ಸೆಲ್ಯುಕಸ್ ರಾಜನು ಅಪೋಲೋ ದೇವತೆಗೆ ಸಮರ್ಪಿಸುತ್ತಿದ್ದ ಪೂಜಾ ವಸ್ತುಗಳಲ್ಲಿ ದಾಲಚೀನಿಯೂ ಸೇರಿತ್ತು. ಗ್ರೀಸಿನ ಮತ್ತು ರೋಮಿನ ಶ್ರೀಮಂತರು ವಿಶೇಷ ಸಮಾರಂಭಗಳಲ್ಲಿ ಕೇರಳದ ಸುಗಂಧ ದ್ರವ್ಯಗಳಿಗೆ ಪ್ರಾಶಸ್ತ್ಯ ಕೊಟ್ಟಿದ್ದರು. ಕರಿಮೆಣಸಿಗೆ ವಿಶೇಷ ಪ್ರಚಾರ ಕೊಟ್ಟವರು ಗ್ರೀಕರು ಹಾಗೂ ರೋಮನ್ನರು. ಕ್ರಿ.ಶ. ಮೊದಲನೆಯ ಶತಮಾನದಲ್ಲಿ ಪ್ಲಿನಿಯು ಕರಿಮೆಣಸು ವ್ಯಾಪಾರದ ಪ್ರಾಮುಖ್ಯವನ್ನು ಸ್ಪಷ್ಟ ಪಡಿಸಿದ್ದಾನೆ. ಪ್ಲಿನಿಗೆ ಕರಿಮೆಣಸು ಪ್ರಿಯವಾಗಿರಲಿಲ್ಲ. ಹಾಗಾಗಿ ಅದರ ಪ್ರಸಿದ್ದಿಯು ಆತನನ್ನು ಅಚ್ಚರಿಗೊಳಿಸಿತು. ಹಿಪ್ಪೊಕ್ರಿಟಸ್ (ಕ್ರಿ.ಪೂ. ೪೬೦-೩೪೦) ಎಂಬ ಗ್ರೀಕ್ ವೈದ್ಯನು ಸುಗಂಧ ವಸ್ತುಗಳ ಔಷಧೀಯ ಗುಣಗಳ ಬಗೆಗೆ ಹೆಚ್ಚು ಒತ್ತು ಕೊಟ್ಟಿದ್ದಾನೆ. ಜ್ವರಕ್ಕೂ ತಲೆನೋವಿಗೂ ಉಪಯೋಗಿಸುವ ಭಾರತೀಯ ಔಷಧಿ ಎಂದು ಕಾಳುಮೆಣಸನ್ನು ಕುರಿತು ವಿವರಿಸಿದ್ದಾನೆ.
ಹಿಪ್ಪಾಲಸ್‌ನು ಮಳೆ ಗಾಳಿಗಳ ಗತಿಯನ್ನು ಕ್ರಿ.ಶ. ೪೫ರಲ್ಲಿ ಕಂಡು ಹಿಡಿಯುವುದರ ಮೂಲಕ ಕೇರಳದ ಮತ್ತು ಪಾಶ್ಚಾತ್ಯ ದೇಶಗಳ ನಡುವಿನ ವ್ಯಾಪಾರ ಸಂಬಂಧ ಹೆಚ್ಚು ಗಟ್ಟಿಗೊಂಡಿತು. ಬಳಿಕ ಈ ಈಜಿಪ್ಟಿಯನರು ರಂಗಕ್ಕೆ ಬಂದರು. ಕಾನ್‌ಸ್ಟಂಟಿಯನ್ ಚಕ್ರವರ್ತಿ (ಕ್ರಿ.ಶ. ನಾಲ್ಕನೆಯ ಶತಮಾನ) ಸ್ಥಾಪಿಸಿದ ಕಾನ್‌ಸ್ಟಂಟಿನೋಪಲ್ ನಗರವು ಸುಗಂಧ ವಸ್ತುಗಳ ಪ್ರಮುಖ ಕೇಂದ್ರವಾಯಿತು. ಚಕ್ರವರ್ತಿ ರೋಮ್‌ನ ಬಿಷಪ್‌ಗೆ ನೀಡಿದ ಕೊಡುಗೆಗಳಲ್ಲಿ ಕಾಳುಮೆಣಸು ಕೂಡಾ ಸೇರಿತ್ತು. ಕ್ರಿ.ಶ. ೫ನೆಯ ಶತಮಾನದ ರಾಜನು ರೋಮನ್ನು ಆಕ್ರಮಿಸಿದಾಗ ನಗರವನ್ನು ನಾಶಮಾಡದಿರಲು ಪ್ರತಿಫಲವಾಗಿ ಮೂರು ಸಾವಿರ ರಾತಲು ಕಾಳುಮೆಣಸನ್ನು ಕೊಟ್ಟಿದ್ದನು. ಕಾಳುಮೆಣಸು ಇಷ್ಟು ಪ್ರಮಾಣದಲ್ಲಿ ಯುರೋಪಿ ನಲ್ಲಿಯೂ ಲಭ್ಯವಾಗುತ್ತಿತ್ತು ಎನ್ನುವುದು ಇಲ್ಲಿ ಮುಖ್ಯವಾಗಿದೆ. ಅಂದು ಚಿನ್ನ ಬೆಳ್ಳಿಗಳಿಗೆ ಇದ್ದ ಬೆಲೆಯೇ ಕರಿಮೆಣಸಿಗೂ ಇತ್ತು ಎಂಬುದು ತಿಳಿಯುತ್ತದೆ. ಆ ಕಾರಣಕ್ಕಾಗಿಯೇ ಇದನ್ನು ಕಪ್ಪು ಚಿನ್ನ (Black Gold) ಎಂದು ಕರೆಯಲಾಗಿದೆ. ಯುರೋಪಿನ ಮಾರುಕಟ್ಟೆ ಗಳಲ್ಲಿ ಜಾಯಿಕಾಯಿಗಳು ಬೇಕಾದಷ್ಟು ಲಭ್ಯವಿದ್ದವು. ವಿಶೇಷವಾಗಿ ಎರಡನೆಯ ಶತಮಾನದ ವೆನೀಸ್‌ನಲ್ಲೂ ಸುಗಂಧ ವಸ್ತುಗಳ ವ್ಯಾಪಾರದಿಂದ ವ್ಯಾಪಾರಿಗಳು ಶ್ರೀಮಂತರಾದರು. ತತ್ಪರಿಣಾಮವಾಗಿ ಯುರೋಪಿನೆಲ್ಲೆಡೆ ವೆನೀಸಿನ ಕೀರ್ತಿ ಹಬ್ಬಿತು.
ಚೀನಾ ಮತ್ತು ಪಶ್ಚಿಮ ಯುರೋಪಿನೊಂದಿಗೆ ವ್ಯಾಪಾರ ಸಂಬಂಧ
ಪ್ರಾಚೀನ ಕಾಲದಿಂದಲೇ ಕೇರಳವು ಚೈನಾದೊಡನೆ ವ್ಯಾಪಾರ ಸಂಬಂಧವನ್ನು ಹೊಂದಿತ್ತು. ಚೈನಾದ ಅನೇಕ ವಸ್ತುಗಳು ಕೇರಳೀಯರ ಬದುಕಿನಲ್ಲಿ ಹಾಸುಹೊಕ್ಕಾಗಿವೆ ಎಂಬುದರಿಂದ ಇದನ್ನು ತಿಳಿಯಬಹುದು. ಅಡುಗೆಯಲ್ಲಿ ಬಳಸುತ್ತಿದ್ದ ಪಾತ್ರೆಗಳು, ಮೀನು ಹಿಡಿಯಲು ಬಳಸುತ್ತಿದ್ದ ಬಲೆಗಳು ಇದನ್ನು ಶ್ರುತಪಡಿಸುತ್ತವೆ. ಚೀನೀ ಭರಣಿ, ಚೀನಿ ಚಟ್ಟಿ, ಚೀನಿ ಬಲೆ ಇತ್ಯಾದಿ ಹೆಸರಿನ ವಸ್ತುಗಳು ಕೇರಳದ ಮನೆಮಾತಾಗಿವೆ. ಕ್ರಿ.ಶ. ೧೨ನೆಯ ಶತಮಾನ ದಲ್ಲಿ ಲಂಡನಿನಲ್ಲಿ ಕಾಳುಮೆಣಸು ವ್ಯಾಪಾರಿಗಳ ಒಂದು ಸಂಘವೇ ಇತ್ತು. ೧೩ನೆಯ ಶತಮಾನದಲ್ಲಿ ಜೀವಿಸಿದ್ದ ಮಾರ್ಕೊಪೊಲೋ ಪ್ರಸಿದ್ಧ ಪ್ರವಾಸಿಯಾಗಿದ್ದ. ಈತ ಚೈನಾ ಮತ್ತು ಪಶ್ಚಿಮ ಏಷ್ಯಾದ ಜೊತೆಗೆ ಭಾರತ ನಡೆಸಿದ ಸುಗಂಧ ದ್ರವ್ಯಗಳ ವ್ಯಾಪಾರದ ಬಗೆಗೆ ವಿವರಿಸಿದ್ದಾನೆ. ಕಾಳುಮೆಣಸು, ಶುಂಠಿ, ದಾಲಚೀನಿ  ಮೊದಲಾದವುಗಳ ಕುರಿತು ಮಾರ್ಕೊಪೊಲೋ ಪ್ರತ್ಯೇಕವಾಗಿ ಹೇಳಿದ್ದಾನೆ. ಹದಿನಾಲ್ಕನೆಯ ಶತಮಾನದಲ್ಲಿ ಇಂಗ್ಲೆಂಡಿ ನಲ್ಲಿ ಸುಗಂಧ ದ್ರವ್ಯಗಳಿಗೆ ತೆರಿಗೆ ವಿಧಿಸಲಾಗುತ್ತಿತ್ತು. ಕ್ರಿ.ಶ. ೧೩೪೫ರಲ್ಲಿ ಕಾಳುಮೆಣಸು ವ್ಯಾಪಾರಿಗಳ ಸಂಘ ಸ್ಥಾಪಿಸಿದವರೂ ಕೂಡಾ ಶ್ರೀಮಂತ ಕಾಳುಮೆಣಸು ವ್ಯಾಪಾರಿಗಳೇ ಆಗಿದ್ದರು. ಆ ಕಾಲದಲ್ಲಿಯೇ ಕಾಳುಮೆಣಸಿಗೂ ದಾಲಚೀನಿಗೂ ಬೆಲೆ ದುಬಾರಿಯಾದುದ ರಿಂದ ಜನಸಾಮಾನ್ಯರಿಗೆ ಅವುಗಳನ್ನು ಖರೀದಿಸುವುದು ಅಸಾಧ್ಯವಾಗಿತ್ತು. ನವೋತ್ಥಾನದ ಕಾಲದ ಸಂದರ್ಭದಲ್ಲಿ ಪಶ್ಚಿಮ ಯುರೋಪಿನ ರಾಷ್ಟ್ರಗಳವರು ಸುಗಂಧ ದ್ರವ್ಯ ವ್ಯಾಪಾರದಲ್ಲಿ ಹೆಚ್ಚಿನ ಆಸಕ್ತಿಯನ್ನು ತೋರಿಸಿದ್ದರು. ಪೋರ್ಚ್‌ಗೀಸರೆ ಇದರಲ್ಲಿ ಮೊದಲಿಗರಾಗಿದ್ದರು. ಹಾಗಾಗಿ ಅವರು ಅರಬರ ವಿರೋಧಿಗಳಾದರು. ಬಳಿಕ ಡಚ್ಚರು,  ಫ್ರೆಂಚರು, ಬ್ರಿಟಿಷರು ರಂಗ ಪ್ರವೇಶಿಸಿದರು. ಕಾಲ ಕ್ರಮೇಣ ಯುರೋಪಿನ ಪ್ರಮುಖ ರಾಷ್ಟ್ರಗಳು ಒಂದೊಂದಾಗಿ ಸುಗಂಧ ದ್ರವ್ಯ ವ್ಯಾಪಾರದಲ್ಲಿ ತೊಡಗಿಸಿಕೊಳ್ಳುವುದರ ಮೂಲಕ ಭಾರತವನ್ನು ತಮ್ಮ ಅಧೀನಕ್ಕೆ ತಂದುಕೊಂಡವು. ಆದರೂ ಬ್ರಿಟಿಷರ ಅಧಿಪತ್ಯದಲ್ಲಿ ಬಳಿಕ ಸ್ವಾತಂತ್ರ್ಯ ಲಭಿಸಿದ ಬಳಿಕವೂ-ಕಾಳುಮೆಣಸು, ಏಲಕ್ಕಿ, ದಾಲಚೀನಿಗಳು ಭಾರತಕ್ಕೆ ಬೇಕಾದಷ್ಟು ವಿದೇಶಿ ವಿನಿಮಯ ವನ್ನು ತಂದು ಕೊಟ್ಟವು.
ವ್ಯಾಪಾರೀ ಮಾರ್ಗಗಳು
ಕೇರಳದೊಂದಿಗೆ ವ್ಯಾಪಾರ ಸಂಬಂಧವನ್ನು ಹೊಂದಿದ್ದ ವಿದೇಶಿಯರು ಯಾವ ಯಾವುದೋ ದಾರಿಗಳನ್ನು ಹುಡುಕುತ್ತಾ ಕಾಲ್ನಡೆಯಲ್ಲಿಯೇ ಬಂದರು ಎಂಬುದು ಕುತೂಹಲಕರವಾದ ಸಂಗತಿ. ಸಿಂಧೂನದಿ ತೀರದ ನಾಗರಿಕತೆಯ ಕಾಲದಲ್ಲಿಯೇ (ಕ್ರಿ.ಪೂ. ೩೦೦೦) ಉತ್ತರ ಭಾರತ ಮತ್ತು ದಕ್ಷಿಣ ಭಾರತ ಪರಸ್ಪರ ಸಂಪರ್ಕ ಹೊಂದಿದ್ದ ಸಾಧ್ಯತೆ ಇತ್ತು. ತೀರ ಪ್ರದೇಶಗಳ ಮೂಲಕ ಇದ್ದ ದಾರಿಗಳ ಮೂಲಕ ಕೇರಳದ ಸುಗಂಧ ವಸ್ತುಗಳು ಉತ್ತರ ಭಾರತದ ಪ್ರದೇಶಗಳಿಗೆ ತಲುಪಿರಬಹುದು. ಸೋಲೋಮನ್ ಚಕ್ರವರ್ತಿಯ ಕಾಲಕ್ಕೂ (ಕ್ರಿ.ಪೂ. ೧೦೦೦) ಬಹಳ ಮೊದಲೇ ಒಮಾನಿನಲ್ಲೂ ಪರ್ಶಿಯನ್ ಹಿನ್ನೀರಿನ ತೀರ ಪ್ರದೇಶಗಳ ಮೂಲಕ ಅರಬರು ಕೇರಳಕ್ಕೆ ಬಂದಿರುವ ಸಾಧ್ಯತೆಯೂ ಇದೆ. ಹಾಗೆ ಬಂದ ಅರಬರು ಕೇರಳದಿಂದ ಮೊದಲ ಬಾರಿಗೆ ದಾಲಚೀನಿಯನ್ನು ಪಶ್ಚಿಮ ಏಷ್ಯಾದ ಪ್ರದೇಶಗಳಿಗೆ ಕೊಂಡೊಯ್ದರು.
ಪ್ರಾಚೀನ ಬಂದರುಗಳು
ಪ್ಲಿನಿ, ಟಾಲೆಮಿ, ಪೆರಿಪ್ಲಸ್ ಮೊದಲಾದವರು ಪ್ರಾಚೀನ ಕೇರಳದ ಬಂದರುಗಳ ಕುರಿತು ಸ್ಪಷ್ಟವಾದ ವಿವರಗಳನ್ನು ನೀಡಿದ್ದಾರೆ. ಆ ಬಂದರುಗಳಲ್ಲಿ ಹಲವು ಇಂದು ನಾಮಾವಶೇಷವಾಗಿವೆ. ಪ್ರಾಚೀನ ಬಂದರುಗಳಲ್ಲಿ ಪ್ರಮುಖವಾದವು ಮುಸಿರಿಸ್ (ಇಂದಿನ ಕೊಡುಙಲ್ಲೂರ್). ಮುಸಿರಿಸ್ ಆ ಕಾಲದಲ್ಲಿ ಭಾರತಕ್ಕಿದ್ದ ಒಂದೇ ಪ್ರವೇಶ ದ್ವಾರವಾಗಿತ್ತು. ಮುಸಿರಿಸ್ ವ್ಯಾಪಾರ ಕೇಂದ್ರ ಎಂಬುದಷ್ಟೇ ಅಲ್ಲದೆ ಅದು ವಿವಿಧ ಸಂಸ್ಕೃತಿಗಳ ಸಂಗಮ ಸ್ಥಾನವೂ ಆಗಿತ್ತು. ಕೇರಳ ಸಂಸ್ಕೃತಿಯ ಬೆಳವಣಿಗೆಗೆ ಕೊಡುಗೆಗಳನ್ನು ನೀಡಿದ ಕ್ರಿಶ್ಚಿಯನ್ನರಿಗೆ, ಯೆಹೂದ್ಯರಿಗೆ, ಮಹಮ್ಮದೀಯರಿಗೆ ಆಶ್ರಯ ನೀಡಿದುದು ಮುಸಿರಿಸ್. ಕ್ರಿ.ಶ. ೧೩೪೧ರಲ್ಲಿ ಪೆರಿಯಾರಿನಲ್ಲಿ ದೊಡ್ಡದೊಂದು ನೆರೆ ಬಂದ ಬಳಿಕ ಆ ನಗರದ ಪ್ರಾಮುಖ್ಯತೆ ಕಡಿಮೆಯಾಯಿತು. ತಿಂಡಿಸ್, ಬರಾಕ್ಕೆ, ನೆಲ್‌ಕಿನ್‌ಡಾ ಮೊದಲಾದವುಗಳು ಪ್ರವಾಸಿಗಳು ವಿವರಿಸಿದ ಇತರ ಪ್ರಾಚೀನ ಬಂದರು ಪ್ರದೇಶಗಳಾಗಿವೆ. ಇವುಗಳಲ್ಲಿ ಬರಾಕ್ಕೆಯು ಇಂದಿನ ಪುರಕಾಟ್ ಆಗಿರಬಹುದು ಎಂಬುದರಲ್ಲಿ ವಿದ್ವಾಂಸರಲ್ಲಿ ಸಹಮತವಿದೆ. ಮತ್ತುಳಿದ ಎರಡು ಬಂದರುಗಳ ವಿಷಯದಲ್ಲಿ ಸ್ಪಷ್ಟವಾದ ಮಾಹಿತಿಗಳಿಲ್ಲ. ಪೆರಿಪ್ಲಸ್ ವಿಶ್ಲೇಷಿಸಿರುವ ‘ಬಲಿತ’ ತಿರುವನಂತಪುರದಿಂದ ದಕ್ಷಿಣಕ್ಕಿರುವ ವಿೞಿಞಂ ಆಗಿರಬಹುದೆಂದು ಕೆಲವು ವಿದ್ವಾಂಸರ ಅಭಿಪ್ರಾಯ. ‘ನೌರ’ ಪ್ರಾಚೀನ ಬಂದರಿನ ಒಂದು ಹೆಸರು. ಇದು ಇಂದಿನ ಕಣ್ಣೂರು ಆಗಿರಬಹುದು. ಕೆಲವು ತಮಿಳು ಗ್ರಂಥಗಳಲ್ಲಿ ಕೆಲವು ಬಂದರುಗಳ ಹೆಸರುಗಳೂ ಇವೆ. ಉದಾಹರಣೆಗೆ ಮಾಂದೈ, ವಾಗೈ, ಪಂದರ್. ಇವುಗಳ ಇಂದಿನ ಹೆಸರೇನು ಎಂದು ನಿರ್ಧರಿಸುವುದು ಇತಿಹಾಸ ತಜ್ಞರಿಗೂ ಸಾಧ್ಯವಾಗಿಲ್ಲ.
ಪ್ರಾಚೀನ ಕಾಲದಲ್ಲಿಯೇ ಪ್ರಾಮುಖ್ಯ ಪಡೆದಿದ್ದ ಬಂದರುಗಳು ಕೊಲ್ಲಂ, ಕೊಚ್ಚಿನ್ ಮತ್ತು ಕೋಝಿಕೋಡ್. ಇವುಗಳಿಗೆ ಕೇರಳ ವಿದೇಶಿ ವ್ಯಾಪಾರದ ವಿಷಯದಲ್ಲಿ ಗಮನಾರ್ಹ ವಾದ ಸ್ಥಾನವಿದೆ. ಸುಲೈಮಾನ್ ಭಾರತವನ್ನು ಸಂದರ್ಶಿಸಿದಾಗ ಕ್ರಿ.ಶ. ೮೩೧ ಕೊಲ್ಲಂ ಚೀನಾದ ವ್ಯಾಪಾರ ಕೇಂದ್ರವಾಗಿತ್ತು. ಮಾರ್ಕೊಪೊಲೋ (೧೩ನೆಯ ಶತಮಾನ), ಇಬನ್ ಬತೂತ (೧೪ನೆಯ ಶತಮಾನ) ಮೊದಲಾದವರು ಚೀನಾದ ವ್ಯಾಪಾರಿ ಕೇಂದ್ರವೆಂದೇ ಕೊಲ್ಲಂನ್ನು ವಿವರಿಸಿದ್ದಾರೆ. ೧೩ ಮತ್ತು ೧೪ನೆಯ ಶತಮಾನದಲ್ಲಿ ಕೋಝಿಕೋಡ್ ಪ್ರಸಿದ್ದಿಗೆ ಏರಿತು. ೧೪೯೮ರಲ್ಲಿ ವಾಸ್ಕೋಡಿಗಾಮನು ಹಡಗಿನಿಂದ ಇಳಿಯುವ ವೇಳೆಗೆ ಅದರ ಪ್ರಸಿದ್ದಿ ಉಚ್ಛ್ರಾಯ ಸ್ಥಿತಿಗೇರಿತ್ತು.
೧೩೪೧ರಲ್ಲಿ ಮುಸಿರಿಸ್ ಅಧಃಪತನವಾಗಲು ಕೊಚ್ಚಿ ಅಭಿವೃದ್ದಿ ಪಥ ತುಳಿಯಿತು. ಚೀನೀಯರು, ಅರಬರು ಕೊಚ್ಚಿಯೊಡನೆ ವ್ಯಾಪಾರ ಸಂಬಂಧ ಬೆಳೆಸಿದರು. ೧೪೦೯ರಲ್ಲಿ ಮಾಹ್ವಾನನು ೧೯೪೦ರಲ್ಲಿ ನಿಕೋಲೋ ಕೋಂಟಿಯೂ ಸಂದರ್ಶಿಸಿದ ಕಾಲದಲ್ಲಿ ಕೊಚ್ಚಿಯು ಕರಿಮೆಣಸು ಮೊದಲಾದ ಸುಗಂಧ ದ್ರವ್ಯಗಳ ವ್ಯವಹಾರ ನಡೆಸುವ ಸಂಪತ್ ಸಮೃದ್ಧವಾದ ಬಂದರಾಗಿತ್ತು. ಆ ನಂತರದ ದಿನಗಳ ಚರಿತ್ರೆಯು ಕೇರಳ ಮತ್ತು ಯುರೋಪಿಯನ್ ಶಕ್ತಿಗಳ ಪರಸ್ಪರ ಸಾಮರಸ್ಯದ ಸಂಬಂಧದ ಸ್ಥಿತಿಗತಿಗಳಿಗೆ ಸಂಬಂಧಿಸಿದ್ದಾಗಿದೆ.
ಹೀಗೆ ಕೇರಳವು ಹೊರ ದೇಶಗಳೊಂದಿಗೆ ಏರ್ಪಡಿಸಿದ ವ್ಯಾಪಾರ ಬಾಂಧವ್ಯವು ಸಾಂಸ್ಕೃತಿಕ ಬಾಂಧವ್ಯವಾಗಿ ರೂಪು ಪಡೆಯಲು ದಾರಿ ಮಾಡಿ ಕೊಟ್ಟಂತಾಯ್ತು.
ಕೇರಳ ಕಥನ : ೩. ನವೀನ ಕೇರಳೋದಯ
ಕೇರಳೀಯರ ಸಾಹಸ ಪ್ರವೃತ್ತಿ ಪ್ರಸಿದ್ಧವಾಗಿದೆ. ಮಾಟ-ಮಂತ್ರಾದಿಗಳ ಮೂಲಕ ಮಾಡುವ ವಾಮಾಚಾರಗಳು, ಕೇರಳದ ಸ್ತ್ರೀಯರು ಇವರೆಲ್ಲ ಒಂದೊಂದು ಕಾರಣಕ್ಕಾಗಿ ವಿಶಿಷ್ಟ. ಒಂದು ಕಾಲದಲ್ಲಿ ಕೇರಳದ ಬಗೆಗಿನ ಹೊರಗಿನವರ ಅಭಿಪ್ರಾಯವಿದು. ಇವುಗಳ ಜೊತೆಗೆ ಇಂದು ಸಂಪೂರ್ಣ ಸಾಕ್ಷರತಾ ರಾಜ್ಯ, ಎಡ ಪಂಥೀಯ ಆಡಳಿತವಿರುವ ಬುದ್ದಿ ಜೀವಿಗಳ ರಾಜ್ಯ. ಶಿಸ್ತು, ನೀತಿ ನಿಯಮಗಳನ್ನು ಕಟ್ಟುನಿಟ್ಟಾಗಿ ಪರಿಪಾಲಿಸುವ ಆಡಳಿತವಿರುವ ರಾಜ್ಯ ಎಂಬೆಲ್ಲ ವಿಶೇಷಣಗಳು ಕೇರಳದ ಬಗೆಗೆ ಇದೆ. ಕಥಕಳಿಯಂತಹ ಕಲಾ ರೂಪದ ಮೂಲಕ ಅನೇಕರಿಗೆ ಶ್ರೀಮಂತವಾದ ಕಲೆಗಳಿರುವ ನಾಡು. ಮೋಹಿನಿಯಾಟದ ನೃತ್ಯಗಾತಿಯರ ಮೂಲಕ ವಿಶಿಷ್ಟ ಉಡುಗೆ ತೊಡುಗೆಯುಳ್ಳ ಸ್ತ್ರೀ ರಾಜ್ಯ. ‘ಶಬರಿಮಲೈ’ ಧಾರ್ಮಿಕ ಕ್ಷೇತ್ರ, ಗುರುವಾಯೂರಿನ ಕೇಶವ ಇವುಗಳಿಂದಾಗಿ ಧರ್ಮಕ್ಷೇತ್ರ. ಕರಾವಳಿಯನ್ನು ಉದ್ದಕ್ಕೂ ಪಡೆದಿರುವ ಈ ರಾಜ್ಯದ ಜನತೆ ಕಡಲಿನೊಂದಿಗೆ ನಿರಂತರ ಸಂಪರ್ಕ ಪಡೆದ ಸುಖಿಗಳು ಎಂಬಿತ್ಯಾದಿ ಕಲ್ಪನೆಗಳೆಲ್ಲ ಇವೆ. ಹಾಗೆ ನೋಡಿದರೆ ಎಲ್ಲಾ ರಾಜ್ಯಗಳಲ್ಲಿ ಇರುವ ಏಳು-ಬೀಳುಗಳು, ಆಚಾರ-ಅನಾಚಾರಗಳೂ, ನಂಬಿಕೆ-ನಡಾವಳಿಗಳು ಕೇರಳದಲ್ಲೂ ಇವೆ. ಆದರೆ ಕೇರಳೀಯರನ್ನು ಇತರ ರಾಜ್ಯಗಳಿಗಿಂತ ಪ್ರತ್ಯೇಕವಾಗಿ ಗುರುತಿಸುವುದಕ್ಕೆ ಅವರಲ್ಲಿ ಅನನ್ಯವಾಗಿರುವ ಸಾಂಸ್ಕೃತಿಕ ಸಂಗತಿಗಳೂ ಬಹಳ ಇವೆ.
ಕೇರಳವನ್ನು ಬಿಟ್ಟು ಹೊರ ರಾಜ್ಯಗಳಲ್ಲಿ ನೆಲೆಸಿದ ಮಲಯಾಳಿಯೊಬ್ಬ ತನ್ನ ಬದುಕಿಗೆ ಬೇಕಾದ ವೃತ್ತಿಯೊಂದನ್ನು ಅವಲಂಬಿಸಿಕೊಳ್ಳುತ್ತಾನೆ. ಸ್ವತಂತ್ರವಾಗಿ ಬದುಕಲು ಬೇಕಾಗುವ ಆರ್ಥಿಕ ಮೂಲವನ್ನು ಸೃಷ್ಟಿಸಿಕೊಳ್ಳುತ್ತಾನೆ. ಆತ ತನ್ನ ಊರು, ನೆಲ, ಬಂಧು ಬಾಂಧವರನ್ನೆಲ್ಲ ದೂರದಲ್ಲಿ ಬಿಟ್ಟು ತಾನೊಬ್ಬನೆ ಸಾಹಸದಿಂದ ಬದುಕಬಲ್ಲ. ಅಲ್ಲಿಯೂ ತಲೆಮಾರುಗಳ ಕಾಲ ಉಳಿಯುವುದಕ್ಕೂ ಹಿಂಜರಿಯಲಾರ. ಆ ಬಗೆಗೆ ತಮಾಷೆಯಾಗಿ ಹೇಳುವುದಿದೆ. ಚಂದ್ರಲೋಕದಲ್ಲಿ ಮೊತ್ತ ಮೊದಲು ಮಾನವನು ಕಾಲಿಡುವುದಕ್ಕೆ ಮೊದಲೇ ಕೇರಳೀಯ ನೊಬ್ಬ ಪುಟ್ಟ ಹೋಟೇಲಿರಿಸಿದ್ದು ಮೊದಲು ಮಾನವರು ಇಳಿಯುವಾಗಲೇ ‘ಚಾಯ ಚಾಯ’ ಎಂದು ಕೂಗುತ್ತಿದ್ದನಂತೆ. ಅಂದರೆ ವಿಜ್ಞಾನಿಗಳು ಸಂಶೋಧನೆ ಮಾಡಿ ಚಂದ್ರಲೋಕ ವನ್ನು ಒಂದಲ್ಲ ಒಂದು ದಿನ ಪ್ರವೇಶಿಸಬಹುದು ಎಂಬ ದೂರಾಲೋಚನೆಯಿಂದ ಮಲಯಾಳಿ ಯೊಬ್ಬ ಮೊದಲೇ ಹೋಟೇಲಿರಿಸಿದ್ದನಂತೆ. ಮಲಯಾಳಿಯ ದೂರಾಲೋಚನೆ ಮತ್ತು ಸಾಹಸ ಪ್ರವೃತ್ತಿ ಈ ಮೇಲಿನ ತಮಾಷೆಯ ಮಾತುಗಳಲ್ಲಿ ವ್ಯಕ್ತವಾಗುತ್ತದೆ. ರಸ್ತೆಯ ಬದಿಯಲ್ಲಿ ಎಲ್ಲೆಂದರಲ್ಲಿ ಡಾಬಗಳನ್ನು ನಿರ್ಮಿಸುವ ಮಲಯಾಳಿಗರು, ಕೇರಳದ ಮುಸ್ಲೀಮರ ‘ಕಾಕ’ನ ಹೋಟೆಲುಗಳು ಕರ್ನಾಟಕದೆಲ್ಲೆಡೆಗಳಲ್ಲೂ ಕಾಣಬಹುದು. ಅತೀ ಕಡಿಮೆ ಸಂಬಳಕ್ಕೆ ದೂರದ ಊರುಗಳಲ್ಲಿ ಗಂಡು, ಹೆಣ್ಣುಗಳೆಂಬ ಭೇದವಿಲ್ಲದೆ ದುಡಿಯುತ್ತಾರೆ. ರಾಜ್ಯದ ಏಕೆ ದೇಶ ವಿದೇಶಗಳ ಅನೇಕ ಆಸ್ಪತ್ರೆಗಳಲ್ಲಿ ದಾದಿಯರಾಗಿ ಕೇರಳದ ಹೆಣ್ಣು ಮಕ್ಕಳು ದುಡಿಯುತ್ತಾರೆ. ಅಂದರೆ ಕೇರಳೀಯರು ತಾವು ಹುಟ್ಟಿದ ನೆಲವನ್ನು ನೆಚ್ಚಿಕೊಳ್ಳದೆ, ಬಂಧು ಬಾಂಧವರ ಹಂಗಿಗೆ ಒಳಗಾಗದೆ ಸ್ವತಂತ್ರವಾಗಿ ತಮ್ಮ ಬದುಕನ್ನು ರೂಢಿಸಿಕೊಳ್ಳುವಲ್ಲಿ ನಿಸ್ಸೀಮರು. ಸಮಾಜದಲ್ಲಿ ಹೆಣ್ಣು ಹಾಗೂ ಗಂಡು ಮಕ್ಕಳಿಗೆ ಕೊಟ್ಟ ಮುಕ್ತ ಸ್ವಾತಂತ್ರ್ಯ ಕೇರಳದ ಜನರನ್ನು ದೇಶ ವಿದೇಶಗಳಲ್ಲಿ ದುಡಿಯುವಂತೆ ಮಾಡಿದೆ. ತನ್ನ ಬದುಕಿಗೆ ಬೇಕಾದ ಆರ್ಥಿಕ ಮೂಲವನ್ನು ಕಂಡುಕೊಳ್ಳುವಲ್ಲಿ, ಬದುಕನ್ನು ಸ್ವತಂತ್ರವಾಗಿ ರೂಪಿಸಿಕೊಳ್ಳುವಲ್ಲಿ ಕೇರಳೀಯರಿಗೆ ಖಚಿತವಾದ ನಿಲುವುಗಳಿರುತ್ತವೆ. ಸ್ವತಹ ಯಾವ ಕೆಲಸವನ್ನು ಮಾಡಲು ಸಂಕೋಚ ಪಟ್ಟುಕೊಳ್ಳದೆ ದುಡಿಯುವ ಪ್ರವೃತ್ತಿ ಅವರ ಬದುಕಿಗೆ ಹೊಸ ಆಯಾಮವನ್ನು ಕೊಟ್ಟಿದೆ. ತಾನು ಎಲ್ಲಿ ಹೋದರೂ ಸ್ವತಂತ್ರವಾಗಿ ಬದುಕಬಲ್ಲೆ ಎಂಬ ಆತ್ಮವಿಶ್ವಾಸವನ್ನು ಕೇರಳೀಯರು ಉಳಿಸಿಕೊಂಡಿದ್ದಾರೆ. ಈ ಕಾರಣಕ್ಕಾಗಿ ಕೇರಳದ ಜನರನ್ನು ದೇಶದ ಎಲ್ಲಾ ರಾಜ್ಯಗಳಲ್ಲೂ ಕಾಣಬಹುದು. ಆದರೆ ಕೇರಳದಲ್ಲಿ ನೆಲೆಸಿರುವ ಇತರ ರಾಜ್ಯಗಳ ಜನರ ಸಂಖ್ಯೆ ಬಹಳಷ್ಟು ಕಡಿಮೆ. ಹಾಗೆ ನೆಲೆಸಿದ್ದಾಗಲೂ ಔದ್ಯೋಗಿಕ ಕಾರಣಗಳಿಗಾಗಿ ಮಾತ್ರ. ಅದನ್ನು ಹೊರತುಪಡಿಸಿ ಸ್ವತಂತ್ರವಾಗಿ ತಮ್ಮನ್ನೇ ನಂಬಿಕೊಂಡು ಹೋಗಿ ನೆಲೆಸಿರುವವರ ಸಂಖ್ಯೆ ಇಲ್ಲವೆನ್ನುವಷ್ಟು ವಿರಳ.
 ಕೇರಳೀಯರು ತಮ್ಮ ಸ್ವಂತ ನಾಡನ್ನು ಬಿಟ್ಟು ಹೊರ ನಾಡುಗಳಿಗೆ ವಲಸೆ ಹೋಗಲು ಅನೇಕ ಕಾರಣಗಳಿರಬಹುದು. ಆದರೆ ಕೇರಳದಲ್ಲಿ ನೆಲೆ ನಿಂತಿದ್ದ ‘ಮರುಮಕ್ಕತ್ತಾಯ’ ಸಂಪ್ರದಾಯವೂ ಅವುಗಳಲ್ಲಿ ಒಂದು. ತರವಾಡು ಮನೆಗಳಲ್ಲಿ ಅವಿಭಕ್ತ ಕುಟುಂಬಗಳಲ್ಲಿ ಬದುಕುತ್ತಿದ್ದ ಅನೇಕ ಯುವಕರ ಬದುಕು ದುಡಿಮೆಗೆ ಮಾತ್ರ ಸೀಮಿತವಾಗಿತ್ತು. ಬದುಕಿನಲ್ಲಿ ಸುಖ, ಸಂತೋಷಗಳಾಗಲೀ ಆಸ್ತಿಯ ಒಡೆತನವಾಗಲೀ ದೊರೆಯುತ್ತಿರಲಿಲ್ಲ. ಒಂದೇ ಮನೆಯಲ್ಲಿ ಹುಟ್ಟಿ ಆಟವಾಡಿ ಬೆಳೆಯುತ್ತಿದ್ದ ಅಣ್ಣ ತಂಗಿಯರ ಮಕ್ಕಳು ವಯೋಮಾನದ ಕಾರಣಕ್ಕಾಗಿ ಪರಸ್ಪರ ಆಕರ್ಷಣೆಗೊಳಗಾಗುತ್ತಿದ್ದರು. ಆದರೆ ಅವರ್ಯಾರೂ ಅಂತಹ ಸಂಬಂಧಗಳನ್ನೊ ಸ್ನೇಹಭಾವವನ್ನೊ ಬೆಳೆಸುವಂತಿರಲಿಲ್ಲ. ನಾಯರ್ ಮನೆಗಳಲ್ಲಂತೂ ಈ ಸಂಪ್ರದಾಯ ಕಟ್ಟುನಿಟ್ಟಾಗಿತ್ತು. ನಂಬೂದಿರಿ ಬ್ರಾಹ್ಮಣನ ಹಿರಿಯ ಮಗ ಮಾತ್ರ ಸ್ವಜಾತಿಯ ಕನ್ಯೆಯನ್ನು ಮದುವೆಯಾಗುತ್ತಿದ್ದ. ಉಳಿದ ಗಂಡು ಮಕ್ಕಳೆಲ್ಲ ನಾಯರ್ ಕನ್ಯೆಯರನ್ನು ‘ಸಂಬಂಧ’ ಮಾಡಿಕೊಳ್ಳುತ್ತಿದ್ದರು. ಇಂತಹ ನಂಬೂದಿರಿ ಬ್ರಾಹ್ಮಣರು ವೃದ್ಧರಾದರೂ ಸರಿ ತಮ್ಮ ಹೆಣ್ಣುಮಕ್ಕಳನ್ನು ಅವರಿಗಾಗಿ  ಕೊಡಲು ನಾಯರ್ ಹೆತ್ತವರು ಕಾದಿರುತ್ತಿದ್ದರು. ತನ್ನ ಮುಂದೆ ಬೆಳೆದು ನಿಂತ ಯುವತಿಯನ್ನು ವೃದ್ಧನಾದ ನಂಬೂದಿರಿಯು ಅನುಭೋಗಿಸುವ ದುಸ್ಥಿತಿ ನಾಯರ್ ಯುವಕ ನೋಡಬೇಕಾಗಿತ್ತು. ಇಂತಹ ಸಂಪ್ರದಾಯ ಗಳಿಂದ ಹತಾಶರಾದ ಯುವಕರು ಮನೆಯಲ್ಲಿ ಭವಿಷ್ಯವನ್ನು ಕಟ್ಟಿಕೊಳ್ಳಲು ಅಶಕ್ತರಾದರು. ಕಾರಣವರ ದರ್ಪಗಳಿಗೆ ಅಡಿಯಾಳಾಗಿ ಬದುಕಬೇಕಾದ ಅನಿವಾರ್ಯ ಬದುಕು ಬಂಧನ ಸದೃಶವಾದುದಾಗಿತ್ತು. ಇವುಗಳನ್ನು ಒಡೆದು ಹೊರ ಹೋಗಿ ಸ್ವತಂತ್ರವಾಗಿ ಬದುಕುವ ಕನಸು ಪ್ರತಿಯೊಬ್ಬ ಯುವಕನದಾಗಿತ್ತು. ಇಂತಹ ಕನಸುಗಳೇ ಅನೇಕರನ್ನು ತಮ್ಮ ನಾಡು ಮನೆಗಳನ್ನು ಬಿಟ್ಟು ಇತರ ಪ್ರದೇಶಗಳಿಗೆ ಹೋಗಲು ಪ್ರೇರಿಸಿರಬಹುದು. ಹಾಗೆ ಹೊರ ಹೋಗಿ ಸ್ವತಂತ್ರವಾಗಿ ದುಡಿದು ಬದುಕುವ ಮನೋಧರ್ಮವನ್ನು ರೂಢಿಸಿಕೊಂಡಿರಬಹುದು. ತರವಾಡು ಮನೆಗಳ ಸಂಪ್ರದಾಯಗಳಿಂದ ಹತಾಶರಾದ ಯುವ ತಲೆಮಾರುಗಳ ಚಿತ್ರಣವನ್ನು ಮಲಯಾಳಂ ಸಾಹಿತ್ಯದಲ್ಲಿ ಕಾಣಬಹುದು. ಸಂಪ್ರದಾಯಗಳಿಗೆ ತಿರುಗಿ ಬಿದ್ದವರು ಅನುಭವಿಸಬೇಕಾಗಿ ಬಂದ ವಿಪತ್ತನ್ನು ಸಹ ಸಾಹಿತ್ಯದಲ್ಲಿ ಚಿತ್ರಿಸಿರುವುದನ್ನು ಕಾಣಬಹುದು. ಎಂ.ಟಿ. ವಾಸುದೇವನ್ ನಾಯರ್ ಅವರ ಬರಹಗಳ ಪ್ರಮುಖ ಆಶಯ ಇದುವೇ ಆಗಿದೆ.
ಉತ್ತರದ ತಲಪಾಡಿಯಿಂದ ದಕ್ಷಿಣದ ಪಾಱಶ್ಶಾಲೆಯವರೆಗೆ ಪ್ರಯಾಣ ಮಾಡಿದರೆ ಈ ರಾಜ್ಯದ ವೈವಿಧ್ಯಮಯವಾದ ಭೌಗೋಳಿಕ ಸ್ಥಿತಿಗತಿಗಳನ್ನು ಕಾಣಬಹುದು. ಅಷ್ಟೇ ಅಲ್ಲ ಅವರ ಉಡುಗೆ ತೊಡುಗೆಗಳಲ್ಲಿ, ಆಹಾರದಲ್ಲಿ, ಮಾತಿನಲ್ಲಿ ಇರುವ ವ್ಯತ್ಯಾಸಗಳನ್ನು ಗಮನಿಸಬಹುದು. ಪಂಪಾ, ಪೆರಿಯಾರ್ ನದಿಗಳಂತಲ್ಲ ನಿಳಾ ನದಿ. ವಳ್ಳುವ ನಾಡಿನಂತಲ್ಲ ವಯನಾಡ್. ಮಣ್ಣಾರ್‌ಕಾಡ್, ನೆಟುಮಙಾಡ್‌ಗಳು ಒಂದೇ ತೆರನಲ್ಲ. ಈ ವ್ಯತ್ಯಾಸಗಳನ್ನು ತಕ್ಷಣವೇ ಹೇಳಲು ಸಾಮಾನ್ಯರಿಗೆ ಅಸಾಧ್ಯವಾಗಬಹುದು. ಆದರೆ ಆ ಪ್ರತ್ಯೇಕತೆಯ ಅನುಭವ ಸಾಮಾನ್ಯನಿಗೂ ನಿಲುಕುವಂತದ್ದೇ. ಒಂದೊಂದು ಪ್ರದೇಶದ ಅಸ್ತಿತ್ವವನ್ನು ರೂಪಿಸುವುದು. ಕಡಲು, ಕಾಡು, ನದಿ, ಬಯಲು, ಪಕ್ಷಿಗಳು. ಅಷ್ಟೇ ಅಲ್ಲ ಸಾಂಸ್ಕೃತಿಕವಾದ ವೈಶಿಷ್ಟ್ಯಗಳು ಒಂದೊಂದು ತುಂಡು ನೆಲದ ಸ್ವಂತಂತ್ರವಾದ ಆಸ್ತಿಗಳು. ಒಂದು ಪ್ರದೇಶದ ಕಲಾ ರೂಪ ಇನ್ನೊಂದು ಪ್ರದೇಶದಲ್ಲಿ ಮತ್ತೊಂದು ರೂಪದಲ್ಲಿ ಗೋಚರಿಸುತ್ತದೆ. ಹೀಗೆ ವೈವಿಧ್ಯಗಳು ಊರಿಂದೂರಿಗೆ ಹೊಸತನವನ್ನು ತೋರಿಸುತ್ತವೆ.
ವ್ಯಕ್ತಿನಾಮಗಳು, ಇನಿಷಿಯಲ್‌ಗಳು ಕೇರಳದಲ್ಲಿ ಒಂದೇ ರೀತಿಯಲ್ಲಿಲ್ಲ. ಕುಞಂಬು, ಮಾಳು ಮೊದಲಾದ ಹೆಸರು ದಕ್ಷಿಣ ಕೇರಳದಲ್ಲಿ ವಿರಳ. ಉತ್ತರದವರ ಇನಿಷಿಯಲ್‌ಗಳು ಮನೆಯ ಹೆಸರುಗಳನ್ನು ಸೂಚಿಸುತ್ತವೆ. ದಕ್ಷಿಣದವರಲ್ಲಿ ತಂದೆ ತಾಯಂದಿರ ಹೆಸರುಗಳನ್ನು ಇನಿಷಿಯಲ್ ಆಗಿ ಇಡುವುದಿದೆ. ಉದಾಹರಣೆಗೆ ಪಿ.ಎಸ್. ರಾಜನ್ ಎಂದರೆ ಉತ್ತರದವರಿಗೆ ಪೂಂತೋಪ್ಪ್ ಮನೆಯ ಶಂಕರನ್ ಮಗ ರಾಜನ್. ದಕ್ಷಿಣದವರಿಗೆ ಆತ ಪರಮೇಶ್ವರ ಮತ್ತು ಸುಭದ್ರೆಯರ ಮಗ ರಾಜನಾಗುತ್ತದೆ.
ವೈವಿಧ್ಯಮಯವಾದ ಸಾಂಸ್ಕೃತಿಕ ಸಂಗತಿಗಳಿರುವ ಕೇರಳದ ಮಲಯಾಳಂ ಭಾಷೆಯ ಒಳಗೆ ಅನೇಕ ಮಲಯಾಳಂಗಳಿವೆ. ಅವುಗಳು ಸ್ವತಂತ್ರ ಭಾಷೆಗಳು ಎಂಬಷ್ಟರಮಟ್ಟಿಗಿನ ಪ್ರತ್ಯೇಕತೆಯನ್ನು ಉಳಿಸಿಕೊಂಡಿವೆ. ಅವು ಅನೇಕ ಸಾದೃಶ್ಯಗಳ ನಡುವೆ ವೈದೃಶ್ಯಗಳನ್ನು ಉಳಿಸಿಕೊಂಡು ಕೇರಳದ ಸಂಸ್ಕೃತಿಯನ್ನು ಕಟ್ಟಿ ಕೊಟ್ಟಿವೆ. ಪ್ರಾದೇಶಿಕ ಅನನ್ಯತೆಗಳನ್ನು ಉಳಿಸಿಕೊಂಡೂ ದೇಶೀಯತೆಯ ಭಾಗವಾಗಿ ಕೇರಳ ಸಂಸ್ಕೃತಿ ರೂಪು ಪಡೆದಿದೆ.
ದೇಶೀಯತೆ
ದೇಶೀಯತೆ ಎಂದರೆ ಭಾವನಾತ್ಮಕವಾದುದು. ಆದ್ದರಿಂದಲೇ ದೇಶ ಎಂದರೆ ಒಂದು ಕಾಲ್ಪನಿಕ ಸಮಾಜ ಎಂದು ಕೆಲವರು ವಾದಿಸುವುದೂ ಇದೆ. ವರ್ಗ, ಜಾತಿ, ಮತ ಎಂಬಿವುಗಳಂತೆ ದೇಶವೂ ಒಂದು ಕಾಲ್ಪನಿಕ ಸಮಾಜ ಎಂದು ಹೇಳಬಹುದು. ಆದರೆ ದೇಶೀಯ ಪ್ರಜ್ಞೆ ಎಂಬುದು ಏಕಕಾಲಕ್ಕೆ ಅನೇಕ ಹೆಸರುಗಳಲ್ಲಿ ವಸ್ತುನಿಷ್ಠವಾದ ಘಟಕಗಳನ್ನಾಶ್ರಯಿಸಿ ಹುಟ್ಟುತ್ತಿರುತ್ತದೆ. ಈ ಘಟಕಗಳ ನೆಲೆಯಿಂದಲೋ ಅಥವಾ ಅವುಗಳ ಸಮ್ಮಿಲನದಿಂದಲೋ ದೇಶೀಯ ಭಾವನೆಗಳಿಗೆ ಏರಿಳಿತಗಳು ಪ್ರಾಪ್ತವಾಗುತ್ತವೆ. ಒಮ್ಮೆ ಶಕ್ತಿವತ್ತಾದ ದೇಶೀಯ ಭಾವನೆ ಇನ್ನೊಮ್ಮೆ ದುರ್ಬಲವಾಗಿ ಇಲ್ಲವಾಗುವುದು ಅಸಂಭವನೀಯವಲ್ಲ. ಆದರೆ ದುರ್ಬಲವಾಗಿಯೂ ನಾಶವಾಗಲು ಸಾಧ್ಯವಾಗದೆ ಕೆಲವು ಸಂದರ್ಭಗಳಲ್ಲಿ ಹಿಂದಿನಷ್ಟೇ ಶಕ್ತಿವತ್ತಾಗಿ ಪ್ರಕಟಗೊಳ್ಳುವುದೂ ಇದೆ. ಜಾತಿ, ಮತ, ವಂಶ, ವರ್ಗ, ರಾಜ್ಯ, ಭಾಷೆ ಈ ಎಲ್ಲಾ ಭಾವನಾತ್ಮಕ ವಿಚಾರಗಳು ಕೆಲವೊಮ್ಮೆ ಮನುಷ್ಯನನ್ನು ಹತ್ತಿರವಾಗಿಸುವ ಕೆಲವೊಮ್ಮೆ ದೂರಾಗಿಸುವ ಸಂಗತಿಗಳಾಗಿ ಪರಿವರ್ತನೆ ಗೊಂಡುದನ್ನು ಇತಿಹಾಸದಲ್ಲಿ ಕಾಣಬಹುದಾಗಿದೆ. ಆದರೂ ಇವುಗಳಲ್ಲಿ ಹೊಂದಾಣಿಕೆಯಿಂದ ಸಂಜನಿಸುವ ಸಮಗ್ರವಾದ ದೇಶೀಯ ಕಲ್ಪನೆ ಆಧುನಿಕ ಸಂದರ್ಭದಲ್ಲಿ ಮಾತ್ರ ಕಾಣುತ್ತಿದ್ದೇವೆ. ಕಾಲ ಕ್ರಮೇಣ ಹೆಚ್ಚಾದ ಸಾರಿಗೆ ಸೌಕರ್ಯಗಳು, ಆಶಯ ವಿನಿಮಯ ಮಾಧ್ಯಮಗಳು ಭಾಷೆ, ಸಾಹಿತ್ಯಗಳನ್ನು ಪುಷ್ಟೀಕರಿಸುವುದರೊಂದಿಗೆ ಎಲ್ಲರನ್ನೂ ಒಂದೇ ರೀತಿಯಲ್ಲಿ ತಲುಪಲು ಮತ್ತು ತರಬೇತಿಗೊಳಿಸಲು ನೆರವಾದವು. ಪುಸ್ತಕಗಳು, ಸಂವಹನ ಮಾಧ್ಯಮಗಳು, ಒಂದೇ ಶಿಕ್ಷಣ ಮಾದರಿಯುಳ್ಳ ವಿದ್ಯಾಲಯಗಳು, ಕಚೇರಿಗಳು, ವಾಣಿಜ್ಯ ಸಂಸ್ಥೆಗಳು ಮೊದಲಾದವುಗಳಿಗೆಲ್ಲ ಈ ಪ್ರಜ್ಞೆಯ ಹುಟ್ಟಿನಲ್ಲಿ ಪಾಲಿದೆ. ಪ್ರಜೆಗಳು ಎಂಬ ಸ್ಥಿತಿಯಿಂದ ಜನರು ಒಂದು ನಿರ್ಣಾಯಕ ರಾಜಕೀಯ ಶಕ್ತಿಗಳಾಗಿ ಬದಲಾಗುವ ಹಾಗೂ ಜನಾಭಿಪ್ರಾಯವು ಆಡಳಿತವನ್ನು ಹೆಚ್ಚು ಹೆಚ್ಚು ನಿಯಂತ್ರಿಸುವ ಹಿನ್ನೆಲೆಯಲ್ಲಿ ಮಾತ್ರವೇ ದೇಶೀಯತೆ ಹೆಚ್ಚು ಜಾಗೃತಗೊಳ್ಳುತ್ತದೆ. ಆದ್ದರಿಂದಲೇ ದೇಶೀಯತೆ ಎನ್ನುವುದು ಆಧುನಿಕ ಕಾಲದ ಹುಟ್ಟು.
ಭಾರತದಲ್ಲಿ ದೇಶೀಯ ಚಿಂತನೆಗಳು ಪ್ರಖರವಾಗಿ ಪ್ರಕಟಗೊಂಡುದು ಬ್ರಿಟಿಷ್ ಅಧಿಪತ್ಯದ ಸಂದರ್ಭದಲ್ಲಿ. ಈ ಉಪಖಂಡದಲ್ಲಿ ಎಂದಿಗೂ ರಾಜಕೀಯವಾಗಿ ಒಂದು ಗೂಡದ ವಿವಿಧ ಸಂಸ್ಥಾನಗಳಿದ್ದವು. ಅವುಗಳ ನಡುವೆ ಸಾರಿಗೆ, ಸಂಪರ್ಕಗಳಿಗಾಗಿ ಬ್ರಿಟಿಷರು ಆಧುನಿಕ ಯಂತ್ರೋಪಕರಣಗಳ ನೆರವು ಪಡೆದರು. ಒಂದೇ ಆಡಳಿತ ಯಂತ್ರದ ಕೆಳಗೆ ಒಂದೇ ಆಡಳಿತ ಭಾಷೆಯನ್ನು ಏರ್ಪಡಿಸುವುದರ ಮೂಲಕ ಬ್ರಿಟಿಷರು ಜನರ ನಡುವೆ ಭಾರತ ದೇಶೀಯತೆಯ ಚಿಂತನೆಗೆ ಅವರಿಗರಿಯದೆಯೇ ಒಂದು ತಳಪಾಯವನ್ನು ಹಾಕಿಕೊಟ್ಟರು. ರೈಲ್ವೆ, ಟೆಲಿಗ್ರಾಫ್ ಮೊದಲಾದವುಗಳ ಮೂಲಕ ಭಾರತೀಯ ಸಮಾಜ ಕೈಗಾರಿಕೀಕರಣಕ್ಕೆ ಮೊದಲ ಹೆಜ್ಜೆ ಇರಿಸಿದಂತಾಯಿತು. ಬ್ರಿಟಿಷ್ ಆಡಳಿತವನ್ನು ಬೆಂಬಲಿಸುವವರು ಮತ್ತು ವಿರೋಧಿಸುವವರು ಸ್ವಯಂ ಭಾರತೀಯರು ಎಂಬ ನೆಲೆಯಲ್ಲಿ ಯೋಚಿಸತೊಡಗಿದರು. ಹತ್ತೊಂಬತ್ತನೆಯ ಶತಮಾನದ ಕೊನೆಯ ವೇಳೆಗೆ ಸಾಂಸ್ಕೃತಿಕ ಮತ್ತು ಸಾಮಾಜಿಕ ನವೀಕರಣಗಳ ಹೆಸರಲ್ಲಿ ನಡೆದ ಪರಿಷ್ಕಾರಗಳು ಭಾರತದ ಮೂಲೆ ಮೂಲೆಗೂ ವ್ಯಾಪಿಸುತ್ತಿದ್ದಂತೆ ಭಾರತೀಯ ದೇಶೀಯ ಪ್ರಜ್ಞೆ  ಶಕ್ತವಾಗಿ ರೂಪು ಪಡೆಯಿತು. ಪ್ರಾದೇಶಿಕ ಭಾಷಾ ಸಾಂಸ್ಕೃತಿಕ ಘಟಕಗಳನ್ನು ಉಪದೇಶೀಯತೆ ಎಂದು ಗುರುತಿಸುವುದೂ ಆರಂಭವಾಯಿತು.
ಬ್ರಿಟಿಷ್ ಅಧಿಪತ್ಯ ಎಂಬ ಬಹಿರಂಗ ಶತ್ರು ನೆಲೆ ನಿಂತಿರುವಷ್ಟು ಕಾಲ ಭಾರತೀಯರಿಗೆ ಒಂದು ಏಕದೇಶೀಯ ಪ್ರಜ್ಞೆ ಸಹಜವಾದ ಒಂದು ಅಗತ್ಯ. ಅಷ್ಟೇ ಅಲ್ಲ ಜೀವನ್ಮರಣ ಸಮಸ್ಯೆಯೂ ಆಗಿತ್ತು. ಭಾರತಕ್ಕೆ ಸ್ವಾತಂತ್ರ್ಯ ದೊರೆತು, ಭಾರತ ಪಾಕಿಸ್ಥಾನ ವಿಭಜನೆಯೊಂದಿಗೆ ಈ ದೇಶೀಯ ಪ್ರಜ್ಞೆ ಶಿಥಿಲವಾಯಿತು. ಆದರೆ ಒಂದು ಕಡೆಯಲ್ಲಿ ಪಾಕಿಸ್ಥಾನ ಇನ್ನೊಂದೆಡೆ ಚೈನಾ ಭಾರತದ ಗಡಿಭಾಗದಲ್ಲಿ ನಡೆಸುತ್ತಿರುವ ಭಯೋತ್ಪಾದನಾ  ಚಟುವಟಿಕೆಗಳು ಹಾಗೂ ಸೈನಿಕ ಕಾರ್ಯಾಚರಣೆಗಳನ್ನು ಮುಂದುವರಿಸಿದ್ದರಿಂದ ಭಾರತದ ದೇಶೀಯ ಪ್ರಜ್ಞೆ ನಡುನಡುವೆ ಪುನರ್ ಜೀವಿಸುತ್ತಲೇ ಬಂತು. ಭಯೋತ್ಪಾದನೆ ತಾತ್ಕಾಲಿಕವಾಗಿ ನಿಂತು ಹೋದಾಗ ಐಕ್ಯತೆಯ ಪ್ರಜ್ಞೆ ಕ್ಷಯವಾಗುತ್ತದೆ. ಮತ್ತೊಂದು ಸಂದರ್ಭ ಸೃಷ್ಟಿಯಾದಾಗ ಮಾತ್ರ ಆ ಪ್ರಜ್ಞೆ ಜಾಗೃತ ಗೊಳ್ಳುತ್ತದೆ.
ಜಗತ್ತಿನ ಬೃಹತ್ ರಾಷ್ಟ್ರಗಳ ಅಹಂಕಾರ, ನೆರೆ ರಾಷ್ಟ್ರಗಳ ಸ್ಪರ್ಧೆ ಇವುಗಳ ಹಿನ್ನೆಲೆಯಲ್ಲಿ ಒಂದು ಐಕ್ಯ ಪ್ರಜ್ಞೆ ಅಗತ್ಯ ಎಂದು ಎಲ್ಲರಿಗೂ ಅನ್ನಿಸಿದೆ. ಆದರೆ ಆ ಅನಿಸಿಕೆ ದೇಶೀಯತೆಯ ಭಾಗವೋ, ಅಥವಾ ನಾಗರೀಕತೆಯ ಅನುಬಂಧವೋ ಎಂದು ಬೇರ್ಪಡಿಸಿ ನೋಡುವುದು ಸಾಧ್ಯವಾಗಲಿಲ್ಲ. ಆದರೂ ವೈವಿಧ್ಯಮಯವಾದ ಅನೇಕ ಪ್ರಾದೇಶಿಕ ಘಟಕಗಳು ಭಾರತದಲ್ಲಿ ಬ್ರಿಟಿಷರು ಮಾಡಿದ ಕೃತ್ರಿಮ ಸಂಸ್ಥಾನ ವಿಭಜನೆಯ ಜಾಗದಲ್ಲಿ ಸಹಜವಾದ ಮತ್ತು ಜನರ ಇಷ್ಟಾನಿಷ್ಟಗಳನ್ನು ಪೂರೈಸುವ ಪುನರ್ ವಿಭಜನೆಯೊಂದು ಅಗತ್ಯವಿದೆ ಎಂದು ಭಾರತೀಯ ರಾಷ್ಟ್ರೀಯ ಕಾಂಗ್ರೆಸ್ ಕಂಡುಕೊಂಡಿತ್ತು. ಗಾಂಧೀಜಿ ಹಾಗೂ ಇತರರ ಚಿಂತನೆಗಳನ್ನು ಅನುಸರಿಸಿಯೇ ಆ ವಿಭಜನೆ ಭಾಷೆಯ ತಳಹದಿಯಲ್ಲಿ ನಡೆಯಿತು. ಹಾಗಾಗಿ ಐಕ್ಯ ಕೇರಳ ಎಂಬ ಪ್ರಾಚೀನ ರೂಪವೇ ಕೇರಳ ಸಂಸ್ಥಾನವಾಗಿ ಆವಿರ್ಭಜಿಸಿತು. ಸಾಹಿತ್ಯ, ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿ ಈ ಐಕ್ಯ ಪ್ರಜ್ಞೆ ಮೊದಲೇ ಪ್ರಕಟವಾಗಿದ್ದರೂ ರಾಜಕೀಯ ವಲಯದಲ್ಲಿ ಭಾರತೀಯ ರಾಷ್ಟ್ರೀಯ ಕಾಂಗ್ರೆಸ್ಸಿನ ದೂರದೃಷ್ಟಿಯಿಂದಾಗಿ ಈ ಹೊಸ ತಿರುವು ಸಾಧ್ಯವಾಯಿತು. ಭಾಷೆಯ ತಳಹದಿಯಲ್ಲಿ ಕಾಂಗ್ರೆಸ್ ಭಾರತೀಯರನ್ನು ದೇಶೀಯತೆಯ ಚಿಂತನೆಗೆ ಹಚ್ಚಿತು. ಕ್ರಮೇಣ ಕಮ್ಯುನಿಸ್ಟರೂ ಇದನ್ನೇ ಅಂಗೀಕರಿಸಿದರು.
ಆದರೆ ಭಾಷಾ ಸಂಸ್ಥಾನಗಳಲ್ಲಿ ಬೆಳೆದು ಬಂದ ಚಿಂತನೆಯನ್ನು ದೇಶೀಯತೆಯೆಂದು ಕರೆಯಲು ನಮ್ಮ ದೇಶೀಯ ಚಿಂತಕರು ಒಪ್ಪಲಿಲ್ಲ. ಯಾಕೆಂದರೆ ದೇಶೀಯತೆ ಎಂದರೆ ಭಾರತದ ದೇಶೀಯತೆ ಎಂಬ ಅರ್ಥದಲ್ಲಿ ಅವರು ಪರಿಭಾವಿಸಿದ್ದಾರೆ. ಭಾರತದ ದೇಶೀಯತೆಯಲ್ಲಿ ವೈವಿಧ್ಯಗಳಿವೆಯೆಂದೂ ಒಪ್ಪಿಕೊಳ್ಳುವುದರ ಮೂಲಕ ಬಹುತ್ವದಲ್ಲಿ ಏಕತೆ ಎಂಬ ಘೋಷಣೆಯ ಆಶ್ರಯ ಪಡೆಯಲು ದೇಶೀಯ ಚಿಂತಕರು ಉತ್ಸಾಹ ತೋರಿದರು. ಅಷ್ಟೇ ಅಲ್ಲ ಪ್ರಾದೇಶಿಕ ಅನನ್ಯತೆ ಹಾಗೂ ಸಾಮುದಾಯಿಕ ಪ್ರಜ್ಞೆ ಇವೆಲ್ಲ ದೇಶೀಯತೆಗೆ ವಿರುದ್ಧವಾದುದೆಂದು ಅವರು ಸಾರಿದರು. ಸ್ಟಾಲಿನ್ ಸೋವಿಯೆಟ್ ಯೂನಿಯನ್‌ನ ಹಿನ್ನೆಲೆಯಲ್ಲಿ ದೇಶೀಯತೆಯ ಸಮಸ್ಯೆಯ ಕುರಿತು ಪುನರ್ ಚಿಂತನೆಗೆ ತೊಡಗಿದಾಗ ಸೈದ್ಧಾಂತಿಕ ನಿಲುವಿನಲ್ಲಿ ಪ್ರಕಟಣೆಗಳು ಹೊರಬಂದಾಗ ಇಲ್ಲಿಯೂ ಕಮ್ಯುನಿಸ್ಟ್‌ರು ಅದನ್ನು ಎತ್ತಿ ಹಿಡಿದರು. ಆದರೆ ತಿದ್ದುಪಡಿಗಳು ಬೇಕೆಂಬ ಹಟ, ಕೋಲಾಹಲಗಳ ನಡುವೆ ಆ ಚಿಂತನೆಗಳನ್ನು ಹೊತ್ತ ಮೊದಲ ಪ್ರಕಟಣೆಗಳನ್ನು ಹಾಗೂ ಪುಸ್ತಕಗಳನ್ನು ಬೀಗ ಹಾಕಿ ಮುಚ್ಚಿಟ್ಟರು. ಇ.ಎಂ.ಎಸ್. ಬರೆದ ‘ಕೇರಳಂ ಮಲಯಾಳಿಕಳುಡೆ ಮಾತೃ ಭೂಮಿಯುಂ’ (ಕೇರಳ ಮಲಯಾಳಿಗಳ ಮಾತೃಭೂಮಿಯು) ಮೊದಲಾದ ಕೃತಿಗಳು ಬೆಳಕು ಕಾಣಲು ತುಂಬಾ ಸಮಯ ಕಾಯಬೇಕಾಯಿತು.
ಭಾಷಾವಾರು ಪ್ರಾಂತ್ಯ ವಿಂಗಡಣೆಗೆ ಕಾಂಗ್ರೆಸ್ ಪ್ರತಿಜ್ಞಾ ಬದ್ಧವಾಗಿದ್ದರೂ ಸ್ವಾತಂತ್ಯ್ರ ಲಭಿಸಿದ ನಂತರ ಆ ಯೋಚನೆ ಮುಂದೂಡುತ್ತಾ ಹೋಯಿತು. ಆಂಧ್ರದ ಪೊಟ್ಟಿ ಶ್ರೀರಾಮುಲುವಿನ ಆತ್ಮತ್ಯಾಗವು ರಾಜಕೀಯ ನಾಯಕರನ್ನು ವಾಸ್ತವ ಪ್ರಜ್ಞೆಗೆ ಕರೆ ತಂದಿತು. ಕೇರಳದಲ್ಲಿ ಅಂದು ಸಾರ್ವಜನಿಕ ಜೀವನದ ಮುಂಚೂಣಿಯಲ್ಲಿದ್ದ ಕೆ.ಪಿ. ಕೇಶವ ಮೇನೋನ್, ಪ್ರೊಫೆಸರ್ ಮುಂಡಶ್ಶೇರಿ ಮೊದಲಾದವರೆಲ್ಲ ಜನರ ಇಷ್ಟಾನುಸಾರ ಐಕ್ಯಕೇರಳದ ಸಮಸ್ಯೆಯನ್ನು ಎತ್ತಿ ಹಿಡಿದರು. ಅಂದಿನ ಸಂಸ್ಥಾನ ಪುನರ್ ವಿಭಜನೆಯಲ್ಲಿ ಮೊದಲಿಗೆ ತಿರುಕೊಚ್ಚಿಯು ಬಳಿಕ ಐಕ್ಯ ಕೇರಳವೂ ರೂಪುಗೊಂಡಿತು. ಆದರೆ ಒಂದು ವಿಷಯ ಇಲ್ಲಿ ಪ್ರಸ್ತಾಪ ಯೋಗ್ಯವೆನಿಸಿದೆ. ಕಾಂಗ್ರೆಸಿನ ನೇತೃತ್ವದಲ್ಲಿ ಸಿದ್ಧಗೊಂಡ ಭಾರತೀಯ ಸಂವಿಧಾನದಲ್ಲಿ ‘ಫೆಡರೇಶನ್’ ಎಂಬ ಪರಿಕಲ್ಪನೆಯನ್ನು ಅಂಗೀಕರಿಸಿದ್ದರೂ ‘ಯುನಿಟಿ’ಯ ಸ್ವಭಾವವೆ ಆಡಳಿತದಲ್ಲಿ ಹೆಚ್ಚುತ್ತಿತ್ತು. ಆರಂಭದ ವರ್ಷಗಳಲ್ಲಂತೂ ಪ್ರಾದೇಶಿಕತೆಯನ್ನು ನಿರ್ಲಕ್ಷ್ಯಕ್ಕೊಳಪಡಿಸಲಾಗಿತ್ತು.
ಕೇರಳ ದೇಶೀಯತೆ
ಕೇರಳದ ಮಣ್ಣಿನಲ್ಲಿ ಹಾಗೂ ಜನರ ಕಣ್ಣುಗಳಲ್ಲಿ ದೇಶೀಯತೆಯು ಅರ್ಥಪೂರ್ಣ ಗೊಳ್ಳುವ ಘಟಕಗಳನ್ನು ಭೌಗೋಳಿಕ ಸಮಾಜಶಾಸ್ತ್ರಕ್ಕೆ ಪರವಾದ ವೈಶಿಷ್ಟ್ಯಗಳ ಹಿನ್ನೆಲೆಯಲ್ಲಿ ಪರಿಶೀಲಿಸಬೇಕಾಗುತ್ತದೆ.
ಸಹ್ಯಾದ್ರಿ ಪರ್ವತ ಶ್ರೇಣಿಗಳು ಒಂದು ಕೋಟೆಯಂತೆ ಕೇರಳವನ್ನು ತಮಿಳುನಾಡಿನಿಂದ ಪ್ರತ್ಯೇಕವಾಗಿಸಿದೆ. ಅದೇ ವೇಳೆಗೆ ಪಾಲಕ್ಕಾಡಿನ ಗುಡ್ಡಗಾಡು ಪ್ರದೇಶದಂತೆ ಸಾಕಷ್ಟು ಗುಡ್ಡಗಾಡುಗಳು ಅವುಗಳ ಮೂಲಕ ಕಾಲ್ದಾರಿಗಳು ಕೇರಳಕ್ಕೆ ತಮಿಳುನಾಡು ಹಾಗೂ ಕರ್ನಾಟಕ ರಾಜ್ಯಗಳೊಡನೆ ಸಂಪರ್ಕ ಕಲ್ಪಿಸಿವೆ. ಕರ್ನಾಟಕದ ಮೂಲಕ ಹಾದು ಹೋಗುವ ರಾಷ್ಟ್ರೀಯ ಹೆದ್ದಾರಿಯು ಕೇರಳದ ಜೊತೆಗಿನ ಸಂಪರ್ಕವನ್ನು ಹೆಚ್ಚಿಸಿದೆ. ಆ ಮೂಲಕ ಕೇರಳವನ್ನು ಭಾರತದ ಅವಿಭಾಜ್ಯ ಅಂಗವಾಗಿಸಿದೆ. ಭಾಷೆ ಮತ್ತು ಜೀವನ ಶೈಲಿಗಳಲ್ಲಿ ಪ್ರತ್ಯೇಕತೆಯನ್ನು ಉಳಿಸಿಕೊಳ್ಳುವುದರಲ್ಲಿ ಸಹ್ಯಾದ್ರಿ ಪರ್ವತ ಶ್ರೇಣಿ ಪ್ರಮುಖ ಪಾತ್ರ ವಹಿಸಿದೆ. ಸೈನಿಕ ಆಕ್ರಮಣಗಳನ್ನು ದೂರದ ಮಳೆಗಾಳಿಗಳನ್ನು ಬಳಿಗೆ ಕರೆದು ಮಳೆ ಸುರಿಯುವಂತೆ ಮಾಡಿದೆ. ತುಂಬಿ ಹರಿಯುವ ಐವತ್ತರಷ್ಟು ನದಿಗಳನ್ನು ನಾಡಿಗೆ ದಯ ಪಾಲಿಸಿದೆ. ಅವುಗಳ ಅಸ್ತಿತ್ವ ರಾಜಕೀಯವಾಗಿ ಕೇರಳದ ಏಕೀಕರಣಕ್ಕೆ ಅಡ್ಡಿಯೂ ಆಗಿದೆ. ಮಳೆ ಹಾಗೂ ನದಿಗಳು ಸೇರಿ ಉಂಟು ಮಾಡಿದ ಜಲ ಸಂಪತ್ತಿನಿಂದಾಗಿ ಒಂಟಿ ಗ್ರಾಮಗಳಿಗೆ ಬದಲಾಗಿ ಇಡೀ ರಾಜ್ಯವೇ ಪುಟ್ಟ ಪುಟ್ಟ ಮನೆಗಳಿರುವ ಒಂದೇ ಗ್ರಾಮವನ್ನಾಗಿ ರೂಪಿಸಿದೆ. ಒಂದೊಂದು ಮನೆಗೂ ಪ್ರತ್ಯೇಕ ಪ್ರತ್ಯೇಕ ಬಾವಿ, ಆವರಣ ಇರುವಾಗ ರಸ್ತೆ ಬದಿಗಳಲ್ಲಿ ಅಲ್ಲಲ್ಲಿ ಬಡಾವಣೆಗಳ ರೂಪದಲ್ಲಿ ಮನೆಗಳನ್ನು ನಿರ್ಮಿಸಬೇಕಾದ ಅಗತ್ಯ ಬರಲಿಲ್ಲ. ಸಂಘಟಿತವಾದ ಬಿಡಿ ಗಾ್ರಮಗಳ ರಕ್ಷಣೆ ಬೇಕಾಗಿ ಬರಲಿಲ್ಲ. ಆ ಮೂಲಕ ಗ್ರಾಮ ನೇತೃತ್ವವೇ ರಾಜ್ಯ ನೇತೃತ್ವವಾಗಿ ರೂಪು ಪಡೆಯುವುದು ಸಾಧ್ಯವಾಯಿತು. ಒತ್ತೊತ್ತಾಗಿರುವ ಸಣ್ಣಪುಟ್ಟ ಊರುಗಳು, ಊರುಗಳಲ್ಲಿ ತುಂಬಾ ಗ್ರಾಮಗಳು ಗ್ರಾಮಗಳಲ್ಲಿ ಎಲ್ಲೆಡೆ ಮನೆಗಳು ಇರುವ ಕೇರಳದ  ಜನಜೀವನ ಶೈಲಿಯಲ್ಲಿ ಮಲೆಗಳಿಗೆ, ನದಿಗಳಿಗೆ, ಮಳೆ ಮತ್ತು ಮಣ್ಣಿಗೆ ವಿಶೇಷ ಪ್ರಾಶಸ್ತ್ಯವಿದೆ.
ವರ್ಷ ಋತುವಿನ ಏರಿಳಿತವೇ ಇನ್ನೊಂದು ಪ್ರಮುಖ ಅಂಶ. ಇದು ಪ್ರಪಂಚದಲ್ಲಿಯೇ ವಿಶಿಷ್ಟವಾದ ಒಂದು ಸನ್ನಿವೇಶ. ಪಶ್ಚಿಮ ಏಷ್ಯದ – ಪೂರ್ವ, ಪಶ್ಚಿಮ ಸಂಸ್ಕೃತಿಗಳು ಸೇರಿದ ಹೊಸತೊಂದು ದ್ವಿಮುಖ ಸಂಸ್ಕೃತಿ ಕೇರಳದಲ್ಲುಂಟಾಯಿತು. ಪ್ರತೀ ವರ್ಷವೂ ಬರುವ ಮಳೆಯೊಂದಿಗೆ ಪ್ರಾಚೀನ ಕಾಲದಿಂದಲೂ ಯೆಹೂದ್ಯರು, ಕ್ರಿಶ್ಚಿಯನ್ನರು, ಅರಬರು, ಚೀನಿಯರು ಬಳಿಕ ಯುರೋಪಿಯನರು ಇಲ್ಲಿ ಬಂದು ನೆಲೆಸಿದರು. ಅವರೂ ಕೇರಳೀಯರೇ ಆದರು. ಪರಂಪರಾಗತವಾಗಿ ಕೇರಳದ ಸಂಪನ್ಮೂಲ ಸಮುದ್ರದ ವ್ಯಾಪಾರದೊಂದಿಗೆ ಮಿಳಿತಗೊಂಡಿದೆ. ಯುರೋಪಿಯನರಿಗೆ ಅತ್ಯಂತ ಜೀವನಾವಶ್ಯಕವಾದ ವಸ್ತು ಕರಿಮೆಣಸು. ಸರ್ವರೋಗ ನಿವಾರಕ ಶಕ್ತಿಯಿರುವ ಕರಿಮೆಣಸಿಗಾಗಿ ಪ್ರಾಣವನ್ನು ಪಣವಾಗಿಟ್ಟು ಬಂಧು ಬಾಂಧವರನ್ನು ಬಿಟ್ಟು ಕಡಲಿನ ಗಾಳಿ, ಪ್ರಾಣಿಗಳ ಜೊತೆಗೆ ಹೋರಾಡಿ ಅಪರಿಚಿತ ಲೋಕವೊಂದಕ್ಕೆ ಬರಲು ಯುರೋಪಿಯನರು ಮುಂದಾದರು. ಜೊತೆಗೆ ಶ್ರೀಗಂಧ, ಲವಂಗ, ಮೊದಲಾದ ವಸ್ತುಗಳು ದಂತ, ಹತ್ತಿಗಳಿಂದ ತಯಾರಿಸಿದ ವಸ್ತುಗಳನ್ನು ಕೇರಳದಿಂದ ಸಾಗಿಸಬಹುದೆಂದು ಅವರು ಕಂಡುಕೊಂಡರು.
ಹೀಗಾಗಿ ಕೇರಳೀಯರಲ್ಲಿ ಒಂದು ರೀತಿಯಲ್ಲಿ ದೇಸಿಗೆ ವಿರುದ್ದವಾದ ಚಿಂತಾಗತಿಯು ಕಾಣಿಸಿಕೊಂಡಿತು. ಪಾಶ್ಚಾತ್ಯರ ಕುರಿತು ಆರಾಧನಾ ಮನೋಭಾವವೂ, ಮತ ಸಹಿಷ್ಣುತೆಯು ಬೆಳೆಯಿತು. ಇವೆಲ್ಲ ಕೇರಳೀಯರನ್ನು ಭಾರತದ ಇತರ ಪ್ರದೇಶಗಳ ಜನರಿಗಿಂತ ಪ್ರತ್ಯೇಕ ವಾಗಿಸಿವೆ. ಕ್ರಿಶ್ಚಿಯನರು ಮತ್ತು ಮುಸಲ್ಮಾನರು ಕೇರಳದೆಲ್ಲೆಡೆ ಇರುವುದರಿಂದ ಕೇರಳದ ಸಮಾಜಕ್ಕೆ ಒಂದು ರೀತಿಯ ವಿಶಿಷ್ಟ ಸ್ವಭಾವ ಪ್ರಾಪ್ತವಾಗಿದೆ. ಅನೇಕ ಮತಗಳ, ಜಾತಿಗಳ, ಸಂಸ್ಥಾನಗಳ, ನೇತೃತ್ವಗಳ ಜೀವನ ಶೈಲಿ ಪ್ರಾಚೀನ ಕೇರಳವನ್ನು ದಕ್ಷಿಣ ಭಾರತದಲ್ಲಿಯೇ ಬೇರೆಯೇ ಆದ ಒಂದು ಜನವರ್ಗದ ನೆಲೆಯನ್ನಾಗಿಸಿದೆ. ಭೌಗೋಳಿಕತೆಗೂ, ಜೀವನ ವಿಧಾನಕ್ಕೂ ಮತ್ತು ಸಂಸ್ಕೃತಿಗಳೊಳಗೆ ಪರಸ್ಪರ ಅಭೇದ್ಯವಾದ ಸಂಬಂಧವುಂಟೆಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಆರ್ಯರ ಆಗಮನದ ಮೂಲಕ ಕೇರಳದ ಸಾಂಸ್ಕೃತಿಕ ಬದುಕಿಗೆ ಅಪೂರ್ವವಾದೊಂದು ಬದಲಾವಣೆ ಸಾಧ್ಯವಾಯಿತು. ಇದು ಭಾರತದ ಇತರ ಪ್ರದೇಶಗಳಿಗಿಂತ ವ್ಯವಸ್ಥಿತವಾದ ರೀತಿಯಲ್ಲಿಯೇ ಆಯಿತು. ಪರಿಣಾಮಗಳೂ ವಿಭಿನ್ನವಾದವು. ಕ್ರಿ.ಶ. ಆರಂಭದ ಶತಮಾನ ಗಳಲ್ಲಿ ಉತ್ತರದ ಕಡಲು ತೀರದ ಮೂಲಕ ವಲಸೆ ಬಂದು ಮುಖ್ಯ ನದೀತಟಗಳಲ್ಲಿ ರೂಪುಗೊಂಡ ಬ್ರಾಹ್ಮಣ ಗ್ರಾಮಗಳು ಕೇರಳದಲ್ಲಿ ಒಂದು ಹಸಿರು ಕ್ರಾಂತಿಯನ್ನೇ ಉಂಟು ಮಾಡಿದುವು. ಮೂವತ್ತೆರಡು ಮೂಲ ಗ್ರಾಮಗಳು ಒಂದಷ್ಟು ಉಪ ಗ್ರಾಮಗಳು ಇಲ್ಲಿನ ಪ್ರಮುಖ ಉತ್ಪಾದನಾ ಕೇಂದ್ರಗಳಾಗಿ ಮಾರ್ಪಾಡಾದವು. ಜಾತಿ ಪದ್ಧತಿಗಳು ಜಾರಿಗೊಂಡವು. ದೇವಸ್ಥಾನಗಳು ಸೃಷ್ಟಿಯಾದವು. ಕೇರಳವನ್ನು ಭಾರತದ ಸಂಸ್ಕೃತಿಯ ಮುಖ್ಯ ಧಾರೆಗೆ ತಂದವರು ಈ ಬ್ರಾಹ್ಮಣ ಆದಿವಾಸಿ ಜನರು. ಇವರೇ ಕೇರಳದಲ್ಲಿ ಆರ್ಯ-ದ್ರಾವಿಡರ ಸಮ್ಮಿಲನದ ಹೊಸ ಸಂಸ್ಕೃತಿಗೆ ನಾಂದಿ ಹಾಡಿದವರು. ‘ಸಂಬಂಧ’ ವ್ಯವಸ್ಥೆಗಳಲ್ಲಿ ಪ್ರಾಚೀನ ವಾದ ‘ಮರುಮಕ್ಕತ್ತಾಯ’ ಪದ್ಧತಿಗೆ ಲೋಕದಲ್ಲೆಲ್ಲೂ ಇಲ್ಲದ ರೀತಿಯ ಪರಿಷ್ಕಾರವನ್ನು ತಂದು ಸಮಾಜದಲ್ಲಿ ಇರಗೊಳಿಸಿದರು. ನಂಬೂದಿರಿಗಳ ನೇತೃತ್ವದಲ್ಲಿ ರೂಪು ಪಡೆದ ‘ಚೇರಮಾನ್ ಪೆರುಮಕ್ಕಳ’ ರಾಜ್ಯವು ಇಂದಿನ ಕೇರಳದ ಗಡಿಗಳನ್ನು ನಿರ್ಣಯಿಸಿತು. ಅದರ ಆಡಳಿತ ರೀತಿ, ಅಧಿಕಾರ ಹಂಚಿಕೆ ವೈಶಿಷ್ಟ್ಯಪೂರ್ಣವಾದುದು. ಆ ರಾಜ್ಯದ ನಿಯಮಗಳ ಗೂಡುಗಳಲ್ಲಿ ತಮಿಳು-ಮಲಯಾಳಂಗಳು ಪ್ರತ್ಯೇಕಗೊಳ್ಳತೊಡಗಿದವು. ಪ್ರಾಕೃತಿಕವಾಗಿ ಬೇರೆ ಬೇರೆಯಾಗಲೇ ಬೇಕಾಗಿದ್ದ ಕೇರಳವನ್ನು ಒಂದುಗೂಡಿಸಿ ನಿಲ್ಲಿಸಿದುದು ಕೇರಳ (ಮಲಯಾಳಂ) ಭಾಷೆ.
ಗೊಂದಲಗಳ ನಾಡು
ಇತ್ತೀಚಿನ ಕೆಲವು ಶತಮಾನಗಳಲ್ಲಿ ಕೇರಳದ ದೇಶೀಯತೆಗೆ ಗಂಭೀರವಾದ ಸ್ವರೂಪ ಬಂದಿದೆ. ಹದಿನಾರನೆಯ ಶತಮಾನವು ಹಲವು ಕಾರಣಗಳಿಗಾಗಿ ಪ್ರಾಮುಖ್ಯ ಪಡೆದಿದೆ. ಕೇರಳದ ದೇಶೀಯತೆಗೆ ಮೂರ್ತ ರೂಪ ಕೊಡಬಹುದಾದ ಪ್ರವೃತ್ತಿಗಳು ಆ ಶತಮಾನದಲ್ಲಿ ಬೆಳಕಿಗೆ ಬಂದವು. ಪರಂಪರಾಗತವಾಗಿ ಬಂದ ಸಹಜ ಬೆಳವಣಿಗೆ ಮತ್ತು ಪಾಶ್ಚಾತ್ಯರ ನೇರವಾದ ಸಂಪರ್ಕ ಇನ್ನೊಂದು ದಿಕ್ಕಿನಿಂದ ಇದನ್ನು ಗಮನಾರ್ಹವಾಗಿ ಪರಿಗಣಿಸುವಂತೆ ಮಾಡಿತು. ಹಳೆಯದನ್ನು ವಿರೋಧಿಸುವ ಹೊಸತನ್ನು ಆವೇಶದಿಂದ ಸ್ವೀಕರಿಸುವ ಮನೋಧರ್ಮವೂ ಸರಿಯಲ್ಲವೆಂದು ಕೇರಳೀಯರು ಭಾವಿಸಿದ್ದರು. ಆರ್ಯರು, ಆಂಗ್ಲರು, ಅರಬ್ಬಿಯನರು ಇರಲಿ ಅವರೆಲ್ಲರಿಂದಲೂ ಒಳ್ಳೆಯದನ್ನು ಸ್ವೀಕರಿಸಿ ಮಲಯಾಳಂ ಭಾಷೆಯ ಸಂಸ್ಕೃತಿಯ ಜೀವಕೋಶಗಳನ್ನು ಬೆಳೆಸಿದರು. ಸುಭದ್ರವಾದ ಸಾರ್ವಜನಿಕ ಜೀವನ ಶೈಲಿಗೆ ಅವರು ಅಡಿಗಲ್ಲು ನೆಟ್ಟರು. ಅಸ್ಪೃಶ್ಯರನ್ನು, ಆದಿವಾಸಿಗಳನ್ನು ಸಹ ಕೇರಳದ ಮುಖ್ಯ ಸಾಂಸ್ಕೃತಿಕ ವಾಹಿನಿಗೆ ತಂದರು. ಆ ಮೂಲಕ ಸಮಕಾಲೀನ ವಿಚಾರಗಳ ನೆಲೆಯಲ್ಲೂ ಮುದ್ರೆಯೊತ್ತಿದ್ದಾರೆ. ಫ್ರಾಂಕುಗಳು ಎಂಬರ್ಥದಲ್ಲಿ ಪರಂಗಿಗಳು ಎಂದು ಕರೆಯುವ ಪೋರ್ಚಗೀಸರ ಆಗಮನದೊಂದಿಗೆ ಯುರೋಪಿನ ವಸಾಹಾತುಶಾಹಿ ಭಾರತದಲ್ಲಿ ತಲೆಯೆತ್ತಲು ಪ್ರಯತ್ನಗಳು ಆರಂಭವಾದವು. ಬಲದ ದೃಷ್ಟಿಯಿಂದ ನೋಡಿದರೆ ಅವರಲ್ಲಿ ಸ್ಥಳೀಯರಿಗಿಂತ ಹೆಚ್ಚಿದ್ದುದು ಪಿರಂಗಿಗಳು ಮಾತ್ರ. ಹಾಯಿ ದೋಣಿಗಳು ಹಾಗೂ ಸ್ಥಳೀಯ ಪಿರಂಗಿ ತೋಪುಗಳು ಮಾಪಿಳ್ಳೆಯರಲ್ಲೂ ಇದ್ದುವು. ಆದರೆ ಅವು ಯುರೋಪಿಯನರ ಪಿರಂಗಿಗಳನ್ನು ಎದುರಿಸುವಷ್ಟು ಶಕ್ತವಾಗಿರಲಿಲ್ಲ. ಆದರೆ ಯುರೋಪಿಯನರ ಸಾಮಾಜಿಕ ವ್ಯವಸ್ಥೆ ಮತ್ತು ಸಾಂಸ್ಕೃತಿಕ ವಿಚಾರಗಳು ಅಂದು ಕೇರಳೀಯರಿಗಿಂತಲೂ ಚೆನ್ನಾಗಿತ್ತು ಎಂದೇನೂ ಹೇಳುವಂತಿರಲಿಲ್ಲ. ನವೋತ್ಥಾನದ ತರುವಾಯದ ಪೋರ್ಚುಗಲ್ ತನ್ನ ಸಾಮರ್ಥ್ಯವನ್ನು ತೋರಿಸಿದ್ದು ಕಡಲು ದಾರಿಗಳನ್ನು ಕಂಡು ಹುಡುಕುವುದರಲ್ಲಿ ಮಾತ್ರವೇ ಆಗಿತ್ತು. ಈ ಸಾಮರ್ಥ್ಯ ಕೋಝಿಕೋಡಿನ ಸಾಮೂದಿರಿಯೊಂದಿಗೆ ಅರಬ್ ರಾಷ್ಟ್ರದ ಮುಸಲ್ಮಾನ ವ್ಯಾಪಾರಿಗಳಿಗಿದ್ದ ಸಂಬಂಧಕ್ಕೆ ಒಂದು ರೀತಿಯ ಪಂಥಾಹ್ವಾನವೇ ಆಗಿತ್ತು. ಅವರು ಕೋಝಿಕೋಡಿನೊಂದಿಗೆ ಕಲಹಕ್ಕಿಳಿದು ಕೊಚ್ಚಿಯೊಂದಿಗೆ ಸ್ನೇಹ ಬೆಳೆಸಿದ್ದು ರಾಜಕೀಯವಾಗಿಯೂ ಒಂದು ರೀತಿಯ ಕೋಲಾಹಲವನ್ನು ಉಂಟುಮಾಡಿತು. ಕೇರಳವನ್ನು ಸಂಪೂರ್ಣ ತನ್ನ ಅಧೀನಕ್ಕೆ ತರಬೇಕೆಂಬ ಕೋಝಿಕೋಡಿನ ದೂರಾಲೋಚನೆ ಧೂಳೀಪಟ ವಾಯಿತು. ಕೇರಳದಲ್ಲಿ ಹಿಂದಿದ್ದ ರಾಜಕೀಯ ನೆಮ್ಮದಿ, ಸಮತೋಲನ ಸ್ಥಿತಿ ಅಕ್ಷರಶಃ ಇಲ್ಲವಾಯಿತು. ಕೋಝಿಕೋಡಿಗೆ ವಿರುದ್ಧವಾಗಿ ಕೊಚ್ಚಿ ಬೆಳೆದು ನಿಂತಿತು. ಚೀನೀಯರು ಬರುವುದೂ ಕಡಿಮೆಯಾಯಿತು. ಅಂತಾರಾಷ್ಟ್ರೀಯ ವಾಣಿಜ್ಯ ಕೇಂದ್ರ ಎಂಬ ನೆಲೆಯಲ್ಲಿ ಕೊಚ್ಚಿಗೆ ವಿಶೇಷ ಪ್ರಾಶಸ್ತ್ಯ ಲಭ್ಯವಾಯಿತು. ಅರಾಜಕತೆಯೂ, ಗೊಂದಲಗಳು ಕೇರಳದೆಲ್ಲೆಡೆ ವ್ಯಾಪಿಸಿದುವು.
ರಾಜಕೀಯ, ಆರ್ಥಿಕ ಕ್ಷೇತ್ರಗಳಲ್ಲಾದಂತೆ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಕ್ಷೇತ್ರ ಗಳಲ್ಲೂ ಅಲ್ಲೋಲ ಕಲ್ಲೋಲಗಳಾದವು. ಕ್ರೈಸ್ತ ಮತದ ಹೆಸರಲ್ಲಿ ಕಲಹ ಹೆಚ್ಚಿಸುವ ಪರಂಗಿಯವರ ಪ್ರಯತ್ನ ಹೆಚ್ಚಿತು. ೧೫೯೯ರ ಉದಯಂಪೇರೂರ್ ಸ್ನೇಹದೋಸಿನಲ್ಲಿ ನಸ್ರಾಣಿ (Syrian Christan)ಗಳಲ್ಲಿ ಒಂದು ಗುಂಪು ಪರಂಗಿಯರನ್ನು ಬೆಂಬಲಿಸಿತು. ಇನ್ನೊಂದು ಗುಂಪು ಇವರೊಂದಿಗೆ ನಿರಂತರ ಕಲಹದಲ್ಲಿ ತೊಡಗಿತು. ಕಡಲ ತೀರದ ಬೆಸ್ತರು ಹಾಗೂ ಅರೆಯರನ್ನು ಬಲವಂತದಿಂದ ಮತಾಂತರಗೊಳಿಸಿದ ಪರಂಗಿಯರು ಕೇರಳದ ಸಾಮಾಜಿಕ ಜೀವನದಲ್ಲಿ ಹೊಸ ಸಮಸ್ಯೆಗಳ ಬೀಜಗಳನ್ನು ಬಿತ್ತಿದರು. ಸಮಾನತೆ, ಬಡವರಿಗೆ ನೆರವಾಗುವುದು, ಅನಾಥರನ್ನು ಸಂರಕ್ಷಿಸುವುದು ಮೊದಲಾದ ಉದ್ದೇಶಗಳು ಮಾತ್ರ ಮತಾಂತರದ ಹಿಂದೆ ಇದ್ದುದಲ್ಲ ಎಂದು ತರುವಾಯದ ಪರಿಣಾಮಗಳನ್ನು ನೋಡಿದರೆ ವೇದ್ಯವಾಗುವ ಸಂಗತಿ. ಯೇಸುಕ್ರಿಸ್ತನ ಸ್ನೇಹ ಪ್ರಚೋದನೆಯೋ, ಸಂತ ಸೇವಿಯರ್‌ನ ಸುವಾರ್ತೆಗಳೋ, ಅಲ್ಲಿ ಕಂಡು ಬರಲಿಲ್ಲ. ಆದರೆ ಇವೆಲ್ಲವುಗಳನ್ನು ಮತಾಂತರದ ಜೊತೆಗೆ ಮೇಲ್ನೋಟಕ್ಕೆ ಕಾಣಬಹುದಿತ್ತು. ಕ್ಯಾಥೋಲಿಕ್‌ರ ಸ್ಥಿತಿ ತಕ್ಷಣವೇ ಉತ್ತಮಗೊಳ್ಳದಿದ್ದರೂ ಕೇರಳದ ಜಾತಿಗಳ ಸುಭದ್ರ ಕೋಟೆಗಳಲ್ಲಿ ಬಿರುಕುಗಳು ಕಾಣಿಸಿಕೊಳ್ಳಲು ಇದು ಸಾಕಾಯಿತು. ಕೇರಳದ ಹಿಂದೂ ಸಮುದಾಯದಲ್ಲೋ ಕ್ರಿಶ್ಚಿಯನ್ ಸಮುದಾಯದಲ್ಲೋ ತಲೆತೂರಿಸಲು ಅರಬ್ ಮುಸ್ಲಿಮರು ಮುಂದಾಗಿರಲಿಲ್ಲ. ಪರಂಗಿಯರ ಅಹಂಕಾರದಿಂದ ಕೂಡಿದ ಈ ನಿಗೂಢ ಆಟ ಸ್ಥಳೀಯ ಪಾಳೆಯಗಾರರನ್ನು, ತುಂಡರಸರನ್ನು ರೊಚ್ಚಿಗೆಬ್ಬಿಸಿತು. ಪರಿಣಾಮ ವಾಗಿ ಸಾಮಾಜಿಕ ಅಸ್ವಸ್ಥತೆಗಳು ತಾಂಡವವಾಡತೊಡಗಿದವು. (ನಾರಾಯಣನ್ ಎಂ.ಜಿ.ಎಸ್., ೧೯೯೯, ಪುಟ ೧೯)
ಪರಂಗಿಗಳ ಆಕ್ರಮಣದಿಂದಾಗಿ ನಸ್ರಾಣಿಗಳ (ಸಿರಿಯನ್ ಕ್ರಿಶ್ಚನರು) ಮತ್ತು ಮಹಮ್ಮದೀ ಯರ ಕೇರಳೀಯತೆ ಒಂದುಗೂಡಿ ಪ್ರಬಲಗೊಂಡಿತು. ಈ ಸಮುದಾಯಗಳು ಸ್ಥಳೀಯ ಅರಸರ ಹಾಗೂ ಸ್ಥಳೀಯ ಜನರ ಜೊತೆ ನಿಂತು ವಿದೇಶಿಯರನ್ನು ಎದುರಿಸುವುದರ ಮೂಲಕ ಕೇರಳದ ಒಗ್ಗಟ್ಟು ನೆಲೆ ನಿಂತಿತು. ಈ ಮೂಲಕ ಕೇರಳದ ದೇಶೀಯತೆ ವಿದೇಶಿಯರಿಗೆ ವಿರುದ್ಧವಾಗಿ ಗಟ್ಟಿಗೊಳ್ಳುತ್ತಾ ಬೆಳೆದು ಬಂತು. ವೈಯುಕ್ತಿಕವಾಗಿ ವಿಭಿನ್ನ ಚಿಂತನೆಯುಳ್ಳವರಾಗಿಯೂ ಕೇರಳೀಯರು ಆಚಾರ-ವಿಚಾರಗಳಲ್ಲಿ ಒಂದು ರೀತಿಯ ಐಕ್ಯತೆಯನ್ನೇ ಪ್ರಕಟಿಸಿದರು. ಈ ಅಗ್ನಿ ಪರೀಕ್ಷೆಯನ್ನು ದಾಟಿ ಬಂದ ನಸ್ರಾಣಿ ಹಾಗೂ ಮಹಮ್ಮದೀಯ ಜನರು ಕೇರಳೀಯತೆಯಲ್ಲಿಯೂ ಹೆಚ್ಚು ತಾದಾತ್ಮ್ಯವನ್ನು ಹೊಂದಿದ್ದರು.
ನಾಡದೊರೆಗಳು ಪ್ರಬಲರಾದುದು, ಜಾತಿ ವರ್ಗಗಳಲ್ಲಿ ಬಂದ ಬದಲಾವಣೆಗಳು, ಯುದ್ಧಗಳು ಎಲ್ಲವುಗಳಿಂದಾಗಿ ಸಾಮಾಜಿಕ, ಸಾಂಸ್ಕೃತಿಕ ಜೀವನದಲ್ಲಿ ಒಂದು ಹೊಸ ತಿರುವು ಕಾಣಿಸಿಕೊಂಡಿತು. ಕೆಲವು ಸಮುದಾಯಗಳ ಸ್ಥಾನದಲ್ಲೂ ಬದಲಾವಣೆಗಳು ಗೋಚರಿಸಿದವು, ಅನೇಕ ಮುಸಲ್ಮಾನರು ದಿವಾಳಿಯಾದರು. ಅನೇಕ ನಸ್ರಾಣಿ ಜನರು ಶ್ರೀಮಂತರಾದರು. ಕೆಲವು ನಂಬೂದಿರಿ ಮನೆತನಗಳು ಛಿದ್ರಗೊಂಡವು. ದಂಡನಾಯಕರುಗಳು ಪ್ರಬಲ ನೇತಾರರಾದರು. ಕೃಷಿಕರು ನಂಬೂದಿರಿ ಜನರ ಕೈಕೆಳಗೆ ಗೇಣಿದಾರರಾಗಿ ದುಡಿಯ ತೊಡಗಿದರು. ನಾಯನ್ಮಾರರು ಹಣ ಸಂಪಾದಿಸಿ ಗೌರವ ಪಡೆದರು. ಅವರ ನಡುವೆ ವಿದ್ವಾಂಸರೆನಿಸಿದವರು ಆಯುಧ ವಿದ್ಯೆಯನ್ನು ಕಲಿಸುವುದರ ಜೊತೆಗೆ ಅಕ್ಷರ ವಿದ್ಯೆಯನ್ನು ಕಲಿಸತೊಡಗಿದರು. ಭಾರತೀಯ ಸಂಸ್ಕೃತಿಯ ಮುಖ್ಯಧಾರೆಯಲ್ಲಿ ಗುರುತಿಸಬೇಕಾದ ಸಿದ್ಧತೆಗಳನ್ನು ಮಾಡತೊಡಗಿದರು. ಇದರ ಪರಿಣಾಮವೋ ಎಂಬಂತೆ ತುಂಜತ್  ಎೞುತ್ತಚ್ಚನ್ ನೇತೃತ್ವದಲ್ಲಿ ಇತಿಹಾಸ, ಪುರಾಣ ಗ್ರಂಥಗಳ ಅನುವಾದ ಕೆಲಸಗಳೂ ನಡೆದುವು. ಇದನ್ನು ಭಕ್ತಿಯುಗ ಎಂದೂ ಸಾಹಿತ್ಯ ಚರಿತ್ರೆಕಾರರು ಗುರುತಿಸಿದ್ದಾರೆ.
ವ್ಯಾಪಕವಾಗಿ ಸನ್ಮಾರ್ಗಿಕವಾದ ಬದಲಾವಣೆಯ ಆವೇಶವೂ ಇದರ ಹಿಂದಿತ್ತು. ಕುರುಡು ನಂಬಿಕೆಯ ನೆಲೆಯಿಂದ ದೇವರಲ್ಲಿ ಭಕ್ತಿಯನ್ನಿರಿಸಿ ತಾದಾತ್ಮ್ಯ ಹೊಂದುವ ಸ್ಥಿತಿಗೆ ಬದಲಾಗಿ ದೈನಂದಿನ ಬದುಕಿನಲ್ಲಿ ಎದುರಾಗಬಹುದಾದ ಸಮಸ್ಯೆಗಳನ್ನು ಪರಿಹರಿಸುವ ಕುರಿತ ಆಲೋಚನೆಗಳನ್ನು ಎೞುತ್ತಚ್ಚನ್ ಹಾಗೂ ಸಮಕಾಲೀನರು ಮಾಡಿದರು. ಪುರಾಣ, ಇತಿಹಾಸಗಳ ಯಾಂತ್ರಿಕ ಅನುವಾದಗಳಿಗಿಂತಲೂ ಸಮಕಾಲೀನ ಸಮಸ್ಯೆಗಳ ಮೇಲೆ ಬೆಳಕು ಚೆಲ್ಲುವ ಲಕ್ಷ್ಯ ಇದರ ಹಿಂದಿತ್ತು ಎಂಬುದು ವ್ಯಕ್ತವಾಗುತ್ತದೆ. ಸಮಾಜದಲ್ಲಿ ಉಂಟಾದ ನೈತಿಕ ಅಧಃಪತನ, ಅತಿ ಆಸೆ, ಅಧಿಕಾರ ದಾಹಗಳಿಂದುಂಟಾದ ವೈರಾಗ್ಯವು ಭಕ್ತಿಯ ಹಾದಿ ತುಳಿದಾಗ ಸಿನಿಕತನದ ಬದುಕಿನಿಂದ ದೂರವಾಗಲು ಸಮಕಾಲೀನ ಮಾನವರ ಕತೆಗಳನ್ನು ಹೇಳಲು ಎೞುತ್ತಚ್ಚನ್ ಮುಂದಾದ. ಆ ನಾಡದೊರೆಗಳ ಕಾಲದಲ್ಲೂ ಎೞುತ್ತಚ್ಚನ್ ಬರಹಗಾರನೇ ಹೊರತು ನಾಡದೊರೆಯಾಗಿರಲಿಲ್ಲ. ಸಾಹಿತ್ಯದ ಮೂಲಕ ಪರ್ಯಾಯ ಶಕ್ತಿಯೊಂದನ್ನು ಹುಟ್ಟು ಹಾಕುವ ಕೆಲಸವನ್ನು ಎೞುತ್ತಚ್ಚನ್ ಮಾಡಿದ. ನಾಯನ್ಮಾರರ ಗುರುಕುಲ (ಎೞುತ್ತ್‌ಪಳ್ಳಿ)ಗಳಲ್ಲಿ ಪಾಠ ಹೇಳುತ್ತಿದ್ದ ಉಪಾಧ್ಯಾಯರ ಸಮುದಾಯಕ್ಕೆ ಸೇರಿದ ಎೞುತ್ತಚ್ಚನ್ ಸಾಂಸ್ಕೃತಿಕವಾಗಿ ಸೈನ್ಯವೊಂದನ್ನು ಸೃಷ್ಟಿಸಿದ. ನಂಬೂದಿರಿಗಳ ಭಾಷೆಯನ್ನು ವ್ಯಂಗ್ಯವಾಗಿಸಿ ಪಂಥಾಹ್ವಾನವನ್ನೇ ನೀಡಿದ.
ಸಾಹಿತ್ಯ ಮಾತ್ರವಲ್ಲ ಎೞುತ್ತಚ್ಚನ್‌ನ ಕಾರಣದಿಂದ ಮಲಯಾಳಂ ಲಿಪಿ ಹಾಗೂ ಭಾಷೆಯಲ್ಲಿ ರೂಪಾಂತರವುಂಟಾಯಿತು. ಶೂದ್ರರಲ್ಲೂ ಸಂಸ್ಕೃತ ಪದ ಬಳಕೆ ಅಧಿಕವಾದಾಗ ಮಣಿಪ್ರವಾಳವೆಂಬ ಭಾಷಾ ರೀತಿಯೇ ಮಲಯಾಳಂ ಎನ್ನಿಸಿತು. ಅದನ್ನು ಬರೆಯಲು ಹಳೆಯ ‘ವಟ್ಟೆೞುತ್ತು’ ಲಿಪಿಗಳು ಪರ್ಯಾಪ್ತವೆನಿಸಲಿಲ್ಲ. ಆಗ ಹಿಂದಿನಿಂದಲೇ ಸಂಸ್ಕೃತ ಸಾಹಿತ್ಯದಲ್ಲೂ ದಕ್ಷಿಣ ಭಾರತದ ಸವರ್ಣೀಯರು ಉಪಯೋಗಿಸುತ್ತಿದ್ದ ಗ್ರಂಥ ಲಿಪಿಗಳು ಹೆಚ್ಚು ಹೆಚ್ಚಾಗಿ ಮಲಯಾಳಂಗೆ ಬಳಕೆಯಾದವು. ಈ ಕಾರಣಕ್ಕಾಗಿಯೇ ಇರಬೇಕು ತುಂಜತ್ತು ಎೞುತ್ತಚ್ಚನ್‌ನನ್ನು ಮಲಯಾಳಂ ಭಾಷೆ ಮತ್ತು ಲಿಪಿಗಳ ಜನಕ ಎಂದೇ ಕರೆಯಲಾಗುತ್ತದೆ. ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಸಾಮೂದಿರಿಯ ನೇತೃತ್ವದಲ್ಲಿ ದೇವಾಲಯಗಳ ನವೀಕರಣ ಕೆಲಸಗಳು ಕೃಷ್ಣನಾಟಂ, ಕಥಕಳಿಯ ಮೂಲ ರೂಪಗಳು ಕಾಣಿಸಿಕೊಂಡಿರಬೇಕು. ಗುರುವಾಯೂರನ್ನು ಕೇಂದ್ರೀಕರಿಸಿ ಭಕ್ತಿಪಂಥವೊಂದು ಪ್ರಚಲಿತದಲ್ಲಿತ್ತು. ಪೂಂತಾನಂ ನಂಬೂದಿರಿ, ಮೇಲ್ಪತ್ತೂರ್ ನಾರಾಯಣಭಟ್ಟತ್ತಿರಿ (೧೫೫೯-೧೬೨೦) ಮೊದಲಾದವರೆಲ್ಲ ಈ ಭಕ್ತಿ ಪಂಥದ ಹರಿಕಾರರು. ಸ್ವಲ್ಪ ಉತ್ತರ ಭಾಗಕ್ಕೆ ಬಂದಂತೆ ವಡಕ್ಕನ್‌ಪಾಟ್ಟ್ ಎಂಬ ವೀರರ ಕತೆಗಳನ್ನು ಹೇಳುವ ಜನಪದ ಹಾಡುಗಳು ಜನ್ಮ ತಾಳಿದವು. ಬಹುಶಃ ಇದೇ ಕಾಲಘಟ್ಟದಲ್ಲಿ ಚೆರುಶ್ಶೇರಿಯವರ ಕೃಷ್ಣಪ್ಪಾಟ್ಟು ರೂಪುಗೊಂಡಿರಬೇಕು. ಹೀಗೆ ಎಲ್ಲಿ ನೋಡಿದರಲ್ಲಿ ಗೊಂದಲಗಳ ಸೃಷ್ಟಿ, ಸಾವಿನ ತಾಂಡವ ನೃತ್ಯಗಳು, ಒಂದೆಡೆ ವೀರರ ಕಥನಗಳು, ಇನ್ನೊಂದೆಡೆ ವೇದಾಂತ ಚಿಂತನೆಗಳು ಹುಟ್ಟಿಕೊಂಡುವು.
ಕೇರಳ ಕಥನ : ೩. ನವೀನ ಕೇರಳೋದಯ
ರಾಜಕೀಯದ ಹೆಜ್ಜೆ ಗುರುತು
ಪರಂಗಿಗಳ ಪತನವೂ ಅವರ ಆ ಜಾಗಗಳಲ್ಲಿ ಕೊಚ್ಚಿ, ಕೋಝಿಕೋಡ್ ಮೊದಲಾದವರ ಆಧಿಪತ್ಯ ಬದಲಾವಣೆಗಳನ್ನುಂಟು ಮಾಡಿದವು. ಮಲಯಾಳಂ ಕರಾವಳಿಯಲ್ಲಿ ಶಾಂತಿ ಪುನಸ್ಥಾಪನೆಗೊಂಡಿತು. ಹೆಚ್ಚಿನ ಸಮೃದ್ದಿ ಉಂಟಾಯಿತು. ಯುರೋಪಿಯನ್ ಸಮುದ್ರ ವ್ಯಾಪಾರ ಮತ್ತೊಮ್ಮೆ ಊರ್ಜಿತವಾಯಿತು. ವ್ಯಾಪಾರಕ್ಕೆ ಸಂಬಂಧಿಸಿದಂತೆ ಕೊಲ್ಲಂ, ಕೊಚ್ಚಿ, ಕೋಝಿಕೋಡ್ ಬಂದರುಗಳಲ್ಲಿನ ವ್ಯಾಪಾರಿ ಸಮುದಾಯದವರು ಪ್ರಬಲರಾದರು. ವೇನ್ನಾಡಿನ ಅಧೀನದಲ್ಲಿದ್ದ ಪಾಂಡ್ಯ ರಾಜ್ಯದ ಪ್ರದೇಶಗಳಲ್ಲಿ ಹೆಚ್ಚಿನವು ಹೊಸ ಮದುರೈ-ತಂಜಾವೂರು ನಾಯಕರ ಸ್ವಾಧೀನಕ್ಕೆ ಬಂದುದರಿಂದ ಆ ಪ್ರದೇಶಗಳ ಕೇರಳೀಯತೆಯು ಬೆಳೆಯಲು ಅನುವಾಯಿತು. ರಾಜ್ಯ ಗಡಿಗಳು ಉತ್ತರಕ್ಕೆ ವಿಸ್ತಾರಗೊಳ್ಳತೊಡಗಿದವು. ಅದರಿಂದ ಕೇರಳದ ದಕ್ಷಿಣ ಭಾಗದಲ್ಲಿ ಒಂದು ಹೊಸ ಸ್ಪರ್ಧೆಗೆ ವೇದಿಕೆ ಸಿದ್ಧವಾಯಿತು.
ಹದಿನೆಂಟನೆಯ ಶತಮಾನದಲ್ಲಿ ಎರಡು ಹೊಸ ಘಟನೆಗಳು ನಡೆದವು. ಕೇರಳದಲ್ಲಿ ಮಾರ್ತಾಂಡವರ್ಮನ ತಿರುವಿದಾಂಕೂರು ರಾಜ್ಯವು ಪ್ರಾಬಲ್ಯ ಪಡೆದು ಕೊಚ್ಚಿಯ ಗಡಿಯ ವರೆಗೂ ಉತ್ತರಕ್ಕೆ ವ್ಯಾಪಿಸಿತು. ನಾಡದೊರೆಗಳ ಹಳೆಯ ಪ್ರಭುತ್ವವು ಕಾಲದ ಗತಿಯಿಂದಾಗಿ ದುರ್ಬಲವಾಗಿ ಹೋಯಿತು. ವ್ಯಾಪಾರದ ಮೂಲಕ ಹಣ ಸಂಗ್ರಹ, ಜಮೀನ್ದಾರರ ಸೈನಿಕ ಶಕ್ತಿಗಳಿಗೆದುರಾಗಿ ನಿರಂಕುಶವಾದ ಕಾರ್ಯಾಚರಣೆ, ಡಿಲನೋನ ಸಹಾಯದಿಂದ ಆಧುನಿಕ ಯುರೋಪಿಯನ್ ರೀತಿಯಲ್ಲಿ ಸೈನ್ಯ ವ್ಯವಸ್ಥೆ ಮೊದಲಾದವುಗಳ ಆವಿಷ್ಕಾರದ ಮೂಲಕ ತಿರುವಾಂಕೂರ್ ಒಂದು ಹೊಸ ತೆರನ ಏಕಾಧಿಪತ್ಯ ರಾಜ್ಯವಾಯಿತು. ಶ್ರೀ ಪದ್ಮನಾಭದಾಸ ಎಂಬ ಪದವಿಯ ಮೂಲಕ ಹಳೆಬರನ್ನು ಹಾಗೂ ಭಕ್ತರನ್ನು ತೃಪ್ತಿಪಡಿಸುವ, ವಿರೋಧಿಸಿ ದವರನ್ನು ಧಮನಿಸುವ, ಬ್ರಾಹ್ಮಣ ನಾಯರ್ ಸಂಘಟನೆಗಳನ್ನು ಸಂತೃಪ್ತಿಗೊಳಿಸಲು ಒಂದು ನಿಯಮವನ್ನೇ ಆ ಆಡಳಿತ ಜಾರಿಗೆ ತಂದಿತು. ಎಲ್ಲವೂ ಯುರೋಪಿಯನ್ ಮಾದರಿಯಲ್ಲಿಯೇ ನಡೆಯಿತು. ಜಮೀನ್ದಾರಿಕೆಯು ಅಂತ್ಯಗೊಂಡು ಬಂಡವಾಳಶಾಹಿಯ ಹೆಚ್ಚಳಕ್ಕೆ ಮೊದಲ ಘಟ್ಟದಲ್ಲಿ ಈ ತೆರನ ರಾಜಕೀಯ ನಿಯಮಗಳು ಅನುಕೂಲವಾದವು. ಇದೇ ರೀತಿಯ ಬದಲಾವಣೆಗಳು ಶಕ್ತನ್ ತಂಬುರಾನನ ಕಾಲದಲ್ಲಿ ಕೊಚ್ಚಿಯಲ್ಲೂ ಉಂಟಾಯಿತು. ಆದರೆ ಚಾರಿತ್ರಿಕವಾದ ಕೆಲವು ಕಾರಣಗಳಿಂದಾಗಿ – ವ್ಯಾಪಾರ ಹೆಚ್ಚಳಕ್ಕೆ ಅಗತ್ಯವಾದ ಸರಕುಗಳ ಕೊರತೆ, ನಂಬೂದಿರಿಗಳ ಅಧಿಪತ್ಯ, ನಾಯರ್ ಪ್ರಭುಗಳ ಸ್ವೇಚ್ಛಾಚಾರ ಹಾಗಾಗಿ ಆ ರಾಜ್ಯ ತಿರುವಾಂಕೂರಿನಂತೆ ಹೊಸ ದಾರಿಯಲ್ಲಿ ಪ್ರವರ್ಧಮಾನಕ್ಕೆ ಬರಲಿಲ್ಲ.
ಅದೇ ಶತಮಾನದ ಉತ್ತರಾರ್ಧದಲ್ಲಿ ಒಂದು ದೊಡ್ಡ ರಾಜಕೀಯ ದುರಂತ ವುಂಟಾಯಿತು. ದಂಗೆಯ ಮೂಲಕ ಮೈಸೂರಿನಲ್ಲಿ ಅಧಿಕಾರಕ್ಕೆ ಬಂದ ಹೈದರ್ ಅಲಿಯ ಮಗ ಟಿಪ್ಪು ಸುಲ್ತಾನ್ ಸಾಮೂದಿರಿಯ ಅಧಿಕಾರದಲ್ಲಿದ್ದ ಕೋಝಿಕೋಡನ್ನು ಆಕ್ರಮಣ ಮಾಡಿದ. ಮಾರ್ತಾಂಡವರ್ಮನಿಗಿದ್ದಂತೆ ಪಾಶ್ಚಾತ್ಯ ವಿರೋಧದ ಹಿನ್ನೆಲೆಯಲ್ಲಿನ ಸಾಮೂದಿರಿಗೆ ಯುರೋಪಿಯನ್ ತರಬೇತಿಯ ದೀರ್ಘಾಲೋಚನೆ ಇದ್ದಿರಲಿಲ್ಲ. ಕೊನೆಗೆ ರಾಜನು ಸೋಲಿನ ಅಪಮಾನಕ್ಕೆ ಹೆದರಿ ಅರಮನೆಯ ಸಿಡಿಮದ್ದು ಭಂಡಾರಕ್ಕೆ ಬೆಂಕಿ ಹಚ್ಚಿ ಆತ್ಮಹತ್ಯೆ ಮಾಡಿಕೊಂಡಿದ್ದ. ಆ ಮೂಲಕ ಮಲಬಾರಿನಲ್ಲಿ ಮೈಸೂರಿನ ಸೈನಿಕ ಆಡಳಿತ ಸ್ಥಾಪಿತವಾಯಿತು.
ಮೈಸೂರಿನ ಮುಸಲ್ಮಾನ ಆಡಳಿತಾಧಿಕಾರಿಗಳು ಉಪಾಯದಿಂದ ಅರಕ್ಕಲ್‌ಅಲಿ ರಾಜ ನೊಂದಿಗೆ ಸ್ನೇಹ ಬೆಳೆಸಿದ್ದರಿಂದ ಸಾಮೂದಿರಿಗೆ ಮಾಪಿಳ್ಳೆಯರ ಸಹಾಯ ನಿಂತು ಹೋಯಿತು. ನಾಯಕರಿಲ್ಲದ ಅನೇಕ ನಾಯನ್ಮಾರರು ಮಾತ್ರ ಶೀತಲ ಸಮರವನ್ನು ಮುಂದುವರೆಸಿದ್ದರು. ೧೮೦೦ರಲ್ಲಿ ಬ್ರಿಟಷ್ ಈಸ್ಟ್ ಇಂಡಿಯಾ ಕಂಪನಿಯವರು ಟಿಪ್ಪುವನ್ನು ಕೊಂದು ಮಲಬಾರನ್ನು ಅಧೀನಕ್ಕೊಳಪಡಿಸಿದ ಮೇಲೆಯೇ ಶಾಂತಿ ಪುನಃ ಸ್ಥಾಪಿತವಾಯಿತು. ಟಿಪ್ಪುವಿನ ಲೆಕ್ಕ ತಲೆಕೆಳಗಾಯಿತು. ಫ್ರೆಂಚ್ ಸಹಾಯವೂ ಟಿಪ್ಪುವನ್ನು ರಕ್ಷಿಸಲಿಲ್ಲ. ಟಿಪ್ಪುವಿನ ಆಕ್ರಮಣಶೀಲ ಗುಣ, ಅಸಹಿಷ್ಣುತೆಗಳು ಚಿಕ್ಕ ಪುಟ್ಟ ರಾಜರುಗಳನ್ನೆಲ್ಲ ಬ್ರಿಟಿಷರೆಡೆಗೆ ಒಲವು ತೋರುವಂತೆ ಮಾಡಿತು. ಆತನಿಗೆ ಆದ ಸೋಲು ದಕ್ಷಿಣ ಭಾರತದಲ್ಲಿ ಬ್ರಿಟಿಷ್ ಅಧಿಪತ್ಯವನ್ನು ಸುಲಭವಾಗಿಸಿತು. ಇದರಿಂದ ಕೋಝಿಕೋಡ್ ನಾಶವಾದ್ದಷ್ಟೇ ಅಲ್ಲ ಮಲಬಾರಿನ ಪರಂಪರಾಗತ ಸಮಾಜ ಕುಸಿದು ಎರಡು ಶತಮಾನಗಳ ಕಾಲ ಆ ಪ್ರದೇಶ ಪ್ರಗತಿ ಹೊಂದದೇ ಉಳಿಯುವುದಕ್ಕೆ ಕಾರಣವಾಯಿತು. ಅಂದರೆ ಮಲಬಾರಿನ ರಾಜರುಗಳು, ನಾಡದೊರೆಗಳು, ಟಿಪ್ಪುವಿನ ಮತಾಂತರಕ್ಕೆ ಹೆದರಿ ಓಡಿದ ಅನೇಕ ಜನಸಾಮಾನ್ಯರು ಅಂದು ಅಭಯವನ್ನು ಆಶ್ರಯಿಸಿ ಸೇರಿದ್ದು ಕೊಚ್ಚಿ ಮತ್ತು ತಿರುವಾಂಕೂರಿನಲ್ಲಿ. ಮೈಸೂರಿನ ವಿರೋಧವೇ ಮಲಯಾಳಿಗರ ಸೌಹಾರ್ದವನ್ನು ಪ್ರಬಲಗೊಳಿಸಿತು. ಅಲ್ಲದೇ ಮಲಯಾಳ ಪ್ರಜ್ಞೆಗೂ ಶಕ್ತಿ ವರ್ಧಿಸಿತೆಂದು ಇತಿಹಾಸ ತಜ್ಞರ ಅಭಿಪ್ರಾಯ. (ನಾರಾಯಣನ್ ಎಂ.ಜಿ. ಎಸ್.; ೧೯೯೯-೨೦)
ಇತಿಹಾಸದ ವಿರೋಧಾಭಾಸವನ್ನು ಗಮನಿಸಿ ಪರಂಗಿಯರು ತಂದ ಪಿರಂಗಿಗಳಿಗಿಂತಲೂ ರಾಜಕೀಯ ಬೆರೆಸಿದ ಮತ ಪ್ರಚಾರಗಳಿಗಾಗಿ ಅವರು ತಂದ ಮುದ್ರಣ ವಿದ್ಯೆ ಪಾರಂಪರಿಕವಾಗಿ ಕೇರಳದಲ್ಲಿ ಒಂದು ದೊಡ್ಡ ಕಂದಕವನ್ನೇ ನಿರ್ಮಿಸಿತು. ಅಂದರೆ ಈ ಹಿಂದೆ ಅದೇ ಮುದ್ರಣ ವಿದ್ಯೆಯೇ ಸ್ಥಳೀಯ ಧಾರ್ಮಿಕ ಸಾಹಿತ್ಯಗಳ ಪ್ರಸಾರದ ಮೂಲಕ ಕೇರಳ ದೇಶೀಯತೆಗೆ ದೊಡ್ಡ ಒತ್ತಾಸೆ ನೀಡಿತು. ಅಷ್ಟೇ ಅಲ್ಲದೆ ಮಿಷನರಿಗಳು ಬಲವಂತದ ಮತಾಂತರದ ಮೂಲಕ ಮುಕ್ಕುವ (ಬೆಸ್ತರು)ರನ್ನು ಮತಾಂತರಗೊಳಿಸಿದ್ದು ಕೇರಳದ ಜಾತಿ ವ್ಯವಸ್ಥೆಗೆ ಒಂದು ಪಂಥಾಹ್ವಾನವಾಗಿತ್ತು. ಇದು ಜನಸಾಮಾನ್ಯರ ಪ್ರಜ್ಞೆಗೆ ಸಿಲುಕಿ ಸಾಮಾಜಿಕ ಪರಿಷ್ಕಾರವೊಂದಕ್ಕೆ ಪ್ರತ್ಯಕ್ಷವಾಗಿ ಹಾಗೂ ಪರೋಕ್ಷವಾಗಿ ಪ್ರೇರಕವಾಯಿತು. ಶಿಕ್ಷಣವೂ ಮಿಷನರಿಗಳ ಮೂಲಕ ವ್ಯಾಪಕವಾಯಿತು. ಸಾಕ್ಷರತೆಯ ದೃಷ್ಟಿಯಿಂದ ಕೇರಳವನ್ನು ಇತರ ರಾಜ್ಯಗಳಿಂದಲೂ ಮುಂಚೂಣಿಯಲ್ಲಿ ಇರಿಸಲು ಇದು ನೆರವಾಯಿತು.
ಕೇರಳ ರಾಜ್ಯ
ಮಲಬಾರಿನ ಬ್ರಿಟಿಷ್ ಅಧಿಪತ್ಯವು ಆಡಳಿತಾತ್ಮಕವಾಗಿ ಕೇರಳದ ಉತ್ತರದ ಭಾಗಗಳನ್ನು ಮದ್ರಾಸ್ ಸಂಸ್ಥಾನದ ಜಿಲ್ಲೆಯಾಗಿಸಿತ್ತು. ಆದರೂ ತಮಿಳು ದೇಶೀಯತೆಯ ತೀವ್ರಗತಿಯ ಬೆಳವಣಿಗೆಯ ನಡುವೆ ಅವಗಣನೆಗೆ, ಅಪಮಾನಕ್ಕೆ ಗುರಿಯಾದ ಮಲಬಾರಿನ ಜನತೆಗೆ ಭಾಷಿಕವಾಗಿ, ಸಾಂಸ್ಕೃತಿಕವಾಗಿ ಕೊಚ್ಚಿ ಹಾಗೂ ತಿರುವಿದಾಂಕೂರು ಪ್ರದೇಶಗಳೊಡನೆ ಭಾವೈಕ್ಯತೆಗೆ ದಾರಿ ತೋರಿಸಿತು. ರೈಲು ಮಾರ್ಗ ಬಂದುದರಿಂದ ಮಲಬಾರು ಪ್ರದೇಶವು ವ್ಯಾಪಾರ ಮತ್ತು ಶಿಕ್ಷಣ ಮೊದಲಾದ ಕ್ಷೇತ್ರಗಳಲ್ಲಿ ಮದ್ರಾಸ್ ನಗರದೊಡನೆ ಸಂಪರ್ಕ ಸಾಧಿಸಿತ್ತು. ಆದರೆ ತಮಿಳರು ಹಾಗೂ ಮಲಯಾಳಿಗರು ಪ್ರತ್ಯೇಕ ಜನವರ್ಗ ಎಂಬ ನಂಬಿಕೆ ದಿನಂಪ್ರತಿ ಸಾಹಿತ್ಯ ಕಲೆಗಳ ಮೂಲಕ ಬೆಳೆದು ವ್ಯಾಪಿಸುತ್ತಲೇ ಇತ್ತು.
ಶ್ರೀನಾರಾಯಣ ಗುರುವಿನ ಪ್ರವೇಶ ಹಾಗೂ ಅವರ ಸಂಘ ಸ್ಥಾಪನೆಯು ಸಾಮಾಜಿಕ, ಆರ್ಥಿಕ, ರಾಜಕೀಯ, ಸಾಂಸ್ಕೃತಿಕವಾಗಿ ದೀರ್ಘ ಪರಿಣಾಮಗಳನ್ನುಂಟು ಮಾಡಿದವು. ಸವರ್ಣೀಯರಲ್ಲಿ ಜಗಳ, ಕಾಯದೆ, ಅವರ್ಣೀಯರಿಗೆ ಸಮನಾಂತರವಾಗಿ ದೇವಾಲಯ, ವಿದ್ಯಾಲಯ, ವ್ಯವಸಾಯ ಕೇಂದ್ರಗಳನ್ನು ಸ್ಥಾಪಿಸುವುದರ ಮೂಲಕ ಹೊಸತೊಂದು ಪರಿವರ್ತನೆಗೆ ನಾಂದಿ ಹಾಡಿದರು. ಇದು ಶಾಂತವಾದ ಒಂದು ಕ್ರಾಂತಿ. ಆಧುನಿಕ ಭಾರತದಲ್ಲಿಯೇ ನೋಡಿದರೆ ಅವರ್ಣೀಯ ಸಮುದಾಯದ ಒಬ್ಬ ವ್ಯಕ್ತಿ; ಅದರಲ್ಲೂ ವೇದಾಂತಿಯಂತಿರುವ ಒಬ್ಬ ಆಚಾರ್ಯ ಸಾಮಾಜಿಕ ಪರಿಷ್ಕಾರಕ್ಕಾಗಿ ಜೀವಮಾನವನ್ನು ಮುಡುಪಾಗಿರಿಸಿದ ವ್ಯಕ್ತಿ ಇನ್ನೊಬ್ಬ ಸಿಗಲಾರನೆಂದು ಇವರ ಬಗೆಗೆ ಹೇಳಲಾಗಿದೆ. ಈಳವ ಜನಾಂಗವನ್ನು ಕೇರಳದ ಸಾಂಸ್ಕೃತಿಕ ಮುಖ್ಯವಾಹಿನಿಗೆ ತರುವುದರೊಂದಿಗೆ ಭಾರತದಲ್ಲಿ ಒಂದು ಆದರ್ಶ ನವೋತ್ಥಾನವನ್ನು ಸೃಷ್ಟಿಸಲು ನಾರಾಯಣ ಗುರುವಿಗೆ ಸಾಧ್ಯವಾಯಿತು. ಇದೇ ಕಾಲಘಟ್ಟದಲ್ಲಿ ನಂಬೂದಿರಿ, ನಾಯರ್, ಮಾಪ್ಪಿಳ, ನಸ್ರಾಣಿ, ಹೊಲೆಯ ಜನಾಂಗ ಗಳಲ್ಲೂ ಪರಿಷ್ಕಾರಗಳು ನಡೆದವು. ಇವೆಲ್ಲವುಗಳಿಂದಾಗಿ ಕೇರಳ ಸಮಾಜಕ್ಕೆ ಹೊಸ ಶಕ್ತಿ ಮತ್ತು ಆತ್ಮವಿಶ್ವಾಸ ಪ್ರಾಪ್ತವಾಯಿತು.
೨೦ನೇ ಶತಮಾನದ ಎರಡನೆಯ ದಶಕದಲ್ಲಿ ಕೇರಳದಲ್ಲೂ ಬ್ರಿಟಿಷ್ ಸಾಮ್ರಾಜ್ಯದ ವಿರುದ್ಧ ದೇಶೀಯ ಚಿಂತನೆಗಳು ಸಜೀವಗೊಂಡವು. ಗಾಂಧೀಜಿಯ ಸಲಹೆಯಂತೆ ಭಾಷೆಯ ತಳಹದಿಯಲ್ಲಿ ಕಾಂಗ್ರೆಸ್ ಸಂಘಟನೆಯನ್ನು ರೂಪಿಸುವುದರೊಂದಿಗೆ ಐಕ್ಯಕೇರಳಕ್ಕೆ ಬೀಜಾಂಕುರವಾದಂತಾಯಿತು. ಕೆ.ಪಿ. ಕೇಶವ ಮೇನೋನ್, ಪ್ರೊ. ಮುಂಡಶ್ಶೇರಿ ಮೊದಲಾ ದವರು ನೇತೃತ್ವ ವಹಿಸಿದ ಚಳುವಳಿಗೆ ಕಮ್ಯುನಿಸ್ಟ್‌ರು ಬೆಂಬಲಿಸಿದರು. ಮೊದಲು ತಿರುಕೊಚ್ಚಿ ಯಲ್ಲಿ ಬಳಿಕ ಐಕ್ಯ ಕೇರಳದ ರೂಪೀಕರಣದ ನಂತರ ನಡೆದ ಚುನಾವಣೆಯಲ್ಲಿ ಕಮ್ಯುನಿಸ್ಟ್ ಆಡಳಿತ ನೆಲೆ ನಿಂತಿತು. ಅದೊಂದು ಹೊಸ ಆಯಾಮವಾಯಿತು. ರಣದಿವೇಯವರ ಕಲ್ಕತ್ತಾ ಥಿಸೀಸ್‌ನ* ಪರಿಣಾಮವಾಗಿ ಉಂಟಾದ ದೇಶ ವಿರೋಧಿ ಚಟುವಟಿಕೆಗಳಿಗೆ ಜನಸಾಮಾನ್ಯರ ಅಸಹಕಾರದಿಂದಾಗಿ ಪರಾಜಿತರಾದ ಕಮ್ಯುನಿಸ್ಟರು ಪಾರ್ಲಿಮೆಂಟರಿ ಸಂಪ್ರದಾಯಕ್ಕೆ ಮೊತ್ತ ಮೊದಲಾಗಿ ಒಲವು ತೋರಿದರು (ವರ್ಗೀಸ್ ವಿ.ಜೆ., ೧೯೯೯ : ೨೨). ಕಾಂಗ್ರೆಸ್ ನೇತಾರರ ಭ್ರಷ್ಟಾಚಾರವನ್ನು ಕಂಡು ರೋಸಿದ ಜನತೆ ಕಮ್ಯುನಿಸ್ಟರನ್ನು ಸ್ವಾಗತಿಸಿದರು. ಆ ಹೊಸ ಆಯಾಮದಿಂದಾಗಿ ಜಾಗತಿಕ ಶ್ರದ್ಧೆ ಇತ್ತ ಕೇಂದ್ರೀಕರಣಗೊಂಡಿತು. ಸಾವಿರಾರು ನಿಷೇಧಾತ್ಮಕ ಪರಿಣಾಮಗಳಿದ್ದರೂ ಕಮ್ಯುನಿಸ್ಟ್ ಕೇರಳವನ್ನು ಇತರ ಸಂಸ್ಥಾನಗಳಿಗಿಂತ ಪ್ರತ್ಯೇಕವಾಗಿ ಬೆಳೆಸಿತು. ಅದರಲ್ಲಿ ಪ್ರಾದೇಶಿಕತೆ ಎಂಬ ಕೇರಳ ದೇಶೀಯತೆಗೂ ಪ್ರಾಬಲ್ಯ ದೊರೆಯಿತು.
ಭಾಷೆ, ಆಚಾರ, ವಿಚಾರಗಳ ನೆಲೆಯಿಂದ ಒಂದಾಗಿರುವ ಮಲಯಾಳಿಗರು ತಿರುವಿದಾಂಕೂರು, ಕೊಚ್ಚಿ, ಬ್ರಿಟಿಷ್ ಮಲಬಾರು ಆಡಳಿತಗಳಲ್ಲಿ ಪ್ರತ್ಯೇಕವಾಗಿಯೇ ಇದ್ದರು. ಇವರೆಲ್ಲರೂ ಒಂದೇ ಆಡಳಿತದ ವ್ಯಾಪ್ತಿಯಲ್ಲಿ ಬರುವುದನ್ನು ಕುರಿತಂತೆ ಅನೇಕರು ಕನಸು ಕಾಣುತ್ತಿದ್ದರು. ಈ ಹಿನ್ನೆಲೆಯಲ್ಲಿ ಕೇರಳ ಏಕೀಕರಣಕ್ಕಾಗಿ ನಡೆದ ಹೋರಾಟವನ್ನು ‘ಐಕ್ಯ ಕೇರಳ ಚಳುವಳಿ’ ಎಂದೇ ಕರೆಯಲಾಗುತ್ತದೆ. ಮಹಾತ್ಮಾಗಾಂಧೀಜಿಯವರು ಕಾಂಗ್ರೆಸ್‌ನ ನೇತೃತ್ವವಹಿಸಿದಾಗ ಸಂಸ್ಥಾನ ಕಾಂಗ್ರೆಸ್ ಸಮತಿಗಳನ್ನು ರೂಪಿಸುವಲ್ಲಿ ಭಾಷೆಯನ್ನು ಆಧಾರವಾಗಿಟ್ಟುಕೊಳ್ಳಲು ಸೂಚಿಸಿದ್ದರು. ೧೯೪೯ರ ಜುಲೈ ೨೯ ರಂದು ಅಂದಿನ ಕೊಚ್ಚಿ ಮಹಾರಾಜನಾದ ಶ್ರೀ ಕೇರಳವರ್ಮನು ಕೊಚ್ಚಿ, ತಿರುವಿದಾಂಕೂರು ಹಾಗೂ ಬ್ರಿಟಿಷ್ ಮಲಬಾರು ಸೇರಿದ ಒಂದು ಕೇರಳ ಸಂಸ್ಥಾನವನ್ನು ಬೆಂಬಲಿಸುವುದಾಗಿ ಪ್ರಕಟಿಸಿದನು. ಇದು ಕೇರಳ ಏಕೀಕರಣವನ್ನು ಕುರಿತ ಮೊದಲ ಅಧಿಕೃತ ಪ್ರಕಟಣೆಯಾಗಿತ್ತು. ೧೯೪೭ರಲ್ಲಿ ಕೆ. ಕೇಳಪ್ಪನರ್ ನೇತೃತ್ವದಲ್ಲಿ ತೃಶ್ಯೂರಿನಲ್ಲಿ ನಡೆದ ‘ಐಕ್ಯ ಕೇರಳ’ ಸಮ್ಮೇಳದಲ್ಲಿ ಕೊಚ್ಚಿ ಮಹಾರಾಜನು ಬೆಂಬಲಿಸಿ ಭಾಷಣ ಮಾಡಿದಾಗ ಜನರ ಬೆಂಬಲವೂ ವ್ಯಾಪಕವಾಗಿ ದೊರೆಯಿತು. ೧೯೪೯ರ ತಿರುವಿದಾಂಕೂರು ಮತ್ತು ಕೊಚ್ಚಿಯನ್ನು ಸೇರಿಸಿ ಜುಲೈ ೧ ರಂದು ತಿರುಕೊಚ್ಚಿಯನ್ನು ರೂಪಿಸಲಾಯಿತು. ಇವೆರಡೂ ಒಂದೇ ಆಡಳಿತದಲ್ಲಿ ಬಂದ ಏಕೀಕರಣವನ್ನು ಐಕ್ಯ ಕೇರಳವೆಂಬ ನೆಲೆಯಲ್ಲಿ ಸ್ವಾಗತಿಸಲಾಯಿತು. ಕೇರಳವು ಬೇರೆ ಬೇರೆ ಆಡಳಿತಾಧಿಕಾರಿಗಳ ಅಧೀನದಲ್ಲಿದ್ದರೂ ಅವರೆಲ್ಲ ಭಾಷಿಕವಾಗಿ ಮಲಯಾಳವನ್ನೇ ಆಶ್ರಯಿಸಿದ್ದರು. ಅವು ಭಾಷಿಕರ ಆಡಳಿತಕ್ಕೆ ಒಳಪಡದ ಕಾರಣ ಕೇರಳ ಏಕೀಕರಣ ಚಳುವಳಿಯು ಕರ್ನಾಟಕ ಏಕೀಕರಣ ಚಳುವಳಿಯ ಸ್ವರೂಪವನ್ನು ಪಡೆಯಲಿಲ್ಲ. ತಿರುವಾಂಕೂರಿನಲ್ಲಿ ತಮಿಳು ಭಾಷಿಕರೇ ಅಧಿಕವಿದ್ದುದರಿಂದ ಸ್ವಲ್ಪಮಟ್ಟಿಗೆ ಸಮಸ್ಯೆಗಳನ್ನು ಎದುರಿಸಬೇಕಾಯಿತಾದದೊ ಬಳಿಕ ಐಕ್ಯ ಕೇರಳ ಚಳುವಳಿಗೆ ಹಾದಿ ಸುಗಮವಾಯಿತು.
ಭಾಷಾವಾರು ಪ್ರಾಂತ್ಯ ವಿಂಗಡಣೆಯ ಪರಿಣಾಮವಾಗಿ ೧೯೫೬ರ ನವೆಂಬರ್ ೧ ರಂದು ಆಧುನಿಕ ರಾಜಕೀಯ ಕೇರಳದ ಉದಯವಾಯಿತು. ಸುಮಾರು ಮೂರು ಕೋಟಿ ಜನಸಂಖ್ಯೆಯಿರುವ ಕೇರಳದ ವಿಸ್ತೀರ್ಣ ೩೮,೮೬೩ ಚದರ ಕಿ.ಮೀ. ತಿರುವನಂತಪುರಂ, ಕೊಲ್ಲಂ, ಆಲಪ್ಪುೞ, ಪತ್ತನಂತಿಟ್ಟ, ಕೋಟ್ಟಯಂ, ಇಡುಕ್ಕಿ, ಎರ್ನಾಕುಳಂ, ತೃಶ್ಶೂರ್, ಪಾಲಕ್ಕಾಡ್, ಮಲಪ್ಪುರಂ, ಕೋಝಿಕೋಡ್, ವಯನಾಡ್, ಕಣ್ಣೂರ್ ಮತ್ತು ಕಾಸರಗೋಡು ಎಂಬೀ ಹದಿನಾಲ್ಕು ಜಿಲ್ಲೆಗಳು ಕೇರಳದಲ್ಲಿವೆ. ೧೪೦ ವಿಧಾನಸಭಾ ಕ್ಷೇತ್ರಗಳು ಹಾಗೂ ೨೦ ಲೋಕಸಭಾ ಕ್ಷೇತ್ರಗಳಿವೆ. ೯೮೩ ಪಂಚಾಯತುಗಳು, ಮೂರು ಮಹಾನಗರ ಪಾಲಿಕೆಗಳು ಹಾಗೂ ೫೪ ನಗರ ಸಭೆಗಳೂ ಇವೆ.
೨೮.೦೧.೧೯೫೭ ರಂದು ಕೇರಳ ವಿಧಾನಸಭೆಗೆ ನಡೆದ ಮೊದಲ ಚುನಾವಣೆಯಲ್ಲಿ ಎಡ ಪಂಥೀಯ ಪಕ್ಷಗಳು ಜಯಗಳಿಸಿದವು. ಇ.ಎಂ.ಎಸ್. ನಂಬೂದಿರಿಪಾಡ್ ಅವರ ನೇತೃತ್ವದಲ್ಲಿ ರಚನೆಯಾದ ಮಂತ್ರಿಮಂಡಲವು ದೇಶದ ಮೊತ್ತ ವೊದಲ ಎಡ ಪಂಥೀಯ ಸರಕಾರವಾಗಿತ್ತು. ನಂತರ ನಡೆದ ಪ್ರತೀ ಚುನಾವಣೆಯಲ್ಲಿ ಬದಲೀ ಸರಕಾರಗಳನ್ನೇ ಕೇರಳದ ಜನ ಚುನಾಯಿಸುತ್ತಾ ಬಂದಿದ್ದಾರೆ. ೧೯೫೭ ರಿಂದ ೨೦೦೬ರವರೆಗಿನ ಅವಧಿಯಲ್ಲಿ ತಾಣುಪಿಳ್ಳೆ, ಆರ್. ಶಂಕರ್, ಅಚ್ಯುತ ಮೇನೋನ್, ಕೆ. ಕರುಣಾಕರನ್, ಎ.ಕೆ. ಆಂಟನಿ, ಪಿ.ಕೆ. ವಾಸುದೇವನ್ ನಾಯರ್, ಸಿ.ಎಚ್. ಮುಹಮ್ಮದ್ ಕೋಯ, ಇ.ಕೆ. ನಾಯನಾರ್, ಉಮ್ಮನ್ ಚಾಂಡಿ ಎಂಬುವರು ಮುಖ್ಯಮಂತ್ರಿಗಳಾಗಿ ಕೇರಳವನ್ನು ಆಳಿದ್ದಾರೆ. ಪ್ರಸ್ತುತ ವಿ.ಎಸ್. ಅಚ್ಯುತಾನಂದನ್ ಕೇರಳದಲ್ಲಿ ಆಡಳಿತದ ಚುಕ್ಕಾಣಿಯನ್ನು ಹಿಡಿದಿದ್ದಾರೆ.
ಕಾಂಗ್ರೆಸಿಗರು ಘೋಷಿಸಿದ ಆದರೆ ಪ್ರಾಯೋಗಿಕವಾಗಿ ನಿರ್ಲಕ್ಷಿಸಿದ ಭೂ ಹಂಚಿಕೆಯನ್ನು ಕಮ್ಯುನಿಸ್ಟರು ಕಾರ್ಯ ರೂಪಕ್ಕೆ ತಂದರು. ಆ ಮೂಲಕ ಉಳುವವನೆ ಹೊಲದೊಡೆಯ ಎಂಬ ಕ್ರಾಂತಿವಾಕ್ಯ ಇಲ್ಲವಾಯಿತು. ಹಾಗೆ ಕೃಷಿವಲಯದಲ್ಲಿ ಜಮೀನ್ದಾರಿಕೆ ಕೊನೆಗೊಂಡು ಬಂಡವಾಳಶಾಹಿ ಬೆಳವಣಿಗೆಗೆ ಸಿದ್ಧತೆಯನ್ನು ಯಾರಿಗೂ ಅರಿಯದಂತೆ ಅವರು ನಡೆಸಿದರು. ಆದರೆ ಬಂಡವಾಳಶಾಹಿಗಳಲ್ಲಿ ಕುರುಡು ಸೈದ್ಧಾಂತಿಕ ವಿರೋಧದ ಕಾರಣದಿಂದಾಗಿ ಸಾಕ್ಷರತೆಯಲ್ಲಿ ಕೇರಳ ಮುಂದಿದ್ದರೂ ಉನ್ನತ ಶಿಕ್ಷಣ ಹಾಗೂ ಕೈಗಾರಿಕೆಯಲ್ಲಿ ಕಳೆದ ಐವತ್ತು ವರ್ಷಗಳಲ್ಲಿ ಕೇರಳ ಇತರೆಲ್ಲಾ ಸಂಸ್ಥಾನಗಳಿಗಿಂತ ಹಿಂದಿದೆ. ಅರಬ್ ರಾಷ್ಟ್ರಗಳಿಂದ ಬರುವ ಹಣದ ಕಾರಣದಿಂದಾಗಿ ಅನೇಕ ಆಧುನಿಕ ಸುಖ ಸವಲತ್ತುಗಳು ಕೇರಳದಲ್ಲಿ ಲಭ್ಯವಿರಬಹುದು. ಹಲವು ಕೆಡುಕುಗಳನ್ನು ಮೇಲ್ನೋಟಕ್ಕೆ ಇವು ಮರೆಮಾಚಿರಬಹುದು. ಇಲ್ಲಿನ ಉತ್ಪಾದನೆಯಲ್ಲಿನ ಕೊರತೆ, ನಿರುದ್ಯೋಗ, ಹೊರಗಿನವರಿಗೆ ತಿಳಿದಿಲ್ಲ. ಲೆಕ್ಕಕ್ಕೂ ಸಿಗುತ್ತಿಲ್ಲ. ಕೇರಳದ ಜನರಿಗೆ ಬೇಕಾದಷ್ಟು ದವಸ ಧಾನ್ಯಗಳಾಗಲಿ, ಸೊಪ್ಪು ತರಕಾರಿಗಳಾಗಲಿ, ಹಾಲು ಹಯನುಗಳಾಗಲಿ ಈ ರಾಜ್ಯದಲ್ಲಿ ಉತ್ಪಾದನೆಯಾಗುತ್ತಿಲ್ಲ. ಇದಕ್ಕಾಗಿ ಕೇರಳೀಯರು ಅನ್ಯ ರಾಜ್ಯಗಳನ್ನು ಅವಲಂಬಿಸಬೇಕಾಗಿದೆ. ನಾವೇ ಎಲ್ಲವನ್ನು ಸರಿಪಡಿಸಬಲ್ಲವರು ಎಂಬ ಆಡಳಿತ ವರ್ಗದ ನಿಲುವೆ ನಾಡಿನ ಅರೆ ಸಾಕ್ಷರರನ್ನಷ್ಟೇ ಅಲ್ಲ ಬುದ್ದಿವಂತರಾದ ಆರ್ಥಿಕ ತಜ್ಞರನ್ನು ಕಬಳಿಸಿಬಿಡಬಹುದೆಂದು ‘ಆದರ್ಶ ಕೇರಳ’ದ ಕುರಿತ ಅಧ್ಯಯನಗಳು ಸೂಚಿ ಸುತ್ತವೆ. ಗಲ್ಫ್‌ನ ಹಣದ ಹರಿವು ನಿಂತಾಗ ಬರಲಿರುವ ಕಷ್ಟ ಕೋಟಲೆಗಳು ಇಂದಲ್ಲವಾದರೆ ನಾಳೆಯಾದರೂ ಕೇರಳೀಯರಲ್ಲಿ ಔದ್ಯೋಗಿಕ ಸಂಬಂಧವಾದ ಹೊಸ ಪ್ರಜ್ಞೆಯನ್ನು ಮೂಡಿಸಬಹುದು.
ರಾಜಕೀಯವಾಗಿ ಇಂದು ಕೇರಳದ ಭಾಗವಾಗಿರುವ ಅನೇಕ ಪ್ರದೇಶಗಳು ಹಿಂದೆ ಕರ್ನಾಟಕದ ರಾಜರುಗಳ ಆಡಳಿತಕ್ಕೊಳಪಟ್ಟಿದ್ದವು. ಈ ಕಾರಣಕ್ಕಾಗಿ ಉತ್ತರ ಕೇರಳದ ಭಾಗಗಳು ಕನ್ನಡ ಸಂಸ್ಕೃತಿಯ ಭಾಗವೂ ಆಗಿರುವುದನ್ನು ಗಮನಿಸಬಹುದು. ಕದಂಬರು, ಚಾಲುಕ್ಯರು, ರಾಷ್ಟ್ರಕೂಟರು, ಹೊಯ್ಸಳರು, ವಿಜಯನಗರ ಸಾಮ್ರಾಜ್ಯದ ಅರಸರು ಕರ್ನಾಟಕದಲ್ಲಿ ಆಡಳಿತ ನಡೆಸುತ್ತಿದ್ದ ಕಾಲಘಟ್ಟದಲ್ಲಿ ಉತ್ತರ ಕೇರಳವು ಈ ಅರಸರುಗಳ ಸ್ವಾಧೀನದಲ್ಲಿತ್ತು. ೧೫೬೫ರಲ್ಲಿ ವಿಜಯನಗರ ಸಾಮ್ರಾಜ್ಯ ಪತನಾನಂತರ ಅವರ ಅಂಕಿತದಲ್ಲಿದ್ದ ಇಕ್ಕೇರಿ ನಾಯಕರು ಸ್ವತಂತ್ರರಾದರು. ಕರಾವಳಿಯ ಪಯಸ್ವಿನೀ ನದಿಯವರೆಗಿನ ತುಳುನಾಡು ಮಾತ್ರವಲ್ಲದೆ ನೀಲೇಶ್ವರದ ಕವಾಯಿ ಹೊಳೆಯವರೆಗಿನ ಪ್ರದೇಶಗಳು ಇಕ್ಕೇರಿ ನಾಯಕರ ವಶವಾದವು. ಶಿವಪ್ಪನಾಯಕನು ಅಲ್ಪತ್ತನಾಡು, ಪಡುವನಾಡು, ತೈಕಾಡು, ನೀಲೇಶ್ವರ ಎಂಬ ನಾಲ್ಕು ನಾಡುಗಳನ್ನು ಸೇರಿಸಿ ಬೇಕಲ ಸಂಸ್ಥಾನವೆಂದು ಹೆಸರಿಸಿದನು. ಅಲ್ಪತ್ತ ನಾಡಿನಲ್ಲಿ ಹೊಸಕೋಟೆ (ಈಗಿನ ಹೊಸದುರ್ಗ) ಯನ್ನು ಕಟ್ಟಿಸಿ ಬಲಶಾಲಿಗಳಾದ ರಾಮರಾಜ ಕ್ಷತ್ರಿಯರನ್ನು ಕಾವಲಿರಿಸಿದನು.
೧೭೩೭ರಲ್ಲಿ ಕೋಲತ್ತಿರಿ ಅರಸರಿಗೂ ಬಿದನೂರು ಸೈನ್ಯದ ದಂಡನಾಯಕನಾದ ಸೂರಪ್ಪಯ್ಯನಿಗೂ ಒಂದು ಒಪ್ಪಂದವಾದ ಬಗೆಗೆ ತಿಳಿದು ಬರುತ್ತದೆ. ಇದರಲ್ಲಿ ಮಾಡಾಯಿ ಕೋಟೆಯಿಂದ ಪಶ್ಚಿಮಕ್ಕೆ ಊರಬಳ್ಳಿಯವರೆಗೆ, ದಕ್ಷಿಣಕ್ಕೆ ತಳಿಪರಂಬ ನದಿ ಪಾತ್ರದಿಂದ ಪೂರ್ವಕ್ಕೆ ಇರುವ ರಾಜ್ಯ ಬಿದನೂರಿನ ಅರಸನಿಗೆ ಹಾಗೂ ಇದರ ದಕ್ಷಿಣಕ್ಕೆ ಉಳಿದ ರಾಜ್ಯವು ಕೋಲತ್ತಿರಿ ಅರಸರಿಗೂ ಇರತಕ್ಕುದೆಂದು ನಿರ್ಣಯವಾದ ಬಗೆಗೆ ವಿವರಗಳಿವೆ. ರಾಜಕೀಯವಾಗಿ ಕರ್ನಾಟಕದ ಪ್ರದೇಶವಾಗಿದ್ದ ಸ್ಥಳಗಳಲ್ಲಿ ಅನೇಕ ಕನ್ನಡ ಜನಾಂಗಗಳು ಕೇರಳದ ಸಂಸ್ಕೃತಿಯ ಭಾಗವಾಗಿವೆ.
ಇಲ್ಲಿ ಮುಖ್ಯವಾಗಿ ಹೆಸರಿಸಬೇಕಾದ ಜನಾಂಗವೆಂದರೆ ಕುಮಾರ ಕ್ಷತ್ರಿಯರು, ರಾಮರಾಜ ಕ್ಷತ್ರಿಯರು, ಆರ್ಯ ಮರಾಠಾ ಕ್ಷತ್ರಿಯರು. ಇಕ್ಕೇರಿ ಅರಸರು ಉತ್ತರ ಕೇರಳಕ್ಕೆ ದಂಡೆತ್ತಿ ಬಂದಾಗ ಕನ್ನಡ ಪ್ರದೇಶದಿಂದ ಬಂದ ಜನವರ್ಗದವರಿವರು. ಇವರೆಲ್ಲರ ಮನೆ ಮಾತು ಕನ್ನಡವೇ ಆಗಿದೆ. ಕುಮಾರ ಕ್ಷತ್ರಿಯರು ಕಾಸರಗೋಡು ಹಾಗೂ ಹೊಸದುರ್ಗ ತಾಲೂಕುಗಳಲ್ಲಿ ನೆಲೆಸಿದ್ದಾರೆ. ಕೆಳದಿ ಅರಸರ ಸೈನ್ಯದಲ್ಲಿ ದಂಡಾಳುಗಳಾಗಿ ಕೋಟೆಯ ಕಾವಲುಗಾರರಾಗಿ ಬಂದ ಜನವರ್ಗದವರು ಇವರು. ಇವರನ್ನು ಕೋಟೆಗಾರರು ಎಂದೂ ಕರೆಯುವುದಿದೆ. ರಾಮರಾಜ ಕ್ಷತ್ರಿಯರೂ ಕೂಡಾ ಇಕ್ಕೇರಿ ಅರಸರ ಸೇನೆಯಲ್ಲಿದ್ದ ಕಲಿಗಳು. ಆರ್ಯ ಮರಾಠಾ ಕ್ಷತ್ರಿಯರು ಮೂಲತಃ ಯೋಧರು. ಇವರೂ ಸಹ ಇಕ್ಕೇರಿ ಅರಸರ ಸೈನ್ಯದಲ್ಲಿದ್ದುಕೊಂಡೇ ಈ ಪ್ರದೇಶಕ್ಕೆ ಬಂದು ನೆಲೆಸಿದವರು. ಇವರ ಮನೆ ಮಾತು ಕನ್ನಡ. ಇಕ್ಕೇರಿ ನಾಯಕರ ಕಾಲದಲ್ಲಿ ಬಂದ ಮುಟುಕರು ಎನ್ನುವ ಜನಾಂಗದ ಕೆಲವು ಮನೆಗಳೂ ಉತ್ತರ ಕೇರಳದಲ್ಲಿವೆ. ಇವರು ಮಾತ್ರವಲ್ಲದೆ ಹವ್ಯಕ ಬ್ರಾಹ್ಮಣರು, ಕೋಟ ಬ್ರಾಹ್ಮಣರು, ಮಾದಿಗರು, ಬೈರರು ಮೊದಲಾದ ಜನಾಂಗಗಳವರು ಕನ್ನಡ ಮನೆಮಾತಿನವರಾಗಿ ಉತ್ತರ ಕೇರಳದಲ್ಲಿದ್ದಾರೆ. ವಿಜಯನಗರದ ಅರಸರ ಕಾಲದಲ್ಲಿ ಕಾಸರಗೋಡು ಪ್ರದೇಶಕ್ಕೆ ವ್ಯಾಪಾರಕ್ಕಾಗಿ ಬಂದ ತೆಲುಗು ಶೆಟ್ಟರ ಜನಾಂಗವೊಂದಿದೆ. ಇವರ ಮಾತೃ ಭಾಷೆಯೂ ಕ್ನಡವೇ ಆಗಿದೆ. ಹಾಗಾಗಿ ಕೇರಳ ಸಂಸ್ಕೃತಿ ಹಾಗೂ ಕನ್ನಡ ಸಂಸ್ಕೃತಿಗಳ ಮಿಶ್ರ ಸಂಸ್ಕೃತಿಯನ್ನು ಉತ್ತರ ಕೇರಳದ ಪ್ರದೇಶಗಳಲ್ಲಿ ಕಾಣಬಹುದಾಗಿದೆ. ಈ ಪ್ರದೇಶಗಳ ಕನ್ನಡ ಭಾಷೆ, ಸಂಸ್ಕೃತಿ, ಜನಜೀವನದ ಮೇಲೆ ಮಲಯಾಳಂ ಪ್ರಭಾವಗಳನ್ನು ಗುರುತಿಸಬಹು ದಾಗಿದೆ. ಹಾಗೆಯೇ ಮಲಯಾಳಂನಲ್ಲೂ ಕನ್ನಡದ ಪ್ರಭಾವಗಳನ್ನು ಕಾಣಬಹುದು.
ಕೇರಳ ಕರ್ನಾಟಕ ಸಾಂಸ್ಕೃತಿಕ ಸಂಬಂಧ
ಭಾಷಿಕವಾಗಿ ಒಂದೇ ಮೂಲವಾಗಿದ್ದರಿಂದ ಕನ್ನಡ ಮಲಯಾಳಂನ ಕೆಲವೊಂದು ಪದಗಳು ಎರಡೂ ಭಾಷೆಗಳ ಜನಪದ ಸಾಹಿತ್ಯ, ಕಲೆಗಳ ಸಂದರ್ಭದಲ್ಲಿ ಬಳಕೆಯಾಗುವುದಿದೆ. “ಲೀಲಾ ತಿಲಕಂ” ಎಂಬ ಹದಿನೈದನೆಯ ಶತಮಾನದ ಮಲಯಾಳಂ ಮಣಿಪ್ರವಾಳ ಸಾಹಿತ್ಯ ಅಲಂಕಾರ ಗ್ರಂಥದಲ್ಲಿ ಕನ್ನಡದಲ್ಲಿ ನಿಘಂಟುಗಳೇ ಇಲ್ಲ ಎಂಬ ಹೇಳಿಕೆಯಿದೆ. ಇದು ಕನ್ನಡದ ಕುರಿತ ತಿಳುವಳಿಕೆಯ ಕೊರತೆಯಿಂದ ಬರೆದುದೇ ಹೊರತು ಕನ್ನಡದ ಕೃತಿಗಳನ್ನು ಗಮನಿಸಿ ಬರೆದುದಲ್ಲ. ಆಗಲೇ ಕನ್ನಡದಲ್ಲಿ ಅನೇಕ ನಿಘಂಟುಗಳು ಬಂದಿದ್ದವು ಎಂಬ ಸತ್ಯ ಸಂಗತಿ ಅಲ್ಲಿ ದಾಖಲಾಗಲಿಲ್ಲ. ಇದೇ ಅಲಂಕಾರ ಗ್ರಂಥಕ್ಕೆ ಕರ್ಣಾಟಕ ಭಾಷಾ ಭೂಷಣಂ ಕೃತಿಯ ಪ್ರಭಾವವಿದೆ ಎಂಬುದನ್ನು ವಿದ್ವಾಂಸರು ಗುರುತಿಸಿದ್ದಾರೆ. ಕನ್ನಡ ವ್ಯಾಕರಣವನ್ನು ಕುರಿತಂತೆ ಸಂಸ್ಕೃತದಲ್ಲಿ ನಾಗವರ್ಮನು ಬರೆದ “ಕರ್ಣಾಟಕ ಭಾಷಾ ಭೂಷಣ” ಕೃತಿಯನ್ನು ಲೀಲಾತಿಲಕಕಾರ ಗಮನಿಸಿರಬಹುದು. ಆದರೆ ಕನ್ನಡದಲ್ಲಿನ ವ್ಯಾಕರಣ ಗ್ರಂಥಗಳನ್ನಾಗಲಿ, ಕಾವ್ಯಗಳನ್ನಾಗಲಿ ಗಮನಿಸಿಲ್ಲ ಎಂಬುದೂ ಸ್ಪಷ್ಟವಿದೆ.
ಸುಮಾರು ಹದಿನೇಳನೆಯ ಶತಮಾನದ ವರೆಗೆ ಕನ್ನಡ-ಮಲಯಾಳಂ ಸಾಹಿತ್ಯಗಳು ಸ್ವತಂತ್ರವಾಗಿಯೇ ಬೆಳೆದವು. ಪ್ರಾಚೀನ ಕನ್ನಡ ಕಾವ್ಯಗಳಲ್ಲಿ ಅರಸರ ದಿಗ್ವಿಜಯ ಸಂದಂರ್ಭ ದಲ್ಲಿ ಭೌಗೋಳಿಕವಾಗಿ ಕೇರಳವನ್ನು ಹೆಸರಿಸಿದ್ದನ್ನು ಬಿಟ್ಟರೆ ಸಾಂಸ್ಕೃತಿಕವಾಗಿ ಸಂಬಂಧ ಗಳನ್ನು ಹೊಂದಿದಂತಿಲ್ಲ. ಪಂಪ ಕೇರಳ ‘ನಟೀ ಕಟೀ ಸೂತ್ರಾರುಣ ಮಣಿ’ ಎಂದು ಹೇಳುವಲ್ಲಿ ಕೇರಳದ ಸಾಂಸ್ಕೃತಿಕ ಕಲೆ ಹಾಗೂ ಅದರಲ್ಲಿ ಭಾಗವಹಿಸುವ ಸ್ತ್ರೀಯರನ್ನು ಹಿನ್ನೆಲೆಯಾಗಿರಿಸಿಕೊಂಡೇ ಹೇಳಿದಂತಿದೆ. ಕೇರಳದ ಜನರು ಶೌರ್ಯ, ಸಾಹಸ, ಕಲಾಪ್ರಿಯತೆ, ಸೌಂದರ್ಯ ಪ್ರಜ್ಞೆ ಅಲ್ಲದೆ ಮಾಟ-ಮಂತ್ರ ಮೊದಲಾದ ವಾಮಾಚಾರ ಪ್ರವೃತ್ತಿಗಳಲ್ಲಿ ಪ್ರವೀಣರೆಂಬುದನ್ನು ಕನ್ನಡ ನಾಡಿನ ಜನರು ತಿಳಿದಿದ್ದರು ಎಂಬುದಕ್ಕೆ ಕನ್ನಡ ಸಾಹಿತ್ಯ ಹಾಗೂ ಬದುಕಿನ ಸಂದರ್ಭದಲ್ಲಿ ಆಧಾರಗಳನ್ನು ಒದಗಿಸಬಹುದು. ಅಂದರೆ ಹಿಂದಿನಿಂದಲೂ ಭಾಷಾ ಗಡಿ ಪ್ರದೇಶಗಳಲ್ಲಿನ ಜನಜೀವನದಲ್ಲಿ ಸಾಂಸ್ಕೃತಿಕವಾಗಿ ಕೊಡುಕೊಳುಗೆಗಳು ನಡೆದುದನ್ನು ಅತ್ಯಂತ ಢಾಳಾಗಿಯೇ ಗುರುತಿಸಬಹುದು. ಆಚಾರ ವಿಚಾರಗಳಲ್ಲಾಗಲಿ, ಜನ ಜೀವನದಲ್ಲಾಗಲಿ ಈ ಕೊಡುಕೊಳುಗೆಗಳು ಆಯಾ ಪ್ರದೇಶದ ಜನರ ಬದುಕಿನಲ್ಲಿ ಪ್ರಭಾವವನ್ನು ಬೀರಿವೆ. ಆ ಮೂಲಕ ಈ ಪ್ರದೇಶದ ಜನರು ರಾಜ್ಯದ ಮುಖ್ಯವಾಹಿನಿಗಿಂತ ಭಿನ್ನವಾದ ಸಾಂಸ್ಕೃತಿಕ ಬದುಕನ್ನು ರೂಢಿಸಿಕೊಂಡಿರುವುದನ್ನು ಕಾಣಬಹುದು.
ಕೇರಳದ ಪ್ರಸಿದ್ಧ ಕಲೆಯಾದ ಕಥಕಳಿ ಹಾಗೂ ಜನಪದ ಕಲೆಯಾದ ತುಳ್ಳಲ್‌ಗಳ ಪ್ರಭಾವ ಕರ್ನಾಟಕದ ಯಕ್ಷಗಾನದ ಮೇಲೆ ಆಗಿರುವುದಂತೂ ಸ್ಪಷ್ಟವಿದೆ. ಒಂದು ಕಲೆಯ ಮೇಲೆ ಇನ್ನೊಂದರ ಪ್ರಭಾವವಿದೆ ಎಂಬುದನ್ನು ಗುರುತಿಸುವುದಕ್ಕೆ ಬದಲಾಗಿ ಯಕ್ಷಗಾನದ ತೆಂಕು ತಟ್ಟಿನ ಪ್ರಭೇದವು ಎರಡು ರಾಜ್ಯಗಳ ಸಂಸ್ಕೃತಿಯನ್ನು ಮೈಗೂಡಿಸಿಕೊಂಡೇ ಪ್ರವರ್ಧಮಾನಕ್ಕೆ ಬಂತು ಎಂದರೆ ಹೆಚ್ಚು ಸರಿಯೆನಿಸಬಹುದು. ಆ ಕಾರಣಕ್ಕಾಗಿಯೇ ಯಕ್ಷಗಾನದ ಮೇಲೆ ಕಥಕಳಿಯ ಪ್ರಭಾವವಿದೆಯೆಂದು ಕೆಲವು ಮಂದಿ ವಿದ್ವಾಂಸರು ಅಭಿಪ್ರಾಯಪಟ್ಟರೆ ಕಥಕಳಿಯೇ ಯಕ್ಷಗಾನದಿಂದ ಸಾಕಷ್ಟು ಪಡೆದಿದೆ ಎಂಬ ಅಭಿಪ್ರಾಯವೂ ಇದೆ. ಅದೇನೇ ಇರಲಿ ಎರಡೂ ಭಾಷೆಗಳ ಮಿಲನ ಪ್ರದೇಶಗಳು ಮಾತ್ರ ಯಾವತ್ತು ಇಂತಹ ಜಿಜ್ಞಾಸೆಗಳನ್ನು ಉಳಿಸಿಕೊಳ್ಳುತ್ತವೆ. ಪರಸ್ಪರ ಎರಡೂ ಭಾಷೆಗಳ ನಡುವಿನ ಕೊಡುಕೊಳುಗೆಗಳ ಹಾಗೂ ಸಂಬಂಧಗಳ ಕುರಿತು ಖಚಿತವಾದ ಪಟ್ಟಿಯನ್ನು ಮಾಡುವುದು ಕೂಡಾ ಅಸಾಧ್ಯವೇ.
ಕೇರಳದ ತೆಯ್ಯಂ ಮತ್ತು ದಕ್ಷಿಣ ಕನ್ನಡದ ದೈವ ಆರಾಧನೆಯಲ್ಲೂ ಪರಸ್ಪರ ಸಾದೃಶ್ಯವುಳ್ಳ ಅನೇಕ ಊರುಗಳ ಹೆಸರುಗಳು ಬರುತ್ತವೆ. ಇದರಿಂದ ಸಾಂಸ್ಕೃತಿಕವಾಗಿಯೂ ತೆಯ್ಯಂ ಸಂದರ್ಭದಲ್ಲಿ ಕರ್ನಾಟಕದ ಪ್ರದೇಶಗಳು ಮುಖ್ಯ ಪಾತ್ರವಹಿಸುತ್ತವೆ ಎಂಬುದನ್ನು ತಿಳಿಯಬಹುದು. ಕೇರಳದಲ್ಲಿ ಕಳರಿಪಯಟ್ ಎಂಬ ಯುದ್ಧ ಕಲೆ (Martial art) ತುಳುನಾಡಿನ ಕಲೆಯೆಂದೇ ಪ್ರಸಿದ್ಧ. ಆದರೆ ತುಳು ಪ್ರದೇಶಗಳಲ್ಲಿ ಇದರ ವ್ಯವಸ್ಥಿತವಾದ ಬೆಳವಣಿಗೆ ಇಲ್ಲ. ಆದರೆ ಗರಡಿಗಳು ಈಗಲೂ ಇವೆ.
ಸಾಂಸ್ಕೃತಿಕ ಕೊಡುಕೊಳುಗೆಯ ಸಂದರ್ಭದಲ್ಲಿ ಗಮನಿಸಬೇಕಾದ ಮುಖ್ಯವಾದ ಸಂಗತಿಯೊಂದಿದೆ. ಪ್ರಾಚೀನ ಕೇರಳದ ದೇವಾಲಯಗಳಲ್ಲಿ, ಅರಮನೆಗಳಲ್ಲಿ ಕನ್ನಡ ನಾಡಿನ ಅನೇಕ ಬ್ರಾಹ್ಮಣರನ್ನು ಪೌರೋಹಿತ್ಯಕ್ಕಾಗಿ, ಅಧ್ಯಾಪನಕ್ಕಾಗಿ ಕರೆಸಿಕೊಂಡ ಬಗೆಗೆ ಉಲ್ಲೇಖಗಳಿವೆ. ತಿರುವನಂತಪುರದ ಪದ್ಮನಾಭಸ್ವಾಮಿ ದೇವಸ್ಥಾನದಲ್ಲಿ ಅರ್ಚಕ ವೃತ್ತಿ ಯನ್ನು ಇವತ್ತಿಗೂ ಕನ್ನಡ ಬ್ರಾಹ್ಮಣರು ಉಳಿಸಿಕೊಂಡು ಬಂದಿದ್ದಾರೆ. ತುಳುವಿನಲ್ಲಿರುವ ‘ಮೂಕಾಂಬಿಕ ಗುಳಿಗ’ ಪಾಡ್ದನದಲ್ಲಿ ಕೊಲ್ಲೂರಿನ ವಾಸುಭಟ್ಟರು ಶಾಂತಿ ಪೂಜೆಗಾಗಿ ಕೇರಳಕ್ಕೆ ಹೋದ ಬಗ್ಗೆ ಪ್ರಸ್ತಾಪವಿದೆ (ವೆಂಕಟರಾಜ ಪುಣಿಂಚತ್ತಾಯ ೧೯೯೯:೭೬).
ಮಲಯಾಳಂನ ಆರಂಭ ಕಾಲದ ಸಾಹಿತ್ಯವನ್ನು ಪಾಟ್ಟು ಸಾಹಿತ್ಯವೆಂದು ಕರೆಯಲಾ ಗುತ್ತದೆ. ಸುಮಾರು ಕ್ರಿ.ಶ. ೭ ಹಾಗೂ ೮ನೆಯ ಶತಮಾನದ ಅವಧಿಯಲ್ಲಿ ಈ ಪಾಟ್ಟು ಸಾಹಿತ್ಯ ಪ್ರಚಲಿತದಲ್ಲಿತ್ತು. ಇದರಲ್ಲಿ ಬಳಕೆಯಾದ ಭಾಷೆಯು ತಮಿಳು, ತುಳು. ಭಾಷೆಯ ದಟ್ಟವಾದ ಪ್ರಭಾವಕ್ಕೊಳಗಾಗಿದೆ. ಇಂದು ಮಲಯಾಳಂನಲ್ಲಿ ಬಳಸಲಾಗುವ ಎಲ್ಲಾ ಅಕ್ಷರಗಳನ್ನು ಅಲ್ಲಿ ಬಳಸಿಲ್ಲ ಎಂದು ವಿದ್ವಾಂಸರು ಗುರುತಿಸಿದ್ದಾರೆ. ಈ ಪಾಟ್ಟು ಸಾಹಿತ್ಯದ ಜೊತೆಗೆ ಅನೇಕ ಸಂಸ್ಕೃತ ಪದಗಳ ಮಿಶ್ರಣ ಮಾಡಿ ಮಣಿಪ್ರವಾಳ ಎಂಬ ಶೈಲಿಯ ಸೃಷ್ಟಿಗೆ ಕಾರಣರಾದವರು ಈ ಮೇಲೆ ಉಲ್ಲೇಖಿಸಿದ ಪುರೋಹಿತ ವರ್ಗದವರು. ಸ್ಥಳೀಯರಾದ ನಂಬೂದಿರಿಗಳು ಹಾಗೂ ದಕ್ಷಿಣ ಕನ್ನಡದಿಂದ ಕೇರಳಕ್ಕೆ ಹೋದ ಎಂಬ್ರಾಂದ್ರಿಗಳು ಎಂಬೀ ಜನವರ್ಗವೇ ಮಣಿಪ್ರವಾಳ ಶೈಲಿಯ ಉಗಮಕ್ಕೆ ಕಾರಣರಾದರು ಎಂಬುದು ವಿದ್ವಾಂಸರ ಅಭಿಮತ. ದಕ್ಷಿಣ ಕನ್ನಡದಿಂದ ಹೋದ ಬ್ರಾಹ್ಮಣರನ್ನು ಎಂಬ್ರಾಂದ್ರಿಗಳೆಂದು, ತುಳು ನಂಬಿಗಳು ಎಂದು ಕೇರಳದಲ್ಲಿ ಕರೆಯಲಾಗುತ್ತದೆ.
ಮಲಯಾಳಂನ ವಿಶಿಷ್ಟ ಸಾಹಿತ್ಯ ಪ್ರಕಾರವಾದ ತುಳ್ಳಲ್ ಕತೆಗಳನ್ನು ಬರೆದ ಕುಂಜನ್ ನಂಬಿಯಾರ್‌ರಿಗೆ (ಸುಮಾರು ೧೭೦೫) ಉಣ್ಣಿರವಿ ಕುರುಪ್ ಮತ್ತು ದ್ರೋಣಂ ಪಳ್ಳಿ ಆಚಾರ್ಯರು ಎನ್ನುವ ಇಬ್ಬರು ಗುರುಗಳಿದ್ದರಂತೆ. ಈ ದ್ರೋಣಂಪಳ್ಳಿ ಆಚಾರ್ಯರು ದಕ್ಷಿಣ ಕನ್ನಡ ಜಿಲ್ಲೆಯ ಉಡುಪಿ ತಾಲೂಕಿನವರೆಂದು ಮತ್ತೂರು ಪಣಿಕ್ಕರ್‌ನಿಂದಾಗಿ ಕೇರಳಕ್ಕೆ ಬಂದರೆಂದು ಬಳಿಕ ಅವರು ಕುಂಜನ್ ನಂಬಿಯಾರರ ಗುರುಗಳಾದರೆಂದೂ ತಿಳಿಸುವ ಒಂದು ಕತೆಯಿದೆ. ಶ್ರೀ. ಪಿ.ಕೆ. ನಾರಾಯಣ ಪಿಳ್ಳೆ ಅವರು ಪ್ರಕಟಿಸಿದ ‘ಅರುವದು ತುಳ್ಳಲ್ ಕಥೆಗಳ್’ ಕೃತಿಯಲ್ಲಿರುವ ಈ ಕತೆ ಹೀಗಿದೆ –
“ಪೂರ್ವ ಕಾಲದಲ್ಲಿ ಶಸ್ತ್ರವಿದ್ಯಾಭ್ಯಾಸಕ್ಕಾಗಿ ಅಂಬಲಪುೞ, ತೆಕ್ಕುಂಕೂರ್, ಚಂಬಕಶ್ಯೇರಿ ಮೊದಲಾದ ರಾಜ್ಯಗಳಿಂದ ಅನೇಕ ಯೋಧರು ದಕ್ಷಿಣ ಕನ್ನಡ ಜಿಲ್ಲೆಯ ಉಡುಪಿಗೆ ಹೋಗುವ ಸಂಪ್ರದಾಯವಿತ್ತು. ಉಡುಪಿ ತಾಲೂಕಿನಲ್ಲಿದ್ದ ದ್ರೋಣಂ ಪಳ್ಳಿ (ಓಣಂ ಪಳ್ಳಿ) ಆಚಾರ್ಯರಿಂದ ವಿದ್ಯಾಭ್ಯಾಸವನ್ನು ಪಡೆದು ವೀರಯೋಧರೂ, ಕಲಾಕೋವಿದರೂ ಆಗಿ ತಮ್ಮ ತಮ್ಮ ರಾಜ್ಯಗಳಿಗೆ ಹಿಂತಿರುಗುತ್ತಿದ್ದರು. ಹೀಗೆ ಉಡುಪಿಗೆ ಬಂದು ದ್ರೋಣಂಪಳ್ಳಿ ಆಚಾರ್ಯರಲ್ಲಿ ವಿಧ್ಯಾಭ್ಯಾಸ ಮಾಡುತ್ತಿದ್ದ ಒಂದು ಗುಂಪಿನಲ್ಲಿ ಒಬ್ಬ ಪಣಿಕ್ಕರನಿದ್ದ. ಉಡುಪಿಯವರೆಗೇನೋ ಹೋದ. ಆದರೆ ಶಸ್ತ್ರಾಭ್ಯಾಸದಲ್ಲಿ ಅನಾಸಕ್ತನಾದ. ಗುರುಗಳ ಮನೆಗೆಲಸವನ್ನೆಲ್ಲ ಅತ್ಯಂತ ಶ್ರದ್ಧೆಯಿಂದ ಮಾಡಿಕೊಂಡು ನಿಶ್ಚಿಂತನಾಗಿದ್ದ. ಶಿಷ್ಯರೆಲ್ಲರೂ ವಿದ್ಯಾಭ್ಯಾಸ ಮುಗಿಸಿ ಹಿಂದಿರುಗುವ ಕಾಲ ಸಮೀಪಿಸಿತು. ಪಣಿಕ್ಕರ ಶಸ್ತ್ರ ವಿದ್ಯಾ ಪರಿಣತ ನಾಗದೆ ಹಿಂದಿರುಗಬೇಕಾಯಿತು. ಅಲ್ಲಿಯವರೆಗೆ ಅತ್ಯಂತ ಶ್ರದ್ಧೆ ಮತ್ತು ಭಕ್ತಿಗಳಿಂದ ಮನೆಗೆಲಸವನ್ನು ನೋಡಿಕೊಂಡು ಹೋಗುತ್ತಿದ್ದ ಪಣಿಕ್ಕರನನ್ನು ಕಂಡು ದ್ರೋಣಂಪಳ್ಳಿ ಆಚಾರ್ಯರ ಪತ್ನಿಗೆ ಕನಿಕರವುಂಟಾಯಿತು. ಆಕೆ ಆಚಾರ್ಯರಿಗೆ ತಿಳಿಯದಂತೆ ಆಚಾರ್ಯರ ಕುಲದೇವತೆಯಾದ ಭಗವತಿಯ ಪ್ರತಿಮೆಯನ್ನು ಪಣಿಕ್ಕರನಿಗೆ ಕೊಟ್ಟು, ಭಕ್ತಿಯಿಂದ ಇದನ್ನು ಪೂಜಿಸು; ನಿನಗೆ ಎಲ್ಲ ವಿದ್ಯೆಗಳೂ ಸಿದ್ದಿಸುತ್ತವೆ’-ಎಂದು ಹರಸಿ ಕಳುಹಿಸಿಕೊಟ್ಟರು. ಪಣಿಕ್ಕರ ತನ್ನ ಊರಿಗೆ ಹಿಂತಿರುಗಿದ. ಆಚಾರ್ಯರು ತಮ್ಮ ಕುಲದೇವತೆಯ ಪ್ರತಿಮೆಯನ್ನು ಕಾಣದೆ ಕೊರಗುತ್ತಿದ್ದಾಗ ಅವರ ಪತ್ನಿ ತಾನು ಮಾಡಿದ ತಪ್ಪನ್ನು ತಿಳಿಸಿ ಕ್ಷಮೆ ಯಾಚಿಸಿದರು. ತಮ್ಮ ಇಷ್ಟ ದೈವವನ್ನು ಮರಳಿ ಪಡೆಯುವುದಕ್ಕಾಗಿ ಪಣಿಕ್ಕರನನ್ನು ಹುಡುಕಿಕೊಂಡು ಕೇರಳಕ್ಕೆ ಹೊರಟರು. ಅಂಬಲಪುೞವನ್ನು ತಲುಪಿದಾಗ, ಚಂಬಕಶ್ಯೇರಿ ರಾಜನಿಗೆ ದ್ರೋಣ ವಂಶಜರಾದ ದ್ರೋಣಂಪಳ್ಳಿ ಆಚಾರ್ಯರು ಉಡುಪಿಯಿಂದ ತನ್ನ ರಾಜಧಾನಿಗೆ ಆಗಮಿಸಿರುವ ಸುದ್ದಿ ತಿಳಿಯಿತು. ಅವರನ್ನು ರಾಜ ಮರ್ಯಾದೆಗಳಿಂದ ತನ್ನ ಆಸ್ಥಾನಕ್ಕೆ ಬರಮಾಡಿಕೊಂಡ. ರಾಜನ ಆದರ ಸತ್ಕಾರಗಳಿಂದ ಆಚಾರ್ಯರಿಗೆ ಪಣಿಕ್ಕರನ ಮೇಲಿದ್ದ ಸಿಟ್ಟೆಲ್ಲ ಇಳಿಯಿತು. ಶಿಷ್ಯ ಮಾಡಿದ ತಪ್ಪನ್ನು ಸಹಾನುಭೂತಿಯಿಂದ ಕ್ಷಮಿಸಿ, ಆಚಾರ್ಯರು ಅಲ್ಲಿಯೇ ನೆಲೆಸಿದರು. ‘ಮಾತ್ತೂರ್’ ಎನ್ನುವ ಸ್ಥಳದಲ್ಲಿ ಭಗವತಿಯನ್ನು ಪ್ರತಿಷ್ಠಾಪಿಸಲಾಯಿತು. ಅಂದಿನಿಂದ ಆ ಸ್ಥಳಕ್ಕೆ ‘ಮಾತ್ತೂರ್ ಭಗವತಿ ಕ್ಷೇತ್ರ’ ಎನ್ನುವ ಹೆಸರು ಬಂದಿತಂತೆ”.
ಈ ಮಿತ್‌ನಿಂದ ತಿಳಿಯುವ ಮುಖ್ಯ ವಿಚಾರವೆಂದರೆ ದಕ್ಷಿಣ ಕರ್ನಾಟಕದಿಂದ ಬ್ರಾಹ್ಮಣರು ಪೌರೋಹಿತ್ಯ ಹಾಗೂ ಅಧ್ಯಾಪನಗಳಿಗಾಗಿ ಹೋಗುತ್ತಿದ್ದರು. ಅಲ್ಲದೆ ಕೇರಳದ ಕ್ಷತ್ರಿಯರೂ ಶಸ್ತ್ರಾಸ್ತ್ರಗಳ ಪರಿಣತಿಯನ್ನು ಪಡೆಯಲು ದಕ್ಷಿಣ ಕರ್ನಾಟಕದ ಪ್ರದೇಶಕ್ಕೆ ಬರುತ್ತಿದ್ದರು ಎಂಬುದೂ ಸ್ಪಷ್ಟವಾಗುತ್ತದೆ. ಕೇರಳದ ನಂಬೂದಿರಿ ಬ್ರಾಹ್ಮಣರು ಶೂದ್ರರಾದ ನಾಯರ್ ಸ್ತ್ರೀಯರನ್ನು ಮದುವೆಯಾಗಿ ವರ್ಣಸಂಕರ ಏರ್ಪಡುತ್ತಿದ್ದುದರಿಂದ ಕರ್ನಾಟಕದ ಬ್ರಾಹ್ಮಣರು ಕೇರಳದ ದೇವಸ್ಥಾನಗಳಲ್ಲಿ ಪೂಜಾ ವಿಧಿಗಳನ್ನು ನೆರವೇರಿಸಲು ಆಮದಾ ಗುತ್ತಿದ್ದರು. ಹೀಗೆ ಅವರನ್ನು ದೇವಾಲಯಗಳಿಗೆ, ಅರಮನೆಗಳಿಗೆ ಕರೆಸಿಕೊಂಡು ಅವರಿಗೆ ಆಶ್ರಯ ನೀಡುತ್ತಿದ್ದು ಆ ಮೂಲಕ ಕರ್ನಾಟಕದ ಪ್ರದೇಶಕ್ಕೂ ಕೇರಳಕ್ಕೂ ಒಂದು ತೆರನ ಸಾಂಸ್ಕೃತಿಕ ವಿನಿಮಯ ನಡೆದಿದೆ. ಹೀಗೆ ಹೋದ ಬ್ರಾಹ್ಮಣರಲ್ಲಿ ಕೆಲವರು ಕೇರಳದಲ್ಲಿಯೇ ನೆಲೆ ನಿಂತಿದ್ದು ಇನ್ನು ಕೆಲವರು ಹೋಗಿ ಬರುವ ಮೂಲಕ ತಮ್ಮ ತಾಯ್ನಡಿನ ಜೊತೆ ಸಂಪರ್ಕ ಉಳಿಸಿಕೊಂಡಿದ್ದರು.
ಕೇರಳದಲ್ಲಿ ಆಳಿದ ಅನೇಕ ರಾಜರು ಕರ್ನಾಟಕದ ಸಾಂಸ್ಕೃತಿಕ ಕಲೆಗಳ ಬಗೆಗೆ ಆಸಕ್ತಿಯುಳ್ಳವರಾಗಿದ್ದು, ಸಾಕಷ್ಟು ಪ್ರೋತ್ಸಾಹ ನೀಡಿದ ಬಗ್ಗೆ ಚರಿತ್ರೆಯಲ್ಲಿ ಉಲ್ಲೇಖಗಳಿವೆ. ಸಂಗೀತ ಪ್ರಿಯನೂ ಸಾಹಿತ್ಯ ರಚೈತನೂ ಆದ ಸ್ವಾತಿತಿರುನಾಳ್ (೧೮೧೩-೪೬) ಕರ್ನಾಟಕದ ಅನೇಕ ಸಂಗೀತಗಾರರನ್ನು ಸನ್ಮಾನಿಸಿದ ಬಗೆಗೆ ತಿಳಿದು ಬರುತ್ತದೆ. ಸ್ವಾತಿತಿರುನಾಳ್ ಸ್ವತಹ ಕನ್ನಡ ಭಾಷೆ, ಸಾಹಿತ್ಯಗಳ ಬಗ್ಗೆ ಪ್ರೀತಿಯನ್ನು ಬೆಳೆಸಿ ಕೊಂಡಿದ್ದನೆಂದೂ ತಿಳಿಯುತ್ತದೆ. ಆತ ‘ರಾಜೀವಾಕ್ಷ ಬಾರೋ ……’ ಎಂದು ಆರಂಭವಾಗುವ ಕೀರ್ತನೆಯೊಂದನ್ನು ಕನ್ನಡದಲ್ಲಿ ಬರೆದಿದ್ದಾನೆ.
ಕೇರಳದ ಅನೇಕ ಕಡೆಗಳಲ್ಲಿ ರಾಜಾಶ್ರಯಗಳಲ್ಲಿ ಬ್ರಾಹ್ಮಣ ವಿದ್ಯಾರ್ಥಿಗಳಿಗೆ ವಿದ್ಯಾಭ್ಯಾಸ ಕ್ಕಾಗಿ ಅನುಕೂಲ ಮಾಡಿಕೊಡಲಾಗುತ್ತಿತ್ತು. ಹೀಗೆ ವಿದ್ಯಾರ್ಜನೆಯ ಸಲುವಾಗಿ ಕೇರಳಕ್ಕೆ ಕರ್ನಾಟಕದಿಂದಲೂ ಬ್ರಾಹ್ಮಣರು ಹೋಗುತ್ತಿದ್ದ ಬಗ್ಗೆ ತಿಳಿದು ಬರುತ್ತದೆ. ಹೀಗೆ ವಿದ್ಯಾಭ್ಯಾಸವನ್ನು ಪಡೆಯಲು ನೆರವು ನೀಡಿದ ಅರಸು ಮನೆತನಗಳಲ್ಲಿ ನೀಲೇಶ್ವರ ಅರಸು ಮನೆತನವೂ ಒಂದು. ಇವರು ನಡೆಸುತ್ತಿದ್ದ ರಾಜಾಸ್ ಹೈಸ್ಕೂಲಿನಲ್ಲಿ ಕನ್ನಡದ ಕಾದಂಬರಿಕಾರ ರಾದ ನಿರಂಜನರು ವಿದ್ಯಾರ್ಜನೆ ಮಾಡಿದ್ದರು. ಅವರು ಬರೆದ ‘ಚಿರಸ್ಮರಣೆ’ ಕಾದಂಬರಿಯಲ್ಲಿ ಕಯ್ಯೂರಿನ ರೈತ ದಂಗೆಯನ್ನು ಮತ್ತು ಅಂದು ನಿರಂಜನರು ಪಡೆದ ಪ್ರತ್ಯಕ್ಷ ಅನುಭವವನ್ನು ದಾಖಲಿಸಿದ್ದಾರೆ. ಹೀಗೆ ಬರವಣಿಗೆಯ ಮೂಲಕವಾಗಿ ಸಾಂಸ್ಕೃತಿಕ ಸಂವಹನವನ್ನು ಎಲ್ಲರೂ ಮಾಡದಿರಬಹುದು. ಮೌಖಿಕವಾಗಿಯೂ ಸಾಂಸ್ಕೃತಿಕ ಸಂವಹನ ನಡೆದಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ.
ವಿವಿಧತೆಯಲ್ಲಿ ಏಕತೆ
ಪ್ರಾಚೀನ ಕಾಲದಿಂದಲೇ ಕೇರಳವು ವಿದೇಶಿಯರೊದಿಗೆ ಸಂಪರ್ಕವನ್ನು ಏರ್ಪಡಿಸಿ ಕೊಂಡಿತ್ತು ಎಂಬುದನ್ನು ಈಗಾಗಲೇ ಗಮನಿಸಲಾಗಿದೆ. ಈ ಕಾರಣದಿಂದಾಗಿಯೇ ಕೇರಳದ ಸಂಸ್ಕೃತಿಯಲ್ಲಿ ಸಾರ್ವತ್ರಿಕವೆನಿಸಬಹುದಾದ ಅನೇಕ ಅಂಶಗಳು ಕೇರಳ ಸಂಸ್ಕೃತಿ ಮತ್ತು ಜೀವನವನ್ನು ಒಂದು ಚೌಕಟ್ಟಿನಲ್ಲಿ ನೆಲೆಗೊಳಿಸಿವೆ. ಕೇರಳೀಯರ ಸಂಸ್ಕೃತಿಯನ್ನು, ಜೀವನ ವಿಧಾನವನ್ನು ಒಂದು ಹಂತದವರೆಗೆ ಕರ್ನಾಟಕ ಮತ್ತು ತಮಿಳುನಾಡುಗಳೊಂದಿಗೆ ಹೋಲಿಸಬಹುದು. ಎಂದರೆ ಅದೇ ವೇಳೆಗೆ ಕೇರಳದ ಭೌಗೋಳಿಕ ಅಸ್ತಿತ್ವವು ಇತರ ಭಾಗಗಳಿಗಿಂತ ಭಿನ್ನವಾದ ಸಂಸ್ಕೃತಿಯ ಬೆಳವಣಿಗೆಗೆ ಕಾರಣವಾಗಿದೆ. ಭಾರತದ ದಕ್ಷಿಣ ತುದಿಗೆ ಇರುವ ಕೇರಳವನ್ನು ಪಶ್ಚಿಮ ಘಟ್ಟದ ಶ್ರೇಣಿಯು ಇತರ ಭಾಗಗಳಿಂದ ಪ್ರತ್ಯೇಕಿಸಿದೆ. ಅರಬ್ಬಿ ಸಮುದ್ರವು ದೇಶದ ಇತರ ಭಾಗಗಳಿಂದ ಕೇರಳವನ್ನು ಪ್ರತ್ಯೇಕವಾಗುಳಿಸಿದೆ. ಆ ಕಾರಣದಿಂದ ಏಕೀಕೃತವೂ ದೃಢ ಚೌಕಟ್ಟು ಇರುವ ಒಂದು ಸಂಸ್ಕೃತಿ ಇಲ್ಲಿ ಬೆಳೆದು ಬಂದಿತು. ವಿಶಿಷ್ಟವಾದ ಈ ಸ್ಥಿತಿ ಜೀವನದ ಎಲ್ಲಾ ರಂಗಗಳಲ್ಲೂ – ಕಲೆ, ಸಾಹಿತ್ಯ, ಸಮಾಜ, ಆರ್ಥಿಕ ವಿದ್ಯಮಾನಗಳಲ್ಲೆಲ್ಲಾ- ತನ್ನದೇ ಆದ ದೃಷ್ಟಿಕೋನವನ್ನು ಬೆಳೆಸಿಕೊಳ್ಳಲು ಪ್ರಾಚೀನ ಕಾಲದಿಂದಲೇ ಕೇರಳಕ್ಕೆ ಸಾಧ್ಯವಾಗಿದೆ. ಅಂದರೆ ಅದರ ಜೊತೆ ಜೊತೆಗೆ ಭಾರತೀಯ ಸಂಸ್ಕೃತಿಯೊಡನಿರುವ ಸಾದೃಶ್ಯಗಳನ್ನು ಅವಗಣಿಸುವಂತಿಲ್ಲ. ಭಾರತೀಯ ಸಂಸ್ಕೃತಿಯಂತೆ ಕೇರಳ ಸಂಸ್ಕೃತಿಗೂ ಅವಿಚ್ಛಿನ್ನವಾದ ಚರಿತ್ರೆಯಿದೆ. ಸುದೀರ್ಘವಾದ ಆ ಚರಿತ್ರೆಯ ಪ್ರತಿ ಯೊಂದು ಕಾಲಘಟ್ಟದಲ್ಲೂ ಪಡೆದ ಪ್ರಭಾವ, ಸ್ವಾತಂತ್ರ್ಯ ವೈವಿಧ್ಯಮಯವಾಗಿದೆ. ಆದರೆ ಅವುಗಳಿಂದ ಒಮ್ಮೆಯೂ ಆ ಅವಿಚ್ಛಿನ್ನತೆಗೆ ಭಂಗವುಂಟಾಗಲಿಲ್ಲ.
ಜಗತ್ತಿನ ಹಲವು ಭಾಗಗಳಲ್ಲಿಯೂ ಪ್ರಾಚೀನವಾದ ಅನೇಕ ಸಂಸ್ಕೃತಿಗಳು ನಾಶ ವಾದುದಿದೆ. ಆದರೆ ಭಾರತೀಯ ಸಂಸ್ಕೃತಿಗೆ ಆ ತೆರನ ಪತನ ಸಂಭವಿಸಿದುದೇ ಇಲ್ಲ. ಅದು ಎತ್ತಿ ಹಿಡಿದ ಅನರ್ಘ್ಯ ಮೌಲ್ಯಗಳಿಗೆ ಸಾರ್ವತ್ರಿಕವಾದ ಅನುಮೋದನೆಯೂ ದೊರೆತಿದೆ. ಇದಕ್ಕೆ ಭಾರತದ ಪ್ರಾಚೀನತೆ, ಏಕೋಭಾವ, ಸಾತತ್ಯ, ಸಾರ್ವತ್ರಿಕತೆಗಳು ಗಮನಾರ್ಹವಾಗಿವೆ. ಭಾರತೀಯ ಸಂಸ್ಕೃತಿಯಲ್ಲಿ ವೈವಿಧ್ಯತೆ ಹಾಗೂ ಸಂಪನ್ನತೆ ಪ್ರಾಮುಖ್ಯ ಪಡೆದಿದೆ. ಅಲ್ಲದೇ ವೈವಿಧ್ಯ ಮತ್ತು ಸಂಪನ್ನತೆ ಕೇರಳ ಸಂಸ್ಕೃತಿಗೂ ಇದೆ. ಹಾಗಾಗಿ ಯುಗಯುಗಗಳು ಕಳೆದರೂ ಅದು ನೆಲೆ ನಿಂತಿದೆ. ಜೀವನದ ಎಲ್ಲಾ ಕ್ಷೇತ್ರಗಳಲ್ಲಿಯೂ ಮನುಷ್ಯ ಚೇತನಗಳು ಹುಟ್ಟಿಹಾಕಿದ ಮಹತ್ತಾದ ಗಳಿಕೆಗಳ ಮೊತ್ತವೇ ಸಂಸ್ಕೃತಿ. ಮತ, ತತ್ವ, ಭಾಷೆ, ಸಾಹಿತ್ಯ, ಕಲೆ, ಶಿಲ್ಪ, ಶಿಕ್ಷಣ, ಆರ್ಥಿಕ ಮತ್ತು ಸಾಮಾಜಿಕ ನಿಯಮಗಳು ಎಂಬಿತ್ಯಾದಿ ವಿಭಿನ್ನ ಕ್ಷೇತ್ರಗಳಲ್ಲೆಲ್ಲಾ ಒಂದು ಜನವರ್ಗ ಕಂಡುಕೊಂಡ ಸಾಮೂಹಿಕ ಗಳಿಕೆಗಳ ಅಸ್ತಿತ್ವವನ್ನೇ ಸಂಸ್ಕೃತಿ ಪ್ರತಿನಿಧಿಸುತ್ತದೆ. ಈ ಅಳತೆಯ ಮಾನವನ್ನು ಬಳಸಿ ನೋಡುವಾಗ ಕೇರಳದ ಸಂಸ್ಕೃತಿಯ ಔನ್ನತ್ಯವು ವೇದ್ಯವಾಗುತ್ತದೆ. ಚರಿತ್ರೆಯ ಬೇರೆ ಬೇರೆ ಘಟ್ಟಗಳಲ್ಲೆಲ್ಲ ಕೇರಳದ ಪ್ರತಿಭೆ ಉಜ್ವಲವಾಗಿ ಕಾಣಿಸುತ್ತದೆ. ತತ್ಪರಿಣಾಮವಾಗಿ ಕೇರಳೀಯರ ಪ್ರಯತ್ನಗಳು ಫಲಪ್ರದವಾಗಿವೆ. ಇನ್ನು ಮುಂದಿನ ಅಧ್ಯಾಯಗಳಲ್ಲಿ ಇವುಗಳನು್ನ ಹಂತ ಹಂತವಾಗಿ ಸಾಂಸ್ಕೃತಿಕ ಹಿನ್ನೆಲೆಯಿಂದ ಪರಿಭಾವಿಸಬಹುದು.
 ಕೇರಳ ಕಥನ : ೪. ಮತಧರ್ಮ ಮತ್ತು ಸಂಪ್ರದಾಯ
ಆರಂಭದಲ್ಲಿ ಚೋಳ, ಪಾಂಡ್ಯ, ಚೇರ ರಾಜ್ಯಗಳು ಬುಡಕಟ್ಟು ಪ್ರಭುತ್ವದ ನೆಲೆಯಲ್ಲಿಯೇ ಬಾಳಿ ಬೆಳೆದವು. ಬುಡಕಟ್ಟು ಸಂಸ್ಕೃತಿಯಿಂದ ವಿಸ್ತೃತಗೊಂಡ ಈ ರಾಜ್ಯ ಗಳಲ್ಲಿ ಜನರು ಗೋತ್ರಗಳಾಗಿ, ಗಣಗಳಾಗಿ, ಗಣಸಮೂಹಗಳಾಗಿ ಜೀವನ ನಡೆಸುತ್ತಿದ್ದರು. ಇಂದು ಕುಟುಂಬ ಎಂದು ಹೇಳುವ ಘಟಕವನ್ನು ಅಂದು ಗೋತ್ರಗಳಾಗಿ ವಿಭಜಿಸಿದ್ದರು. ಒಂದೊಂದು ಗೋತ್ರವೂ ಯಾವುದೋ ಒಂದು ತಿನಿಸನ್ನು ತಯಾರಿಸುವುದರಲ್ಲಿಯೋ, ಉತ್ಪಾದಿಸುವುದರಲ್ಲಿಯೋ ಪ್ರಾವಿಣ್ಯವನ್ನು ಪಡೆದಿರುತ್ತಿತ್ತು. ಗೋತ್ರದ ಸ್ವತ್ತಾಗಿರುವ ತಿನಿಸಿನ ನೆಲೆಯಿಂದ ಗೋತ್ರಗಳೊಡನೆ ಬಾಂಧವ್ಯಗಳೂ ಏರ್ಪಡುತ್ತಿದ್ದವು. ಹಲವು ಗೋತ್ರಗಳನ್ನು ಸೇರಿಸಿ ಒಂದು ಗಣ ಎಂದು ಕರೆಯಲಾಗುತ್ತಿತ್ತು. ಗಣಗಳು ಛಿದ್ರವಾಗಿ ಗೋತ್ರವಾಗುವುದು ಇದ್ದರೂ ಗೋತ್ರಗಳು ಸೇರಿ ಗಣವಾಗುವ ಪ್ರಕ್ರಿಯೆಯೇ ಮುಖ್ಯ ವಾಗಿತ್ತು. ಹೀಗೆ ಗೋತ್ರಗಳು ಜೊತೆ ಸೇರುವುದು ಭಕ್ಷ್ಯವಸ್ತುಗಳ ವಿನಿಮಯದ ನೆಲೆಯಿಂದಲೇ ಆಗಿದ್ದಿರಬಹುದು.
ಗೋತ್ರ ಸಮುದಾಯದ ಎಲ್ಲಾ ಸದಸ್ಯರು ಒಗ್ಗೂಡಿದ ಉತ್ಪಾದನೆ ಮತ್ತು ಒಗ್ಗೂಡಿದ ಉಪಭೋಗವೇ ಗೋತ್ರ ಸಮುದಾಯದ ವೈಶಿಷ್ಟ್ಯ. ತಮಿಳಗಂನ ಅಂದಿನ ದ್ರಾವಿಡ ಗಣಗಳು ಆಡುಗಳನ್ನು, ದನಕರುಗಳನ್ನು ಸಾಕಿ ಅವುಗಳ ಹಾಲು ಮತ್ತು ಮಾಂಸಗಳಿಂದ ಬದುಕುತ್ತಿದ್ದರು. ಉಪವೃತ್ತಿಯಾಗಿ ಕೃಷಿಯಲ್ಲಿಯೂ ತಮ್ಮನ್ನು ತೊಡಗಿಸಿಕೊಂಡಿದ್ದರು. ಗ್ರಾಮಗಳನ್ನು ನಿರ್ಮಿಸಿ ಅಲ್ಲಿ ಸ್ಥಿರವಾಗಿ ಜನರು ವಾಸ ಮಾಡಲು ಆಗಲೇ ಆರಂಭಿಸಿದ್ದರು. ಮೆಗಸ್ತನೀಸನು ಪಾಂಡ್ಯ ರಾಜ್ಯವನ್ನು ಕುರಿತು ಅಲ್ಲಿ ೩೬೫ ಗ್ರಾಮಗಳಿದ್ದವೆಂದು ಒಂದೊಂದು ಗ್ರಾಮದವರು ಒಂದೊಂದು ದಿನ ರಾಜದಾಯವನ್ನು ಒಪ್ಪಿಸಬೇಕಾಗಿತ್ತು ಎಂದು ಹೇಳಿದ್ದಾನೆ. ಇದರಿಂದ ವ್ಯಕ್ತವಾಗುವುದೇನೆಂದರೆ ಜನರು ಗ್ರಾಮಗಳನ್ನು ನಿರ್ಮಿಸಿ ಬದುಕಲು ಆಗಲೇ ಆರಂಭ ಮಾಡಿದ್ದರು. ಮತ್ತು ರಾಜದಾಯವಾಗಿ ಕೊಡುವ ಉತ್ಪನ್ನವನ್ನು ಸಂರಕ್ಷಿಸುವ ವ್ಯವಸ್ಥೆ ಗಳಿದ್ದಿರಲಿಲ್ಲ. ಹಾಗಾಗಿ ಪ್ರತಿನಿತ್ಯ ರಾಜದಾಯವನ್ನು ಒಂದೊಂದೇ ಗ್ರಾಮದವರು ತಂದೊಪ್ಪಿಸುವ ವ್ಯವಸ್ಥೆ ಮಾಡಿದ್ದಿರಬೇಕು. ಇಲ್ಲಿ ರಾಜದಾಯವಾಗಿ ಕೊಡುವ ಉತ್ಪನ್ನಗಳು ಕೃಷಿ ಉತ್ಪನ್ನಗಳಾಗಿದ್ದಿರಲಿಲ್ಲ. ಅದು ಹಾಲು, ಮಾಂಸ ಇತ್ಯಾದಿ ರೂಪದಲ್ಲಿಯೇ ಇದ್ದಿರ ಬೇಕು ಎಂದೂ ಇದರಿಂದ ತಿಳಿದುಕೊಳ್ಳಬಹುದು.
ಪ್ರಾಣಿಗಳನ್ನು ಸಾಕುವುದು ಮುಖ್ಯ ವೃತ್ತಿಯಾಗಿತ್ತು. ಸಾಕು ಪ್ರಾಣಿಗಳೇ ಗ್ರಾಮ ಜೀವನದ ಸುರಕ್ಷತೆೆಗೆ ಅತ್ಯಂತ ಅವಶ್ಯಕವೆನಿಸಿದ್ದವು. ನೆರೆಯ ರಾಜ್ಯಗಳು ಪ್ರಾಣಿಗಳಿಗೆ ಉಪಯೋಗ ವಾಗುವಂತೆ ಕೆರೆಗಳನ್ನು ಕಟ್ಟಿಸುವದು, ಗಿಡಗಳನ್ನು ನೆಡಿಸುವುದು ಸಹೋದರ ರಾಜ್ಯಗಳು ಮಾಡುವ ಮುಖ್ಯ ಸಹಾಯವಾಗಿತ್ತು. ಅಶೋಕ ಅದನ್ನೇ ಮಾಡಿದ್ದ. ಕೇರಳದಲ್ಲಿ ಅನೇಕ ಜಲಾಶಯಗಳು ಇಂದಿಗೂ ಇವೆ. ಇವುಗಳ ಬಗೆಗೆ ಐತಿಹ್ಯಗಳೇನೂ ಇಂದಿಗೂ ದೊರೆ ಯುತ್ತಿಲ್ಲ. ಇವುಗಳಲ್ಲಿ ಅನೇಕ ಪ್ರಾಚೀನವಾದ ಕೆರೆಗಳೆ ಆಗಿವೆ ಎಂಬುದರಲ್ಲಿ ಸಂದೇಹವಿಲ್ಲ. ಮನುಷ್ಯರೂ, ಪ್ರಾಣಿಗಳೂ ಗುಂಪು ಗುಂಪಾಗಿ ವಾಸಿಸುವೆಡೆಗಳಲ್ಲಿ ಇಂತಹ ಕೆರೆಗಳು ಅಗತ್ಯವಿರುತ್ತವೆ. ಇಂದು ಕೆಲವು ಕೆರೆಗಳು ದೇವಾಲಯಗಳ ಅವಶ್ಯಕತೆಗಳಾಗಿ ಪರಿವರ್ತನೆ ಗೊಂಡಿವೆ. ಕೆಲವು ಇಂದಿಗೂ ಹಾಗೆಯೇ ಪ್ರತ್ಯೇಕವಾಗಿಯೇ ಉಳಿದಿವೆ. ಕೆಲವು ಕೆರೆಗಳ ಸಮೀಪ ಮಹಾಶಿಲಾ ಸ್ಮಾರಕಗಳೂ ಇವೆ. ಇವುಗಳಲ್ಲಿ ಕೆಲವು ಅಶೋಕನ ಕಾಲದ ಕೆರೆಗಳೂ ಇರಬಹುದು.
ಅಂದರೆ ಮೌರ್ಯರ ಕಾಲದ ಕೇರಳವು ಒಂದು ಕೃಷಿ ಉತ್ಪನ್ನಗಳ ನಾಡಾಗಿ ಬೆಳೆದಿರಲಿಲ್ಲ ಎನ್ನುವುದಕ್ಕೆ ಕೌಟಿಲ್ಯನ ಅರ್ಥಶಾಸ್ತ್ರದ ಉಲ್ಲೇಖಗಳೂ ಪೂರಕವಾಗುತ್ತವೆ. ಅಲ್ಲಿ ಮುತ್ತು, ರತ್ನಗಳ ವಿವರಗಳನ್ನೇ ಮುಖ್ಯ ವಾಣಿಜ್ಯ ವಸ್ತುಗಳನ್ನಾಗಿ ಹೇಳಿದ್ದಾನೆಯೇ ಹೊರತು ಕೇರಳದ ಕೃಷಿ ಉತ್ಪನ್ನಗಳನ್ನಲ್ಲ. ಒಂದು ಎರಡನೆಯ ಶತಮಾನದ ಹೊತ್ತಿಗೆ ವಿಶ್ವ ಮಾರುಕಟ್ಟೆಯಲ್ಲಿ ಪ್ರಮುಖ ವ್ಯಾಪಾರಿ ಸರಕಾದ ಕಾಳುಮೆಣಸು ಆಗಿನ್ನು ಪ್ರಮುಖ ವಾಣಿಜ್ಯ ಬೆಳೆಯಾಗಿ ದಾಖಲಾಗಿರಲ್ಲ.
ಕೊಡಗಿನ ಬ್ರಹ್ಮಗಿರಿಯಲ್ಲಿ ಇತಿಹಾಸ ಪೂರ್ವದ ಮಹಾಶಿಲಾ ಸ್ಮಾರಕಗಳನ್ನು ಮತ್ತೆ ಮತ್ತೆ ಸ್ಥಾಪಿಸಲಾಗಿತ್ತು. ಮೌರ್ಯರ ಆಕ್ರಮಣದ ನಂತರದ ಕಾಲಘಟ್ಟದಲ್ಲಿಯೂ ಈ ಶಿಲಾಸ್ಮಾರಕಗಳ ಸಂಖ್ಯೆ ಹೆಚ್ಚಿದ್ದವು. ಅಂದರೆ ಈ ಜನ ಸಮುದಾಯವು ಕೃಷಿಯನ್ನು ಒಪ್ಪಿಕೊಂಡಿರಲಿಲ್ಲ ಎಂದು ಇದರಿಂದ ವ್ಯಕ್ತವಾಗುತ್ತದೆ.
ಕೃಷಿ ಪ್ರದೇಶಗಳಿಗಿಂತಲೂ ‘ಮನ್ರಂ’ (ಗೋಮಾಳಗಳು) ಮುಖ್ಯವಾಗಿದ್ದವು. ‘ಮನ್ರಂ’ನ ಒಡೆಯನೇ ಮುಂದೆ ‘ಮನ್ನ’(ರಾಜ)ನಾಗುತ್ತಿದ್ದುದು. ಹಸುಗಳನ್ನು ಮೇಯಿಸುವಾಗ ಹಿಡಿಯುವ ‘ಕೋಲು’ ರಾಜ್ಯಾಧಿಕಾರದ ಚಿಹ್ನೆಯಾಗಿತ್ತು. ಇದರಿಂದಾಗಿ ರಾಜರುಗಳಿಗೆ ‘ಕೋ’ ಎಂಬ ಹೆಸರು ದೊರೆಯುತ್ತಿತ್ತು.
ಒಂದೊಂದು ಗೋತ್ರಕ್ಕೆ ಒಂದೊಂದು ಮನ್ರಂ ಇರುತ್ತಿತ್ತು. ಹಲವು ಬಾರಿ ಒಂದು ಮರದ ಬುಡವನ್ನೇ ‘ಮನ್ರಂ’ ಆಗಿ ಮಾಡಿಕೊಳ್ಳುತ್ತಿದ್ದರು. ಹಲವು ಗೋತ್ರಗಳವರೂ ಹಲವು ತೆರನ ಮರಗಳನ್ನು ಆಯ್ಕೆ ಮಾಡಿಕೊಂಡಿದ್ದರು. ಒಂದೊಂದು ಗೋತ್ರದ ಜಾನುವಾರುಗಳು ಪರಸ್ಪರ ಅದಲು ಬದಲಾಗದಿರಲೆಂದು ಒಬ್ಬೊಬ್ಬರು ಪ್ರತ್ಯೇಕ ಪ್ರತ್ಯೇಕ ಮರಗಳನ್ನು ‘ಮನ್ರಂ’ಗಳಾಗಿ ಆಯ್ಕೆ ಮಾಡುತ್ತಿದ್ದಿರಬೇಕು. ಮುಖ್ಯವಾಗಿ ಕದಂಬ, ಬೇವು, ಬೇಙಿ, ಹಾಲೆ ಮೊದಲಾದ ಮರಗಳನ್ನು ಆಯ್ಕೆ ಮಾಡಿಕೊಳ್ಳುತ್ತಿದ್ದರು. ಒಂದೊಂದು ಗೋತ್ರದವರು ಒಂದೊಂದು ಮರವನ್ನು ತಮ್ಮ ಕುಲದೇವತೆಯಾಗಿ ಆಯ್ಕೆ ಮಾಡಿಕೊಂಡರು. ಆ ಮರದ ಬುಡದಲ್ಲಿ ಆಯಾ ಗೋತ್ರದ ಸದಸ್ಯರು ಸಭೆ ಸೇರಿ ಗೋತ್ರ ಸಂಬಂಧಿ ವಿಚಾರಗಳನ್ನು ಚರ್ಚಿಸುತ್ತಿದ್ದರು.
ಗಣ ಚಿಹ್ನೆಯಾದ ಕುಲವೃಕ್ಷಗಳನ್ನು ಸ್ವಗಣದ ಯಾರೂ ಕಡಿಯುತ್ತಿರಲಿಲ್ಲ. ಒಂದು ಗಣದ ಕುಲವೃಕ್ಷವನ್ನು ಕಡಿಯುವುದು ಶತ್ರುಗಣದವರಿಗೆ ವಿಜಯದ ಸಂಕೇತವಾಗಿರುತ್ತಿತ್ತು. ಕುಲವೃಕ್ಷವನ್ನು ‘ಕಾವಲುವೃಕ್ಷ’ ಎಂದೂ ಹೇಳುತ್ತಿದ್ದರು. ಕಾವಲುವೃಕ್ಷವನ್ನು ಕಡಿಯುವದು ಆ ಗಣವನ್ನು ಆಕ್ರಮಣ ಮಾಡುವುದರ ಮುನ್ನುಡಿಯಾಗಿತ್ತು.
ಗೋತ್ರ ಮುಖ್ಯಸ್ಥನ ನೇತೃತ್ವದಲ್ಲಿ ನಡೆಯುವ ಗೋತ್ರ ಸಭೆಯೇ ಗೋತ್ರದ ಎಲ್ಲಾ ಸಮಸ್ಯೆಗಳಿಗೆ ಪರಿಹಾರಗಳನ್ನು ಕೊಡುತ್ತಿತ್ತು. ಪ್ರಾಚೀನ ಗೋತ್ರ ಸಭೆಯ ಅವಶಿಷ್ಟ್ಯಗಳು ಕೇರಳದ ಗಿರಿಜನರಲ್ಲಿ ಇಂದಿಗೂ ಕಾಣಬಹುದಾಗಿದೆ. ಮಲಯ ಜನರಿಗೆ ಇಪ್ಪತ್ತೋ ಮುವತ್ತೋ ಮನೆಗಳಿರುವ ಒಂದೊಂದು ಗ್ರಾಮಕ್ಕೂ ಒಬ್ಬೊಬ್ಬ ಮುಖ್ಯಸ್ಥನಿರುತ್ತಾನೆ. ಆತನೇ ಎಲ್ಲಾ ಸಂಘಗಳ ಅಧ್ಯಕ್ಷತೆ ವಹಿಸುವವನು. ಹಿರಿಯರನ್ನೊಳಗೊಂಡ ಸಮಿತಿ ಯೊಂದರ ಸಲಹೆ, ಸೂಚನೆಯ ಮೇರೆಗೆ ಆತ ತನ್ನ ಸಮುದಾಯದಲ್ಲಿ ನಡೆಯಬಹುದಾದ ಗೊಂದಲಗಳನ್ನು ಪರಿಹರಿಸುವನು. ಅಪರಾಧಿಗಳನ್ನು ಶಿಕ್ಷಿಸುವುದೋ, ಗಡಿಪಾರು ಮಾಡುವುದನ್ನೋ ಮಾಡುತ್ತಿದ್ದರು. ಕುಲದ ಮುಖ್ಯಸ್ಥ ‘ಪಣಿಯನ್’ ಆಗಿರುತ್ತಿದ್ದ.
‘ಕಾಣಿ’ ಎಂಬ ಜನವರ್ಗದಲ್ಲೂ ಇದೇ ತೆರನ ಸಂಪ್ರದಾಯವಿದೆ. ಹತ್ತೋ, ಹದಿನೈದೋ ಕುಟುಂಬಗಳು ನೆಲೆಸಿರುವ ಪ್ರದೇಶಕ್ಕೆ ‘ಕುಡಿ’ ಎಂದು ಹೇಳುವರು. ಕುಡಿಯ ಮುಖ್ಯಸ್ಥ ಕಾಣಿಕಾರನ್. ಕಾಣಿಕಾರನ ಸೂರಿನ ಕೆಳಗೆ ಎಲ್ಲರೂ ಸಭೆ ಸೇರುವುದು. ಅವರು ಸಾರ್ವತ್ರಿಕವಾಗಿ ಒಂದು ನಿರ್ಧಾರ ಕೈಗೊಳ್ಳುವರು. ನಿರ್ಧಾರಕ್ಕೆ ಅನುಗುಣವಾಗಿ ಶಿಕ್ಷೆ ಕೊಡುವುದು, ಸಭೆಯನ್ನು ನಿಯಂತ್ರಿಸುವುದು ಕಾಣಿಕಾರ.
ಮನ್ರಂನ ಒಳಗೆ ಮೇಲು-ಕೀಳು ಎಂಬ ಭೇದ ಭಾವ ಇದ್ದಿರಲಿಲ್ಲ. ಯಾರು ಯಾರನ್ನೂ ದೂಷಿಸುವುದೆಂದಿಲ್ಲ. ಎಲ್ಲರೂ ಸಮಾನರಾಗಿದ್ದರು. ಈ ಸಂಪ್ರದಾಯ ಗಿರಿಜನರಲ್ಲಿ ಇಂದಿಗೂ ಮುಂದುವರೆದಿದೆ. ನೋವು-ನಲಿವುಗಳಲ್ಲಿ ದುಡಿಮೆ ಇತ್ಯಾದಿಗಳಲ್ಲೆಲ್ಲ ಒಂದು ಒಗ್ಗಟ್ಟು ಗಿರಿವರ್ಗದ ಜನರಲ್ಲಿೊೊಕಾಣಬಹುದು. ಅಗತ್ಯಕ್ಕೆ ಬೇಕಾದುದನ್ನು ಎಲ್ಲರೂ ಕೂಡಿ ಉತ್ಪಾದಿಸುವುದು ಬಳಿಕ ಎಲ್ಲರೂ ಸೇರಿ ಅನುಭವಿಸುವುದು ಇದು ಗಿರಿವರ್ಗದ ಜನರ ಸಮಾಜನೀತಿಯಾಗಿತ್ತು.
ವೈದಿಕ ಪರಂಪರೆ
ದಕ್ಷಿಣ ಭಾರತಕ್ಕೆ ಆರ್ಯರು ಬಂದ ಬಳಿಕ ವೈದಿಕ ಸಂಸ್ಕೃತಿಯು ಬೇರು ಬಿಟ್ಟಿತು. ದಕ್ಷಿಣ ಭಾಗಕ್ಕೆ ಆರ್ಯರು ಯಾವಾಗ ಬಂದರು ಎಂದು ಖಚಿತವಾಗಿ ಹೇಳಲು ಇದುವರೆಗೂ ಸಾಧ್ಯವಾಗಲಿಲ್ಲ. ಕ್ರಿ.ಶ. ಮೊದಲ ಶತಮಾನಗಳಲ್ಲೇ ಅವರು ದಕ್ಷಿಣಕ್ಕೆ ಬಂದಿರಬಹುದೆಂದು ಕೆಲವು ವಿದ್ವಾಂಸರ ಅಭಿಪ್ರಾಯ. ಸರಿಸುಮಾರು ಅದೇ ಕಾಲಘಟ್ಟದಲ್ಲಿ ರಚಿಸಲಾಯಿತೆಂದು ಭಾವಿಸಲಾದ ತಮಿಳು ಸಂಘಂ ಸಾಹಿತ್ಯದಲ್ಲಿ ಬ್ರಾಹ್ಮಣರು ಮತ್ತು ಅವರ ಆಚರಣೆಗಳ ಕುರಿತು ಪರಾಮರ್ಶೆಗಳಿವೆ. ಕ್ರಿ.ಶ. ಆರು ಏಳನೆಯ ಶತಮಾನದ ವೇಳೆಗೆ ದಕ್ಷಿಣ ಭಾರತದಲ್ಲಿ ವೈದಿಕರು ಪ್ರಾಬಲ್ಯ ಪಡೆದಿದ್ದರು. ವೇದ, ನ್ಯಾಯ, ವ್ಯಾಕರಣ, ಜ್ಯೋತಿಷ್ಯ, ಮೀಮಾಂಸೆ, ಮೊದಲಾದ ಶಾಸ್ತ್ರ ವಿಷಯಗಳನ್ನು ಕಲಿಸಲು ಕೆಲವು ಪ್ರಮುಖ ಕೇಂದ್ರಗಳನ್ನು ಆ ಕಾಲದಲ್ಲಿ ದಕ್ಷಿಣ ಭಾರತದಲ್ಲಿ ಸ್ಥಾಪಿಸಲಾಗಿತ್ತು. ಪ್ರಮುಖ ದೇವಾಲಯಗಳಲ್ಲೂ ವೇದ ಶಾಸ್ತ್ರಾದಿಗಳ ಅಧ್ಯಾಪನಕ್ಕಾಗಿ ವಿದ್ಯಾ ಕೇಂದ್ರಗಳನ್ನು ಆರಂಭಿಸಲಾಗಿತ್ತು. ಅಂತಹ ಕೇಂದ್ರಗಳನ್ನು ಶಾಲೆಗಳು ಎಂದೇ ಕರೆಯುತ್ತಿದ್ದರು. ಪಾರ್ಥಿವಪುರಂ ಶಾಲಾ, ಕಾಂತಳೂರ್ ಶಾಲಾ, ಶ್ರೀವಲ್ಲಭಪುರಂ ಶಾಲಾ ಮೊದಲಾದವು ಆ ಕಾಲದಲ್ಲಿದ್ದ ಪ್ರಮುಖ ಶಾಲೆಗಳು. ಪಾರ್ಥಿವಪುರಂ ಶಾಲೆಯಲ್ಲಿ ಪವಿೞಿಯಂ (ಪ್ರಕೞಿಯಂ ಋಗ್ವೇದದ ಆಶ್ವಲಾಯನ ಶಾಖೆ) ತೈತ್ತೀರಿಯಂ (ಕೃಷ್ಣ ಯಜುರ್ವೇದದ ಜೈಮಿನಿ ಶಾಖೆ) ಮೊದಲಾದವುಗಳನ್ನು ಕಲಿಸುತ್ತಿದ್ದ ಬಗೆಗೆ ಸೂಚನೆಗಳಿವೆ.
ದೇವಸ್ಥಾನಗಳು ಮತ್ತು ಬ್ರಹ್ಮಸ್ಥಾನಗಳು
ದೇವಾಲಯಗಳಿಗೆ ಸಂಬಂಧಪಟ್ಟ ವೇದಾಧ್ಯಯನ ಕೇಂದ್ರಗಳು ನಂತರದ ಕಾಲ ಘಟ್ಟಗಳಲ್ಲಿ ಅನೇಕ ಸ್ಥಳಗಳಲ್ಲಿ ಸ್ಥಾಪನೆಗೊಂಡವು. ವೇದಗಳು ಅವುಗಳಿಗೆ ಸಂಬಂಧಿಸಿದ ವಿಷಯಗಳಲ್ಲದೆ ವ್ಯಾಕರಣ, ಮೀಮಾಂಸೆ ಮೊದಲಾದ ಶಾಸ್ತ್ರ ವಿಷಯಗಳನ್ನು ಅಲ್ಲಿ ಕಲಿಸಲಾಗುತ್ತಿತ್ತು. ತೃಶ್ಶೂರ್, ತಿರುವಲ್ಲ, ಕೋಟ್ಟಯಂ ಮೊದಲಾದ ಸ್ಥಳಗಳಲ್ಲಿದ್ದ ದೇವಾಲಯಗಳಲ್ಲಿ ನಂಬೂದಿರಿ ಯುವಕರಿಗೆ ವೇದಗಳನ್ನು ಕಲಿಯುವ ಸೌಕರ್ಯಗಳಿದ್ದವು. ಅವರಿಗೆ ವಸತಿ, ಊಟೋಪಚಾರಗಳನ್ನು ಉಚಿತವಾಗಿ ಕೊಡಲಾಗುತ್ತಿತ್ತು. ಕೇವಲ ದೇವಸ್ಥಾನಗಳಲ್ಲಷ್ಟೇ ಅಲ್ಲದೆ ಶ್ರೀಮಂತರಾದ ನಂಬೂದಿರಿ ಬ್ರಾಹ್ಮಣರ ಮನೆಗಳಲ್ಲೂ ವೇದಾಧ್ಯಯನಗಳಿಗೆ ಅವಕಾಶವಿತ್ತು. ಅಲ್ಲಿಯೂ ಸೌಕರ್ಯಗಳನ್ನು ಕೊಡಲಾಗುತ್ತಿತ್ತು. ಅಧ್ಯಾಪಕರನ್ನು ನೇಮಿಸಿ ಅವರಿಗೂ ಆಶ್ರಯವನ್ನಿತ್ತು ಶ್ರೀಮಂತ ನಂಬೂದಿರಿಗಳು ಮನೆ ಗಳಲ್ಲಿ ವೇದಾಧ್ಯಯನವನ್ನು ಪ್ರೋತ್ಸಾಹಿಸಿದರು. ಹೀಗೆ ದೇವಸ್ಥಾನಗಳಲ್ಲೂ ನಂಬೂದಿರಿ ಬ್ರಾಹ್ಮಣರ ಮನೆ (ಬ್ರಹ್ಮಸ್ಥಾನ)ಗಳಲ್ಲೂ ವೇದಾಧ್ಯಯನದ ಕೇಂದ್ರಗಳು ರೂಪುಗೊಂಡವು. ದೇವಸ್ಥಾನಗಳು ಆರ್ಥಿಕವಾಗಿ ಕ್ಷೀಣಿಸಿದ ಪರಿಣಾಮವಾಗಿ ಅಲ್ಲಿ ವೇದಾಧ್ಯಯನಗಳು ಕ್ರಮೇಣ ಇಲ್ಲವಾದವು. ಬದಲಾದ ಸಾಮಾಜಿಕ, ಆರ್ಥಿಕ ಸ್ಥಿತಿಗತಿಗಳಿಗನುಗುಣವಾಗಿ ಶ್ರೀಮಂತ ನಂಬೂದಿರಿ ಬ್ರಾಹ್ಮಣರ ಮನೆತನಗಳು ವಿಚ್ಛಿದ್ರಗೊಂಡವು. ಪರಿಣಾಮವಾಗಿ ಅಲ್ಲಿಯೂ ವೇದಾಧ್ಯಯನ ಕೇಂದ್ರಗಳು ಇಲ್ಲವಾದವು. ತೃಶ್ಶೂರಿನಲ್ಲಿರುವ ಬ್ರಹ್ಮಸ್ವಮಠ ದಂತಹ ಕೆಲವು ವೇದಾಧ್ಯಯನ ಕೇಂದ್ರಗಳು ಮಾತ್ರವೇ ಸ್ವಲ್ಪ ಮಟ್ಟಿಗೆ ಇಂದಿಗೂ ಕಾರ್ಯ ಪ್ರವೃತ್ತವಾಗಿವೆ.
ನಂಬೂದಿರಿ ಬ್ರಾಹ್ಮಣರಿಗೆಲ್ಲಾ ವೇದಾಧ್ಯಯನ ಕಡ್ಡಾಯವಾಗಿತ್ತು. ಗುರು ಹೇಳಿ ಕೊಟ್ಟುದನ್ನು ಶಿಷ್ಯರು ಕಂಠಪಾಠ ಮಾಡುವ ಮೂಲಕ ವೇದಾಧ್ಯಯನ ನಡೆಯುತ್ತಿತ್ತು. ವೇದವನ್ನು ಕಲಿಯುವ ಮೌಖಿಕ ಪರಂಪರೆ ಭಾರತದಲ್ಲಿ ಪ್ರಾಚೀನ ಕಾಲದಿಂದಲೂ ಜಾರಿಯಲ್ಲಿತ್ತು. ಇಂದಿಗೂ ಸಂಪೂರ್ಣ ಸಾಕ್ಷರರಾದ ಕೇರಳೀಯರಲ್ಲೂ ಈ ಮೌಖಿಕ ಪದ್ಧತಿಯೇ ವೇದಾಧ್ಯಯನಕ್ಕೆ ಸಂಬಂಧಿಸಿದಂತೆ ಜಾರಿಯಲ್ಲಿದೆ. ದೈನಂದಿನ ಬದುಕಿನ ಕೆಲವು ವಿಶಿಷ್ಟ ಆಚರಣೆಗಳ ಸಂದರ್ಭದಲ್ಲಿ ವೇದಗಳನ್ನು ಪಠಿಸುವ ಕ್ರಮವಿದೆ. ಆಗೆಲ್ಲ ಉರು ಹೊಡೆಯುದೆ ಪುಸ್ತಕ ನೋಡಿ ಹೇಳುವಂತಿರಲಿಲ್ಲ. ಆ ಕಾರಣಕ್ಕಾಗಿ ವೇದಗಳನ್ನು ಕಂಠಪಾಠ ಮಾಡಿಕೊಳ್ಳಲೇ ಬೇಕಾಗಿತ್ತು. ಕೇರಳದಲ್ಲಿ ಇದನ್ನೇ ‘ಜಪ’ ಎನ್ನುವರು.
ವೇದವನ್ನು ಕಲಿಸುವುದಕ್ಕೆ ‘ಉಪದೇಶ’ ಎಂದು ಹೇಳುತ್ತಾರೆ. ಆದರೆ ವೇದ ಭಾಗಗಳನ್ನು ‘ಮಂತ್ರಗಳು’ ಎಂದು ಕರೆಯಲಾಗುತ್ತದೆ. ಉಪದೇಶ, ಮಂತ್ರ, ಈ ಪದಗಳೆಲ್ಲ ವೇದಗಳು ಪವಿತ್ರವೆಂಬುದನ್ನು ಸೂಚಿಸುತ್ತವೆ.
ವೇದಾರಂಭ
ಶಿಷ್ಯನು ಗುರುವಿಗೆ ವಂದಿಸಿ ವೇದೋಪದೇಶಕ್ಕೆ ವಿನಂತಿಸಿಕೊಳ್ಳುವನು. ಬಳಿಕ ಗುರು ಅಧ್ಯಾಪನವನ್ನು ಆರಂಭಿಸುವನು. ಶಿಷ್ಯರು ಮತ್ತು ಗುರು ಪದ್ಮಾಸನ ಹಾಕಿ ಎದುರು ಬದುರಾಗಿ ಕುಳಿತುಕೊಳ್ಳುವರು. ಗುರು ಮಂತ್ರಗಳನ್ನು ಒಂದೊಂದಾಗಿ ಹೇಳಿಕೊಡುವನು. ಇದು ರಜಾ ದಿನಗಳನ್ನು ಹೊರತು ಪಡಿಸಿ ಎಲ್ಲ ದಿನಗಳಲ್ಲಿ ದಿನವಿಡೀ ನಡೆಯುತ್ತದೆ. ಈ ರೀತಿ ಮಂತ್ರಗಳನ್ನು ಆಚಾರ್ಯನು ಪೂರ್ಣವಾಗಿ ಶಿಷ್ಯನಿಗೆ ಉಪದೇಶಿಸುವನು. ಇದನ್ನು ‘ಮುದಲ್‌ಮುಱ’ (ಮೊದಲೋಱ) ಎಂದು ಹೇಳುವರು. ನಂಬೂದಿರಿ ಬ್ರಾಹ್ಮಣರಲ್ಲಿ ವೇದಾಧಿಕಾರ ಇರುವವರು ಎಂದು ಇಲ್ಲದವರು ಎಂದು ಎರಡು ವಿಭಾಗಗಳಿವೆ. ವೇದಾಧ್ಯಯನದ ಅಧಿಕಾರ ಪಡೆದ ಆರ್ಯರು ಇಲ್ಲಿಗೆ ಬಂದು ಸ್ಥಳೀಯರಲ್ಲಿ ಅನೇಕರನ್ನು ನಂಬೂದಿರಿಗಳಾಗಿ ಪರಿವರ್ತಿಸಿದರು. ಹಾಗೆ ಪರಿವರ್ತನೆಗೊಂಡ ನಂಬೂದಿರಿಗಳಿಗೆ ಬ್ರಾಹ್ಮಣತ್ವವನ್ನು ಕೊಟ್ಟರಾದರೂ ವೇದಾಧಿಕಾರವನ್ನು ಕೊಡಲಿಲ್ಲ. ಯಾವುದೋ ಕಾರಣಗಳಿ ಗಾಗಿ ಮೂರು ತಲೆಮಾರುಗಳವರೆಗೆ ವೇದಾಧ್ಯಯನವನ್ನು ಮಾಡದವರೂ ಕೂಡಾ ವೇದಾಧಿಕಾರ ಇಲ್ಲದವರೆಂದು ನಂಬೂದಿರಿ ಬ್ರಾಹ್ಮಣರಲ್ಲಿ ನಂಬಿಕೆಯಿದೆ. ಇಂಥವರು ‘ಮುದಲ್ ಮುಱ’ದ ಮೂಲಕ ವೇದಾಧ್ಯಯನವನ್ನು ಮಾಡಬಹುದು.
ಮುದಲ್‌ಮುರದ ಬಳಿಕ ‘ಸಂಹಿತೆ’ಯನ್ನು ಉರು ಹೊಡೆಯಲು ಕಲಿಸುವರು. ಸಂಹಿತೆ ಯನ್ನು ನಂಬೂದಿರಿ ಬ್ರಾಹ್ಮಣರು ವ್ಯವಹಾರದಲ್ಲಿ ‘ಚಙತ’ಯೆಂದೇ ಹೇಳುವರು. ನಂಬೂದಿರಿಗಳ ಮನೆಗಳಲ್ಲಿ ವೇದಾಧ್ಯಯನಗಳು ನಡೆಯುತ್ತಿದ್ದ ಸಂದರ್ಭದಲ್ಲಿ ಇವಿಷ್ಟನ್ನು ಮನೆಗಳಲ್ಲಿಯೇ ಹೇಳಿಕೊಡುತ್ತಿದ್ದರು. ಇದಕ್ಕಿಂತ ಹೆಚ್ಚಿನದನ್ನು ಕಲಿಯಲು ಬ್ರಹ್ಮಸ್ವಮಠ ದಂತಹ ಅಧ್ಯಯನ ಕೇಂದ್ರಗಳಿಗೆ ಹೋಗುತ್ತಿದ್ದರು.
ಮತ ಧರ್ಮಗಳು
ಪ್ರಾಚೀನ ಕಾಲದಿಂದಲೂ ಕೇರಳವು ವೈವಿಧ್ಯಮಯವಾದ ಸಂಸ್ಕೃತಿ ಹಾಗೂ ಜೀವನ ರೀತಿಗಳ ಆಡುಂಬೊಲವಾಗಿತ್ತು. ಇಲ್ಲಿನ ವೈವಿಧ್ಯತೆಗೆ ಪ್ರಾದೇಶಿಕವಾದ ಹಾಗೂ ವಿದೇಶದ ಅನೇಕ ಘಟಕಗಳು ಕೊಡುಗೆಗಳನ್ನು ನೀಡಿವೆ. ಆರಂಭ ಕಾಲದಿಂದಲೂ ಮತಾಚಾರಗಳ ಮತ್ತು ಜೀವನ ಸಂಪ್ರದಾಯಗಳ ವಿಷಯದಲ್ಲಿ ಕೇರಳವು ದ್ರಾವಿಡ ಸಂಸ್ಕೃತಿಯನ್ನೇ ಅನುಸರಿಸಿದೆ. ಕ್ರಮೇಣ ಉತ್ತರ ಭಾರತದಿಂದ ಹಲವು ಮತದರ್ಶನಗಳು, ಜೀವನ ಪದ್ಧತಿಗಳು ಕೇರಳವನ್ನು ಪ್ರವೇಶಿಸಿದವು. ಜನರ ಬೆಂಬಲವನ್ನು ಗಳಿಸಲು ಇವು ತಮ್ಮೊಳಗೆ ಪರಸ್ಪರ ಸ್ಪರ್ಧೆಗಿಳಿದಿದ್ದುವು ಎಂದೇ ಹೇಳಬಹುದು. ಕೇರಳದ ಸಾಂಸ್ಕೃತಿಕ ಸಮನ್ವಯದ ಚರಿತ್ರೆಯನ್ನು ತಿಳಿಯ ಬಯಸುವವರಿಗೆ ಕುತೂಹಲಕರವಾದ ಸಂಗತಿ ಎಂದರೆ ಆರ್ಯ ದ್ರಾವಿಡ ಸಂಸ್ಕೃತಿಗಳ ಸಮನ್ವಯ ಮತ್ತು ಬೌದ್ಧ-ಜೈನ ಮತಗಳ ಉತ್ಥಾನ ಮತ್ತು ಅವನತಿ. ಇದೇ ವೇಳೆಗೆ ವ್ಯಾಪಾರದ ಮೂಲಕ ವಿದೇಶ ರಾಷ್ಟ್ರಗಳ ಕ್ರೈಸ್ತ, ಇಸ್ಲಾಂ, ಯೆಹೂದಿ ಮತಗಳು ಕೇರಳವನ್ನು ಪ್ರವೇಶಿಸಿದವು. ಕೇರಳದ ಸಮ್ಮಿಶ್ರ ಸಂಸ್ಕೃತಿಯು ಹಲವು ಮತ ಧರ್ಮಗಳ  ಪ್ರಭಾವಲಯ ದಲ್ಲಿ ಬೆಳೆದು ವಿಕಾಸ ಪಥವನ್ನು ತುಳಿದ ಚಾರಿತ್ರಿಕ ಘಟನೆಗಳ ವಿವರಗಳನ್ನು ಈ ಅಧ್ಯಾಯಲ್ಲಿ ವಿಸ್ತರಿಸಬಹುದು.
ದ್ರಾವಿಡ
ಕೇರಳೀಯರ ಮತೀಯವಾದ ಜೀವನ ವಿಧಾನಗಳು, ಪುರಾತನವಾದ ಆಚಾರಗಳು ಮತ್ತು ಚಟುವಟಿಕೆಗಳ ವಿಚಿತ್ರ ತೆರನ ಮಿಶ್ರಣವಾಗಿತ್ತು. ಅಂದು ಪ್ರಾದೇಶಿಕ ಪ್ರಭೇದಗಳು ಧಾರಾಳ ಇದ್ದವು.
ವೃಕ್ಷಾರಾಧನೆ ಮತ್ತು ಪಿತೃಪೂಜೆ ಅಂದು ಸಾಮಾನ್ಯವಾಗಿತ್ತು. ಸಂಕುಚಿತವಾದ ಜಾತಿ, ಮತ, ವಿಚಾರಗಳಿಗೆ ಅಂದು ಸ್ಥಾನವಿರಲಿಲ್ಲ. ದುಡಿಮೆಯ ಮಹತ್ವವನ್ನು ನಂಬಿದ್ದ ಅಂದಿನ ಸಮಾಜದ ಕಲ್ಪನೆಯಲ್ಲಿ ಸಮನ್ವಯಕ್ಕೂ, ಸ್ವಾತಂತ್ರ್ಯಕ್ಕೂ ಪ್ರಮುಖವಾದ ಸ್ಥಾನವಿತ್ತು. ಅದನ್ನು ಬೇಕಾದರೆ ಸ್ವತಂತ್ರ ಸಮಾಜ ಎಂದೇ ಕರೆಯಬಹುದು. ಶುದ್ದಾಶುದ್ಧಗಳು ಅಂದು ಯಾರಿಗೂ ತಿಳಿದಿರಲಿಲ್ಲ. ಹಿಂದಿನ ಕಾಲದಿಂದಲೇ ಪ್ರಬಲವಾಗಿದ್ದ ಜಾತಿ ಸಂಪ್ರದಾಯದ  ಮೊಳಕೆ ಕೂಡ ಆ ಕಾಲದಲ್ಲಿ ಕಾಣಿಸಿಕೊಂಡಿರಲಿಲ್ಲ.
ಹೀಗೆ ಸಾಮಾಜಿಕವಾಗಿ ವಿಂಗಡಣೆಗಳನ್ನು ಇನ್ನೂ ಅಂಗೀಕರಿಸದ ಜೀವನ ಸಂಪ್ರದಾಯವು ನೆಲೆ ನಿಂತಿರುವ ಕಾಲದಲ್ಲಿ ಕೇರಳಕ್ಕೆ ಬೌದ್ಧ, ಜೈನ, ಹಾಗೂ ಬ್ರಾಹ್ಮಣ ಮತಗಳು ಕಾಲಿಟ್ಟವು. ಈ ಮತಗಳಲ್ಲಿ ಬಹಳ ಕಡಿಮೆ ಸಂಖ್ಯೆಯ ಜನರು ಮಾತ್ರ ಅಂದು ಸೇರಿಕೊಂಡಿದ್ದರು. ಏನಿದ್ದರೂ ಸಾಮಾಜಿಕವಾದ ಸ್ಪರ್ಧೆ ಅಂದು ಯಾವ ರೂಪದಲ್ಲಿಯೂ ಪ್ರತ್ಯಕ್ಷವಾಗಿರಲಿಲ್ಲ. ಜನರಲ್ಲಿ ಸಹಿಷ್ಣುತಾ ಮನೋಭಾವವೇ ಮುಖ್ಯವಾಗಿತ್ತು. ಏಕ ಕಾಲದಲ್ಲಿ ಅವರು ಬೌದ್ಧ, ಜೈನ, ಆರಾಧನ ಕೇಂದ್ರಗಳಲ್ಲಿ ಪೂಜೆ ಸಲ್ಲಿಸುತ್ತಿದ್ದರು. ವೈದಿಕ ವಿಧಿ ಪ್ರಕಾರದಲ್ಲೂ ಕರ್ಮಗಳನ್ನೂ ನಿರ್ವಹಿಸುತ್ತಿದ್ದರು. ದ್ವೇಷವೋ, ಮಾತ್ಸರ್ಯವೋ ಪ್ರಕಟಿಸದೆ ವಿವಿಧ ಮತಗಳು ಅಂದು ಇಲ್ಲಿ ಒಂದುಗೂಡಿ ಬಾಳಿದವು. ಸಾಂಸ್ಕೃತಿಕ ಸಮನ್ವಯದ ಸಾಮಾಜಿಕ ಸೌಹಾರ್ದದ ವಾತಾವರಣ ಎಲ್ಲೆಡೆ ನೆಲೆ ನಿಂತಿತ್ತು.
ಜೈನ ಮತ
ಕ್ರಿಸ್ತನಿಗೂ ಮೊದಲೇ ಜೈನಮತ ಕೇರಳದಲ್ಲಿ ಪ್ರಚಾರಕ್ಕೆ ಬಂದಿತ್ತು. ಆರಂಭದಲ್ಲಿ ಕೇರಳಕ್ಕೆ ಬಂದ ಜೈನಮತ ಪ್ರಚಾರಕರಿಗೆ ಮತ ಪ್ರಚಾರಕ್ಕಿಂತಲೂ ಹೆಚ್ಚಿನ ಆಸಕ್ತಿ ಶಾಂತಿ ಕಂಡುಕೊಳ್ಳುವುದರತ್ತಲೇ ಇತ್ತು. ಧ್ಯಾನಕ್ಕೆ ಅನುಕೂಲವಾದ ಪರಿಸರವನ್ನು ಅವರು ಕೇರಳ ದಲ್ಲಿ ಕಂಡುಕೊಂಡರು. ಶಿಲಪ್ಪದಿಕಾರಂ, ಮಣಿಮೇಖಲೈ ಮೊದಲಾದ ತಮಿಳು ಕೃತಿಗಳಲ್ಲಿ ಜೈನ ಸಂನ್ಯಾಸಿಗಳ ಚಟುವಟಿಕೆಗಳ ಕುರಿತು ಪರಾಮರ್ಶಿಸಲಾಗಿದೆ. ಶಿಲಪ್ಪದಿಕಾರಂನ ಕರ್ತೃವಾದ ಇಳಂಗೋಅಡಿಗಳು ಜೈನ ಮತಾನುಯಾಯಿಗಳಾಗಿದ್ದರು. ಮದಿಲಗಂ(ತಮಿಳಿನ ಕಣವಾಯಿಲ್ ಕೋಟೆ)ನಲ್ಲಿ ಆತ ನೆಲೆಸಿದ್ದ. ಅಂದು ಅದೊಂದು ಪ್ರಸಿದ್ಧ ಜೈನ ಆರಾಧನಾ ಕೇಂದ್ರವಾಗಿತ್ತು. ಮದಿಲಗದ ಜೈನ ಕೇಂದ್ರ ಸುಪ್ರಸಿದ್ಧವಾಗಿದೆ. ಸುತ್ತಮುತ್ತಲಿನ ಉಳಿದ ಆರಾಧನಾ ಸ್ಥಳಗಳನ್ನು ಇದರ ಉಪಕೇಂದ್ರವಾಗಿ ಪರಿಗಣಿಸಲಾಗಿತ್ತು. ಮದಿಲಗದ ಜೈನ ಕೇಂದ್ರವೂ ಮತ್ತಿತರ ಜೈನ ದೇವಾಲಯಗಳೆಲ್ಲ ಜೈನಮತದ ಅವನತಿಯ ಕಾಲದಲ್ಲಿ ಹಿಂದೂ ಕ್ಷೇತ್ರಗಳಾಗಿ ಪರಿವರ್ತನೆಗೊಂಡವು. ಜೈನ ಮತಾನುಯಾಯಿಗಳೂ ಹಿಂದೂ ಮತಾನುಯಾಯಿಗಳಾದರು (ಶ್ರೀಧರ ಮೇನೋನ್ ಎ.; ೧೯೯೬:೧೪).
ಇಂದು ಭರತ ಕ್ಷೇತ್ರವೆಂದು ಪ್ರಸಿದ್ದವಾದ ಇರಿಂಜಾಲಕುಡದ ಕೂಡಲ್ ಮಾಣಿಕ್ಯ ಕ್ಷೇತ್ರಂ ಒಂದು ಕಾಲದಲ್ಲಿ ಜೈನ ದೇವಾಲಯವಾಗಿತ್ತು ಎಂದು ತಿಳಿದು ಬರುತ್ತದೆ. ಜೈನ ದಿಗಂಬರನಾದ ಭರತೇಶ್ವರನನ್ನು ಅಂದು ಅಲ್ಲಿ ಪ್ರತಿಷ್ಠಾಪಿಸಲಾಗಿತ್ತು. ಇಂದು ಭಗವತಿಯ ಪ್ರತಿಷ್ಠೆ ಇರುವ ಪೆರುಂಬಾವೂರಿನ ಕಲ್ಲಿಲ್ ದೇವಸ್ಥಾನವು ಆರಂಭ ಕಾಲದಲ್ಲಿ ಜೈನ ದೇವಾಲಯವಾಗಿತ್ತು. ಪಾರ್ಶ್ವನಾಥ, ಮಹಾವೀರ ತೀರ್ಥಂಕರ, ಪದ್ಮಾವತಿ ದೇವಿ ಮೊದಲಾದ ಜೈನಬಿಂಬಗಳನ್ನು ಅಲ್ಲಿ ಪ್ರತಿಷ್ಠಾಪಿಸಲಾಗಿತ್ತು. ಉತ್ತರ ಕೇರಳದ ಇಡಯಲ್ ಬೆಟ್ಟದಲ್ಲಿ ಇರುವ ಭಗವತಿ ದೇವಸ್ಥಾನ, ವಯನಾಡಿನ ಸುಲ್ತಾನ್ ಬತ್ತೇರಿ (ಗಣಪತಿವಟ್ಟಂ), ಮಾನಂದವಾಡಿ, ಕಾಸರಗೋಡು, ವಯನಾಡು, ಪಾಲಕ್ಕಾಡ್ ಮೊದಲಾದ ಪ್ರದೇಶಗಳಲ್ಲಿ ಜೈನ ಕೇಂದ್ರಗಳು ಇಂದಿಗೂ ಇವೆ. ಮಂಜೇಶ್ವರ, ಮಾನಂದವಾಡಿ, ಕಲ್‌ಪ್ಪಟ್ಟ, ವಡಕಂತರ, ಕಾವಶ್ಶೆರಿ ಮೊದಲಾದವುಗಳನ್ನು ಹೆಸರಿಸಬಹುದು. ಕೊಚ್ಚಿ, ಆಲಪ್ಪುೞಗಳಲ್ಲಿ ವ್ಯಾಪಾರದಲ್ಲಿ ತೊಡಗಿದ್ದ ಜೈನ ಕುಟುಂಬಗಳು ಇಂದಿಗೂ ಇವೆ. ಇವರ ದೇವಾಯಲಗಳೂ ಇವೆ.
ಕೇರಳದಲ್ಲಿ ಜೈನಮತದ ಅಧಃಪತನವು ಕ್ರಿ.ಶ. ೮ನೆಯ ಶತಮಾನದಲ್ಲಿ ಪ್ರಾರಂಭ ವಾಯಿತು. ಹದಿನಾರನೆಯ ಶತಮಾನ ಆಗುವಷ್ಟರಲ್ಲಿ ಅದು ಸಂಪೂರ್ಣ ನಾಮಾವಶೇಷ ವಾಯಿತು. ಹಿಂದೂ ದೇವಾಲಯ ಹಾಗೂ ಮುಸಲ್ಮಾನರ ಅರಾಧನಾಲಯಗಳ ಶಿಲ್ಪಗಳಲ್ಲಿ ಜೈನ ಶಿಲ್ಪಗಳ ಪ್ರಭಾವವಿದೆ ಎಂದು ಕೆಲವು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ (ಶ್ರೀಧರ ಮೇನೋನ್ ಎ.: ೧೯೯೬: ೧೪). ಆದರೂ ಬೌದ್ಧ ಮತದಷ್ಟು ಪ್ರಭಾವಯುತವಾಗಿ ಕೇರಳದಲ್ಲಿ ಜೈನ ಮತವು ಇದ್ದಿರಲಿಲ್ಲ ಎಂದು ಹೇಳಬಹುದು.
ಬೌದ್ಧಮತ
ಕ್ರಿ.ಪೂ. ಮೂರನೆಯ ಶತಮಾನದಲ್ಲಿ ಅಂದರೆ ಅಶೋಕನ ಕಾಲದಲ್ಲಿ ಕೇರಳದಲ್ಲಿ ಬೌದ್ಧಮತ ಪ್ರಚಾರಕ್ಕೆ ಬಂತು. ಬೌದ್ಧ ಭಿಕ್ಷುಗಳ ಚಟುವಟಿಕೆಗಳ ಕುರಿತು ಕ್ರಿ.ಶ. ಮೊದಲನೆಯ ಶತಮಾನದಲ್ಲಿ ರಚನೆಗೊಂಡ ಸಂಘಂ ಕೃತಿಗಳಲ್ಲಿ ಉಲ್ಲೇಖಗಳಿವೆ. ಮಣಿ ಮೇಖಲೈ ಒಂದು ಬೌದ್ಧ ಗ್ರಂಥ. ಬುದ್ಧನ ತತ್ವೋಪದೇಶಗಳನ್ನು ಅದರಲ್ಲಿ ವಿವರಿಸಲಾಗಿದೆ. ಇಂದಿನ ಪ್ರಮುಖ ಹಿಂದೂ ದೇವಾಲಯಗಳು ಒಂದು ಕಾಲದಲ್ಲಿ ಬೌದ್ಧ ದೇವಾಲಯ ಗಳಾಗಿದ್ದವು. ತೃಶ್ಶೂರಿನ ವಡಕುನ್ನಾಥನ್ ದೇವಾಲಯ, ಕಯಕೂಟ್ಟದ ಸಮೀಪವಿರುವ ಶಿವ ದೇವಾಲಯ ಮೊದಲಾದವು ಈ ಪಟ್ಟಿಯಲ್ಲಿ ಬರುತ್ತವೆ. ಕೇರಳದ ಪ್ರಸಿದ್ಧ ಬೌದ್ಧ ಚೈತ್ಯಾಲಯಗಳು ನೆಲೆಗೊಂಡಿದ್ದುದು ಹೆಚ್ಚಾಗಿ ಇಂದಿನ ಕೊಲ್ಲಂ, ಆಲಪ್ಪುೞ ಜಿಲ್ಲೆಗಳಲ್ಲಿ. ಆ ಪ್ರದೇಶಗಳಲ್ಲಿ ದೊರೆತ ಬೌದ್ಧ ವಿಗ್ರಹಗಳು ಇತರ ಬೌದ್ಧಮತ ಅವಶೇಷಗಳು ಈ ವಸ್ತುಸ್ಥಿತಿಯನ್ನು ಖಚಿತಪಡಿಸುತ್ತವೆ. ಅಂಬುಲಪುೞದ ಕರುಮಾಡಿಕುಟ್ಟನ್ ಪ್ರಸಿದ್ಧವಾದ ಬುದ್ಧ ವಿಗ್ರಹಗಳಲ್ಲೊಂದು. ಅಷ್ಟೇ ಅಲ್ಲದೆ ಮಾವೇಲಿಕ್ಕರ, ಭರಣಿಕ್ಕಾವ್, ಮರುತೂರ್ ಕುಳಙರ, ಪಳ್ಳಿಕ್ಕಲ್ ಮೊದಲಾದೆಡೆಗಳಲ್ಲಿ ಶಿಲೆಗಳಿಂದ ನಿರ್ಮಿಸಿದ ಬುದ್ಧ ವಿಗ್ರಹಗಳು ದೊರೆತಿವೆ.
ದಕ್ಷಿಣ ಭಾರತದಲ್ಲೆಡೆ ಪ್ರಸಿದ್ದಿ ಪಡೆದ ಶ್ರೀಮೂಲವಾಸಂ ಎಂಬ ಬುದ್ಧನ ಆರಾಧನಾ ಕೇಂದ್ರವು ಆಲಪ್ಪುೞ ಜಿಲ್ಲೆಯ ಅಂಬಲಪುೞಕ್ಕೂ ತೃಕ್ಕುನ್ನಪುೞಕ್ಕೂ ನಡುವೆ ಇದ್ದಿರಬಹು ದೆಂದು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಪ್ರಾಚೀನ ಕೇರಳದ ಹಿಂದೂ ರಾಜರುಗಳು ಪರಮತ ಸಹಿಷ್ಣುತೆಯನ್ನು ಪ್ರಕಟಿಸಿದ್ದಾರೆ. ಅವರು ಬೌದ್ಧ ಮತಕ್ಕೆ ಹಾಗೂ ಅವರ ಆರಾಧನ ಕೇಂದ್ರಗಳಿಗೆ ಸಾಕಷ್ಟು ನೆರವನ್ನು ನೀಡಿದ್ದಾರೆ. ವಿೞಿಞಮನ್ನು ರಾಜಧಾನಿಯನ್ನಾಗಿ ಮಾಡಿ ರಾಜ್ಯವಾಳಿದ ವಿಕ್ರಮಾದಿತ್ಯವರಗುಣ ಎಂಬ ‘ಆಯ್’ ರಾಜನ (ಕ್ರಿ.ಶ. ೮೮೫-೯೨೫) ಪಾಲಿಯಂ ಶಾಸನ ಇದಕ್ಕೆ ಸಾಕ್ಷಿಯೊದಗಿಸುತ್ತದೆ. ಶ್ರೀ ಮೂಲವಾಸಂ ದೇವಸ್ಥಾನಕ್ಕೆ ವರಗುಣನ್ ಭೂದಾನ ನೀಡಿದ ಬಗೆಗೆ ವಿವರಗಳು ಪಾಲಿಯಂ ಶಾಸನದಲ್ಲಿವೆ.
ಬೌದ್ಧ ಮತದ ಅಧಃಪತನವು ಆರಂಭವಾದುದು ಕ್ರಿ.ಶ. ಎಂಟನೆಯ ಶತಮಾನದಲ್ಲಿ.  ಕೇರಳದ ಸಾಮಾಜಿಕ ಜೀವನವು ನಂಬೂದಿರಿಯರ ನಿಯಂತ್ರಣದಲ್ಲಿದ್ದ ಕಾಲಘಟ್ಟವದು. ಕ್ರಿ.ಶ. ಹನ್ನೆರಡನೆಯ ಶತಮಾನದ ವೇಳೆಗೆ ನಂಬೂದಿರಿಗಳ ಪ್ರಭಾವ ಉಚ್ಛ್ರಾಯ ಸ್ಥಿತಿಗೆ ತಲುಪಿತು. ಆ ಮೂಲಕ ಬೌದ್ಧ ಮತದ ಕ್ಷಯವೂ ಅನಿವಾರ್ಯವಾಯಿತು. ಒಂಭತ್ತನೆಯ ಶತಮಾನದ ಶಾಸನಗಳು ಹಲವು ಬೌದ್ಧ ದೇವಾಲಯಗಳ ಪತನವನ್ನು ದಾಖಲಿಸುತ್ತವೆ. ಆದರೂ ಕೇರಳ ಸಂಸ್ಕೃತಿಯಲ್ಲಿ ಶಾಶ್ವತನಾದ ಕೆಲವು ಮುದ್ರೆಗಳನ್ನು ಉಳಿಸಿಕೊಳ್ಳಲು ಬೌದ್ಧ ಧರ್ಮಕ್ಕೆ ಸಾಧ್ಯವಾಗಿದೆ. ವಾಸ್ತವವಾಗಿ ಬೌದ್ಧ ಧರ್ಮವು ಹಿಂದೂ ಧರ್ಮದಲ್ಲಿ ವಿಲೀನವಾಯಿತೆಂದೇ ಹೇಳಬಹುದು.
ಬೌದ್ಧ ಮತಕ್ಕೆ ಸಂಬಂಧಿಸಿದ ಕೆಲವು ಆರಾಧನಾ ಸಂಪ್ರದಾಯಗಳು ಹಾಗೂ ಹಲವು ಆಚರಣೆಗಳನ್ನು ಹಿಂದೂ ಮತ ಸ್ವೀಕರಿಸಿದೆ. ಶಾಸ್ತಾವ್ ಅಥವಾ ಅಯ್ಯಪ್ಪ ಬುದ್ಧನ ಹೈಂದವ ರೂಪವೆಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಕೇರಳದೆಲ್ಲೆಡೆ ಪ್ರಚಲಿತದಲ್ಲಿರುವ ನಾಗಾರಾಧನೆಯ ಸಂಪ್ರದಾಯ ಬೌದ್ಧ ಧರ್ಮದ ಕೊಡುಗೆಯೇ ಹೌದು. ಕೇರಳದ ಹಿಂದೂ ದೇವಸ್ಥಾನಗಳಲ್ಲಿನ ಉತ್ಸವಾಚರಣೆಗಳು, ಬಲಿ ಪ್ರದರ್ಶನ, ವಿಗ್ರಹಗಳು ಎಲ್ಲವೂ ಬೌದ್ಧ ಧರ್ಮದ ಅನುಕರಣೆಯಿಂದ ರೂಪ ಪಡೆದವುಗಳು. ವೈದ್ಯ ಶಾಸ್ತ್ರಕ್ಕೂ ಬೌದ್ಧ ಮತವು ಗಮನಾರ್ಹವಾದ ಕೊಡುಗೆಗಳನ್ನು ನೀಡಿದೆ. ಅಷ್ಟಾಂಗ ಹೃದಯ ಬರೆದ ವಾಗ್ಭಟ ಬೌದ್ಧ ಮತಾನುಯಾಯಿಯಾಗಿದ್ದ. ಕೇರಳದಲ್ಲಿ ತುಂಬಾ ಪ್ರಚಾರ ಪಡೆದ ಅಮರಕೋಶದ ಕರ್ತೃ ಅಮರಸಿಂಹನೂ ಬೌದ್ಧ ಮತಾನುಯಾಯಿಯಾಗಿದ್ದನು. ಮಲಯಾಳಂ ಭಾಷೆಯಲ್ಲಿ ಸೇರಿಕೊಂಡಿರುವ ಪಾಲಿ ಭಾಷೆಯ ಪದಗಳೂ ಸಹ ಕೇರಳ ಮತ್ತು ಬೌದ್ಧ ಧರ್ಮದ ಪರಸ್ಪರ ಸಂಬಂಧಕ್ಕೆ ನಿದರ್ಶನಗಳಾಗಿವೆ. ಬೌದ್ಧ ವಿಹಾರಗಳೊಡನೆ ವಿದ್ಯಾಭ್ಯಾಸ ಕೆಂದ್ರಗಳನ್ನು ಸ್ಥಾಪಿಸುವ ಸಂಪ್ರದಾಯ ಕೇರಳದಲ್ಲಿತ್ತು. ಕೇರಳದ ದೇವಾಲಯಗಳಲ್ಲಿನ ವಾಸ್ತುಶಿಲ್ಪದಲ್ಲಿ ಬೌದ್ಧ ಧರ್ಮದ ಪ್ರಭಾವ ನಿಚ್ಚಳವಾಗಿದೆ. ಮಲಯಾಳಂ ಸಾಹಿತ್ಯದಲ್ಲಿಯೂ ಸಹ ಬೌದ್ಧ ಮತದ ಪ್ರಭಾವವನ್ನು ಗುರುತಿಸಲಾಗಿದೆ.
ಹಿಂದೂ ಮತದ ಬೆಳವಣಿಗೆ
ಕೇರಳದಲ್ಲಿ ಹಿಂದೂ ಮತದ ಬೆಳವಣಿಗೆಯು ಇತರ ಮತಗಳೊಡನೆ ಅದಕ್ಕಿರುವ ಸಂಬಂಧದ ಸಾಂಸ್ಕೃತಿಕ ಸಮನ್ವಯದ ಹಿನ್ನೆಲೆಯಲ್ಲಿ ನಡೆದಿದೆ. ಆರ್ಯ ಸಂಸ್ಕೃತಿ ಕೇರಳಕ್ಕೆ ಕಾಲಿಟ್ಟುದು ಕ್ರೈಸ್ತ ಮತ ಕೇರಳಕ್ಕೆ ಬರುವ ಮೂರೋ, ನಾಲ್ಕೋ ಶತಮಾನದ ಮೊದಲು. ಅದು ಇಲ್ಲಿ ನೆಲೆ ನಿಂತಿದ್ದ ದ್ರಾವಿಡ ಸಂಸ್ಕೃತಿಯನ್ನು ತನ್ನ ಅಧೀನಕ್ಕೆ ತೆಗೆದುಕೊಂಡಿತು. ಆ ಮೂಲಕ ಪ್ರಾದೇಶಿಕವಾದ ಸಂಸ್ಕೃತಿಗಳನ್ನು ತನ್ನ ನಿಯಂತ್ರಣಕ್ಕೆ ತೆಗೆದುಕೊಳ್ಳಲು ಮುಂದಾಯಿತು. ಕ್ರಿ.ಶ. ೫ನೆಯ ಶತಮಾನದ ವೇಳೆಗೆ ಆರ್ಯ ಸಂಸ್ಕೃತಿಯು ಕೇರಳದೆಲ್ಲೆಡೆ ವ್ಯಾಪಿಸಿ ತನ್ನ ಪ್ರಭುತ್ವವನ್ನು ಸ್ಥಾಪಿಸಿತ್ತು. ಸಾಮಾಜಿಕ ಬದುಕಿನಲ್ಲಿ ಅದರಲ್ಲೂ ಮೇಲು ವರ್ಗದವರ ಬದುಕಿನಲ್ಲಿ ಅದರ ಪ್ರಭಾವ ನಿಚ್ಚಳವಾಗಿತ್ತು. ಆರ್ಯ ಸಂಸ್ಕೃತಿಯು ಪ್ರಚಾರಕ್ಕೆ ಬರುತ್ತಲೇ ಜಾತಿ ವ್ಯವಸ್ಥೆಯೂ ರೂಢಿಗೆ ಬಂತು. ಕೇರಳದ ಸಾಮಾಜಿಕ ಜೀವನದಲ್ಲಿ ಉನ್ನತ ಸ್ತರದಲ್ಲಿದ್ದ ವಾಣರು, ಬೇಡರು, ಕುರವರು ಮೊದಲಾದ ದ್ರಾವಿಡ ಜನವರ್ಗದವರು ಆರ್ಯರ ಪ್ರವೇಶದೊಡನೆ ಸಮಾಜದ ಕೆಳಸ್ತರಕ್ಕೆ ಸೇರಿದರು. ಶಿಕ್ಷಣ ಹಾಗೂ ತಂತ್ರಜ್ಞಾನ ಗಳಲ್ಲಿ ಬೌದ್ದಿಕವಾಗಿ ಪ್ರೌಢರಾಗಿದ್ದ ದ್ರಾವಿಡ ಜನವರ್ಗದವರನ್ನು ತಮ್ಮವರನ್ನಾಗಿ ಮಾಡಿಕೊಳ್ಳಲು ಆರ್ಯರು ಶ್ರಮಿಸಿದರು. ಇದರ ಪರಿಣಾಮವಾಗಿಯೇ ಕಪಿಲರಂತಹ ದ್ರಾವಿಡ ಕವಿಗಳನ್ನು ಬ್ರಾಹ್ಮಣರಾಗಿ ಅಂಗೀಕರಿಸಲು ಅವರು ಮುಂದಾದರು. ಆರ್ಯರ ಪ್ರಾಬಲ್ಯದಿಂದಾಗಿ ಜಾತಿ ಸಂಪ್ರದಾಯವು ಕೇರಳದ ಸಾಮಾಜಿಕ ಜೀವನದ ಅವಿಭಾಜ್ಯ ಅಂಗವಾಯಿತು.
ಹಿಂದೂ ಮತದ ವಿಕಾಸಕ್ಕೆ ಸಮನಾಂತರವಾಗಿ ಜೈನ, ಬೌದ್ಧ ಮತಗಳ ಅಧಃಪತನವೂ ನಡೆಯಿತು. ಹಿಂದೂ ಮತದ ನೇತೃತ್ವವು ಬೌದ್ಧ ಮತದೊಡನೆಯೋ, ಜೈನ ಮತದೊಡನೆಯೋ ಆಕ್ರಮಣಕ್ಕೆ ತೊಡಗಿರಲಿಲ್ಲ. ಆಕ್ರಮಣಾಸಕ್ತಿ ಇಲ್ಲದೆಯೇ ಅದು ತನ್ನ ನೆಲೆಯನ್ನು ಕಂಡುಕೊಂಡಿತು. ಎಂಟನೇ ಶತಮಾನದ ಹೊತ್ತಿಗೆ ಕೇರಳವು ಹಿಂದೂ ಮತದ ನವೋತ್ಥಾನದ ಕೇಂದ್ರವಾಗಿತ್ತು. ಕೇರಳಕ್ಕೆ ಹೊರಗಿನಿಂದ ಬಂದ ಆರು ಮಂದಿ ಹಿಂದೂ ಪಂಡಿತರು ಬೌದ್ಧ ಮತಾನುಯಾಯಿಗಳೊಡನೆ ವಾಗ್ವಾದಕ್ಕಿಳಿದು ಅವರನ್ನು ಸೋಲಿಸಿದರು. ಪರಿಣಾಮವಾಗಿ ಕೇರಳದಲ್ಲಿ ಹಿಂದೂ ಮತ ಸ್ಥಾಪನೆಗೆ ನಾಂದಿಯಾಯಿತು ಎಂಬುದು ವಿದ್ವಾಂಸರ ಅಭಿಪ್ರಾಯ. ಶಾಸ್ತ್ರಗಳ ಅಧ್ಯಯನಕ್ಕೆ ಅವರು ನಿರ್ದಿಷ್ಟ ಸೂತ್ರಗಳನ್ನು ಅಳವಡಿಸಿದ್ದರು. ಅವರ ಶಿಷ್ಯನಲ್ಲಿ ಪ್ರಮುಖನಾದವನು ಮೀಮಾಂಸಕನಾದ ಪ್ರಭಾಕರನ್. ಪ್ರಭಾಕರನು ತನ್ನದಾದ ಒಂದು ಚಿಂತನಾ ರೀತಿಯನ್ನು ಮಂಡಿಸುವುದರ ಮೂಲಕ ಒಂದು ಶಿಷ್ಟ ಸಮೂಹಕ್ಕೆ ಗುರುವಾದನು. ಪ್ರಭಾಕರನ್ ಮತಕ್ಕೆ ಗುರುಮತ ಎಂದೂ ಹೆಸರಿದೆ.
ಶಂಕರಾಚಾರ್ಯರು
ಕೇರಳದ ಹಿಂದೂ ಮತದ ಪರಂಪರೆಯಲ್ಲಿ ಅತ್ಯಂತ ಉನ್ನತ ಸ್ಥಾನದಲ್ಲಿರುವವರೇ ಶ್ರೀಶಂಕರಾಚಾರ್ಯರು (ಕ್ರಿ.ಶ. ೭೮೮-೮೨೦). ಈತ ಕಾಲಡಿ ಎಂಬಲ್ಲಿ ಜನಿಸಿದ ನಂಬೂದಿರಿ ಬ್ರಾಹ್ಮಣ. ಕೇರಳದ ಸಾಂಸ್ಕೃತಿಕ ಸಮನ್ವಯದ ಪರಂಪರೆಯಲ್ಲಿ ಮಕುಟ ಪ್ರಾಯರಾದವರು ಶ್ರೀಶಂಕರಾಚಾರ್ಯ. ಯುಕ್ತಿರಾಹಿತ್ಯದ ಜೇಡರಬಲೆಯಿಂದ ಹಿಂದೂ ಮತವನ್ನು ಬಿಡುಗಡೆ ಗೊಳಿಸಿ ವೇದಾಂತ ಪದ್ಧತಿಗಳನ್ನು ಪ್ರಮಾಣೀಕರಿಸಿದರು. ಶಂಕರಾಚಾರ್ಯರು ಪ್ರತಿಪಾದಿಸಿದ ಅದ್ವೈತ ಸಿದ್ಧಾಂತವು ಆತ್ಮ ಮತ್ತು ಬ್ರಹ್ಮನಿಗೆ ಇರುವ ಸಂಬಂಧದಲ್ಲಿ ಅದ್ವೈತ ಭಾವಕ್ಕೆ ಪ್ರಾಮುಖ್ಯತೆ ಕೊಡುತ್ತದೆ. ಒಂದೇ ಇರುವ ಪರಮಾತ್ಮನನ್ನು ಭಿನ್ನ ಭಿನ್ನ ರೂಪಗಳಲ್ಲಿ ಕಾಣುವುದಕ್ಕೆ, ಆರಾಧಿಸುವುದಕ್ಕೆ ಪ್ರತಿಯೊಬ್ಬರಿಗೂ ಸ್ವಾತಂತ್ರ್ಯವಿದೆ. ಭಾರತಾದ್ಯಂತ ಸಂಚರಿಸಿದ ಶ್ರೀಶಂಕರಾಚಾರ್ಯರು ಜೈನ, ಬೌದ್ಧಮತದ ಅನೇಕ ಪಂಡಿತರೊಡನೆ ವಾಗ್ವಾದಕ್ಕಿಳಿದು ಅವರನ್ನು ಪರಾಜಯಗೊಳಿಸಿದರು. ತನ್ನ ಬೌದ್ದಿಕ ಸಾಮರ್ಥ್ಯದಿಂದ ಅನೇಕ ಶಿಷ್ಯರನ್ನು ಪಡೆದರು.
ಬುದ್ಧಮತ ಮತ್ತು ಹಿಂದೂ ಮತಗಳಲ್ಲಿರುವ ಉತ್ಕೃಷ್ಟ ವಿಚಾರಗಳನ್ನು ಕೂಡಿ ಹೆಣೆಯಲು ಶಂಕರಾಚಾರ್ಯರು ಶ್ರಮವಹಿಸಿದರು. ಈ ಲಕ್ಷ್ಯವನ್ನೇ ಗುರಿಯಾಗಿರಿಸಿ ಭಾರತದ ನಾಲ್ಕು ಮೂಲೆಗಳಲ್ಲಿ ನಾಲ್ಕು ಮಠಗಳನ್ನು ಸ್ಥಾಪಿಸಿದರು. ಉತ್ತರದಲ್ಲಿ ಬದರೀನಾಥದಲ್ಲೂ, ಪೂರ್ವದ ಪುರಿಯಲ್ಲೂ, ಪಶ್ಚಿಮದ ದ್ವಾರಕೆಯಲ್ಲಿ, ದಕ್ಷಿಣದ ಶೃಂಗೇರಿಯಲ್ಲಿ ಶಂಕರಾಚಾರ್ಯರು ಸ್ಥಾಪಿಸಿದ ಮಠಗಳು ಭಾರತದ ಏಕತೆಯನ್ನು ಕುರಿತು ಶಂಕರರ ಮೂಲ ಚಿಂತನೆಯನ್ನು ಪ್ರತಿಬಿಂಬಿಸುತ್ತದೆ. ಇದನ್ನೆಲ್ಲ ಮಾಡಿದುದು ಕ್ರಿ.ಶ. ಒಂಭತ್ತನೆಯ ಶತಮಾನದಲ್ಲಿ ಎಂಬುದನ್ನು ಗಮನಿಸಬೇಕು. ಆಗಲೆ ಭಾರತ ರಾಷ್ಟ್ರೀಯತೆಯ ಕಲ್ಪನೆಯೂ ರೂಪು ಪಡೆಯುತ್ತಿತ್ತು ಎಂಬುದು ನಿಜಕ್ಕೂ ಅಚ್ಚರಿಯ ಸಂಗತಿ.
ಬೌದ್ಧ ಮತದ ತತ್ವಗಳನ್ನು ಹಾಗೂ ಅದರ ಸಂಘಗಳನ್ನು ಅನುಸರಿಸುವ ಶಂಕರಾಚಾರ್ಯರ ಪ್ರಯತ್ನಗಳಿಂದಾಗಿ ಅವರಿಗೆ ಪ್ರಚ್ಛನ್ನಬುದ್ಧ ಎಂಬ ಹೆಸರು ಬಂತು. ಮಧ್ಯಕಾಲದ ಭಾರತದ ಮತ ಧರ್ಮಗಳ ಚರಿತ್ರೆಗೆ ತಳಹದಿಯೆನಿಸಿದ ಸಾಂಸ್ಕೃತಿಕ ಸಮನ್ವಯ ಎಂಬುದರ ಅಡಿಗಲ್ಲು ನೆಟ್ಟವರು ಶಂಕರಾಚಾರ್ಯರು ಎಂಬಂತಹ ಅಭಿಪ್ರಾಯಗಳನ್ನು ವಿದ್ವಾಂಸರು ಪ್ರಕಟಿಸಿದ್ದಾರೆ. ಶಂಕರರ ದರ್ಶನಗಳಲ್ಲಿ ಇಸ್ಲಾಂ ಪ್ರಭಾವವನ್ನು ಗುರುತಿಸುವ ಪ್ರಯತ್ನವನ್ನು ಪ್ರೊ. ಸರ್ ಹುಮಾಯೂನ್ ಕಬೀರ್ Indian heritage ಎಂಬ ಗ್ರಂಥದಲ್ಲಿ ಮಾಡಿದ್ದಾರೆ. ಶಂಕರಾಚಾರ್ಯರ ಅದ್ವೈತ, ದ್ವೈತ ನಿಷೇಧ, ವೇದ ಪ್ರಾಮಾಣ್ಯವನ್ನು ತಳಹದಿ ಯಾಗಿರಿಸಿದ ತತ್ವ ಸಿದ್ದಾಂತಗಳು, ಅಪೌರುಷೇಯವಾದ ಸತ್ಯವನ್ನು ಮೌಲಿಕವಾದ ಪಾವಿತ್ರ್ಯವನ್ನು ಪುನಸ್ಥಾಪಿಸುವುದೇ ಶಂಕರಾಚಾರ್ಯರ ನಿಲುವು. ಇಲ್ಲೆಲ್ಲ ಇಸ್ಲಾಂನ ಪ್ರಭಾವವು ಬೌದ್ಧ ಮತದ ಮೇಲಾಗಿದೆ ಎಂಬುದನ್ನು ಪ್ರೊ. ಕಬೀರ್ ಗುರುತಿಸುತ್ತಾರೆ (ಶ್ರೀಧರ ಮೇನೋನ್ ಎ.: ೧೯೯೬:೧೯). ಈ ಅಭಿಪ್ರಾಯದಲ್ಲಿ ಸಾರ್ವಜನಿಕವಾಗಿ ಒಮ್ಮತಕ್ಕೆ ಬರಲು ಸಾಧ್ಯವಾಗಿಲ್ಲ. ಅದರೂ ಕಾಲಡಿಯಲ್ಲಿ ಜನಿಸಿದ ಶಂಕರರಿಗೆ ಸಮೀಪದ ಮುಸಿರಿಸನ್ನು ಕೇಂದ್ರೀಕರಿಸಿ ಬೆಳೆದು ಬಂದ ಇಸ್ಲಾಂನ ಪಂಥಾಹ್ವಾನವನ್ನು ಅರ್ಥ ಮಾಡಿ ಕೊಳ್ಳುವುದು ಸಾಧ್ಯವಾಗಿರಬೇಕು. ಹಾಗಾಗಿಯೇ ತನ್ನ ಮತಕ್ಕೆ ಪುನರುಜ್ಜೀವನ ಕೊಡಲು ಪ್ರಜ್ಞಾಪೂರ್ವಕವಾಗಿ ಪ್ರಯತ್ನಿಸಿರಬೇಕು. ಶಂಕರರು ಹಿಂದೂ ಮತದ ನವೋತ್ಥಾನದ ಜೀವವೂ, ಚೈತನ್ಯವೂ ಆಗಿದ್ದರು. ಭಾರತದ ಸಾಂಸ್ಕೃತಿಕ ಸಮನ್ವಯಕ್ಕೆ ಕೇರಳದ ಕೊಡುಗೆಗಳನ್ನು ಅರ್ಥ ಮಾಡಿಕೊಳ್ಳಲು ಯತ್ನಿಸಿದರೆ ಶಂಕರರ ಜೀವನ ಹಾಗೂ ಚಟುವಟಿಕೆ ಗಳಿಂದ ಗಮನಿಸಿದರೆ ಅನೇಕ ಮಾಹಿತಿಗಳು ದೊರೆಯಬಹುದು.
ಭಕ್ತಿಪಂಥ
ಪ್ರಭಾಕರ ಮತ್ತು ಶಂಕರರ ವಿಚಾರಧಾರೆಗಳಿಗೆ ಸಹಜವಾಗಿಯೇ ಕೆಲವು ಮಿತಿಗಳೂ ಇದ್ದವು. ಬೌದ್ದಿಕ ಸಾಮರ್ಥ್ಯದಿಂದ ಲಭಿಸಿದ ಅವರ ವಿಚಾರಧಾರೆಗಳು ಬುದ್ದಿಜೀವಿಗಳನ್ನು ಮಾತ್ರ ಆಕರ್ಷಿಸಿದವು. ಸಂಸ್ಕೃತ ಭಾಷೆಯಲ್ಲಿಯೇ ಅವರ ವಿಚಾರಗಳು ಪ್ರಚಾರಗೊಂಡವು. ಆ ಭಾಷೆಯ ಅರಿವಿಲ್ಲದ ಅನೇಕರಿಗೆ ಅವುಗಳನ್ನು ಅರ್ಥೈಸುವುದು ಸಾಧ್ಯವಾಗಲಿಲ್ಲ. ಪ್ರಭಾಕರನ ಹಾಗೂ ಶಂಕರಾಚಾರ್ಯರ ಈ ಲೋಪವನ್ನು ನೀಗಿಸಿದವರು ಭಕ್ತಿಪಂಥದ ಯತಿವರ್ಯರುಗಳು. ವೈಷ್ಣವ ಆಚಾರ್ಯನಾದ ಕುಲಶೇಖರ ಆಳ್ವಾರರೂ ಶೈವಾಚಾರ್ಯ ನಾದ ಚೇರಮಾನ್ ಪೆರುಮಾಳ್ ನಾಯನಾರ್, ವಿರಲ್ ಮಿಂಡನಾಯನಾರ್ ಮೊದಲಾದ ವರೆಲ್ಲ ಭಕ್ತಿ ಪಂಥವೊಂದನ್ನು ಹುಟ್ಟು ಹಾಕಿದರು. ತೀರಾ ಭಾವುಕವಾದ ಆ ಭಕ್ತಿಪಂಥ ರೂಪುಗೊಂಡುದು ಕ್ರಿ.ಶ. ಒಂಭತ್ತನೆಯ ಶತಮಾನದಲ್ಲಿ. ಕುಲಶೇಖರ ಆಳ್ವಾರರು ಬರೆದ ‘ಪೆರುಮಾಳ್ ತಿರುಮೊೞಿ’ಯು ಭಕ್ತಿಪಂಥದ ಮೊದಲ ಸಾಹಿತ್ಯ ಸೃಷ್ಟಿ. ಭಕ್ತಿ ಪಂಥದವರಾದ ಆಚಾರ್ಯರು ಜನಸಾಮಾನ್ಯರ ನಡುವೆ ಮತೀಯವಾದ ಹೊಸ ಎಚ್ಚರವನ್ನು ಮೂಡಿಸಿದರು. ಹಿಂದೂ ಮತದ ಕ್ಷಿಪ್ರ ಬೆಳವಣಿಗೆಗೆ ಅದು ಕಾರಣವಾಯಿತು. ಅದರ ಜೊತೆಗೆ ಜೈನ, ಬೌದ್ಧಮತಗಳ ಪತನವೂ ಪೂರ್ಣ ರೂಪದಲ್ಲಿ ಆಯಿತು.
ಆರ್ಯ ದ್ರಾವಿಡ ಸಂಕರ
ಕೇರಳದಲ್ಲಿ ಹಿಂದೂ ಮತವು ಉತ್ತರದಿಂದ ಬಂದ ಆರ್ಯರ ಹಾಗೂ ದಕ್ಷಿಣದಲ್ಲಿಯೇ ನೆಲೆಸಿದ್ದ ದ್ರಾವಿಡರ ಪರಸ್ಪರ ಸಮನ್ವಯದ ನೆಲೆಯಲ್ಲಿ ರೂಪುಗೊಂಡಿತು. ಕೇರಳದ ಹಿಂದೂ ಮತಾಚರಣೆಗಳು ಮತ್ತು ಆರ್ಯ ದ್ರಾವಿಡರ ಆಚರಣೆಗಳಲ್ಲಿ ಪರಸ್ಪರ ಹೋಲಿಕೆ ಯನ್ನು ಕಾಣಬಹುದು. ಕೇರಳದಲ್ಲಿ ನೆಲೆ ನಿಂತ ಆರ್ಯರು ಸ್ಥಳೀಯರ ಆಚಾರ ವಿಚಾರಗಳನ್ನು ಅನುಸರಿಸಿದ್ದಲ್ಲದೆ ಅವರ ದೈವ ದೇವತೆಗಳನ್ನು ತಮ್ಮ ಮತದ ಒಳಗೂ ಪ್ರತಿಷ್ಠಾಪಿಸಿದರು. ಬೌದ್ಧ ಜೈನ ಕ್ಷೇತ್ರಗಳು ಹಿಂದೂ ದೇವಸ್ಥಾನಗಳಾಗಿ ಪರಿವರ್ತನೆಗೊಂಡವು. ನಾಗಾರಾಧನೆ ಯನ್ನು ಗಮನಿಸಿದರೆ ಅದರಲ್ಲಿ ಆರ್ಯೇತರವಾದ ಗುಣ ಸ್ವಭಾವಗಳನ್ನು ಕಾಣಬಹುದು. ಎಂದರೆ ಆರ್ಯರು ನಾಗಾರಾಧನೆಯನ್ನು ಸ್ವಮತದ ಭಾಗವಾಗಿ ಪರಿಗಣಿಸಿದರು. ಸಂಘ ಕಾಲದ ಕೇರಳದಲ್ಲಿ ನಾಗಾರಾಧನೆ ಆಚರಣೆಯಲ್ಲಿದ್ದಂತೆ ಕಾಣುವುದಿಲ್ಲ. ಅದರ ತರುವಾಯವೇ ಅದರ ಪ್ರವೇಶ ಆಗಿದ್ದಿರಬೇಕು. ಅನಂತಶಯನ ಪ್ರತಿಷ್ಠೆಯು ಕೇರಳದಲ್ಲಿ ನಾಗಾರಾಧನೆಯ ಪ್ರಭುತ್ವವನ್ನು ಹೊರಗೆಡಹುತ್ತದೆ. ಹಿಂದೂ ಮತದಲ್ಲಿ ನಂತರದ ದಿನಗಳಲ್ಲಿ ನಾಗಾರಾಧನೆ ಹೆಚ್ಚು ಪ್ರಾಧಾನ್ಯವನ್ನು ಪಡೆಯಿತು. ಶಾಸ್ತಾವ್ ಬುದ್ಧನ ಹೈಂದವ ರೂಪ ಎಂಬುದನ್ನು ಒಪ್ಪದವರು ಶಾಸ್ತಾವ್ ಅಯ್ಯನಾರ್ ಎಂಬ ದ್ರಾವಿಡ ದೇವತೆಯ ರೂಪ ಎಂಬ ಅಭಿಪ್ರಾಯ ಪ್ರಕಟಿಸಿದ್ದಾರೆ. ಅವರ ಅಭಿಪ್ರಾಯದಂತೆ ಕೇರಳದಲ್ಲಿ ಆರ್ಯೀಕರಣದ ಪ್ರಚಾರ ಪಡೆದ ಕಾಲದಲ್ಲಿ ಆ ದ್ರಾವಿಡ ದೇವತೆಯನ್ನು ಹಿಂದೂ ಮತದಲ್ಲಿ ಸೇರಿಸಿಕೊಂಡಿರಬೇಕು. ಪಿತೃ ಪೂಜೆಯೂ ದ್ರಾವಿಡವೇ. ಅದು ಹೈಂದವ ಮತಾಚಾರಗಳೊಳಗೆ ನಂತರದ ದಿನಗಳಲ್ಲಿ ಸಮನ್ವಯಗೊಂಡಿರಬೇಕು.
ಕ್ರೈಸ್ತ ಮತ
ಕೇರಳದಲ್ಲಿ ಕ್ರೈಸ್ತ ಮತದ ಪ್ರಚಾರ ಮತ್ತು ವಿಕಾಸವು ಇಲ್ಲಿ ಸಂಭವಿಸಿದ ಮತ ಮತ್ತು ಸಂಸ್ಕೃತಿಗಳ ಸಮ್ಮಿಲನಕ್ಕೆ ಅತ್ಯಂತ ಉತ್ತಮ ಉದಾಹರಣೆಯಾಗಬಹುದೇನೋ. ಕ್ರಿ.ಶ. ಒಂದನೆಯ ಶತಮಾನದಲ್ಲಿಯೇ ಕ್ರೈಸ್ತ ಮತ ಕೇರಳದಲ್ಲಿ ಕಾಲಿರಿಸಿತು. ಆ ಬಳಿಕ ಮುನ್ನೂರು ವರ್ಷಗಳ ನಂತರವಷ್ಟೇ ರೋಮ್‌ನಲ್ಲಿ ಕೂಡಾ ಕ್ರೈಸ್ತ ಮತಕ್ಕೆ ಮಾನ್ಯತೆ ದೊರೆತುದು. ಕ್ರಿ.ಶ. ೫೨ರಲ್ಲಿ ಮುಸಿರಿಸ್‌ನ ಸಮೀಪದಲ್ಲಿರುವ ಮಾಲಿಯಂಕರ ಎಂಬಲ್ಲಿ ಸೈಂಟ್ ಥೋಮಸ್ ಹಡಗಿನಿಂದ ಇಳಿದ. ಅಲ್ಲಿದ್ದ ಅನೇಕ ಬ್ರಾಹ್ಮಣ ಕುಟುಂಬಗಳನ್ನು ಮತಾಂತರ ಗೊಳಿಸಿದನು ಎಂಬುದು ಕತೆ. ಸೈಂಟ್ ಥೋಮಸ್‌ನೇ ಏಳು ಇಗರ್ಜಿಗಳನ್ನು ಕಟ್ಟಿಸಿದ. ಸೈಂಟ್ ಥೋಮಸ್‌ನಿಗೆ ಸಂಬಂಧಿಸಿದ ಈ ಕತೆಯನ್ನು ಕೇರಳದ ಕ್ರಿಶ್ಚಿಯನ್ನರು ನಂಬಿದ್ದಾರೆ. ಆದರೆ ಆಧುನಿಕ ಚರಿತ್ರೆಕಾರರು ಇದಕ್ಕೆ ಸಾಕಷ್ಟು ಪುರಾವೆಗಳಿಲ್ಲವೆಂದು ತಳ್ಳಿ ಹಾಕಿದ್ದಾರೆ. ಕೇರಳ ಮತ್ತು ಮೆಡಿಟರೇನಿಯನ್ ತೀರ ಪ್ರದೇಶಗಳು ಪರಸ್ಪರ ಪ್ರಾಚೀನ ಕಾಲದಿಂದಲೇ ಇದ್ದ ವ್ಯಾಪಾರ ಸಂಬಂಧವನ್ನು ನೆನಪಿಸಿಕೊಂಡರೆ ಸೈಂಟ್ ಥೋಮಸ್‌ನ ಕುರಿತು ಇರುವ ಈ ಕತೆ ಕೇವಲ ಕಟ್ಟುಕತೆಯೆಲ್ಲ ಎಂದು ಎನ್ನುವವರೂ ಇದ್ದಾರೆ.
ಕೇರಳ ಕಥನ : ೪. ಮತಧರ್ಮ ಮತ್ತು ಸಂಪ್ರದಾಯ -ಯೆಹೂದಿ ಮತ
ಹೊರಗಿನಿಂದ ಬಂದುದಾದರೂ ಕ್ರೈಸ್ತ ಮತದ ಪ್ರಚಾರ ಅತ್ಯಂತ ಶೀಘ್ರ ಗತಿಯಲ್ಲಿಯೇ ಆಯಿತು. ಅದನ್ನು ಒಂದು ಸ್ಥಳೀಯ ಮತವೆಂದು ಪರಿಗಣಿಸಲು ಹೆಚ್ಚು ಸಮಯ ಬೇಕಾಗಿರಲಿಲ್ಲ. ಕ್ರಿ.ಶ. ೩೪೫ರಲ್ಲಿ ಬಾಗ್ದಾದ್, ನಿನೆವೆ, ಜೆರುಸಲೇಮ್‌ಗಳಿಂದ ನಾಲ್ಕು ನೂರರಷ್ಟು ಸಿರಿಯನ್ ಕ್ರೈಸ್ತರು ಕೇರಳಕ್ಕೆ ವಲಸೆ ಬಂದರು. ಕೋಸ್‌ಮೋಸ್ ಇಂಡಿಕೋ ಪೂಸ್ಸನ್ ಎಂಬ ಬೈಸಂಟಿಯನ್ ಸನ್ಯಾಸಿ (ಕ್ರಿ.ಶ. ಆರನೆಯ ಶತಮಾನ) ಕೊಲ್ಲಂನ ಚರ್ಚ್‌ನ ಕುರಿತು ಹೇಳಿದ್ದಾನೆ. ಆ ಕಾಲದಲ್ಲಿಯೇ ಕ್ರೈಸ್ತರು ವ್ಯಾಪಾರದಲ್ಲಿ ಪ್ರಭಾವ ಬೀರಿದ್ದರು. ರಾಜರುಗಳಿಂದ ಅವರಿಗೆ ಬೇಕಾದಂತೆ ನೆರವೂ ಲಭಿಸಿತ್ತು. ಎರಡನೆಯ ಚೇರ ಸಾಮ್ರಾಜ್ಯದ ಕಾಲದಲ್ಲಿಯೇ (ಕ್ರಿ.ಶ. ೮೮೦-೧೧೦೨) ಕ್ರಿಶ್ಚಿಯನ್ ವ್ಯಾಪಾರಿಗಳಿಗೆ ಅನುಕೂಲಕರ ವಾತಾವರಣವಿತ್ತು. ಸ್ಥಾಣುಕವಿಯು ಚೇರ ಚಕ್ರವರ್ತಿಯಾದಾಗ (ಕ್ರಿ.ಶ. ೮೪೪-೮೮೪) ವೇನ್ನಾಡಿನ ನಾಡದೊರೆಗಳಾದ ಅಯ್ಯನಡಿಗಳ್ ತಿರುವಡಿಗಳ್ ಹೊರಡಿಸಿದ ತರಿಸ್ಸಾಪ್ಪಳ್ಳಿ ತಾಮ್ರ ಶಾಸನದಲ್ಲಿ (ಕ್ರಿ.ಶ. ೮೪೯) ಕೊಲ್ಲಂನ ಕ್ರಿಶ್ಚಿಯನ್‌ರಿಗೆ ಮಾಡಿಕೊಟ್ಟ ಅನುಕೂಲಗಳ ಬಗೆಗೆ ಉಲ್ಲೇಖಿಸಲಾಗಿದೆ. ಆ ಕಾಲದ ಕೇರಳದ ರಾಜರುಗಳು ಪ್ರಕಟಿಸಿದ ಮತ ಸಹಿಷ್ಣುತೆಗೆ ಹಾಗೂ ಉದಾರ ದೃಷ್ಟಿಗೆ ಇದೊಂದು ಉತ್ತಮ ನಿದರ್ಶನ. ಸಾಮಾಜಿಕ ಜೀವನದಲ್ಲಿ ಹಿಂದೂಗಳಿಗೆ ಇರುವಷ್ಟೇ ಮಾನ್ಯತೆಯನ್ನು ಕ್ರಿಶ್ಚಿಯನ್ನರಿಗೂ ಒದಗಿಸಿಕೊಡಲಾಗಿತ್ತು. ಮಹೋದಯಪುರದ ವೀರರಾಘವ ಚಕ್ರವರ್ತಿಯು ಕ್ರಿ.ಶ. ೧೨೨೫ರಲ್ಲಿ ಬರೆಸಿದ ತಾಮ್ರ ಶಾಸನ ಇನ್ನೊಂದು ಪ್ರಮುಖ ಚಾರಿತ್ರಿಕ ದಾಖಲೆಯಾಗಿದೆ. ಇರವಿಕೋರ್ತನನ್ ಎಂಬ ಕ್ರಿಶ್ಚಿಯನ್ ವ್ಯಾಪಾರಿಗೆ ಮಣಿಗ್ರಾಮದ ಅಧಿಪತ್ಯ ಮತ್ತಿತರ ಸೌಕರ್ಯಗಳನ್ನು ಒದಗಿಸಿಕೊಟ್ಟ ಬಗೆಗಿನ ದಾಖಲೆ ಇದು.
ಕ್ರೈಸ್ತಮತ ಕೇರಳದಲ್ಲಿ ಅತ್ಯಂತ ಶೀಘ್ರ ಗತಿಯಲ್ಲಿ ಪ್ರಚಾರಕ್ಕೆ ಬಂತು. ಚರ್ಚ್ ಕೇರಳದ ಸಾಮಾಜಿಕ ಜೀವನದಲ್ಲಿ ಪ್ರಬಲವಾದ ಒಂದು ಸಂಸ್ಥೆಯೂ ಆಯಿತು. ಚರ್ಚ್‌ನ ಆಚಾರಗಳಲ್ಲಿ, ಸಂಪ್ರದಾಯಗಳಲ್ಲಿ ಕೇರಳ ಸಂಸ್ಕೃತಿಯ ಪ್ರಭಾವ ಹಲವು ರೀತಿಯಲ್ಲಿ ಕಾಣಿಸಿಕೊಂಡಿತು. ಆರಂಭ ಕಾಲದ ಕ್ರಿಶ್ಚಿಯನರನ್ನು ಸಿರಿಯನ್ ಕ್ರಿಶ್ಚಿಯನ್‌ಗಳು ಎಂದೇ ಕರೆಯಲಾಗುತಿತ್ತು. ಅದಕ್ಕೆ ಕಾರಣ ಅವರು ಮತಾಚಾರಗಳಲ್ಲಿ ಸಿರಿಯನ್ ಭಾಷೆಯನ್ನು ಬಳಸಿದುದೇ ಆಗಿತ್ತು. ಯೇಸುಕ್ರಿಸ್ತನ ಭಾಷೆಯಾದ ಆರಮೈಕ್ ಭಾಷೆಯ ಒಂದು ಪ್ರಾದೇಶಿಕ ಪ್ರಭೇದವೇ ಸಿರಿಯನ್ ಭಾಷೆ. ಪರ್ಶಿಯಾದ ಕ್ರೈಸ್ತ ಕೇಂದ್ರವು ಇದೇ ಭಾಷೆಯನ್ನು ಬಳಸುತ್ತಿತ್ತು. ಆ ಪರ್ಶಿಯನ್ ಕೇಂದ್ರದೊಡನೆ ಕ್ರಿ.ಶ. ೬ ರಿಂದ ೧೬ನೆಯ ಶತಮಾನದ ವರೆಗೆ ಕೇರಳದ ಕ್ರಿಶ್ಚಿಯನರು ಸಂಪರ್ಕ ಹೊಂದಿದ್ದರು. ಪರಿಣಾಮವಾಗಿ ಕೇರಳದ ಕ್ರಿಶ್ಚಿಯನರಲ್ಲೂ ಹಾಗೂ ಅವರ ಚರ್ಚ್‌ಗಳಲ್ಲಿ ಸಿರಿಯನ್ ಭಾಷೆ ಪ್ರಚಾರಕ್ಕೆ ಬಂತು. ತುಂಬಾ ಸಮಯದ ಬಳಿಕ ಸಿರಿಯನ್ ಭಾಷೆಯ ಜೊತೆಗೆ ಲ್ಯಾಟಿನ್ ಭಾಷೆಯನ್ನೂ ಉಪಯೋಗಿಸತೊಡಗಿದರು. ಮಧ್ಯಕಾಲೀನ ಸಂದರ್ಭದಲ್ಲಿ ಕೊಲ್ಲಂಗೆ ಬಂದ ಮಿಷನರಿಗಳು ಮೊತ್ತ ಮೊದಲಿಗೆ ಕೇರಳದಲ್ಲಿ ಲ್ಯಾಟಿನ್ ಭಾಷೆಯನ್ನು ಪ್ರಚಾರ ಮಾಡಿದರು. ೧೪೯೮ರಲ್ಲಿ ಪೋರ್ಚುಗೀಸರು ಬಂದು ರಾಜಕೀಯವಾಗಿ ನೆಲೆಯೂರಿದಾಗ ಲ್ಯಾಟಿನ್ ಭಾಷೆಯೂ ಪ್ರಾಮುಖ್ಯ ಪಡೆಯಿತು. ಆ ಬಳಿಕವೇ ಕೇರಳೆಲ್ಲೆಡೆ ಲ್ಯಾಟಿನ್ ಕ್ಯಾಥೋಲಿಕರ ಸಂಖ್ಯೆ ಹೆಚ್ಚುತ್ತಾ ಬಂತು. ಕರಾವಳಿ ಪ್ರದೇಶಗಳಲ್ಲಿ ಅವರ ಸಂಖ್ಯೆ ಅಧಿಕವಿದೆ. ಲ್ಯಾಟಿನ್ ಕ್ಯಾಥೋಲಿಕರೆಂದರೆ ಪೋಪ್‌ನ ಧಾರ್ಮಿಕ ನೇತೃತ್ವವನ್ನು ಒಪ್ಪಿಕೊಂಡವರು.
೧೭ನೆಯ ಶತಮಾನದ ಮಧ್ಯಭಾಗದಲ್ಲಿ ಕೇರಳದಲ್ಲಿ ಪೋರ್ಚ್‌ಗೀಸರ ಶಕ್ತಿ ಕ್ಷಯಿಸ ತೊಡಗಿತು. ಅವರ ಜಾಗದಲ್ಲಿ ಡಚ್ಚರು ಕಾಣಿಸಿಕೊಂಡರು. ಪೋಪ್‌ನ ಧಾರ್ಮಿಕ ನೇತೃತ್ವವನ್ನು ಒಪ್ಪಿಕೊಂಡಿದ್ದವರಲ್ಲಿ ಒಂದು ಗುಂಪು ಅದನ್ನು ತೊರೆದು ಸ್ಥಳೀಯ ಧಾರ್ಮಿಕ ನೇತೃತ್ವದಲ್ಲಿ ಸ್ವತಂತ್ರವಾಯಿತು. ಅವರು ಅಂತ್ಯೋಖ್ಯಾದ ಯಾಕೋಬನಾದ ಪಾಟ್ರಿ ಯರ್‌ಕೀಸನ ಅಂಗೀಕಾರ ಪಡೆಯುವುದರೊಂದಿಗೆ ಕೇರಳದ ಕ್ರಿಶ್ಚಿಯನರಲ್ಲಿ ಹೊಸತೊಂದು ಶಾಖೆ ರೂಪು ಪಡೆಯಿತು. ಬ್ರಿಟಿಷರು ಅಧಿಪತ್ಯ ಸ್ಥಾಪಿಸಿದಾಗ ಲಂಡನಿನ ಚರ್ಚ್ ಮಿಷನ್ ಸೊಸೈಟಿ ಕೇರಳದಲ್ಲಿ ಕಾರ್ಯ ಪ್ರವೃತ್ತವಾಗಿತ್ತು. ಆರಂಭ ಕಾಲದಲ್ಲಿ ಸಿರಿಯನ್ ಚರ್ಚ್ ಮತ್ತು ಚರ್ಚ್ ಮಿಷನ್ ಸೊಸೈಟಿಯವರು ಒಂದಾಗಿ ಕಾರ್ಯೋನ್ಮುಖರಾಗಿದ್ದರು. ಕಾಲ ಕ್ರಮೇಣ ಅವರಲ್ಲಿ ಹೊಂದಾಣಿಕೆ ಬರಲಿಲ್ಲ. ಚರ್ಚ್ ಮಿಷನ್ ಸೊಸೈಟಿಯ ಚಟುವಟಿಕೆಯ ಪರಿಣಾಮವಾಗಿ ಆಂಗ್ಲ ಚರ್ಚ್ ರೂಪ ಪಡೆಯಿತು. ಹಿಂದೂ ಮತದ ಕೆಳವರ್ಗದ ಜನರನ್ನು ಕೇಂದ್ರೀಕರಿಸಿ ಚರ್ಚ್ ಮಿಷನ್ ಸೊಸೈಟಿ ಕಾರ್ಯ ಪ್ರವೃತ್ತವಾಗಿತ್ತು. ಚರ್ಚ್ ಮಿಷನ್ ಸೊಸೈಟಿಯ ಜನಪ್ರಿಯತೆಯನ್ನು ಮನಗಂಡ ಕೆಲವು ಜನ ಕ್ರಿಶ್ಚಿಯನ್ ಪಾದ್ರಿಗಳು ಆಮೂಲಾಗ್ರ ಬದಲಾವಣೆಗೆ ವಾದಿಸಿದರು. ಚರ್ಚುಗಳಲ್ಲಿ ಸಿರಿಯನ್‌ಗೆ ಬದಲಾಗಿ ಮಲಯಾಳಂ ಭಾಷೆಯನ್ನು ಉಪಯೋಗಿಸಬೇಕೆಂದು ಅವರು ಒತ್ತಾಯಿಸಿದರು. ಬದಲಾವಣೆ ಬಯಸಿದವರು ಮಾರಾ ಮಣ್ಣಿನ ಏಬ್ರಹಾಂ ವೇಲ್ಪ್ಪಾನ ನೇತೃತ್ವದಲ್ಲಿ ಮಾರ್ತೋಮಾ ಸಿರಿಯನ್ ಸಭೆಯನ್ನು ಹುಟ್ಟು ಹಾಕಿದರು. ಇದರಿಂದ ಯಾಕೋಬಾಯ ಸಿರಿಯಾನಿ ಸಭೆ ಹಾಗೂ ರೋಮನ್ ಕ್ಯಾಥೋಲಿಕ್ ಸಭೆಯಿಂದ ಭಿನ್ನವಾದ ಒಂದು ಹೊಸ ಕ್ರಿಶ್ಚಿಯನ್ ಶಾಖೆಯೊಂದು ಕೇರಳದಲ್ಲಿ ರೂಪುಗೊಂಡಿತು.
ಕ್ರಿ.ಶ. ಒಂದನೆಯ ಶತಮಾನದಲ್ಲಿ ಸೈಂಟ್ ಥೋಮಸ್ ಕೇರಳದಲ್ಲಿ ಸ್ಥಾಪಿಸಿದ ಕ್ರಿಶ್ಚಿಯನ್ ಮತವು ಮುಂದಿನ ಹತ್ತೊಂಬತ್ತು ಶತಮಾನಗಳಲ್ಲಿ ಹಲವು ಶಾಖೆಗಳಾಗಿ ಒಡೆಯಿತು. ಹಾಗಾಗಿ ಇಂದು ಐದು ಪ್ರಮುಖ ಕ್ರಿಶ್ಚಿಯನ್ ವಿಭಾಗಗಳು ಕೇರಳದಲ್ಲಿದೆ.
೧. ತೃಶ್ಯೂರ್ ಮತ್ತು ಎರ್ನಾಕುಳಂ ಪ್ರದೇಶದಲ್ಲಿರುವ ನೆಸ್ಟೋರಿಯನ್ ಸಭೆ. ತಿರುವನಂತಪುರಂನಲ್ಲೂ ಇದಕ್ಕೊಂದು ಶಾಖೆ ಇದೆ.
೨. ಕೇರಳದೆಲ್ಲೆಡೆ ವ್ಯಾಪಕವಾಗಿ ನೆಲೆಸಿರುವ ರೋಮನ್ ಕ್ಯಾಥೋಲಿಕ್ ವಿಭಾಗ. ಇವರು ಚರ್ಚ್ ವಿಧಿ-ವಿಧಾನಗಳಲ್ಲಿ ಸಿರಿಯನ್, ಲ್ಯಾಟಿನ್, ಮಲಯಾಳಂ ಮೊದಲಾದ ಭಾಷೆಗಳನ್ನು ಬಳಸುತ್ತಾರೆ.
೩. ಯಾಕ್ಕೊಬಾಯ್ ಸಿರಿಯನ್ ವಿಭಾಗ. ಇದಕ್ಕೆ ಆರ್ಥೋಡೊಕ್ಸ್ ಸಿರಿಯನ್ ವಿಭಾಗ ಎಂಬ ಹೆಸರೂ ಇದೆ.
೪. ಆಂಗ್ಲ ವಿಭಾಗ. ಇದು ಇಂದಿಗೂ ಚರ್ಚ್ ಆಫ್ ಸೌತ್ ಇಂಡಿಯಾದ ಭಾಗವೇ ಆಗಿದೆ.
೫. ಮಾರ್ತೋಮಾ ಸಿರಿಯನ್ ವಿಭಾಗ.
ಯಾಕೋಬಾಯ್ ಸಿರಿಯನ್ ವಿಭಾಗದಲ್ಲಿ ಒಡಕುಂಟಾಗಿ ಮತ್ತೆ ಎರಡು ಶಾಖೆಗಳು ರೂಪು ಪಡೆದಿವೆ. ಇವರಲ್ಲಿ ಒಂದು ಗುಂಪು ಕ್ಯಾಥೋಲಿಕ್ ಭಾವೆಯೊಡನೆ ಗುರುತಿಸಿಕೊಂಡರೆ ಮತ್ತೊಂದು ಗುಂಪು ಅಂತ್ಯೋಖ್ಯಾಯಿಯ ಪಾಟ್ರಿಯಾರ್‌ಕೀಸನ ನೇತೃತ್ವವನ್ನು ಒಪ್ಪಿ ಕೊಂಡವರು.
ಮಾರ್ತೋಮಾ ಸಭೆಯಲ್ಲಿ ಇತ್ತೀಚೆಗೆ ಉಂಟಾದ ಬಿರುಕಿನ ಪರಿಣಾಮವಾಗಿ ಸೈಂಟ್ ಥೋಮಸ್ ಇವಾಂಜಲಿಕಲ್ ಸಭೆ ಎಂಬೊಂದು ಹೊಸ ಗುಂಪೂ ಕಾಣಿಸಿಕೊಂಡಿದೆ.
ಇವೆಲ್ಲವುಗಳಿಗೆ ಹೊರತಾಗಿ ಸಾಲ್ವೇಷನ್ ಆರ್ಮಿ, ಲೂಥರನ್ ಮಿಷನ್, ಬ್ರದರ್ ಮಿಷನ್, ಬೈಬಲ್ ಫೈಡ್ ಮಿಷನ್, ದೈವ ಸಭೆ, ಸಾಬ್ಬತ್ ಮಿಷನ್, ಪೆಂತಿಕೋಸ್ಟ್ ಮೊದಲಾದ ಸಣ್ಣ ಪುಟ್ಟ ಸಭೆಗಳಿವೆ. ಇವೆಲ್ಲವುಗಳಿಗೆ ವಿದೇಶದ ಸಭೆಗಳಿಗೆ ಯಾವುದಾದ ರೊಂದು ರೀತಿಯಲ್ಲಿ ಸಂಬಂಧ ಇದ್ದೇ ಇದೆ.
ಕೇರಳದ ಕ್ರಿಶ್ಚಿಯನ್ ಮತಗಳ ವಿಕಾಸದ ಇತಿಹಾಸವನ್ನು ಗಮನಿಸಿದರೆ ವ್ಯಕ್ತವಾಗುವ ಮುಖ್ಯ ವಿಚಾರವೆಂದರೆ ಅದು ಎಲ್ಲಾ ಕಾಲದಲ್ಲಿಯೂ ಸ್ಥಳೀಯ ಅಥವಾ ವಿದೇಶ ಶಕ್ತಿಗಳಿಗೆ ಅಧೀನವಾಗಿಯೇ ನಡೆದುಕೊಂಡಿತ್ತು. ಯಥಾಸ್ಥಿತಿ ವಾದವನ್ನು ಹೇಳಲಾಗದ ಕ್ಯಾಥೋಲಿಕ್ ಸಭೆ ಇಂದಿಗೂ ಭಾರತೀಯತೆಯನ್ನು ಅಳವಡಿಸಿಕೊಂಡು ಹೊಸದೊದು ರೂಪ ಪಡೆಯುವ ಯತ್ನದಲ್ಲಿದೆ. ಈ ಶ್ರಮ ಅರ್ಥಪೂರ್ಣವೂ ಹೌದು. ಕ್ರಿಶ್ಚಿಯನರು ಹಿಂದೂಗಳನ್ನು ಉಡುಗೆ, ತೊಡುಗೆಗಳಲ್ಲಿ ಜೀವನ ವಿಧಾನಗಳಲ್ಲಿ ಅನುಸರಿಸುವ ಹಾಗೂ ಹೆಸರುಗಳನ್ನು ಇರಿಸಿಕೊಳ್ಳುವ ಪದ್ಧತಿಯನ್ನು ಭಾರತೀಯಗೊಳ್ಳುವುದರ ಭಾಗವಾಗಿಯೇ ಕಾಣಬೇಕು. ಕೇರಳದ ಕ್ರೈಸ್ತಮತ ಸಂಪೂರ್ಣವಾಗಿ ಕೇರಳದ ಜನ ಜೀವನದೊಂದಿಗೆ ಬೆರೆತು ಹೋಗಿದೆ. ಇತ್ತೀಚೆಗೆ ಪ್ರಕಟವಾದ ಪ್ರೊ. ಪಿ.ಸಿ. ದೇವಸ್ಯ ಅವರ ‘ಕ್ರೈಸ್ತ ಭಾಗವತ’ ಎಂಬ ಸಂಸ್ಕೃತ ಮಹಾಕಾವ್ಯ ಇದಕ್ಕೆ ಉತ್ತಮ ಉದಾಹರಣೆಯಾಗಬಹುದು. ಕ್ರಿಶ್ಚಿಯನ್ ಮತ್ತು ಹಿಂದೂ ಮತಗಳ ಸಮನ್ವಯದ ನೆಲೆಯಿಂದಲೇ ಪ್ರಸ್ತುತ ಕೃತಿಯನ್ನು ರಚಿಸಲಾಗಿದೆ.
ಯೆಹೂದಿ ಮತ
ಕ್ರಿ.ಶ. ಮೊದಲ ಶತಮಾನದಲ್ಲಿಯೇ ಕೇರಳದ ಕಡಲ ತೀರಪ್ರದೇಶಗಳಲ್ಲಿ ಯೆಹೂದ್ಯರು ನೆಲೆಸಿದ್ದರು. ಇಸ್ರೆಯೇಲ್ ಮತ್ತು ಕೇರಳದ ನಡುವೆ ನಡೆದ ವ್ಯಾಪಾರ ಸಂಬಂಧವೇ ಕೇರಳದಲ್ಲಿ ಯೆಹೂದ್ಯರು ನೆಲೆಯೂರಲು ಮುಖ್ಯ ಪ್ರೇರಣೆಯಾಯಿತು. ಮತ ಪೀಡನೆಯ ಕಾರಣದಿಂದ ರಕ್ಷಣೆ ಪಡೆಯುವ ಸಲುವಾಗಿ ಕ್ರಿ.ಶ. ೯೮ರಲ್ಲಿ ಸಾವಿರಾರು ಜನ ಯೆಹೂದ್ಯರು ಕೇರಳಕ್ಕೆ ಬಂದಿದ್ದರು ಎಂಬುದು ಕತೆ. ಅವರು ಮುಸಿರಿಸಿಗೆ ಬಂದು ಅಲ್ಲಿ ಮೊದಲ ನೆಲೆಯನ್ನು ಸ್ಥಾಪಿಸಿದರು. ಬಳಿಕ ಅವರು ಪರವೂರು, ಮಾಳ, ಪುಲ್ಲೂರು ಮೊದಲಾದ ಸ್ಥಳಗಳಿಗೆ ವ್ಯಾಪಿಸಿದರು. ಯುರೋಪಿನಲ್ಲಿ ಕ್ರೈಸ್ತ ಮತದ ಪ್ರಾಬಲ್ಯದಿಂದಾಗಿ ಯೆಹೂದ್ಯರ ದಮನ ಶಕ್ತಿ ಹೆಚ್ಚಿತು. ಅದರ ಪರಿಣಾಮವಾಗಿ ಅನೇಕ ಮಂದಿ ಯೆಹೂದ್ಯರು ಮತ್ತೆ ಕೇರಳಕ್ಕೆ ವಲಸೆ ಬಂದರು. ಕ್ರಿಶ್ಚಿಯನರಂತೆ ಯೆಹೂದ್ಯರು ಸಹ ವ್ಯಾಪಾರದಲ್ಲಿಯೇ ಗಮನ ಕೇಂದ್ರೀಕರಿಸಿದರು. ಅವರಿಗೆ ಸ್ಥಳೀಯ ರಾಜರುಗಳ ರಕ್ಷಣೆ, ಸಹಾಯ ಬೇಕಾದಂತೆ ಸಿಗುತ್ತಿತ್ತು. ಕ್ರಿ.ಶ. ೧೦೦೦ನೆಯ ವರ್ಷದಲ್ಲಿ ಭಾಸ್ಕರ ರವಿ ಬರೆಸಿದ ತಾಮ್ರ ಶಾಸನ ವೊಂದರಲ್ಲಿ ಜೋಸೆಫ್ ರಬ್ಬಾನ್ ಎಂಬ ಯೆಹೂದಿ ಗಣ್ಯನಿಗೆ ಒದಗಿಸಿಕೊಟ್ಟ ಸೌಕರ್ಯಗಳ ವಿವರಗಳಿವೆ. ಕೇರಳದ ಸ್ಥಳೀಯ ರಾಜರುಗಳು ಪರಮತ ಸಹಿಷ್ಣುತೆಗೆ ಈ ತಾಮ್ರ ಶಾಸನ ಇನ್ನೊಂದು ನಿದರ್ಶನ. ಪೋರ್ಚುಗೀಸರ ಆಗಮನದವರೆಗೆ ಕೇರಳದಲ್ಲಿ ಯೆಹೂದ್ಯರು ಪ್ರಬಲರಾಗಿದ್ದರು. ಪೋರ್ಚುಗೀಸರು ಬಂದು ಯೆಹೂದ್ಯರ ದಮನದಲ್ಲಿ ತೊಡಗಿದರು. ೧೫೬೫ರಲ್ಲಿ ಯೆಹೂದ್ಯರು ಕೊಡುಂಗಲ್ಲೂರಿನಿಂದ ಕೊಚ್ಚಿಗೆ ತಮ್ಮ ನೆಲೆಯನ್ನು ಸ್ಥಳಾಂತರಿಸಿದರು. ೧೫೬೭ರಲ್ಲಿ ಅವರು ಕೊಚ್ಚಿಯಲ್ಲಿ ಜೂಡ ಚರ್ಚ್ ಸ್ಥಾಪಿಸಿದರು. ಮಧ್ಯ ಕೇರಳದಲ್ಲಿ ನೆಲೆಸಿದ್ದ ಯೆಹೂದ್ಯರು ಕೇರಳದ ಸಾಮಾಜಿಕ ಜೀವನದಲ್ಲಿ ಗಮನಾರ್ಹವಾದ ಸ್ಥಾನವನ್ನು ಪಡೆದಿದ್ದರು. ೧೯೪೧ ಮೇ ತಿಂಗಳಲ್ಲಿ ಯೆಹೂದ್ಯರು ಅವರ ಸ್ವದೇಶವಾದ ಇಸ್ರೇಲನ್ನು ಸ್ಥಾಪಿಸಿದ್ದರಿಂದ ಕೇರಳದಲ್ಲಿದ್ದ ಅರ್ಧದಷ್ಟು ಯೆಹೂದ್ಯರು ಅಲ್ಲಿಗೆ ವಲಸೆ ಹೋದರು. ಈಗ ಕೇರಳದಲ್ಲಿ ಕೇವಲ ಬೆರಳೆಣಿಕೆಯ ಕುಟುಂಬಗಳು ಮಾತ್ರ ಇವೆ.
ಇಸ್ಲಾಂ
ಕ್ರೈಸ್ತ ಯೆಹೂದ್ಯ ಮತಗಳಂತೆ ಇಸ್ಲಾಂ ಕೂಡಾ ಆರಂಭ ಕಾಲದಲ್ಲಿಯೇ ಕೇರಳಕ್ಕೆ ಬಂತು. ಅರಬರು ಮತ್ತು ಕೇರಳೀಯರ ನಡುವಿನ ವ್ಯಾಪಾರ ಸಂಬಂಧವೇ ಇದಕ್ಕೆ ಮುಖ್ಯ ಕಾರಣ. ಅರಬ್ ವ್ಯಾಪಾರಿಗಳು ಕ್ರಿ.ಶ. ಎಂಟನೆಯ ಶತಮಾನದಲ್ಲಿ ಮುಸಿರಿಸ್‌ಗೆ ಇಸ್ಲಾಂನ್ನು ಮೊದಲ ಬಾರಿಗೆ ತಂದರು. ಮುಸಿರಿಸ್‌ನಲ್ಲಿಯೇ ಮೊದಲ ಮಸೀದಿಯು ಸ್ಥಾಪಿತವಾಯಿತು. ನಾಡ ದೊರೆಗಳ ಆಶ್ರಯದಲ್ಲಿಯೇ ಇಸ್ಲಾಂ ಬೆಳೆಯಿತು. ಚೇರರ ಕೊನೆಯ ರಾಜನಾದ ಚೇರಮಾನ್ ಪೆರುಮಾಳ್ ಇಸ್ಲಾಂ ಧರ್ಮವನ್ನು ಸೇರಿದ್ದಲ್ಲದೆ ಮಕ್ಕವನ್ನು ಸಂದರ್ಶಿಸಿದ ನೆಂಬುದು ಕತೆ. ಇದಕ್ಕೆ ಚರಿತ್ರೆಯಲ್ಲಿ ಖಚಿತ ದಾಖಲೆಗಳು ಇಲ್ಲದೆ ಹೋದರೂ, ಕೇರಳದಲ್ಲಿ ಇಸ್ಲಾಂ ಮತ ಪ್ರಾಬಲ್ಯ ಪಡೆದಿತ್ತು ಎಂಬುದನ್ನು ಇದರಿಂದ ತಿಳಿಯಬಹುದು. ಇಸ್ಲಾಂನ ಬೆಳವಣಿಗೆಯೂ ಕ್ಷಿಪ್ರ ಗತಿಯಲ್ಲಿ ಆಗಿದೆ. ಹಿಂದೂಗಳನ್ನು ಬಿಟ್ಟರೆ ಮುಸಲ್ಮಾನರೇ ಕೇರಳದ ಪ್ರಮುಖ ಜನಶಕ್ತಿ.
ಸಾಮೂದಿರಿಗಳು ಮುಸಲ್ಮಾನರಿಗೆ ಮಾಡಿದ ಸಹಾಯದಿಂದ ಉತ್ತರ ಕೇರಳದಲ್ಲಿ ಮುಸಲ್ಮಾನರು ಪ್ರಬಲರಾದರು. ಕೋಝಿಕೋಡಿನ ಕುಟ್ಟಿಚ್ಚರ ಮುಚ್ಚುಂದಿ ಮಸೀದಿಯ ಶಿಲಾಶಾಸನ (ಹದಿಮೂರನೆಯ ಶತಮಾನ)ದಲ್ಲಿ ಮಸೀದಿ ಕಟ್ಟುವುದಕ್ಕಾಗಿ ಸಾಮೂದಿರಿಯು ಭೂಮಿ ದಾನ ನೀಡಿದ ಬಗೆಗೆ ‘ವಟ್ಟೆೞುತ್ತು’ ಲಿಪಿಯಲ್ಲಿ ದ್ವಿಭಾಷೆಯಲ್ಲಿ ಬರೆಯಲಾಗಿದೆ. ಕುಞಾಲಿ ಮರಕ್ಕಾರನು ಸಾಮೂದಿರಿಯ ನೌಕಾ ಪಡೆಯ ಕ್ಯಾಪ್ಟನ್ ಆಗಿದ್ದ. ಪೋರ್ಚ್‌ಗೀಸರ ಅಧಿಪತ್ಯದ ವಿರುದ್ಧ ಹೋರಾಡಿ ಚರಿತ್ರೆಯಲ್ಲಿ ಶಾಶ್ವತವಾದ ಸ್ಥಾನವನ್ನು ಉಳಿಸಿಕೊಂಡವನು ಈತ. ಸಾಮೂದಿರಿಗೆ ಮುಸಲ್ಮಾನರ ನೆರವು ಅಪೇಕ್ಷಣೀಯವಾಗಿತ್ತು ಎಂಬುದು ಇನ್ನೊಂದು ಘಟನೆಯಿಂದ ತಿಳಿಯುತ್ತದೆ. ಸಾಮೂದಿರಿಗಳ ನೌಕಾ ಪಡೆಯ ಅಗತ್ಯಕ್ಕೆ ಬೇಕಾದಷ್ಟು ಮುಸಲ್ಮಾನರು ಇರಬೇಕೆಂದು ಬಗೆದು ಸ್ಥಳೀಯ ಹಿಂದೂಗಳಾದ ಮುಕ್ಕವ (ಮೀನುಗಾರರು) ಜನಾಂಗದ ಮನೆಯೊಂದರಿಂದ ಕನಿಷ್ಠ ಒಬ್ಬನಾದರೂ ಇಸ್ಲಾಂ ಧರ್ಮಕ್ಕೆ ಮತಾಂತರ ಗೊಳ್ಳಬೇಕು ಎಂಬ ಶಾಸನವನ್ನು ಹೊರಡಿಸಿದ್ದ (ಶ್ರೀಧರ ಮೆಮೋನ್, ೧೯೯೬: ೨೬). ಸಾಮೂದಿರಿಯ ಪರಮತ ಸಹಿಷ್ಣುತೆಯ ಒಂದು ದೃಷ್ಟಾಂತವಿದು. ಕೋಝಿಕೋಡ್, ಮಲಪ್ಪುರ ಜಿಲ್ಲೆಗಳಲ್ಲಿ ಮುಸಲ್ಮಾನರ ಸಂಖ್ಯೆ ಹೆಚ್ಚಲು ಇದೂ ಒಂದು ಕಾರಣ.
ಮತೀಯ ಸಹಿಷ್ಣುತೆ
ಕೇರಳದ ಮತಗಳ ಕುರಿತಾದ ಈ ಎಲ್ಲಾ ವಿಷಯಗಳು ಒಂದು ಮುಖ್ಯ ವಸ್ತು ಸ್ಥಿತಿಯನ್ನು ಹೊರಗೆಡಹುತ್ತವೆ. ಕೇರಳದ ಮತೀಯ ವಾತಾವರಣ ಎಲ್ಲಾ ಕಾಲದಲ್ಲಿಯೂ ಸಹಿಷ್ಣುತೆ ಹಾಗೂ ಸಮನ್ವಯದಿಂದ ಕೂಡಿತ್ತು. ಹಿಂದೂ ಮತದ ಒಳಗಡೆಯೆ ಅನೇಕ ವಿಭಾಗಗಳಿದ್ದು, ಹಿಂದೂಯೇತರ ಅನೇಕ ಮತಗಳು ಬಂದು ನೆಲೆಸಿಯೂ ಅಲ್ಲಿನ ಸಮಾಜದಲ್ಲಿ ಮತೀಯ ಕಾರಣಗಳಿಗಾಗಿ ಸ್ಪರ್ಧೆಯೋ, ಸಂಘರ್ಷವೋ ನಡೆದ ಉದಾಹರಣೆಗಳಿಲ್ಲ. ಶೈವ, ವೈಷ್ಣವ ಪಂಥಗಳು ಪರಸ್ಪರ ಸೌಹಾರ್ದ ಭಾವನೆಯಿಂದ ಬದುಕಿದ್ದವು. ಬೌದ್ಧ ಮತ, ಜೈನಮತ, ಕ್ರೈಸ್ತ ಮತ ಇವುಗಳೊಡನೆ ಹಿಂದೂ ಮತ ಎಲ್ಲಾ ಕಾಲದಲ್ಲಿಯೂ ಸೌಹಾರ್ದಯುತವಾದ ಸಂಬಂಧವನ್ನೇ ಹೊಂದಿತ್ತು. ಸಮಾಜದಲ್ಲಿ ಹಿಂದೂ ಮತಕ್ಕೆ ಇದ್ದ ಉನ್ನತವಾದ ಸ್ಥಾನ ದಿಂದಾಗಿ ಉಳಿದ ಮತಗಳ ಬಗೆಗೆ ಅದು ತುಚ್ಛ ಭಾವನೆಯಿಂದ ನೋಡಲಿಲ್ಲ. ಕೇರಳದಲ್ಲಿ ಬೌದ್ಧರು, ಜೈನರು, ಕ್ರಿಶ್ಚಿಯನ್‌ರು, ಯೆಹೂದ್ಯರು, ಮುಸಲ್ಮಾನರು ಇವರೆಲ್ಲರ ಆರಾಧನಾ ಕೇಂದ್ರಗಳಿಗೆ ‘ಪಳ್ಳಿ’ ಎಂದೇ ಹೆಸರು. ಇಲ್ಲಿ ಎಂದೂ ಮತದ ಹೆಸರಲ್ಲಿ ಘರ್ಷಣೆ ನಡೆದಿರುವುದಿಲ್ಲ. ಕ್ರಿ.ಶ. ಹನ್ನೊಂದನೆಯ ಶತಮಾನದಲ್ಲಿ ರಚಿತವಾದ ‘ಮೂಷಕ ವಂಶ’ ಎಂಬ ಕಾವ್ಯದಲ್ಲಿ ರಾಜರ್ಷಿಗಳ ಆಶ್ರಮಗಳಲ್ಲಿ ಪ್ರಾಣಿಗಳು ಪರಸ್ಪರ ವೈರವನ್ನು ತೊರೆದು ಹೇಗೆ ಅನ್ಯೋನ್ಯವಾಗಿ ಜೀವಿಸುತ್ತಿದ್ದವೋ ಹಾಗೆಯೇ ಉತ್ತರ ಕೇರಳದಲ್ಲಿ ಮೂಷಿಕ ವಂಶದವರ ಆಳ್ವಿಕೆಯ ಕಾಲದಲ್ಲಿಯೂ ವಿಭಿನ್ನ ಮತಗಳ ಜನರು ಅನ್ಯೋನ್ಯ ಸ್ನೇಹದಿಂದ ಬಾಳುತ್ತಿದ್ದರು ಎಂದು ವಿವರಿಸಲಾಗಿದೆ. ಮತೀಯವಾದ ಈ ಸೌಹಾರ್ದಯುತ ಒಳ ಗೊಳ್ಳುವಿಕೆಯು ಜೀವನದ ಇತರ ಕ್ಷೇತ್ರಗಳಾದ ಆಚಾರಗಳು, ಸಾಮಾಜಿಕ ಸಂಸ್ಥೆಗಳು, ಜಾತ್ರೆಗಳು, ಭಾಷೆ, ಸಾಹಿತ್ಯ, ಕಲೆ, ಸಂಗೀತ, ಚಿತ್ರ, ವಾಸ್ತುಶಿಲ್ಪ ಹೀಗೆ ಎಲ್ಲೆಡೆಯೂ ಇದೆ ಎಂಬುದು ವಾಸ್ತವ.
ಸಮಾಜ ಮತ್ತು ಆರ್ಥಿಕ ಸಂಬಂಧ
ಒಂದು ಜನ ಸಮೂಹದ ಸಂಸ್ಕೃತಿಯನ್ನು ಕುರಿತು ಅಧ್ಯಯನ ಮಾಡುವ ಸಂದರ್ಭದಲ್ಲಿ ಅವರ ಸಾಮಾಜಿಕ ಹಾಗೂ ಆರ್ಥಿಕ ನೆಲೆಗಳನ್ನು ಅರಿತುಕೊಳ್ಳುವುದು ಮುಖ್ಯವಾಗುತ್ತದೆ. ಕೇರಳದ ಭೌಗೋಳಿಕ ವೈಶಿಷ್ಟ್ಯಗಳು ಹಾಗೂ ವಿದೇಶಿ ಆಕ್ರಮಣಗಳಿಗೆ ತುತ್ತಾದ ರಾಜಕೀಯ ಸ್ಥಿತಿಗತಿಗಳ ಹಿನ್ನೆಲೆಯಲ್ಲಿ ಕೇರಳೀಯರಿಗೆ ಅವರದ್ದೇ ಆದ ಒಂದು ಜೀವನ ವಿಧಾನದಲ್ಲಿ ಅನನ್ಯತೆಯನ್ನು ಉಳಿಸಿಕೊಳ್ಳಲು ಸಾಧ್ಯವಾಗಿದೆ. ಅವಿಭಕ್ತ ಕುಟುಂಬ ವ್ಯವಸ್ಥೆ, ಬಹುಪತ್ನಿತ್ವ, ಮರುಮಕ್ಕತ್ತಾಯ ಮೊದಲಾದ ಸಂಪ್ರದಾಯಗಳು ಇಲ್ಲಿ ರೂಪು ಪಡೆದವು. ಜಾತಿ ವ್ಯವಸ್ಥೆಯು ಆರ್ಯರ ಆಗಮನದ ತರುವಾಯ ಇಲ್ಲಿ ರೂಪುಗೊಂಡಿತು. ಜಮ್ಮಿ ಸಂಪ್ರದಾಯ (ಜಮಿನ್ದಾರಿ ಪದ್ಧತಿ) ಇಲ್ಲಿ ನೆಲೆಗೊಂಡಿರುವುದು ನಾಡದೊರೆಗಳ ಆಡಳಿತ ವ್ಯವಸ್ಥೆಯ ಪರಿಣಾಮವೇ ಆಗಿದೆ. ಈ ಸಾಮಾಜಿಕ ಹಾಗೂ ಆರ್ಥಿಕ ವ್ಯವಸ್ಥೆಗಳನ್ನು ಹುಟ್ಟು ಹಾಕಿದ ಹಾಗೂ ಅವುಗಳ ಪ್ರಭಾವಗಳು ಆಧುನಿಕ ಕಾಲದವರೆಗೂ ಕ್ರಮೇಣ ಶಿಥಿಲಗೊಂಡುದು ಇಲ್ಲಿ ಗಮನಾರ್ಹವಾಗಿದೆ.
ಚಾರಿತ್ರಿಕ ಹಿನ್ನೆಲೆ
ಸಾಮಾಜಿಕ ಹಾಗೂ ಆರ್ಥಿಕ ಸ್ಥಾನಮಾನಗಳು ಹಾಗೂ ವ್ಯವಸ್ಥೆಗಳನ್ನು ಕುರಿತು ವಿವರಿಸುವಾಗ ಆವುಗಳ ಚಾರಿತ್ರಿಕ ಹಿನ್ನೆಲೆಗಳನ್ನು ಗಮನಿಸುವುದು ಅಗತ್ಯ. ಕ್ರಿ.ಶ. ಆರಂಭಕ್ಕೂ ಮೊದಲು ಸಂಘಂ ಕಾಲದಲ್ಲಿ ಕೇರಳದ ಜಾತಿ-ಉಪಜಾತಿಗಳನ್ನು ತಳಹದಿಯಾಗಿರಿಸಿ ಸಾಮಾಜಿಕ ಶ್ರೇಣೀಕರಣ ವ್ಯವಸ್ಥೆ ಇದ್ದಿರಲಿಲ್ಲ. ನಂತರ ಜಾರಿಗೆ ಬಂದ ಜಮೀನ್ದಾರ ಗೇಣಿದಾರ ಸಂಬಂಧವೂ ಆ ಕಾಲದಲ್ಲಿ ಇರಲಿಲ್ಲ. ಕ್ರಿ.ಶ. ೮ನೆಯ ಶತಮಾನದ ವೇಳೆಗೆ ಆರ್ಯೀಕರಣದ ತರುವಾಯ ಸಮಾಜದಲ್ಲಿ ಬ್ರಾಹ್ಮಣ ಜಾತಿಯ ಅಧಿಪತ್ಯ ತಲೆದೋರಿತು. ಇದು ಚಾತುರ್ವರ್ಣ್ಯ ವ್ಯವಸ್ಥೆಗೆ ದಾರಿ ಮಾಡಿಕೊಟ್ಟಿತು. ೧೧ನೆಯ ಶತಮಾನದ ಚೇರ ಚೋಳ ಯುದ್ಧದ ಪ್ರಭಾವದಿಂದ ಜಾತಿ ವ್ಯವಸ್ಥೆ ಇನ್ನಷ್ಟು ಪ್ರಬಲವಾಯಿತು. ಸಮಾಜದ ಅತ್ಯಂತ ಪ್ರಬಲ ವರ್ಗವಾಗಿ ನಂಬೂದಿರಿ ಬ್ರಾಹ್ಮಣರು ರೂಪುಗೊಂಡರು. ಸಾಮಾಜಿಕ, ರಾಜಕೀಯ ಹಾಗೂ ಧಾರ್ಮಿಕ ವಿಚಾರಗಳಲ್ಲೆಲ್ಲ ನಂಬೂದಿರಿ ವರ್ಗವೇ ನಿರ್ಣಾಯಕ ಶಕ್ತಿಯಾಯಿತು. ಅವರಲ್ಲಿ ಹಲವರು ಯುದ್ಧವಿದ್ಯೆಯನ್ನು ಅರಿತಿದ್ದರು. ಕಳರಿ ಸಂಪ್ರದಾಯ, ಜಮೀನ್ದಾರಿ ಪದ್ಧತಿ, ಮರುಮಕ್ಕತ್ತಾಯ ವ್ಯವಸ್ಥೆ, ಬಹುಪತ್ನಿತ್ವ ಮೊದಲಾದುವು ಪ್ರಬಲ ವಾದುವು.
ಉತ್ತರದ ಕಡೆಯಿಂದ ವೈದಿಕ ಬ್ರಾಹ್ಮಣರು ಮೆಲ್ಲ ಮೆಲ್ಲನೆ ಪ್ರವೇಶಿಸಿ ೮, ೯ನೆಯ ಶತಮಾನದ ವೇಳೆಗೆ ದೊಡ್ಡ ಪ್ರವಾಹದ ರೂಪದಲ್ಲಿ ಕೇರಳಕ್ಕೆ ಬಂದರು. ಕೇರಳದ ಸಮಾಜದಲ್ಲಿ ಅದುವರೆಗೆ ಕಸುಬನ್ನು ಆಧರಿಸಿದ ರೈತರು, ಕುರುಬರು, ಬೆಸ್ತರು ಇತ್ಯಾದಿ ಜನ ಸಮುದಾಯಗಳಿದ್ದರು. ವೈದಿಕ ಬ್ರಾಹ್ಮಣರು, ಚಾತುರ್ವರ್ಣ್ಯವನ್ನೇ ಪ್ರಬಲವಾಗಿ ನಂಬಿದ್ದರು. ಹೀಗೆ ಬಂದ ವೈದಿಕ ಬ್ರಾಹ್ಮಣರು ಕೇರಳದ ಸಮಾಜದಲ್ಲಿ ಅಲ್ಪಸಂಖ್ಯಾತರೇ ಆಗಿದ್ದರೂ ಅವರು ಪೌರೋಹಿತ್ಯ ಮೊದಲಾದ ಕೈಂಕರ್ಯವನ್ನು ಕೈವಶ ಮಾಡಿಕೊಂಡಿದ್ದ ರಿಂದ ಸಾಮಾಜಿಕವಾಗಿ ಹೊಸ ರೂಪವನ್ನು ಕೊಡುವುದು ಸಾಧ್ಯವಾಯಿತು. ಅವರು ತಮ್ಮ ಸ್ವಂತ ಪ್ರಯತ್ನದಿಂದ ಸಮಾಜದ ಉನ್ನತ ಸ್ತರವನ್ನೇರಿದರು. ಆಳುವ ಅರಸರು ಮತ್ತು ಸೇನಾಪತಿಗಳು ಉತ್ಸವಗಳನ್ನು ಆಚರಿಸುವಂತೆ ಪ್ರಚೋದಿಸಿದರು. ಪರಿಣಾಮವಾಗಿ ಅನೇಕರು ಕ್ಷತ್ರಿಯರಾಗಿ ಬದಲಾದರು.
ಚೇರ ಚಕ್ರಾಧಿಪತ್ಯದ ರಾಜಧಾನಿಯಾದ ಮಹೋದಯಪುರವು ೧೮೧೯ ರಲ್ಲಿ ಅವನತಿ ಹೊಂದಿತು. ಹತ್ತನೇ ಶತಮಾನದಲ್ಲಿ ಚೇರರಿಗೂ ಚೋಳರಿಗೂ ಸುಮಾರು ನೂರು ವರ್ಷಗಳ ಕಾಲವೇ ಯುದ್ಧ ನಡೆದಿತ್ತು. ಚೋಳರ ಆಕ್ರಮಣದಿಂದ ತತ್ತರಿಸಿದ ಚೇರರು ತಮ್ಮ ಸೈನ್ಯಗಳನ್ನು ಮತ್ತೆ ಸಜ್ಜುಗೊಳಿಸಲು ನಿರಂತರ ಶ್ರಮಿಸಿದರು. ಬಲಿದಾನಿಗಳೆಂದೇ ಹೆಸರಾದ ಯುದ್ಧವೀರ ಚಾವೇರರು೧ ಈ ಕಾಲದಲ್ಲಿ ಪ್ರಬಲವಾಗಿ ಮುಂಚೂಣಿಗೆ ಬಂದರು. ಈ ಸಂದರ್ಭದಲ್ಲಿಯೇ ‘ನಾಯರ್’ ಎಂಬ ಪದವು ಮೊದಲಿಗೆ ಗೋಚರಿಸಿತು. ಅದುವರೆಗೂ ಅದೊಂದು ಜಾತಿಸೂಚಕ ಪದವಾಗಿರಲಿಲ್ಲ. ಯುದ್ಧ ಶೌರ್ಯವನ್ನು ಅವರ ಸ್ಥಾನವನ್ನು ಸೂಚಿಸುವ ಪದ ‘ನಾಯರ್’. ಅವರು ಸೈನ್ಯಕ್ಕೆ ಸೇರಿ ಸೇವೆ ಸಲ್ಲಿಸಿದ್ದರಿಂದಾಗಿ ಈ ಪದ ಜಾತಿಸೂಚಕವಾಗಿ ರೂಢಿಗೆ ಬಂತು. ಸಾಮ್ರಾಜ್ಯದ ರಕ್ಷಣೆಗಾಗಿ ಪ್ರಾಣದ ಹಂಗು ತೊರೆದು ಹೋರಾಡಬಲ್ಲ ಸಾಹಸಿಗಳಾದ ನಾಯರರು ಅರಮನೆಗಳಿಗೆ ಸಮೀಪವರ್ತಿಗಳಾದರು.
ಪರಿಣಾಮವಾಗಿ ನಾಯರರು ಸಮಾಜದಲ್ಲಿ ಉನ್ನತ ಸ್ಥಾನವನ್ನು ಪಡೆದರು. ಬ್ರಾಹ್ಮಣ ಮತ್ತು ಕ್ಷತ್ರಿಯ ಯುವಕರು ನಾಯರ್ ಹುಡುಗಿಯರನ್ನು ಮದುವೆಯಾಗುವುದಕ್ಕೆ ಅವಕಾಶವುಂಟಾಯಿತು.
ಚೇರ ರಾಜರ ವಂಶಾವಳಿಯು ಹಿಂದಿನಿಂದಲೇ ಪಿತೃ ಪ್ರಧಾನ್ಯವುಳ್ಳದ್ದಾಗಿತ್ತೆಂದು ತಿಳಿದು ಬರುತ್ತದೆ. ಬಹುಶಃ ಮಾತೃ ಪ್ರಧಾನ ವಂಶಗಳು ಮೊತ್ತ ಮೊದಲು ಜನ್ಮ ತಳೆದುದು ಚೇರರಿಗೂ ಚೋಳರಿಗೂ ನಡೆದ ಈ ಸಂಘರ್ಷದ ಕಾಲದಲ್ಲಾಗಿರಬೇಕು ಎಂಬುದು ವಿದ್ವಾಂಸರ ಅಭಿಪ್ರಾಯ. ವಲಸೆ ಬರುವ ಗುಂಪಿನಲ್ಲಿ ಹೆಂಗಸರ ಸಂಖ್ಯೆಗಿಂತ ಗಂಡಸರ ಸಂಖ್ಯೆ ಅಧಿಕವಾಗಿರುವಂತೆ ಕೇರಳಕ್ಕೆ ಬಂದ ವೈದಿಕ ಬ್ರಾಹ್ಮಣರ ವಿಚಾರದಲ್ಲಿಯೂ ಹೀಗೆಯೇ ಆಯಿತು. ನಂಬೂದಿರಿ ಬ್ರಾಹ್ಮಣರ ವಿಚಾರದಲ್ಲಿಯೂ ಹೀಗೆಯೇ ಆಗಿತ್ತು. ಹಾಗಾಗಿ ನಂಬೂದಿರಿ ಬ್ರಾಹ್ಮಣರ ಹಿರಿಯ ಮಗ ಸ್ವಜಾತಿಯ ಕನ್ಯೆಯನ್ನು ಮದುವೆಯಾಗುವ ಸಂಪ್ರದಾಯವಿತ್ತು. ಉಳಿದ ಮಕ್ಕಳು ನಾಯರ್ ಕನ್ಯೆಯರನ್ನು ಅಥವಾ ಕ್ಷತ್ರಿಯ ಕನ್ಯೆಯನ್ನು ಮದುವೆಯಾಗುವ ಅವಕಾಶವನ್ನು ಕಲ್ಪಿಸಲಾಗಿತ್ತು. ಹೆಣ್ಣು ಮಕ್ಕಳಿಗೆ ಕುಟುಂಬದ ಆಸ್ತಿಯಲ್ಲಿ ಹಕ್ಕು ಲಭಿಸುತ್ತಿರಲಿಲ್ಲವಾದ್ದರಿಂದ ಆರ್ಥಿಕ ನೆಲೆಗಟ್ಟನ್ನು ಭದ್ರಗೊಳಿಸಲು ಮಾತೃ ಪ್ರಧಾನ ಹಕ್ಕನ್ನಾಗಿ ಪರಿವರ್ತಿಸಿ ವಿಧಿಸಿರಬೇಕು. ಚೋಳರೊಡನೆ ನಡೆದ ಯುದ್ಧದಲ್ಲಿ ಅಧಿಕ ಸಂಖ್ಯೆ ಯಲ್ಲಿ ನಾಯರ್ ಯೋಧರು ಮರಣವನ್ನಪ್ಪಿದರು. ಹಾಗಾಗಿ ಬ್ರಾಹ್ಮಣರನ್ನು ಮದುವೆ ಯಾಗಿದ್ದ ಅಧಿಕ ಸಂಖ್ಯೆಯ ಸ್ತ್ರೀಯರಿಗೆ ಮಾತೃ ಯಜಮಾನ್ಯವುಳ್ಳ ಸಮಾಜ ವ್ಯವಸ್ಥೆಯನ್ನು ವ್ಯಾಪಕಗೊಳಿಸಲು ಅನುಕೂಲವೇ ಆಯಿತು.
ಪೌರೋಹಿತ್ಯದ ಅಧಿಕಾರವನ್ನು ಪಡೆದುಕೊಂಡಿದ್ದು, ಅರಮನೆಗಳವರೊಡನೆ ಸಂಬಂಧ ಬೆಳೆಸುವುದರ ಮೂಲಕ ಪರೋಕ್ಷವಾಗಿ ರಾಜ್ಯಾಡಳಿತದ ಸೂತ್ರವನ್ನು ವಹಿಸಿಕೊಂಡರು. ಸ್ತ್ರೀಯರ ಮೂಲಕ ಭೂಮಿಯ ಯಜಮಾನ್ಯವನ್ನು ಪಡೆದು ಆರ್ಥಿಕ ಮಟ್ಟವನ್ನು ಅತ್ಯುನ್ನತಿಗೆ ಏರಿಸಿಕೊಂಡರು. ಇವೆಲ್ಲವುಗಳ ಪರಿಣಾಮವಾಗಿ ನಂಬೂದಿರಿ ಬ್ರಾಹ್ಮಣರು ಕೇರಳದ ಸಾಮಾಜಿಕ ಜೀವನದಲ್ಲಿ ಉನ್ನತ ಸ್ತರವನ್ನೇರಿದರು. ನಾಯರರು ನಾಡಿನ ಸಂರಕ್ಷಣೆಯ ಜವಾಬ್ದಾರಿಯನ್ನು ವಹಿಸಿಕೊಂಡು ದೇಶ ಸಂರಕ್ಷಕರಾಗಿ ಸಾಮಾಜಿಕವಾಗಿ ಅತ್ಯುನ್ನತಿಗೇರಿದರು. ಕ್ರಿ.ಶ. ೧೧೦೦-೧೫೦೦ರ ಕಾಲಘಟ್ಟದಲ್ಲಿ ಕೇರಳದಲ್ಲಿ ಜಮೀನ್ದಾರರ ಹಾಗೂ ಗೇಣಿದಾರರ ವ್ಯವಸ್ಥೆ ಪ್ರಾಬಲ್ಯ ಪಡೆದು ಅದರ ದುಷ್ಪರಿಣಾಮಗಳೂ ಗೋಚರಿಸತೊಡಗಿದವು. ಸುಖಲೋಲುಪರಾದ ನಂಬೂದಿರಿ ಜನ ವರ್ಗದವರು ದೇವದಾಸಿ ಸಂಪ್ರದಾಯಕ್ಕೆ ನೀಡಿದ ಪ್ರಾಶಸ್ತ್ಯದಿಂದಾಗಿ ಸಮಾಜದ ಅಧಃಪತನಕ್ಕೂ ನಾಂದಿ ಹಾಡಿದ ಕಾಲಘಟ್ಟವಿದು. ಪ್ರಗತಿ ವಿರೋಧವಾದ ಅನೇಕ ಸಾಮಾಜಿಕ ಸಂಪ್ರದಾಯಗಳು, ಆಚರಣೆಗಳು ಚಾಲನೆಗೊಂಡ ಕಾಲಘಟ್ಟವೆಂದು ಇದನ್ನು ಗುರುತಿಸಲಾಗುತ್ತದೆ. ಈ ತೆರನ ಸಾಮಾಜಿಕ ದುರಾಚಾರಗಳು ೧೬-೧೭ನೆಯ ಶತಮಾನದ ಡಚ್-ಪೋರ್ಚ್‌ಗೀಸ್ ಬರಹಗಾರರನ್ನು ಆಕರ್ಷಿಸಿದುವು. ಪಾಶ್ಚಾತ್ಯ ಪ್ರಭಾವ ಹೆಚ್ಚಿದಂತೆಲ್ಲ ಪರಿವರ್ತನೆಯ ಗಾಳಿ ಎಲ್ಲೆಡೆ ಬೀಸತೊಡಗಿತು. ಇಂಗ್ಲಿಷ್ ಶಿಕ್ಷಣದ ಕಾರಣದಿಂದ ಸಾಮಾಜಿಕವಾಗಿ ಹೊಸ ಚಾಲನೆಗೆ ವೇಗ ಹೆಚ್ಚಿತು. ಇಪ್ಪತ್ತನೆಯ ಶತಮಾನದಲ್ಲಿ ವ್ಯಕ್ತಿ ಸ್ವಾತಂತ್ರ್ಯ, ಆರ್ಥಿಕ ಸಮಾನತೆ, ಸಾಮಾಜಿಕ ಸ್ವಾತಂತ್ರ್ಯ ಇತ್ಯಾದಿಗಳಿಗೆ ಪ್ರಾಮುಖ್ಯ ನೀಡಿ ಹುಟ್ಟಿಕೊಂಡ ಅನೇಕ ಚಳುವಳಿಗಳು ಮೇಲೆ ಹೇಳಿದ ಸಾಮಾಜಿಕ ಸಂಪ್ರದಾಯಗಳಿಗೆ ದೊಡ್ಡ ಪ್ರಹಾರವನ್ನು ನೀಡಿದವು. ಕೇರಳದಲ್ಲಿ ಒಂದು ಹೊಸ ಸಾಮಾಜಿಕ ಹಾಗೂ ಆರ್ಥಿಕ ವ್ಯವಸ್ಥೆಯನ್ನು ಹುಟ್ಟಿಹಾಕಲು ಇದು ದಾರಿ ಮಾಡಿಕೊಟ್ಟಿತು. ಈ ಹಿನ್ನೆಲೆಯಲ್ಲಿ ಆ ಹಳೆಯ ಸಾಮಾಜಿಕ ಹಾಗೂ ಆರ್ಥಿಕ ವ್ಯವಸ್ಥೆಗಳ ಉಗಮ ಮತ್ತು ವಿಕಾಸಗಳನ್ನು ತಿಳಿಯಬೇಕಾಗಿದೆ.
ಮರುಮಕ್ಕತ್ತಾಯ ಸಂಪ್ರದಾಯ
ಕೇರಳದ ವಿಶಿಷ್ಟವಾದ ಒಂದು ದಾಯಕ್ರಮ ಮರುಮಕ್ಕತ್ತಾಯ ಸಂಪ್ರದಾಯ. ಈ ದಾಯಕ್ರಮ ಕೇರಳದಲ್ಲಿ ಪ್ರಾಚೀನ ಕಾಲದಲ್ಲಿ ಇದ್ದಿರಲಿಲ್ಲ ಎಂಬ ಅಭಿಪ್ರಾಯವೂ ಇದೆ. ಕೇರಳದಲ್ಲಿ ಮರುಮಕ್ಕತ್ತಾಯ ವ್ಯವಸ್ಥೆಯ ಅವಿರ್ಭಾವದ ಕುರಿತು ವಿದ್ವಾಂಸರು ಪ್ರಕಟಿಸಿದ ಅಭಿಪ್ರಾಯಗಳನ್ನು ಇಲ್ಲಿ ವಿಸ್ತರಿಸಬಹುದು.
ಮರುಮಕ್ಕತ್ತಾಯ ಸಂಪ್ರದಾಯದ ಅವಿರ್ಭಾವದ ಕುರಿತು ಪರಂಪರಾಗತವಾಗಿ ಉಳಿದುಕೊಂಡು ಬಂದ ವಿಚಾರವು ಬ್ರಾಹ್ಮಣರಿಗೆ ಸಂಬಂಧಿಸಿದ್ದಾಗಿದೆ. ಐತಿಹ್ಯವೊಂದರ ಪ್ರಕಾರ ಕೇರಳವನ್ನು ಸೃಷ್ಟಿಸಿದ ಪರುಶುರಾಮನ ಸಂಕಲ್ಪದಂತೆ ಮರುಮಕ್ಕತ್ತಾಯ ಪದ್ಧತಿ ಚಾಲ್ತಿಗೆ ಬಂದಿದೆ. ಶೂದ್ರ ಸ್ತ್ರೀಯರು ಪಾತಿವ್ರತ್ಯವನ್ನು ಹಾಗೂ ಎದೆ ಮರೆಸುವ ವಸ್ತ್ರವನ್ನು ತೊರೆಯಬೇಕೆಂದೂ ಬ್ರಾಹ್ಮಣರ ಕಾಮನೆಗಳನ್ನು ತೀರಿಸಿಕೊಡಬೇಕೆಂದೂ ಪರುಶುರಾಮನೇ ಆದೇಶಿಸಿದನಂತೆ. ಇದು ಮರುಮಕ್ಕತ್ತಾಯದ ಹುಟ್ಟಿಗೆ ಸಂಬಂಧಿಸಿದ ವಿಚಾರವೇನೂ ಅಲ್ಲ. ಹಿಂದೂ ಸಮುದಾಯದಲ್ಲಿ ತಮಗಿರುವ ಉನ್ನತ ಸ್ಥಾನವನ್ನು ಗಟ್ಟಿಗೊಳಿಸುವುದಕ್ಕಾಗಿ ಹಾಗೂ ಶೂದ್ರ ಸ್ತ್ರೀಯರಲ್ಲಿ ಹುಟ್ಟಿದ ಮಕ್ಕಳನ್ನು ರಕ್ಷಿಸುವ ಜವಾಬ್ದಾರಿಯನ್ನು ಹೊತ್ತು ಕೊಳ್ಳದೆಯೇ ನಾಯರ್ ಸ್ತ್ರೀಯರೊಡನೆ ದೈಹಿಕ ಸುಖವನ್ನು ಅನುಭವಿಸುವ ಹಕ್ಕು ತಮಗಿದೆ ಎಂಬುದನ್ನು ಪ್ರಚಾರ ಪಡಿಸುವುದಕ್ಕಾಗಿ ಬ್ರಾಹ್ಮಣರೇ ಸೃಷ್ಟಿಸಿದ ಕತೆಯಾಗಿರಬಹುದು ಇದು.
ಕುಟುಂಬದ ಹಿರಿಯ ಮಗ ಮಾತ್ರವೇ ಸ್ವಜಾತಿಯ ಕನ್ಯೆಯನ್ನು ವಿವಾಹವಾಗಬಹುದು ಎಂದು ನಂಬೂದಿರಿ ಪ್ರಚಾರ ಮಾಡಿದ ನಿಯಮ. ಕಿರಿಯ ಮಕ್ಕಳು ಜೀವನಪೂರ್ತಿ ಅವಿವಾಹಿತರಾಗಿಯೇ ಉಳಿಯಬಹುದು ಎಂಬ ನಿಯಮವನ್ನೂ ಹಾಕಿದ್ದರು. ಈ ಕಾರಣದಿಂದಾಗಿ ಅವಿವಾಹಿತರಾದ ನಂಬೂದಿರಿ ಯುವಕರು ತಮ್ಮ ಪರಿಸರದ ನಾಯರ್ ಮನೆಗಳಲ್ಲಿ ಸ್ತ್ರೀಯರ ಬೇಟೆಗೆ ತೊಡಗಿದರು. ಹೀಗೆ ‘ಸಂಬಂಧ’ ಎಂಬ ವ್ಯವಸ್ಥೆ ಜಾರಿಗೆ ಬಂತು. ‘ಸಂಬಂಧ’ ಎಂದರೆ ನಂಬೂದಿರಿ ಯುವಕರು ನಾಯರ್ ಕನ್ಯೆಯರೊಡನೆ ನಡೆಸುವ ಒಂದು ತೆರನ ಕೂಡಿಕೆ ವ್ಯವಸ್ಥೆ. ಒಬ್ಬ ನಂಬೂದಿರಿಯು ಅನೇಕ ನಾಯರ್ ಯುವತಿಯ ರೊಡನೆಯೂ ‘ಸಂಬಂಧ’ ಏರ್ಪಡಿಸಿಕೊಳ್ಳಬಹುದು. ಪಾಶ್ಚಾತ್ಯರಲ್ಲಿ ‘ಇಟ್ಟು ಕೊಳ್ಳುವ’ ಅಥವಾ ಕರ್ನಾಟಕದಲ್ಲಿ ಪ್ರಚಲಿತವಿರುವ ‘ಕೂಡಿಕೆ’ ಪದ್ಧತಿಯನ್ನು ಹೋಲುವ ಸಂಪ್ರದಾಯ ವಿದು. ಇಲ್ಲಿ ನಿಯಮವನ್ನು ರೂಪಿಸುವವರು, ನಿಯಂತ್ರಿಸುವವರು ನಂಬೂದಿರಿ ಬ್ರಾಹ್ಮಣರೇ ಆದ್ದರಿಂದ ಅವರು ತಮ್ಮ ಸುಖಲೋಲುಪತೆಗೆ ಅನುಗುಣವಾಗಿ ನಿಯಮಗಳನ್ನು ರೂಪಿಸಿಕೊಳ್ಳುತ್ತಿದ್ದರು. ಅವರ ಸುಖಾಸಕ್ತಿಗೆ ಅಡ್ಡಿಯಾದ ಸಂಬಂಧಗಳನ್ನು ನಿಷೇಧಿಸುವ ಹಾಗೆಯೇ ನಾಯರ್ ಕನ್ಯೆಯರ ವಿವಾಹಕ್ಕೆ ಅಡ್ಡಿಪಡಿಸುವ ಕೆಲಸಗಳನ್ನು ಮಾಡುತ್ತಿದ್ದರು. ಇವುಗಳನ್ನು ಮಾಡುವಾಗ ಪರಶುರಾಮನ ಆದೇಶದ ಮುದ್ರೆಯಿದೆ ಎಂಬ ಕಟ್ಟುಕತೆಯನ್ನು ಹೇಳಿ ಜನರನ್ನು ತಮಗೆ ಬೇಕಾದಂತೆ ಬಳಸುತ್ತಿದ್ದರು. ನಾಯರ್ ಸಮುದಾಯದ ಹಿರಿಯರೂ ಕೂಡಾ ಪರಶುರಾಮನ ಈ ಪವಿತ್ರ ಹಕ್ಕನ್ನು ಪ್ರಶ್ನಿಸುವ ಧೈರ್ಯ ಮಾಡಲಿಲ್ಲ. ಈ ಎಲ್ಲಾ ಕಾರಣದಿಂದಾಗಿ ‘ಸಂಬಂಧ’ ಏರ್ಪಡಿಸಲು ನಂಬೂದಿರಿಗಳಿಗೆ ಸಾರ್ವಜನಿಕ ಮುದ್ರೆಯೂ ದೊರೆಯಿತು.
ಆಸ್ತಿಗಳ ಯಜಮಾನ್ಯಕ್ಕೆ ಸಂಬಂಧಿಸಿದ ನಿಯಮಗಳಿಗೂ ಮರುಮಕ್ಕತ್ತಾಯ ಸಂಪ್ರದಾಯಕ್ಕೂ ಸಂಬಂಧ ಕಲ್ಪಿಸುವುದಿದೆ. ನಾಯರ್ ತರವಾಡುಗಳ (ಮನೆತನಗಳ) ಆಸ್ತಿ ಪಾಸ್ತಿಗಳು, ವಸ್ತು ಪರಿಕರಗಳು ನಾಶವಾಗದಂತೆ ಸಂರಕ್ಷಿಸಲು ಸೃಷ್ಟಿಸಿದ ವ್ಯವಸ್ಥೆಯೇ ಮರುಮಕ್ಕತ್ತಾಯ ಸಂಪ್ರದಾಯ ಎಂಬ ಇನ್ನೊಂದು ವಾದವೂ ಇದೆ. ನಾಯರ್ ಸ್ವಜಾತಿಯ ರೊಡನೆ ನಡೆದ ವಿವಾಹ ಹಾಗೂ ನಂಬೂದಿರಿಗಳೊಡನೆ ನಡೆದ ಸಂಬಂಧದ ಕಾರಣದಿಂದಾಗಿ ಕುಟುಂಬದ ಆಸ್ತಿಗಳನ್ನು ವಿಭಾಗಿಸುವುದರಿಂದ ಮನೆಗಳು ಶಿಥಿಲವಾಗಬಹುದೆಂದು ಭಯ ಪಟ್ಟುದರಿಂದ ಅದನ್ನು ತಡೆಯಲು ಮರುಮಕ್ಕತ್ತಾಯ ಸಂಪ್ರದಾಯವನ್ನು ಆಚರಣೆಗೆ ತಂದಿರಬಹುದು. ಕುಟುಂಬದ ಆಸ್ತಿಗಳನ್ನು ಪಾಲು ಮಾಡುವಂತಿಲ್ಲ ಎಂಬ ನಿಯಮವನ್ನು ಘೋಷಿಸಿದರು.
ಕೇರಳದಲ್ಲಿ ರೂಢಿಯಲ್ಲಿದ್ದ ಸೈನಿಕ ಪದ್ಧತಿಯ ಪರಿಣಾಮವೇ ಮರುಮಕ್ಕತ್ತಾಯ ಎಂಬ ಇನ್ನೊಂದು ವಾದವೂ ಇದೆ. ನಾಯರ್‌ರು ಮೊದಲೇ ಯುದ್ಧ ವೀರರು. ಯೋಧ ಜೀವನವನ್ನು ನಡೆಸುತ್ತಿದ್ದ ಇವರ ಗೃಹ ಕಲಹಗಳ ಕಾರಣ ಅನೇಕಾನೇಕ ಯುವಕರು ಸೈನ್ಯದೆಡೆಗೆ ಆಕರ್ಷಿತರಾದರು. ಪರಿಣಾಮವಾಗಿ ಕೌಟುಂಬಿಕವಾಗಿ ಜವಾಬ್ದಾರಿ ನಿರ್ವಹಣೆಯನ್ನು ಮಾಡಲಾಗದೆ ಗ್ರಹಸ್ಥ ಜೀವನವನ್ನು ನಡೆಸಲಾಗದ ಸ್ಥಿತಿ ನಿರ್ಮಾಣ ವಾಯಿತು. ಇದು ಮರುಮಕ್ಕತ್ತಾಯ ಸಂಪ್ರದಾಯಕ್ಕೆ ನಾಂದಿ ಹಾಡಿರಬಹುದು ಎಂಬ ವಾದವೂ ಇದೆ.
ಕ್ರಿ.ಶ. ೧೯೦೦ರಲ್ಲಿ ಟಿ.ಕೆ. ಗೋಪಾಲ ಪಣಿಕ್ಕರ್ ಅವರು ‘Malabar and Its Folk’ ಎಂಬ ಗ್ರಂಥದಲ್ಲಿ ನಾಯರ್ ಸಮುದಾಯದಲ್ಲಿ ಆಚರಣೆಯಲ್ಲಿದ್ದ ಬಹುಪತ್ನಿತ್ವ ಸಂಪ್ರದಾಯಕ್ಕೂ ಮರುಮಕ್ಕತ್ತಾಯ ಸಂಪ್ರದಾಯದ ಹುಟ್ಟಿಗೂ ಸಂಬಂಧ ಕಲ್ಪಿಸಿದ್ದಾರೆ. ಅವರ ವಾದದ ಪ್ರಕಾರ ನಾಯರ್ ಸಮುದಾಯದ ನಡುವೆ ಚಾಲ್ತಿಯಲ್ಲಿದ್ದ ಕ್ರಮ ರಹಿತ ಸ್ವತಂತ್ರ ಲೈಂಗಿಕ ಸಂಪ್ರದಾಯವು ಶತಮಾನಗಳ ತರುವಾಯ ಬಹುಪತ್ನಿತ್ವವಾಗಿ ಪರಿಣಮಿಸಿರಬೇಕು. ಈ ಎರಡೂ ಸಂಪ್ರದಾಯಗಳಲ್ಲೂ ಒಬ್ಬಾಕೆ ಸ್ತ್ರೀಯ ಮಕ್ಕಳು ಪಿತೃತ್ವವನ್ನು ಗಣಿಸಿದರೆ ಹಲವರ ಮಕ್ಕಳು. ತಾಯಿಯ ಪಕ್ಷದಿಂದ ನೋಡಿದರೆ ಒಬ್ಬಳಿಗೆ ಮಾತ್ರ ಸೇರಿದ ಸಂತಾನ. ಹಾಗಾಗಿ ಮಾತೃತ್ವ ಎನ್ನುವುದು ಅತಾರ್ಕಿಕ ವಿಷಯ. ಪಿತೃತ್ವ ಎನ್ನುವುದು ಅನುಮಾನಾಸ್ಪದ ಸಂಗತಿಯಾಗಿತ್ತು. ಇಂತಹ ಸನ್ನಿವೇಶದಲ್ಲಿ ಕುಟುಂಬದ ಆಸ್ತಿ ಮಕ್ಕಳದೋ, ಗಂಡಸರದ್ದೋ ಆಗಿರುವುದು ಸಾಧ್ಯವಿಲ್ಲ. ಹೆಣ್ಣು ಸಂತತಿಗೂ ಭಗಿನಿಯರಿಗೂ ಕುಟುಂಬದ ಆಸ್ತಿಯು ಸೇರಬೇಕಾದುದು ಸಹಜ. ಒಬ್ಬರ ಆಸ್ತಿಗೆ ಸಹೋದರಿ ಯರು ಸಹೋದರಿಯರ ಮಕ್ಕಳೂ ಹಕ್ಕುದಾರರಾಗುವುದು. ಹೆಂಡತಿಯೂ ಮಕ್ಕಳೂ ಹಕ್ಕುದಾರರಲ್ಲದಿರುವ ಒಂದು ಸಂಪ್ರದಾಯ ಪ್ರಚಾರಕ್ಕೆ ಬಂದಿರಬೇಕು. ಹೀಗೆ ಗೋಪಾಲ ಪಣಿಕ್ಕರ ಅಭಿಪ್ರಾಯದಂತೆ “ವಿವಾಹ ಸಂಪ್ರದಾಯದ ಆರಂಭದ ಸ್ಥಿತಿಯನ್ನು ಸೂಚಿಸುವ ಸ್ವತಂತ್ರ ಲೈಂಗಿಕ ಸಂಬಂಧಗಳಿಂದಲೂ ಮುಂದುವರಿದು ರೂಢಿಗೆ ಬಂದ ಬಹುಪತ್ನಿತ್ವ ಸಂಪ್ರದಾಯದಿಂದಲೂ ಮರುಮಕ್ಕತ್ತಾಯಿ ಪದ್ಧತಿಯ ನಿಜವಾದ ಆವಿರ್ಭಾವವಾಯಿತು”.
ಮೇಲಿನ ಎಲ್ಲಾ ವಾದಗಳೂ ಮರುಮಕ್ಕತ್ತಾಯ ಸಂಪ್ರದಾಯದ ಪ್ರಾಚೀನತೆಯನ್ನೇ ಆಧರಿಸಿ ಹುಟ್ಟಿಕೊಂಡಿವೆ. ಪ್ರಾಚೀನ ಕೇರಳವು ಮರುಮಕ್ಕತ್ತಾಯ ಮೂಲಕವೇ ಪರಿಚಿತ ವಾಗಿತ್ತು. ಚೇರ ರಾಜರುಗಳ ವಂಶವಾಹಿನಿ ಮರುಮಕ್ಕತ್ತಾಯನ್ನು ಅನುಸರಿಸಿಯೇ ಆಗಿತ್ತು ಎಂದು ಸಂಘಂ ಕೃತಿಗಳು ವ್ಯಕ್ತಪಡಿಸಿವೆ. ಚೇರ ರಾಜರು ತಂದೆಯ ಹೆಸರಿನೊಡನೆ ತಾಯಿಯ ಹೆಸರನ್ನು ತಮ್ಮ ಹೆಸರಿನೊಡನೆ ಸೇರಿಸಿ ಹೇಳುವುದು ಸಂಘಂ ಕಾಲದಲ್ಲಿಯೆ ಪ್ರಚಲಿತವಾಗಿದ್ದ ಮರುಮಕ್ಕತ್ತಾಯ ಸೂಚನೆಯೇ ಆಗಿದೆ. ಆದರೆ ಅಳಿಯ ಕಟ್ಟು ಆಗ ಪ್ರಚಲಿತದಲ್ಲಿತ್ತು ಎನ್ನುವುದಕ್ಕೆ ಬೇರೆ ಸ್ಪಷ್ಟ ಪುರಾವೆಗಳೇನೂ ದೊರೆಯುವುದಿಲ್ಲ. ಈ ವಿಷಯವನ್ನು ಕುರಿತು ಸಂಶೋಧನೆ ನಡೆಸಿದ ಕೆಲವು ವಿದ್ವಾಂಸರು ಮರುಮಕ್ಕತ್ತಾಯ ಪದ್ಧತಿ ಪ್ರಾಚೀನ ಕಾಲ ದಿಂದಲೇ ಪ್ರಚಲಿತದಲ್ಲಿತ್ತು ಎಂಬುದಕ್ಕೆ ಸಹಮತವನ್ನು ವ್ಯಕ್ತಪಡಿಸಿಲ್ಲ.
ಅವಿಭಕ್ತ ಕುಟುಂಬ
ಮೇಲೆ ಹೇಳಿದ ಸಂಪ್ರದಾಯಗಳ ಪ್ರಕಾರ ಮರುಮಕ್ಕತ್ತಾಯದ ಲಕ್ಷಣಗಳ ವ್ಯಾಪ್ತಿಯನ್ನು ಇಲ್ಲಿ ವಿವರಿಸಬಹುದು. ಸಹೋದರಿಯ ಮಕ್ಕಳಿಗೆ ಹಕ್ಕನ್ನು ಕೊಡುವುದು ಮರುಮಕ್ಕತ್ತಾಯ ಪದ್ಧತಿ. ಮಾತೃ ಮೂಲದ ಎಲ್ಲಾ ಹಕ್ಕುದಾರರು ಸೇರಿದ ಕೂಡು ಕುಟುಂಬವೇ ಮರುಮಕ್ಕತ್ತಾಯ ಸಂಪ್ರದಾಯದಲ್ಲಿರುವುದು. ತಾಯಿಯ ಸಂತತಿ ಹಾಗೂ ಪೌತ್ರಿಯರು, ಸಹೋದರಿ ಸಹೋದರರು, ಸಹೋದರಿಯ ಪಕ್ಷದ ಇತರರು ಒಂದೇ ಮನೆಯಲ್ಲಿ ಒಂದೇ ಅಡುಗೆ ಮನೆಯಲ್ಲಿ ಊಟ ಮಾಡಿ ಎಲ್ಲಾ ವಸ್ತುಗಳನ್ನು ಒಂದೇ ರೀತಿಯಲ್ಲಿ ಅನುಭವಿಸುವ ಹಕ್ಕುದಾರರು. ಮರುಮಕ್ಕತ್ತಾಯ ಕುಟುಂಬದ ಎಲ್ಲಾ ಸದಸ್ಯರಿಗೂ ಕುಟುಂಬದ ಆಸ್ತಿಯನ್ನು ಉಪಭೋಗಿಸಲು ಅವಕಾಶವಿದೆಯಾದರೂ ಕುಟುಂಬ ಆಸ್ತಿಯ ಪಾಲಿಗೆ ಹಕ್ಕುದಾರರಲ್ಲ. ಕುಟುಂಬದ ಆಸ್ತಿ ಪಾಲು ಮಾಡಬೇಕಾದರೆ ಎಲ್ಲಾ ಸದಸ್ಯರ ಸಮ್ಮತಿ ಬೇಕು.
ಅವಿಭಕ್ತ ಕುಟುಂಬದ ಪರವಾಗಿ ನಿಯಮ ಪ್ರಕಾರ ಆಸ್ತಿಯನ್ನು ಸ್ತ್ರೀಯರಲ್ಲಿ ನಿಕ್ಷೇಪವಾಗಿರಿಸಿದ್ದರೂ ಕುಟುಂಬದ ಆಡಳಿತಕ್ಕೆ ಅವರಿಗೆ ಸಾಮರ್ಥ್ಯವಿರಲಿಲ್ಲ. ಅದಕ್ಕಾಗಿ ಕುಟುಂಬದ ಆಡಳಿತದ ಜವಾಬ್ದಾರಿಯನ್ನು ಕುಟುಂಬದ ಕಾರಣವರಿಗೆ (ತಾಯಿಯ ಹಿರಿಯ ಸೋದರ) ವಹಿಸಿದರು. ಸೋದರಮಾವನ ಉಸ್ತುವಾರಿಯಲ್ಲಿ ಕುಟುಂಬದ ಆಡಳಿತ ನಡೆಯು ತ್ತಿತ್ತಾದರೂ ಹಕ್ಕುದಾರರಾದ ಸೋದರಿಯ ಮಕ್ಕಳು ಹಾಗೂ ಸಹೋದರರ ಅನುಮತಿ ಯಿಲ್ಲದೆ ಆಸ್ತಿಯ ಯಾವೊಂದು ವಸ್ತುವನ್ನು ಇತರರಿಗೆ ಹಸ್ತಾಂತರಿಸಲು ಸಾಧ್ಯವಿರಲಿಲ್ಲ. ತಮ್ಮಂದಿರಿಗೆ ಆಸ್ತಿಯಲ್ಲಿ ಹಕ್ಕಿಲ್ಲ. ಆದರೆ ಪ್ರಾಯವನ್ನನುಸರಿಸಿ ಅವರಿಗೂ ಕಾರಣವರ ಸ್ಥಾನ ಲಭಿಸುತ್ತದೆ. ಕಾರಣವರ್ ಆಸ್ತಿಯನ್ನು ದುರುಪಯೋಗಪಡಿಸುತ್ತಾರಾದರೆ ತಮ್ಮಂದಿರು ಅವನನ್ನು ನಿಯಮ ಪ್ರಕಾರ ಕಾರಣವರ ಸ್ಥಾನದಿಂದ ಪದಚ್ಯುತಿಗೊಳಿಸಬಹುದು.
ಅವಿಭಕ್ತ ಕುಟುಂಬ ವ್ಯವಸ್ಥೆಯಲ್ಲಿ ಅನಾರೋಗ್ಯಕರವಾದ ಒಂದಂಶವೆಂದರೆ ಅತ್ತೆ (ಕಾರಣವರ ಪತ್ನಿ)ಯಂದಿರು. ಅವರಿಗೆ ಕುಟುಂಬದ ಆಸ್ತಿಯಲ್ಲಿ ಹಕ್ಕಿಲ್ಲ. ಆದರೂ ಕುಟುಂಬದ ವಿಷಯಗಳಲ್ಲಿ ಅವರು ಅತ್ಯಾಸಕ್ತಿ ತೋರುತಿದ್ದರು. ಇದು ಕಾರಣವರ ಸಹೋದರರಲ್ಲಿ ಅಸಮಾಧಾನವನ್ನು, ಅತ್ತೆಯನ್ನು ಸಂಶಯ ದೃಷ್ಟಿಯಿಂದ ನೋಡಲು ಕಾರಣವಾಯಿತು. ಕೌಟುಂಬಿಕ ಸಂಘರ್ಷಗಳಿಗೆ ಕಾರಣವಾದುದೂ ಇದುವೇ. ಅಲ್ಲದೆ ಕಾರಣವರು ತನ್ನ ನೇರ ತಂಗಿಯ ಹಾಗೂ ಅವರ ಮಕ್ಕಳೊಡನೆ ತೋರಿಸುವ ಪ್ರೀತಿಯೂ ಉಳಿದವರು ಕಾರಣವರನ್ನು ದ್ವೇಷದಿಂದ ನೋಡಲು ಕಾರಣವಾಯಿತು. ಈ ಎಲ್ಲಾ ಕಾರಣಗಳಿಂದ ಅವಿಭಕ್ತ ಕುಟುಂಬ ವ್ಯವಸ್ಥೆ ಅನೇಕ ಸಮಸ್ಯೆಗಳ ಸುಳಿಯಲ್ಲಿ ಒದ್ದಾಡಹತ್ತಿತು. ಗೃಹ ಕಲಹಗಳಿಂದಾಗಿ ಅವಿಭಕ್ತ ಕುಟಂಬದ ಸಂತಸದ ಕ್ಷಣಗಳು ನಾಶವಾಗಿ ಕುಟುಂಬದ ಹಕ್ಕಿನ ವಿಷಯದಲ್ಲಿ ಮರುಮಕ್ಕತ್ತಾಯ ಸಂಪ್ರದಾಯವನ್ನು ನವೀಕರಿಸಬೇಕೆಂಬ ಅಗತ್ಯ ಕಾಣಿಸಿಕೊಂಡಿತು.
ಮರುಮಕ್ಕತ್ತಾಯ ಸಮುದಾಯಗಳು
ಕೇರಳದಲ್ಲಿ ಮರುಮಕ್ಕತ್ತಾಯ ಸಂಪ್ರದಾಯವನ್ನು ಆಚರಿಸುತ್ತಿರುವ ಪ್ರಮುಖ ಸಮುದಾಯಗಳನ್ನು ಪರಿಶೀಲಿಸಬಹುದು. ಕ್ಷತ್ರಿಯರು, ಅಂಬಲ ವಾಸಿಗಳು, (ದೇವಾಲಯ ಗಳಲ್ಲಿ ಸೇವಾವೃತ್ತಿ ಮಾಡುತ್ತಾ ಅಲ್ಲಿಯೇ ನೆಲೆಸಿರುವ ಜನವರ್ಗ), ನಾಯನ್ಮಾರರು, ಇವರಲ್ಲೆಲ್ಲ ಇತ್ತೀಚಿನ ದಿನಗಳವರೆಗೂ ಮರುಮಕ್ಕತ್ತಾಯ ಸಂಪ್ರದಾಯ ಪ್ರಚಲಿತದಲ್ಲಿತ್ತು. ತಿರುವಾಂಕೂರು ಹಾಗೂ ಕೊಚ್ಚಿ ರಾಜ ಮನೆತನದಲ್ಲಿ ರಾಜ್ಯಾವಕಾಶಕ್ಕಾಗಿ ಮರುಮಕ್ಕತ್ತಾಯ ಸಂಪ್ರದಾಯವನ್ನೇ ಅನುಸರಿಸಲಾಗುತಿತ್ತು. ಹಿರಿಯ ಅಳಿಯನಿಗೆ (ಸಹೋದರಿಯ ಮಗ) ಅಧಿಕಾರವನ್ನು ವಹಿಸಿಕೊಡುವುದು ಪದ್ಧತಿ. ಕಣ್ಣೂರಿನ ಪಯ್ಯನ್ನೂರು ಗ್ರಾಮದ ಹದಿನಾರು ಮನೆಗಳವರು ಮಾತ್ರ ಮರುಮಕ್ಕತ್ತಾಯ ಸಂಪ್ರದಾಯವನ್ನು ಸ್ವೀಕರಿಸಿದ್ದಾರೆ. ಕೇರಳದ ಹಾಗೂ ಹೊರಗಡೆ ನೆಲೆಸಿರುವ ಬ್ರಾಹ್ಮಣರು ಸ್ವೀಕರಿಸಿದ ಮಿತಾಕ್ಷರ ಸಂಪ್ರದಾಯಕ್ಕೂ ವಿರುದ್ಧವಾಗಿತ್ತದು. ಈಳವರಲ್ಲಿ ಮಕ್ಕತ್ತಾಯ ಹಾಗೂ ಮರುಮಕ್ಕತ್ತಾಯ ಪ್ರಚಲಿತದಲ್ಲಿದೆ. ಕಮ್ಮಾಳರು ಮಕ್ಕತ್ತಾಯವನ್ನು ಸ್ವೀಕರಿಸಿದ್ದರು. ದಲಿತರು ಹಾಗೂ ಗಿರಿಜನರಲ್ಲಿ ಒಂದು ವ್ಯವಸ್ಥಿತವಾದ ದಾಯಕ್ರಮ ಇದ್ದಿರಲಿಲ್ಲ. ಇವರಲ್ಲಿ ಎರಡೂ ಸಂಪ್ರದಾಯಗಳು ಚಾಲ್ತಿ ಯಲ್ಲಿದ್ದವು. ಕ್ರೈಸ್ತರು, ಮುಸಲ್ಮಾನರು ಮಕ್ಕಳಕಟ್ಟು ಸಂಪ್ರದಾಯವನ್ನು ಬೆಂಬಲಿಸಿದರು. ಆದರೂ ಮುಸಲ್ಮಾನರ ನಡುವೆ ಇದಕ್ಕೆ ಸ್ವಲ್ಪ ಬದಲಾವಣೆ ಇದೆ. ಕಣ್ಣೂರಿನ ಅರಯ್ಕಲ್ ರಾಜ ಮನೆತನವನ್ನು ಒಳಗೊಂಡಂತೆ ಮಲಬಾರಿನ ಮಾಪಿಳ್ಳೆಯರು ತಲಶ್ಶೇರಿಯ ಕೋಯಿ ಯರು ಮರುಮಕ್ಕತ್ತಾಯವನ್ನು ಅನುಸರಿಸಿದ್ದಾರೆ. ಮಯ್ಯನಾಡು, ಪರವೂರು ಮೊದಲಾದ ಪ್ರದೇಶಗಳ ಕೆಲವು ಮುಸಲ್ಮಾನ ಕುಟುಂಬಗಳಲ್ಲಿಯೂ ಮರುಮಕ್ಕತ್ತಾಯ ಸಂಪ್ರದಾಯ ವನ್ನು ಸ್ವೀಕರಿಸಿರುವುದನ್ನು ಕಾಣಬಹುದು. ಮರುಮಕ್ಕತ್ತಾಯ ವ್ಯವಸ್ಥೆ ಮುಸಲ್ಮಾನ ಸಮುದಾಯಕ್ಕೆ ವಿರುದ್ಧವಾಗಿದ್ದರೂ ಒಂದು ವೇಳೆ ವೈವಾಹಿಕ ಸಂಬಂಧದ ಮೂಲಕವೋ ಅಥವಾ ಬೇರೆ ರೀತಿಯಲ್ಲಿಯೋ ನಾಯರ್ ಸಮುದಾಯದೊಡನೆ ಸಂಪರ್ಕ ಏರ್ಪಟ್ಟ ಮುಸ್ಲಿಂ ಸಮುದಾಯದಲ್ಲಿ ಮರುಮಕ್ಕತ್ತಾಯವನ್ನು ಅನುಸರಿಸಿದ್ದಿರಬಹುದು.
ಕೇರಳ ಕಥನ : ೪. ಮತಧರ್ಮ ಮತ್ತು ಸಂಪ್ರದಾಯ -ಕೆಲವು ಸಾಮಾಜಿಕ ಆಚರಣೆಗಳು
ಕೆಲವು ಸಾಮಾಜಿಕ ಆಚರಣೆಗಳು
ಮರುಮಕ್ಕತ್ತಾಯ ಸಂಪ್ರದಾಯವನ್ನು ಅನುಸರಿಸಿ ಕೇರಳದಲ್ಲಿ ಕೆಲವು ವಿಶಿಷ್ಟ ಆಚರಣೆ ಗಳೂ ಪ್ರಚಲಿತದಲ್ಲಿವೆ. ಹಿಂದೆ ಕೆಲವು ಸಮುದಾಯಗಳಲ್ಲಿ ಬಹುಪತ್ನಿತ್ವ ಮತ್ತು ಏಕಪತ್ನಿತ್ವಗಳು ಆಚರಣೆಯಲ್ಲಿದ್ದವು. ಒಂದು ಕಾಲಘಟ್ಟದಲ್ಲಿ ನಂಬೂದಿರಿಯರು, ಕ್ಷತ್ರಿ ಯರು ಮತ್ತಿತರ ಉನ್ನತ ಜಾತಿಯವರು ನಾಯರ್ ಮೊದಲಾದ ಇತರ ಜಾತಿಗಳವರೊಡನೆ ಸಂಬಂಧ ಏರ್ಪಡಿಸತೊಡಗಿದ್ದರಿಂದ ಹೆಂಡತಿಯರನ್ನು ರಕ್ಷಿಸುವ ಹೊಣೆಯನ್ನು ಅವರು ಹೊತ್ತುಕೊಳ್ಳಬೇಕಾಗಿರಲಿಲ್ಲ. ನಾಯರ್, ಈಳವರು, ಕುರವರು, ಹೊಲೆಯರು ಮೊದಲಾದ ವರಲ್ಲಿ ಬಹುಪತ್ನಿತ್ವ ಅಸ್ತಿತ್ವದಲ್ಲಿತ್ತು. ಕ್ರೈಸ್ತರು ಏಕಪತ್ನಿತ್ವದಲ್ಲಿ ದೃಢವಾದ ನಂಬಿಕೆಯನ್ನಿರಿಸಿ ಕೊಂಡವರಾಗಿದ್ದರು.
ಕೇರಳದಲ್ಲಿ ನಾಯನ್ಮಾರರು, ಮತ್ತಿತರ ಜಾತಿಗಳಲ್ಲಿ ಬಹುಪತ್ನಿತ್ವ ಸಾಮಾನ್ಯವಾಗಿತ್ತು. ‘ಸಂಬಂಧ’ ವ್ಯವಸ್ಥೆಯು ಬಹುಪತ್ನಿತ್ವಕ್ಕೆ ಸಮಾನವಾಗಿದೆ. ಕ್ರಿ.ಶ. ೧೧ನೆಯ ಶತಮಾನದ ಚೇರ ಚೋಳ ಯುದ್ಧದಿಂದ ಉಂಟಾದ ಪರಿಸ್ಥಿತಿಯೇ ಬಹುಪತ್ನಿತ್ವಕ್ಕೆ ಕಾರಣವಾಯಿತು ಎಂದು ಕೆಲವು ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ. ನಾಯರ್ ಯುದ್ಧ ವೀರರು ಯುದ್ದದಲ್ಲಿ ಅಪಮೃತ್ಯವಿಗೆ ಒಳಗಾಗಿದ್ದರು. ಇದರಿಂದ ನಾಯರ್ ಸಮುದಾಯದಲ್ಲಿ ಪುರಷರ ಸಂಖ್ಯೆ ಕಡಿಮೆಯಾಯಿತು. ನಂಬೂದಿರಿ ಬ್ರಾಹ್ಮಣರಲ್ಲಿ ಹಿರಿಮಗ ಮಾತ್ರ ಸ್ವಜಾತಿ ಕನ್ಯೆಯನ್ನು ಮದುವೆಯಾಗಿ ಪೌರೋಹಿತ್ಯದ ಕಾರ್ಯವನ್ನು ಮುಂದುವರಿಸಬೇಕು ಎಂಬ ವ್ಯವಸ್ಥೆಯಿತ್ತು. ಮಿಕ್ಕುಳಿದವರು ನಾಯರ್ ಕನ್ಯೆಯರನ್ನು ಮದುವೆಯಾಗಬಹುದಿತ್ತು. ಇದೇ ಮುಂದುವರೆದು ಒಂದು ವ್ಯವಸ್ಥೆಯಾಗಿ ಬಹುಪತ್ನಿತ್ವ ಪದ್ಧತಿಗೆ ವ್ಯಾಪಕವಾದ ಪ್ರಚಾರವೂ ದೊರೆಯಿತು. ಮರುಮಕ್ಕತ್ತಾಯವನ್ನು ಒಪ್ಪಿಕೊಂಡ ಸಮುದಾಯಗಳ ನಡುವೆ ಪತಿ ಸಹೋದರರ ಪತಿತ್ವದ ಹೊರತಾಗಿಯೂ ಬಹುಪತಿತ್ವ ಜಾರಿಯಲ್ಲಿತ್ತು. ಮಲಬಾರಿನ ಕುರಿತು ಬರೆದ ಬರ್ಬೋಸಾ, ಕ್ಯಾಪ್ಟನ್ ನ್ಯೂ ಹೋಪ್ ಮೊದಲಾದ ಯುರೋಪಿಯನ್ ಪ್ರವಾಸಿಗಳು ಬಹುಪತಿತ್ವವನ್ನು ಕುರಿತು ಸೂಚಿಸಿದ ಮಾತುಗಳನ್ನು ಇಲ್ಲಿ ಉಲ್ಲೇಖಿಸ ಬಹುದು. “ಒಬ್ಬಾಕೆ ಸ್ತ್ರೀಗೆ ಎಷ್ಟು ಮಂದಿ ಪ್ರಿಯತಮರಿದ್ದಾರೋ ಅಷ್ಟು ಶ್ರೇಷ್ಠವಾದುದು ಆಕೆಯ ಪದವಿ”. ೨೦ನೆಯ ಶತಮಾನದ ಆರಂಭದ ಕಾಲದಲ್ಲಿಯೂ ದಕ್ಷಿಣ ಕೇರಳದಲ್ಲಿ ಪ್ರಚಲಿತವಿದ್ದುದು ಸಹೋದರರನ್ನು ಮದುವೆಯಾಗುವ ಬಹುಪತಿತ್ವ, ಅಂದರೆ ಪಾಂಡವಾಚಾರ. ಉತ್ತರ ಕೇರಳದಲ್ಲಿ ಈ ತೆರನ ಬಹುಪತಿತ್ವ ಪ್ರಚಾರದಲ್ಲಿದ್ದಿರಲಿಲ್ಲ.
ಕೆಲವೇ ದಶಕಗಳ ಹಿಂದಿನವರೆಗೂ ನಾಯರ್, ಈಳವರ್ ಮೊದಲಾದ ಮರು ಮಕ್ಕತ್ತಾಯದ ಸಮುದಾಯಗಳಲ್ಲಿ ತಾಳಿಕೆಟ್ಟು, ತಿರಂಡು ಕಲ್ಯಾಣಂ, ಪುಳಿಕುಡಿ ಮೊದಲಾದ ಆಚರಣೆಗಳಿದ್ದವು. ಹೆಣ್ಣು ಮಕ್ಕಳು ಋತುಮತಿಯಾಗುವುದಕ್ಕೆ ವೊದಲೇ ನಡೆಸುವ ಆಚರಣೆ ಕೆಟ್ಟ್‌ಕಲ್ಯಾಣ ಅಥವಾ ತಾಳಿಕೆಟ್ಟು. ಉನ್ನತ ಜಾತಿಯವನೊಬ್ಬನಿಂದ ಹುಡುಗಿಯ ಕೊರಳಿಗೆ ತಾಳಿ ಕಟ್ಟಿಸುವುದು ತಾಳಿಕೆಟ್ಟು ಅಥವಾ ಕೆಟ್ಟ್‌ಕಲ್ಯಾಣ. ಆದರೆ ತಾಳಿ ಕಟ್ಟಿದ ವ್ಯಕ್ತಿಗೆ ಹುಡುಗಿಯ ಮೇಲೆ ಯಾವೊಂದು ಅಧಿಕಾರವೂ ಇರುತ್ತಿರಲಿಲ್ಲ. ಹುಡುಗಿ ಮದುವೆಯಾದವಳ ಸ್ಥಾನವನ್ನು ಪಡೆಯುವುದಿಲ್ಲ. ಇದೊಂದು ವಿವಾಹವೂ ಅಲ್ಲ.
ಹೆಣ್ಣು ಋತುಮತಿಯಾಗುವಾಗ ಆಚರಿಸುವ ಒಂದು ಆಚರಣೆಯೇ ‘ತಿರಂಡ್ ಕಲ್ಯಾಣ’. ಆಚರಣೆ ನಾಲ್ಕು ದಿನಗಳ ಕಾಲ ನಡೆಯುತ್ತದೆ. ಸ್ತ್ರೀ ಗರ್ಭಿಣಿಯಾದರೆ ಒಂಬತ್ತನೇ ತಿಂಗಳಲ್ಲಿ ಆಚರಿಸುವ ಆಚರಣೆಯೇ ಪುಳಿಕುಡಿ. ಮನೆಯ ಅಂಗಳದ ನಡುವಿನಲ್ಲಿ ನೆಟ್ಟ ಒಂದು ಗಿಡದ ಎಲೆಯಲ್ಲಿ ಸಂಗ್ರಹಿತವಾದ ದ್ರವವನ್ನು ಗರ್ಭಿಣಿಗೆ ಕೊಡಲಾಗುತ್ತದೆ. ಈ ತೆರನ ಆಚರಣೆಗಳಿಗೆಲ್ಲ ಸಾಕಷ್ಟು ಹಣವನ್ನು ವ್ಯಯ ಮಾಡಲಾಗುತ್ತಿತ್ತು. ಈಗ ಇಂತಹ ಆಚರಣೆಗಳೆಲ್ಲ ಬಹು ಜನರ ಅಪೇಕ್ಷೆಯ ಮೇರೆಗೆ ಮಾತ್ರ ನಡೆಯುತ್ತದೆ.
ಜಮೀನ್ದಾರಿ ಪದ್ಧತಿಯ ಆರಂಭ
ಭೂಮಿಯ ಖಾಸಗೀ ಒಡೆತನದ ಕುರಿತು ಸಂಘ ಕೃತಿಗಳಲ್ಲಿ ಉಲ್ಲೇಖಗಳಿದ್ದರೂ ನಂತರ ಬಂದ ಜಮೀನ್ದಾರಿ ವ್ಯವಸ್ಥೆಯ ಬಗೆಗೆ ಯಾವುದೇ ಪ್ರಸ್ತಾಪವಿಲ್ಲ. ಪರಶುರಾಮ ಬ್ರಾಹ್ಮಣರಿಗೆ ಭೂದಾನವನ್ನು ಮಾಡಿದ ಬಳಿಕ ಕೇರಳದಲ್ಲಿ ಜಮೀನ್ದಾರಿ ವ್ಯವಸ್ಥೆ ರೂಪುಗೊಂಡಿತು ಎಂಬ ವಾದ ಪರಶುರಾಮನಿಗೆ ಸಂಬಂಧಿಸಿದ ಇತರ ಕತೆಗಳಂತೆಯೇ ತಿರಸ್ಕಾರ ಯೋಗ್ಯವಾಗಿದೆ. ಇಲ್ಲಿ ಜಮೀನ್ದಾರಿ ವ್ಯವಸ್ಥೆ ಆರಂಭವಾದುದು ಹನ್ನೊಂದನೆಯ ಶತಮಾನದಲ್ಲುಂಟಾದ ಚೇರ-ಚೋಳರ ಯುದ್ಧದ ಮೂಲಕ. ಯುದ್ಧಕ್ಕಾಗಿ ರಾಜ್ಯದ ಎಲ್ಲಾ ಸಂಪತ್ತನ್ನು ವಿನಿಯೋಗಿಸಬೇಕಾದ ಅನಿವಾರ್ಯತೆ ಉಂಟಾಯಿತು. ಆರ್ಥಿಕ ಹಾಗೂ ಸಾಮಾಜಿಕ ಜೀವನದಲ್ಲಿ ನಂಬೂದಿರಿಗಳಿಗೆ ಪ್ರಮುಖವಾದೊಂದು ಪಾತ್ರ ದೊರೆಯಿತು. ಸಮಾಜದ ದೊಡ್ಡದೊಂದು ಜನ ವಿಭಾಗ ಯುದ್ಧದಲ್ಲಿ ನಿಷ್ಠೆಯನ್ನು ಕೇಂದ್ರೀಕರಿಸಿದಾಗ ಅವರಿಗೆ ದೇವಾಲಯಗಳ ಆಡಳಿತದಲ್ಲಿ ಆಸಕ್ತಿ ಕಡಿಮೆಯಾಯಿತು. ದೇವಾಲಯಗಳ ಮೇಲುಸ್ತುವಾರಿ ನೋಡಿಕೊಳ್ಳುತ್ತಿದ್ದ ನಂಬೂದಿರಿಗಳು ದೇವಾಲಯಗಳ ಆಸ್ತಿ, ಹಾಗೂ ಕಾಣಿಕೆ ರೂಪದಲ್ಲಿ ಬಂದ ಆದಾಯವನ್ನು ಕೈವಶ ಮಾಡಿಕೊಂಡರು. ಅದೇ ವೇಳೆಗೆ ಸಣ್ಣ ಪುಟ್ಟ ಗೇಣಿದಾರರು ತಮ್ಮ ಸ್ವಾಧೀನವಿದ್ದ ಆಸ್ತಿ ಪಾಸ್ತಿಗಳನ್ನು ಒಟ್ಟಾಗಿ ನಂಬೂದಿರಿಗಳಿಗೆ ಕೊಡುವುದನ್ನೋ ಅಥವಾ ದೇವಾಲಯಗಳಿಗೆ ಒಪ್ಪಿಸುವುದನ್ನೋ ಮಾಡಿದರು. ಹೀಗೆ ಕೊಡುವುದಕ್ಕೆ ಮುಖ್ಯ ಕಾರಣವೆಂದರೆ ದೇವರ ಸ್ವಾಧೀನವಿರುವ ಹಾಗೂ ಬ್ರಾಹ್ಮಣ ಸ್ವಾಧೀನವಿರುವ ವಸ್ತುಗಳನ್ನು ಶತ್ರು ಸೈನ್ಯಗಳವರು ನಾಶ ಮಾಡಲಾರರು ಎಂಬ ನಂಬಿಕೆಯೇ ಆಗಿತ್ತು. ಹಾಗೆಯೇ ಅವುಗಳಿಗೆ ತೆರಿಗೆಯನ್ನು ಕೊಡಬೇಕಾಗಿಲ್ಲ ಎಂಬ ದೂರಾಲೋಚನೆಯೂ ಇತ್ತು. ಇಂತಹ ಪರಿಸ್ಥಿತಿಯ ಲಾಭ ಪಡೆದ ನಂಬೂದಿರಿಗಳು ಶ್ರೀಮಂತಿಕೆಯಿಂದ ಜಮಿನ್ದಾರ ರಾಗಿ ಪ್ರಬಲರಾದರು. ಈ ರೀತಿಯಲ್ಲಿ ಕೇರಳದಲ್ಲಿ ಜಮೀನ್ದಾರಿ ವ್ಯವಸ್ಥೆ ರೂಪುಗೊಂಡಿತು.
ನಾಡ ದೊರೆಗಳ ಪ್ರಾಬಲ್ಯ
೧೧ನೆಯ ಶತಮಾನದಲ್ಲಿ ಜಮೀನ್ದಾರಿ ವ್ಯವಸ್ಥೆ ರೂಪುಗೊಂಡಾಗಲೇ ಕೇರಳದ ದೇಶೀಯ ಐಕ್ಯತೆ ಶಿಥಿಲವಾಗುತ್ತಾ ಬಂತು. ೯-೧೦ನೆಯ ಶತಮಾನಗಳಲ್ಲಿ ಕೇರಳದ ರಾಜಾಡಳಿತದಲ್ಲಿ ಸುಭದ್ರವಾದ ವ್ಯವಸ್ಥೆ ಇತ್ತು. ಕುಲಶೇಖರ ಚಕ್ರವರ್ತಿಯೂ ಆತನ ಪ್ರತಿನಿಧಿಗಳಾದ ನಾಡದೊರೆಗಳು ಅಧಿಕಾರ ರಕ್ಷಣೆಯನ್ನು ಮಾಡುತ್ತಾ ಆಡಳಿತದಲ್ಲಿ ಸುವ್ಯವಸ್ಥೆಯನ್ನು ಉಳಿಸಿಕೊಂಡಿದ್ದರು. ಹನ್ನೊಂದನೆಯ ಶತಮಾನದ ಉತ್ತರಾರ್ಧದಲ್ಲಿ ಕೇಂದ್ರಾಡಳಿತ ದುರ್ಬಲವಾಯಿತು. ಇದರಿಂದಾಗಿ ನಾಡದೊರೆಗಳು ಸ್ವತಂತ್ರರಾದರು. ಕುಲಶೇಖರ ಸಾಮ್ರಾಜ್ಯದ ಅಧಃಪತನದೊಡನೆ ಸಣ್ಣ ಪುಟ್ಟ ಸಂಸ್ಥಾನಗಳು ರೂಪುಗೊಂಡು ಆಡಳಿತ ಕ್ರಮಗಳು ಬದಲಾದವು. ಈ ಸನ್ನಿವೇಶ ಅನೇಕ ಶತಮಾನಗಳ ತನಕ ಮುಂದುವರೆಯಿತು.
ಪೋರ್ಚುಗೀಸರು ಬರುವ ವೇಳೆಗೆ ದುರ್ಬಲವಾದ ನಾಡದೊರೆಗಳ ಆಡಳಿತವಿತ್ತು. ಕೇರಳದ ರಾಜಕೀಯ ಅಧಿಕಾರ ಮುಖ್ಯವಾಗಿ ಕೋಝಿಕೋಡ್ ವೇನ್ನಾಡ್ ರಾಜ ವಂಶಗಳಲ್ಲಿ ಕೇಂದ್ರೀಕೃತವಾಗಿತ್ತು. ರಾಜರು ಪರಮಾಧಿಕಾರಿಗಳಾಗಿದ್ದರು. ಪ್ರಬಲವಾದ ಶಕ್ತಿಗಳಿಗೆ ನಾಡ ದೊರೆಗಳು ತಲೆಬಾಗುವವರಾಗಿದ್ದರು. ಈ ನಾಡದೊರೆಗಳಿಗೆ ಹೊರತಾಗಿ ಸ್ವತಂತ್ರವಾದ ಅಧಿಕಾರ ಚಲಾಯಿಸುತ್ತಿದ್ದ ನಾಯರ್‌ದೊರೆಗಳು ಹಾಗೂ ನಂಬೂದಿರಿ ದೊರೆಗಳೂ ಇದ್ದರು. ಅಗತ್ಯಕ್ಕನುಸರಿಸಿ ಸಾಮಂತ ಅರಸರಿಗೆ ಯುದ್ಧ ಸಾಮಗ್ರಿಗಳನ್ನು ಒದಗಿಸುವುದು ನಾಡದೊರೆಗಳ ಕರ್ತವ್ಯವಾಗಿತ್ತು. ಒಂದೊಂದು ಆಡಳಿತ ವಿಭಾಗಕ್ಕೂ ಸ್ವತಂತ್ರವಾದ ಸೈನ್ಯ ವ್ಯವಸ್ಥೆ ಇತ್ತು. ಈ ಆಡಳಿತ ವಿಭಾಗಗಳ ಚಟುವಟಿಕೆಗಳು ನಾಡಿನಲ್ಲಿ ಒಂದು ರೀತಿಯ ಅಸ್ವಸ್ಥ ವಾತಾವರಣವನ್ನು ಸೃಷ್ಟಿಸಿತು.
ಕೇರಳದ ಸಾಮಂತರಸರ ಆಡಳಿತಕ್ಕೆ ಮತೀಯ ಛಾಯೆಯಿತ್ತು. ದೇವಸ್ಥಾನಗಳು ಶತ್ರುಗಳಿಂದ ರಕ್ಷಣೆ ಪಡೆಯುವ ಅಭಯ ತಾಣಗಳಾಗಿದ್ದರಿಂದ ಆಳರಸರು ತಮ್ಮ ಸೀಮೆಯ ವ್ಯಾಪ್ತಿಗೆ ಬರಲಿ ಬರದಿರಲಿ ದೇವಸ್ಥಾನಗಳ ಮೇಲೆ ಹಕ್ಕು ಸ್ಥಾಪಿಸುತ್ತಿದ್ದರು. ಆಡಳಿತ ನಡೆಸುವ ರಾಜನಿಗೆ ಪ್ರಾಯೋಗಿಕವಾಗಿ ಯಾವುದೇ ರೀತಿಯ ನಿಯಂತ್ರಣ ಸಾಧ್ಯವಿಲ್ಲದ ರಾಜ್ಯದೊಳಗಿನ ರಾಜ್ಯವಾಗಿ ದೇವಸ್ಥಾನಗಳು ಬದಲಾದವು. ಅವುಗಳು ರಾಜಕೀಯ ಸಮಾಲೋಚನೆಯ ಕೇಂದ್ರಗಳಾಗಿ ರೂಪುಗೊಂಡವು. ರಾಜಕೀಯ ಅಧಿಕಾರಕ್ಕೆ ವಿಧೇಯ ವಲ್ಲದ ಒಂದು ವಿಭಾಗ ಎಂಬಂತೆ ನಂಬೂದಿರಿಗಳೂ ಪ್ರಬಲರಾದರು. ಅವರು ಮತೀಯ ವಾದ ಅಧಿಕಾರವನ್ನು ಗಟ್ಟಿಗೊಳಿಸಿದರು. ನಮ್ಮನ್ನು ಶಿಕ್ಷಿಸಲು ಅಧಿಕಾರ ಹೊಂದಿದವರು ಆಳ್ವಾಂಚೇರಿ ಸಾಮ್ರಾಟರು ಮಾತ್ರ. ಮಿಕ್ಕ ಯಾವ ರಾಜರಿಗೂ ತಮ್ಮನ್ನು ಪ್ರಶ್ನಿಸುವ ಅಧಿಕಾರ ಇಲ್ಲವೆಂದು ನಂಬೂದಿರಿಗಳು ಭಾವಿಸಿದ್ದರು. ಭೂ ಹಿಡುವಳಿದಾರರನ್ನು ಕೊಲ್ಲುವ, ಶಿಕ್ಷಿಸುವ ಅಧಿಕಾರವನ್ನು ನಂಬೂದಿರಿಗಳು ಚಲಾಯಿಸುತ್ತಿದ್ದರು. ಹೀಗೆ ೧೬ನೆಯ ಶತಮಾನದ ಕೇರಳದಲ್ಲಿ ಶಿಥಿಲವಾದೊಂದು ರಾಜಕೀಯ ವ್ಯವಸ್ಥೆಯಿತ್ತು. ಸಣ್ಣ ಪುಟ್ಟ ತುಂಡರಸರು ಪರಸ್ಪರ ಅಂತಃಕಲಹದಲ್ಲಿ ಕಾಲ ಕಳೆಯತೊಡಗಿದ್ದು ಮತಾಧಿಕಾರದಿಂದಾಗಿ ಭಿನ್ನಾಭಿಪ್ರಾಯಗಳು ತಲೆದೋರಿದವು. ಇವೆಲ್ಲಾ ರಾಜಕೀಯ ಹಾಗೂ ಸಾಮಾಜಿಕ ವಾತಾವರಣವನ್ನು ಕಲುಷಿತಗೊಳಿಸಿದು್ದವು.
ನಾಡ ದೊರೆಗಳ ಅಧಿಕಾರಗಳು
೧೬-೧೭ನೆಯ ಶತಮಾನದಲ್ಲಿ ಪೋರ್ಚ್‌ಗೀಸ್ ಹಾಗೂ ಡಚ್ಚ್ ಬರಹಗಾರರು ದಾಖಲಿಸಿದ ವಿವರಗಳು ಕೇರಳದ ಫ್ಯೂಡಲ್ ಆಡಳಿತ ವ್ಯವಸ್ಥೆಯ ಮೇಲೆ ಹೆಚ್ಚಿನ ಬೆಳಕು ಚೆಲ್ಲುತ್ತವೆ. ನಾಡದೊರೆಗಳಿಗೆ ತುಂಬಾ ಅಧಿಕಾರ ವ್ಯಾಪ್ತಿಯಿದ್ದರೂ ಅವರ ಕಾರ್ಯ ವೈಖರಿಯನ್ನು ಜನ ಸಂಘಟನೆಗಳು ಕಾದು ನೋಡುತ್ತಿದ್ದವು. ಜಮೀನ್ದಾರಿ ವ್ಯವಸ್ಥೆಗಳ ಮುಖ್ಯಸ್ಥನಾದ ನಾಡದೊರೆ ನಿಯಂತ್ರಣಾಧಿಕಾರವುಳ್ಳ ಒಬ್ಬ ವ್ಯಕ್ತಿಯಾಗಿದ್ದ. ರಾಜರುಗಳಿಂದ ನಾಡದೊರೆಗಳ ವರೆಗೆ ಎಲ್ಲರ ಸ್ವಾಧೀನದಲ್ಲಿಯೂ ಭೂಮಿಯಿತ್ತು. ಕೆಳ ವರ್ಗದ ಜನರು ಅವರಿಗಾಗಿ ಕೃಷಿ ಇತ್ಯಾದಿ ಕೆಲಸಗಳನ್ನು ಮಾಡಿಕೊಡುತ್ತಿದ್ದರು. ಅಲ್ಲವಾದರೆ ಆ ಭೂಮಿಯನ್ನು ಭೂ ಹಿಡುವಳಿದಾರರಿಗೆ, ಗೇಣಿದಾರರಿಗೋ, ದುಡಿಯಲು ಕೊಡುತ್ತಿದ್ದರು. ಅಂದು ಖಚಿತವಾದ ಖಾಯಂ ತೆರಿಗೆಗಳೊಂದೂ ಇದ್ದಿರಲಿಲ್ಲ. ಆದರೆ ನಾಡದೊರೆಗೆ ಇತರೇ ಆರ್ಥಿಕ ಮೂಲಗಳಿದ್ದವು. ಆಮದು ಮತ್ತು ರಫ್ತುಗಳಿಗೆ ಸಂಬಂಧಿಸಿದ ತೆರಿಗೆ ಹಾಗೂ ಸಾರಿಗೆ ಕರ ಇತ್ಯಾದಿಗಳು ನಾಡದೊರೆಗಳಿಗೆ ಬರುತ್ತಿದ್ದವು. ಸಮೀಪದ ಯಾವುದಾದರೂ ನಾಡದೊರೆಯ ಭೂಮಿ ಅನ್ಯರ ವಶವಾಗುವ ಸ್ಥಿತಿ ಬಂದಾಗಲೋ, ನಾಶವಾಗುವ ಸ್ಥಿತಿ ಬಂದಾಗಲೋ, ತುರ್ತು ಸಂದರ್ಭಗಳಲ್ಲಿ ಆರ್ಥಿಕ ನೆರವು ನೀಡುವಂತೆ ಜನರನ್ನು ಪ್ರೇರಿಸುವುದಕ್ಕೆ ಅಗತ್ಯವಿದ್ದರೆ ಅಕ್ರಮ ಬಲ ಪ್ರಯೋಗಿಸುವುದಕ್ಕೂ ನಾಡದೊರೆಗಳಿಗೆ ಅಧಿಕಾರವಿತ್ತು. ಇತರರ ಮೇಲೆ ಅಪರಾಧ ಹೊರಿಸುವುದಕ್ಕೂ ಅವರಿಗೆ ಅವಕಾಶವಿತ್ತು. ಒಂದು ಕುಟುಂಬದ ಆಸ್ತಿಯ ಹಕ್ಕುದಾರ ಸಾಯುವಾಗ ನಂತರದ ಹಕ್ಕುದಾರನಿಗೆ ಆಸ್ತಿಯ ಹಕ್ಕನ್ನು ವಹಿಸಿ ಕೊಡುವಾಗ ‘ಪುರುಷಾಂತರ’ ಎಂಬ ಕಾಣಿಕೆಯನ್ನು ನಾಡದೊರೆಗೆ ಕೊಡಬೇಕು. ಆಸ್ತಿಗೆ ಹಕ್ಕುದಾರರು ಯಾರೂ ಇಲ್ಲದೆ ಯಜಮಾನ ಸಾಯುವಾಗ ಆಸ್ತಿ ಪಾಸ್ತಿಗಳನ್ನು ನಾಡದೊರೆಗಳಲ್ಲಿ ನಿಕ್ಷೇಪವಾಗಿಡಬೇಕು. ಇದನ್ನು ‘ಅಟ್ಟಾಲಡಕ್ಕಂ’ ಎಂದು ಹೇಳಲಾಗುತ್ತದೆ. ನಾಡದೊರೆಗಳ ಪೂರ್ವಾನುಮತಿಯಿಲ್ಲದೆ ಯಾರಿಗೂ ದತ್ತು ಸ್ವೀಕಾರಕ್ಕೆ ಅವಕಾಶವಿರಲಿಲ್ಲ. ಯಾರಾದರೂ ಕುಟುಂಬಕ್ಕೆ ದತ್ತು ಸ್ವೀಕರಿಸ ಬಯಸಿದರೆ ನಾಡದೊರೆಗೆ ದತ್ತು ಕಾಣಿಕೆ ನೀಡಿ ಅನುಮತಿ ಪಡೆಯಬೇಕಾಗಿತ್ತು. ಮದುವೆ, ಹೆರಿಗೆ, ಸಾವು, ಗೃಹಪ್ರವೇಶ ಮೊದಲಾದ ಸಂದರ್ಭಗಳಲ್ಲೆಲ್ಲ ನಾಡದೊರೆ ಪ್ರಜೆಗಳಿಂದ ಸಂಭಾವನೆಗಳನ್ನು ಪಡೆಯುತ್ತಿದ್ದ. ಪರ ಪುರುಷ ಸಂಗ ಮಾಡಿದ ಹೆಂಗಸನ್ನು ನಾಡದೊರೆಯ ಮುಂದೆ ಕರೆದೊಯ್ಯಬೇಕಾಗಿತ್ತು. ನಾಡದೊರೆ ಅವರನ್ನು ವಿದೇಶಿ ವ್ಯಾಪಾರಿಗಳಿಗೆ ಮಾರಾಟಮಾಡಿ ಹಣ ಪಡೆದುಕೊಳ್ಳುತ್ತಿದ್ದ. ನಾಡದೊರೆಗೆ ಹಿತವಾದುದನ್ನು ಕೊಡದೆ ಬಂಗಾರವನ್ನು ಖರೀದಿಸುವಂತಿರಲಿಲ್ಲ. ರಕ್ಷಾಭೋಗಂ, ಚಙಾತಂ ಮೊದಲಾದ ತೆರಿಗೆಗಳನ್ನು ರಕ್ಷಣೆಯ ಹೆಸರಲ್ಲಿ ನಾಡದೊರೆಗಳು ಎಲ್ಲರಿಂದಲೂ ಸಂಗ್ರಹಿಸುತ್ತಿದ್ದರು. ಕಡಲ ತೀರಕ್ಕೆ ಬರುವ ಹಡಗುಗಳಿಂದ ಸಂಪತ್ತನ್ನು ದೋಚಿ ನಾಡದೊರೆಗಳು ತಮ್ಮ ಭಂಡಾರವನ್ನು ತುಂಬಿಸಿಕೊಳ್ಳುತ್ತಿದ್ದರು. ಕೆಲವು ವಿಶೇಷ ಸನ್ನಿವೇಶಗಳಲ್ಲಿ ತನ್ನ ಸೀಮೆಯ ಒಳಗೆ ಬರುವ ಪ್ರಾಣಿಗಳನ್ನು ಸ್ವಾಧೀನಪಡಿಸಿಕೊಳ್ಳುವ ಅಧಿಕಾರ ನಾಡದೊರೆಗಳಿಗಿತ್ತು.
ಎರಡು ಪಕ್ಷಗಳವರಿಗೆ ಯಾವುದಾದರೂ ವಿಷಯಕ್ಕೆ ಸಂಬಂಧಿಸಿದಂತೆ ವಿವಾದಗಳಿದ್ದರೆ ಅದನ್ನು ಪರಿಹರಿಸಲು ಏರ್ಪಡಿಸುವ ‘ಅಂಕಂ’ ನಾಡದೊರೆಗಳಿಗೆ ಆದಾಯ ಮಾಡಿಕೊಡುವ ಒಂದು ಸಂಪ್ರದಾಯವಾಗಿದೆ. ಅಂಕ ಮುರಿಯುವ ಅನುಮತಿಗಾಗಿ ಎರಡು ಪಕ್ಷಗಳವರು ಸಾವಿರ ಪಣಗಳನ್ನು ನಾಡದೊರೆಗಳಿಗೆ ಕಾಣಿಕೆಯಾಗಿ ಸಮರ್ಪಿಸಬೇಕು. ಗಡಿಭಾಗಗಳಲ್ಲಿ ನೆಲೆಸಿರುವವರ ಮದುವೆ ಇತ್ಯಾದಿಗಳನ್ನು ನಡೆಸಿಕೊಡುವುದು ನಾಡದೊರೆಯ ಕರ್ತವ್ಯದಲ್ಲಿ ಸೇರಿದೆ. ವಿವಾಹಕ್ಕೆ ಪೂರ್ವದಲ್ಲಿ ವಧು-ವರರ ಬಂಧುಗಳು ನಾಡದೊರೆಯನ್ನು ಭೇಟಿ ಮಾಡಿ ಹಣ, ವಸ್ತುಗಳನ್ನು ಕಾಣಿಕೆ ಸಲ್ಲಿಸುವ ಸಂಪ್ರದಾಯವಿತ್ತು. ಮಹಡಿ ಮನೆಗಳನ್ನೋ, ಹೆಂಚಿನ ಮನೆಗಳನ್ನೋ ಕಟ್ಟಲು ನಾಡದೊರೆಗಳ ಪೂರ್ವಾನುಮತಿ ಪಡೆಯಬೇಕಾಗಿತ್ತು. ಅನುಮತಿ ಕೆಲವರಿಗೆ ಮಾತ್ರವೇ ದೊರೆಯುತ್ತಿತ್ತು. ದೊಡ್ಡ ಜಮೀನ್ದಾರರಿಗೆ, ನಾಡದೊರೆ ಗಳಿಗೆ ಮಾತ್ರವೇ ಪಲ್ಲಕ್ಕಿ ಮೊದಲಾದ ಆಡಂಬರದ ವಸ್ತುಗಳನ್ನು ಬಳಸಲು ಅವಕಾಶವಿತ್ತು. ತಾಳಿಕೆಟ್ಟುಗೆ ಮೊದಲು ಹುಡುಗಿಯನ್ನು ನಾಡದೊರೆಗಳ ಮನೆಗೆ ಕರೆತಂದು ಮುಖ ಕಾಣಿಸುವ ಸಂಪ್ರದಾಯವಿತ್ತು. ನಾಡದೊರೆಗಳು ವ್ಯಕ್ತಿಗಳಿಂದ ಹಣದ ರೂಪದಲ್ಲಿಯೋ, ವಸ್ತುವಿನ ರೂಪದಲ್ಲಿಯೋ ಸಂಭಾವನೆಗಳನ್ನು ಸ್ವೀಕರಿಸಿ ಬದಲಿಗೆ ‘ಮೇನೋನ್’ ಮೊದಲಾದ  ಪದವಿಗಳನ್ನು ಕೊಡುವುದಿತ್ತು. ಪ್ರಜೆಗಳ ದೈನಂದಿನ ಬದುಕಿಗೆ ಸಂಬಂಧಿಸಿದ ಸೂಚನೆಗಳನ್ನು ಕೊಡಲು ನಾಡದೊರೆಗೆ ಅಧಿಕಾರವಿತ್ತು. ಎರಡೂ ಕೈಗಳಲ್ಲಿ ಬಳೆ ತೊಡಲು ಅವಕಾಶವಿದ್ದುದು ವಿಶೇಷ ಅನುಮತಿ ಪಡೆದವರಿಗೆ ಮಾತ್ರವಾಗಿತ್ತು. ಹಿಡಿಕೆಯಿರುವ ಕೊಡೆ ಉಪಯೋಗಿಸಲು ನಾಡದೊರೆಯ ಒಪ್ಪಿಗೆ ಬೇಕಾಗಿತ್ತು. ಒಪ್ಪಿಗೆಯಿಲ್ಲದಿದ್ದರೆ ತಲೆಕೊಡೆ ಅಥವಾ ಟೊಪ್ಪಿಕೊಡೆ ಯನ್ನು ಮಾತ್ರ ಬಳಸಬಹುದಾಗಿತ್ತು. ಸ್ತ್ರೀಯರು ಮೂಗುತಿ ಮತ್ತಿತರ ಆಭರಣಗಳನ್ನು ಧರಿಸಲೂ ನಾಡದೊರೆಗಳ ಅನುಮತಿ ಬೇಕಾಗಿತ್ತು. ಜಾತ್ರೆ ಮೊದಲಾದ ಉತ್ಸವಗಳಲ್ಲಿ ಊಟೋಪಚಾರಗಳಿಗಿರುವ ಎಳನೀರು ಕೊಯ್ಯುವ ಹಕ್ಕು ನಾಡದೊರೆಗಳದು ಮಾತ್ರವಾಗಿತ್ತು.
ನಾಡದೊರೆಗಳಿಗೆ ಕೊಲೆ ಮಾಡುವ ಅಧಿಕಾರವಿತ್ತು. ಕೆಲವು ಪ್ರದೇಶಗಳಲ್ಲಿ ಆ ಅಧಿಕಾರವನ್ನು ಆಯ್ದ ವ್ಯಕ್ತಿಗಳಲ್ಲಿ ಒಬ್ಬರಿಗೆ ನಿರ್ದಿಷ್ಟ ಕಾಲಾವಧಿಯವರೆಗೆ ಕೊಡಲಾ ಗುತ್ತಿತ್ತು. ಐದು ವರ್ಷದವರಿಗೆ ಈ ಅಧಿಕಾರಕ್ಕೆ ‘ತಲವೆಟ್ಟಿಪಾರ್‌ಪತ್ಯಂ’ (ತಲೆ ಕಡಿಯುವ ಪಾರುಪತ್ಯ) ಎಂದು ಹೆಸರು. ಈ ಐದು ವರ್ಷ ಅಧಿಕಾರ ಪಡೆದವನು ಎಲ್ಲಾ ತೆರನ ಪ್ರಜಾಪೀಡನೆಯನ್ನು ಮಾಡುತ್ತಿದ್ದ. ೧೭-೧೮ನೆಯ ಶತಮಾನಗಳಲ್ಲಿ ಕೇರಳದಲ್ಲಿ ಫ್ಯೂಡಲಿಸಂ ಅದರ ಭೀಕರ ಸ್ವರೂಪದಲ್ಲಿ ನೆಲೆೆಗೊಂಡಿತ್ತು. ಅನೇಕರು ಹೀನವಾದ ಗುಲಾಮಗಿರಿಗೆ ವಿಧೇಯರಾದರು. ಚರವಸ್ತುಗಳಂತೆ ಅವರು ವಿಕ್ರಯ ವಸ್ತುಗಳಾಗಿ ಬದಲಾದರು. ಅವರು ಹಕ್ಕುಗಳಿಗೂ, ಸೌಲಭ್ಯಗಳಿಗೂ ಅರ್ಹರಾದ ವ್ಯಕ್ತಿಗಳು ಎಂದು ಅವರನ್ನು ಪರಿಗಣಿಸಲೇ ಇಲ್ಲ. ಜಮೀನ್ದಾರನು ಕಾರಣವಿಲ್ಲದೆ ಗುಲಾಮನೊಬ್ಬನನ್ನು ಕೊಲ್ಲುವಾಗಲೂ ತಡೆಯುವ ಅಧಿಕಾರ ಯಾರಿಗೂ ಇರಲಿಲ್ಲ. ಇವು ೧೯ನೆಯ ಶತಮಾನದ ಆರಂಭದಲ್ಲಿ ಬ್ರಿಟಿಷ್ ವಸಾಹತು ಸ್ಥಾಪನೆಗೊಳ್ಳುವಾಗ ಇದ್ದ ಸ್ಥಿತಿಗತಿಗಳು.
ಜಾತಿ ಸಂಪ್ರದಾಯಗಳು
ಭಾರತದೆಲ್ಲೆಡೆ ಇರುವಂತೆ ಕೇರಳದಲ್ಲಿಯೂ ಹಿಂದೂ ಸಮುದಾಯವೆನ್ನುವುದು ಅನೇಕ ಜಾತಿಗಳ ತಳಹದಿಯಲ್ಲಿ ರೂಪುಗೊಂಡ ಒಂದು ಸಂಘಟನೆ. ಕ್ರಿ.ಶ. ೮ನೆಯ ಶತಮಾನದಲ್ಲಿ ಉತ್ತರದಿಂದ ಆರ್ಯರು ಆಗಮಿಸಿದ ತರುವಾಯ ಕೇರಳದಲ್ಲಿ ಜಾತಿ ವ್ಯವಸ್ಥೆ ಆರಂಭ ವಾಯಿತು. ಹನ್ನೊಂದನೇ ಶತಮಾನದ ಚೇರ ಚೋಳ ಯುದ್ಧದಿಂದಾಗಿ ಉಂಟಾದ ಸಾಮಾಜಿಕ ಹಾಗೂ ಆರ್ಥಿಕ ಕ್ಷೆತ್ರದಲ್ಲಾದ ಬದಲಾವಣೆ ಜಾತಿವ್ಯವಸ್ಥೆಯನ್ನು ಇನ್ನಷ್ಟು ಪ್ರಬಲ ಗೊಳಿಸಿತು. ಶ್ರೇಣೀಕರಣ ವ್ಯವಸ್ಥೆಯಲ್ಲಿ ನಂಬೂದಿರಿ ಬ್ರಾಹ್ಮಣರು ಸಮಾಜದ ಉನ್ನತ ಸ್ಥಾನದಲ್ಲಿದ್ದರು. ಮತೀಯವಾದ ವಿಚಾರ ಹಾಗೂ ಧಾರ್ಮಿಕ ವಿಷಯಗಳಲ್ಲಿ ನಂಬೂದಿರಿ ಬ್ರಾಹ್ಮಣರಿಗೆ ಅಗ್ರಪೀಠ, ಜೈನ ಬೌದ್ಧ ಮತಗಳು ಕ್ಷೀಣಿಸುತ್ತಾ ಜಾತಿ, ಉಪಜಾತಿಗಳ ನೆಲೆಯಲ್ಲಿ ಹಿಂದೂ ಸಮುದಾಯಗಳು ಸಂಘಟಿತಗೊಳ್ಳತೊಡಗಿದ್ದುವು.
ಉನ್ನತ ಜಾತಿಗೆ ಸೇರಿದವರು ಸಮಾಜದ ಉತ್ಕೃಷ್ಟ ನೆಲೆಯಲ್ಲೂ ಕೆಳಗಿನ ಜಾತಿಯವರು ಸಮಾಜದ ನಿಕೃಷ್ಟ ನೆಲೆಯಲ್ಲಿಯೂ ಉಳಿಯುವಂತಾಯಿತು. ೧೬-೧೯ನೆಯ ಶತಮಾನಗಳಲ್ಲಿ ಕೇರಳದಲ್ಲಿ ಅಸ್ತಿತ್ವದಲ್ಲಿದ್ದ ಸಾಮಾಜಿಕ ಸಂಘಟನೆಯನ್ನು ಕುರಿತು ಪೋರ್ಚುಗೀಸ್, ಡಚ್, ಬ್ರಿಟಿಷ್ ಬರೆಹಗಾರರು ವಿವರಿಸಿದ್ದಾರೆ. ಬ್ರಾಹ್ಮಣರು ಶ್ರೇಣೀಕರಣ ಸಮಾಜದ ಉನ್ನತ ಸ್ಥಾನದಲ್ಲಿ ಗುರುತಿಸಿಕೊಂಡರು. ತುಳು ಬ್ರಾಹ್ಮಣರು, ಗೌಡ ಸಾರಸ್ವತರು ಮೊದಲಾದ ಬ್ರಾಹ್ಮಣ ಸಮುದಾಯಕ್ಕೆ ಸೇರಿದವರು ಇವರ ಜೊತೆಗೆ ಗುರುತಿಸಿಕೊಂಡಿದ್ದರು. ಆಡಳಿತಾಧಿಕಾರಿಗಳಾಗಿದ್ದ ಕ್ಷತ್ರಿಯರನ್ನು ನಂಬೂದಿರಿಗಳು ತಮ್ಮ ನಿಯಂತ್ರಣದಲ್ಲಿರುವಂತೆ ಎಚ್ಚರವಹಿಸಿದರು. ನಾಯನ್ಮಾರರು, ತೀಯರು (ಈಳವರು) ಹಿಂದೂ ಸಮುದಾಯದ ಪ್ರಬಲ ಜಾತಿಯವರಾಗಿದ್ದರು. ನಾಯನ್ಮಾರರು ಸೈನಿಕರಾದದ್ದರಿಂದ ಅವರಿಗೆ ಹೆಚ್ಚು ಅಧಿಕಾರವಿತ್ತು. ಅವರು ಖಡ್ಗ ಹೆಗಲಿಗೇರಿಸಿಯೇ ನಡೆಯುತ್ತಿದ್ದರು. ಪ್ರಾಣದ ಹಾಗೂ ಸ್ವರಕ್ಷಣೆಯ ಸಲುವಾಗಿ ಪೋರ್ಚುಗೀಸರು ಅವರನ್ನು ತಮ್ಮ ಬಲೆಗೆ ಬೀಳಿಸಲು ಸ್ನೇಹ ಬೆಳೆಸಿದರು. ಪೋರ್ಚುಗೀಸರ ಆಗಮನದ ವೇಳೆಗೆ ನಾಯನ್ಮಾರರು ಮದ್ಯಪಾನಿಗಳಾಗಿರಲಿಲ್ಲ. ಆದರೆ ಬುಕ್ಕನನೆಂಬ ವಿದೇಶಿ ಪ್ರವಾಸಿಯ ಆಗಮನದ ವೇಳೆಗೆ (೧೮೦೦-೧೮೦೧) ಪರಿಸ್ಥಿತಿ ಬದಲಾಗಿತ್ತು. ಹದಿನೆಂಟನೆಯ ಶತಮಾನದಲ್ಲಿ ತುಳ್ಳಲ್ ಕವಿತೆಗಳನ್ನು ಬರೆದ ಕುಂಜನ್ ನಂಬಿಯಾರ್ ನಾಯನ್ಮಾರರ ಮದ್ಯಪಾನವನ್ನು ಕುರಿತು ವ್ಯಂಗ್ಯವಾಡಿದ್ದಾನೆ. ತೀಯ (ಈಳವ) ಸಮುದಾಯದವರ ಮುಖ್ಯ ವೃತ್ತಿ ಹೆಂಡ ತೆಗೆಯುವುದಾಗಿತ್ತು. ಆದರೆ ಅವರಿಗೂ ಕೂಡಾ ಸೈನಿಕ ತರಬೇತಿ ಇತ್ತು. ಕಮ್ಮಾಳನ್, ಮುಕ್ಕುವನ್ (ಬೆಸ್ತ) ಪುಲಯನ್ (ಹೊಲೆಯ) ಪರಯನ್, ಕುರವನ್ ಮೊದಲಾದ ಜಾತಿಗಳವರನ್ನು ಸಮಾಜದ ಕೆಳವರ್ಗದವರಾಗಿ ಗುರುತಿಸ ಲಾಗಿತ್ತು. ಎಲ್ಲಾ ವಿಧದಲ್ಲೂ ಶೋಷಣೆಗೆ ಗುರಿಯಾಗುತ್ತಿದ್ದ ಈ ಜನ ಸಮುದಾಯದವರು ಅಸಹಾಯಕರಾಗಿ ಮೇಲುವರ್ಗದವರಿಗೆ ವಿಧೇಯವಾಗಿ ನಡೆದುಕೊಳ್ಳಬೇಕಾಗಿತ್ತು.
ಜಾತಿ ವ್ಯವಸ್ಥೆಯನ್ನು ನಿರ್ದಾಕ್ಷಿಣ್ಯವಾಗಿ ಕಾಪಾಡಿಕೊಂಡು ಬರಲಾಗಿತ್ತು. ಉನ್ನತ ಜಾತಿಯವರಾದ ಬ್ರಾಹ್ಮಣರು, ಕ್ಷತ್ರಿಯರು, ನಾಯನ್ಮಾರರು ಜಾತಿವ್ಯವಸ್ಥೆಗಳು ತಪ್ಪದಂತೆ ಎಚ್ಚರವಹಿಸುತ್ತಿದ್ದರು. ಜಾತಿಯ ಸಂಪ್ರದಾಯಕ್ಕೆ ತಪ್ಪಿ ನಡೆಯುವ ಉನ್ನತ ಜಾತಿಗಳವರನ್ನು ಜಾತಿ ಭ್ರಷ್ಟರನ್ನಾಗಿಸಿ ಕ್ರಿಶ್ಚಿಯನರಿಗೋ, ಮುಸಲ್ಮಾನರಿಗೋ ಮಾರಾಟ ಮಾಡುತ್ತಿದ್ದರು. ಅತ್ಯಂತ ನಿರ್ದಾಕ್ಷಿಣ್ಯವಾಗಿ ಅಸ್ಪೃಶ್ಯತೆಯನ್ನು ಕಾಪಾಡಲಾಗುತ್ತಿತ್ತು. ಕೆಳಜಾತಿಗಳವರು ಮೇಲುವರ್ಗದವರ ಕಣ್ಣಿಗೂ ಕಾಣದಂತೆ ಬದುಕಬೇಕಾಗಿತ್ತು. ಕೆಲವು ಜಾತಿಗಳವರಿಗೆ ನಿರ್ದಿಷ್ಟ ಅಂತರದಿಂದ ವ್ಯವಹರಿಸಬೇಕಾದ ನಿಬಂಧನೆಗಳಿದ್ದವು. ಪುಲಯರ್ ನಾಯನ್ಮಾರರಿಂದ ಅರುವತ್ತು ಅಡಿ ದೂರದಲ್ಲಿ ನಿಲ್ಲಬೇಕಾಗಿತ್ತು. ಪುಲಯರನ್ನೋ, ಬೇಡರನ್ನೋ ಕಣ್ಣಿನಲ್ಲಿ ನೋಡಿದರೇ ನಂಬೂದಿರಿಗೆ ಅಶುದ್ದಿಯಾಗುತ್ತಿತ್ತು. ನಂಬೂದಿರಿಯೊಬ್ಬ ಇದಿರಾಗಿ ಹಾದಿಯಲ್ಲಿ ನಡೆದು ಬರುತ್ತಿದ್ದರೆ ಕೆಳಜಾತಿಯವರು ಆತನ ಕಣ್ಣಿಗೆ ಕಾಣಿಸಿಕೊಳ್ಳದಂತೆ ಅಡಗಿಕೊಳ್ಳಬೇಕಾಗಿತ್ತು. ನದೀ ತಟಗಳಲ್ಲಾದರೆ ಪ್ರಾಣಪಾಯವನ್ನು ಲೆಕ್ಕಿಸದೆ ನೀರಿಗಾದರೂ ಜಿಗಿದು ಕೆಳವರ್ಗದವರು ರಕ್ಷಣೆ ಪಡೆಯುತ್ತಿದ್ದ ದೃಷ್ಟಾಂತಗಳೂ ಇವೆ. ಈ ಸಂಪ್ರದಾಯ ಗಳನ್ನು ಪಾಲಿಸದ ಕೆಳಜಾತಿಗಳವರನ್ನು ಕೊಲೆ ಶಿಕ್ಷೆಗೆ ಗುರಿಪಡಿಸಲಾಗುತ್ತಿತ್ತು.
ಕೆಳವರ್ಗದವರಿಗೆ ನಿಷೇಧಿಸಲಾದ ಅನೇಕ ಅನುಕೂಲಗಳನ್ನು ನಂಬೂದಿರಿಗಳು, ಕ್ಷತ್ರಿಯರು, ಬ್ರಾಹ್ಮಣರು ಅನುಭವಿಸುತ್ತಿದ್ದರು. ರಾಜಕೀಯ ಪ್ರಭುತ್ವ ಸವರ್ಣೀಯರಲ್ಲಿ ನಿಕ್ಷೇಪವಾಗಿತ್ತು. ಕ್ಷತ್ರಿಯರು ನಾಯನ್ಮಾರರ ವೈವಾಹಿಕ ಸಂಬಂಧಗಳನ್ನು ಮಾಡಿ ಕೊಂಡಿದ್ದರು. ರಾಜ ಕುಟುಂಬದವರ ಆಡಳಿತವು ಹೊರಗಿನಿಂದ ಬಂದ ಬ್ರಾಹ್ಮಣರ ನೆರವನ್ನು ಆಶ್ರಯಿಸಿತ್ತು. ಅಂತಹ ವ್ಯಕ್ತಿಗಳು ಉನ್ನತ ವರ್ಗದವರಿಗೆ ಅಧಿಕಾರ ಹಾಗೂ ಪದವಿಯನ್ನು ಕೊಡುತ್ತಿದ್ದರು.
ವಿವಾದ ವಿಷಯಗಳೇನಾದರೂ ಇದ್ದಲ್ಲಿ ಅದಕ್ಕೆ ಪರಿಹಾರ ಸೂಚಿಸಿ ಅಂತಿಮ ತೀರ್ಪು ನೀಡುವವರು ವೈದಿಕ ಬ್ರಾಹ್ಮಣರು. ಅವರ ತೀರ್ಪು ಏಕಪಕ್ಷೀಯವಾಗಿದ್ದರೂ ಅದನ್ನು ಪ್ರಶ್ನಿಸುವ ಹಕ್ಕು ಯಾರಿಗೂ ಇರಲಿಲ್ಲ. ಯಾವುದೇ ರೀತಿಯ ಘೋರ ಅಪರಾಧ ಮಾಡಿದ್ದರೂ ಬ್ರಾಹ್ಮಣರನ್ನು ವಧಾಶಿಕ್ಷೆಯಿಂದ ಹೊರತುಪಡಿಸಲಾಗಿತ್ತು. ಕೆಳಜಾತಿಗಳವರಿಗೆ ಕಳ್ಳತನ, ಗೋಹತ್ಯೆಗಳಂತಹ ಅಪರಾಧಗಳಿಗೆ ವಧಾಶಿಕ್ಷೆಯನ್ನು ವಿಧಿಸಲಾಗುತ್ತಿತ್ತು. ಶ್ರೇಣೀಕರಣ ಸಮಾಜದಲ್ಲಿ ಅಪರಾಧ ಎಸಗಿದ ವ್ಯಕ್ತಿಯ ಸ್ಥಾನಮಾನಗಳು ಕಡಿಮೆಯಿದ್ದಷ್ಟೂ ಶಿಕ್ಷೆಯ ತೀವ್ರತೆ ಹೆಚ್ಚಾಗಿರುತ್ತಿತ್ತು. ಕೆಳಜಾತಿಯವರು ಸಣ್ಣಪುಟ್ಟ ಅಪರಾಧಗಳನ್ನೆಸಗಿದರೂ ಆನೆಯಿಂದ ತುಳಿಸಿ ಸಾಯಿಸುವ, ಪಿರಂಗಿಯ ಬಾಯಿಗೆ ತಲೆಯೊಡ್ಡಿಸಿ ಕೊಲ್ಲುವ ಹೀಗೆ ಚಿತ್ರ ಹಿಂಸೆ ನೀಡಿ ಕೊಲ್ಲುವ ಘೋರ ಶಿಕ್ಷೆಗಳನ್ನೇ ವಿಧಿಸಲಾಗುತ್ತಿತ್ತು. ತಪ್ಪೆಸಗಿದವರು ಈಳವರೋ, ಪುಲಯರೋ ಆಗಿದ್ದರೆ ಅವರನ್ನು ಗಲ್ಲಿಗೇರಿಸಿ ಕೊಲ್ಲಲಾಗುತ್ತಿತ್ತು. ನಾಯರರಾದರೆ ಶಿರಚ್ಛೇದನ. ಈ ಎಲ್ಲಾ ಶಿಕ್ಷೆಗಳು ಒಂದೇ ಪ್ರಮಾಣದ ಅಪರಾಧಗಳಿಗೆ ಜಾತಿಯನ್ನನುಸರಿಸಿ ನೀಡಲಾಗುತ್ತಿತ್ತು. ಅಪರಾಧ ಮಾಡಿದವರನ್ನು ಸತ್ಯ ಪರೀಕ್ಷೆಗೆ ಒಡ್ಡುವ ಸಂಪ್ರದಾಯವೂ ಇತ್ತು. ಇದನ್ನು ಜಾತಿಯ ಹಿನ್ನೆಲೆಯಲ್ಲಿಯೇ ಮಾಡಲಾಗುತ್ತಿತ್ತು. ಕ್ಷತ್ರಿಯರು ಅಗ್ನಿ ಸ್ಪರ್ಶಿಸಿ ಶೂದ್ರರು ವಿಷ ಸೇವಿಸಿ ಸತ್ಯ ಪರೀಕ್ಷೆಗೆ ಗುರಿಯಾಗಬೇಕಾಗಿತ್ತು. ಆಚಾರಗಳಿಗೆ ತಪ್ಪಿ ನಡೆದ ನಂಬೂದಿರಿ ಸ್ತ್ರೀಯರು ಶುಚೀಂದ್ರಂ ದೇವಾಲಯದಲ್ಲಿ ಕುದಿಯುವ ತುಪ್ಪದಲ್ಲಿ ಕೈಯಿರಿಸಿ ಸತ್ಯ ಪರೀಕ್ಷೆಗೆ ಒಳಗಾಗಬೇಕಾಗಿತ್ತು. ಕೇರಳಕ್ಕೆ ಬ್ರಿಟಿಷರು ಬರುವ ವೇಳೆಗೆ ಅಲ್ಲಿನ ರೀತಿ ನೀತಿಗಳು ಈ ತೆರನಾಗಿದ್ದವು. ಬ್ರಿಟಿಷ್ ಅಧಿಕಾರಿಗಳು ಶಿಕ್ಷಾ ವಿಧಾನದಲ್ಲಿ ಬದಲಾವಣೆಗಳನ್ನು ತರಲು ಬಯಸಿದರು. ಆದರೆ ನಾಡದೊರೆಗಳ ಉನ್ನತ ಜಾತಿಗಳವರು ತಮ್ಮ ಸ್ಥಾನಮಾನಗಳನ್ನು, ಅಧಿಕಾರಗಳನ್ನು ಬಿಟ್ಟುಕೊಡಲು ಮುಂದಾಗಲಿಲ್ಲ. ಬ್ರಿಟಿಷರಿಗೂ ಆರಂಭದಲ್ಲಿ ಅವರನ್ನು ಓಲೈಸದಿರುವುದೂ ಸಾಧ್ಯವಿರಲಿಲ್ಲ.
ಅವರ್ಣೀಯರಿಗೆ ರಾಜ್ಯಾಧಿಕಾರಕ್ಕೆ ಸಂಬಂಧಿಸಿದ ಯಾವುದೇ ವಿಚಾರಗಳಲ್ಲಿ ಅವಕಾಶ ವಿರಲಿಲ್ಲ. ತಿರುವಾಂಕೂರು, ಕೊಚ್ಚಿ ಸಂಸ್ಥಾನಗಳಲ್ಲಿ ಅವರ್ಣೀಯರಿಗೆ ಯಾವುದೇ ರೀತಿಯ ಔದ್ಯೋಗಿಕ ಪದವಿಯೂ ಇದ್ದಿರಲಿಲ್ಲ. ಅವರ್ಣೀಯರ ಆಭರಣ, ವಾಹನ, ಪಾತ್ರೆ ಪಗಡಿಗಳು, ಗೃಹ ವಿನ್ಯಾಸಗಳು ಇತ್ಯಾದಿಗಳಿಗೆಲ್ಲ ನಿರ್ದಿಷ್ಟ ನಿಯಮಗಳನ್ನು ರೂಪಿಸ ಲಾಗಿತ್ತು. ಹೆಚ್ಚಿನ ಅನುಕೂಲತೆಗಳನ್ನು ಪಡೆಯಲಿಚ್ಛಿಸುವ ಶ್ರೀಮಂತ ಅವರ್ಣೀಯರು ಆಡಳಿತಾಧಿಕಾರಿಗಳಿಂದ ಅನುಮತಿ ಪಡೆದೇ ಬಳಸಬೇಕಾಗಿತ್ತು. ಇದರಿಂದೆಲ್ಲ ಸಮಾಜದಲ್ಲಿ ಅಸಮಾನತೆ ಹೆಚ್ಚುತ್ತಲೇ ಹೋಯಿತು.
ವಾಸ್ತವವಾಗಿ ಜಾತಿಗಳ ನಡುವೆ ಇರಿಸಿಕೊಂಡಿದ್ದ ಈ ಅಸಮಾನತೆಯ ಕಾರಣದಿಂದಾಗಿ ಹಿಂದೂ ಸಮುದಾಯದ ನಡುವೆ ಸಂಘಟನೆಗೆ ಅಡ್ಡಿಯಾಯಿತು. ಕೆಳವರ್ಗದಲ್ಲಿ ಗುರುತಿಸಿದ ಜಾತಿಗಳವರು ಸಾಮಾಜಿಕವಾಗಿಯೂ, ಆರ್ಥಿಕವಾಗಿಯೂ ಅಭಿವೃದ್ದಿ ಹೊಂದಲು ಸಾಧ್ಯವಾಗಲೇ ಇಲ್ಲ. ಹಿಂದೂ ಸಮುದಾಯವೆಂದು ಗುರುತಿಸುತ್ತಿದ್ದ ಎಲ್ಲಾ ಜಾತಿಗಳವರಲ್ಲಿ ಮೇಲುವರ್ಗದವರು ಅಂತರವನ್ನು ಕಾಪಾಡಿಕೊಂಡೇ ಬಂದರು. ಸಾರ್ವಜನಿಕ ಸ್ಥಳಗಳಾದ ದೇವಸ್ಥಾನಗಳಿಗೆ, ಶಾಲೆಗಳಿಗೆ ಅವರ್ಣೀಯರಿಗೆ ಪ್ರವೇಶವನ್ನು ನಿಷೇಧಿಸಲಾಗಿತ್ತು. ಅವರ್ಣೀಯರು ಸಾರ್ವಜನಿಕ ಪ್ರದೇಶಗಳಲ್ಲಿ ಭಯಮುಕ್ತರಾಗಿ  ನಡೆದಾಡುವ ಅವಕಾಶವೂ ಇರಲಿಲ್ಲ. ಸ್ಪೃಶ್ಯ, ಅಸ್ಪೃಶ್ಯ ಆಚರಣೆ ಕಠಿಣವಾಗಿತ್ತು. ಅನ್ಯ ಜಾತಿಗಳ ಜನರೊಡನೆ ಸಹಪಂಕ್ತಿ ಭೋಜನಕ್ಕೆ ಅವಕಾಶವಿರಲಿಲ್ಲ. ನಾಯರ್, ಈಳವರ್, ಮೊದಲಾದ ಜಾತಿಗಳ ನಡುವೆಯೂ, ಸಣ್ಣ ಪುಟ್ಟ ಉಪಜಾತಿಗಳು ನಿರ್ಮಾಣಗೊಂಡು ಸಾಮಾಜಿಕ ಪ್ರಗತಿಗೆ ತಡೆಯುಂಟಾಗಿದ್ದವು. ಜಾತಿಗಳ ನಡುವೆ ಉಪಜಾತಿಗಳೂ ಪರಸ್ಪರ ವಿವಾಹವನ್ನು, ಮಿಶ್ರ ಭೋಜನವನ್ನು ಮಾಡುತ್ತಿರಲಿಲ್ಲ. ಸಾಮಾಜಿಕವಾಗಿ ಉನ್ನತ ಸ್ಥಾನದಲ್ಲಿ ಗುರುತಿಸಿಕೊಂಡಿದ್ದ ಅವರ್ಣೀ ಯರೂ ಕೂಡ ಪುಲಯರ್ ಮೊದಲಾದ ಜಾತಿಗಳೊಡನೆ ಅಸ್ಪೃಶ್ಯತೆಯನ್ನು ಪಾಲಿಸುತ್ತಿದ್ದರು. ಅವರ್ಣಿಯರಿಗೆ ದೇವಾಲಯಗಳಲ್ಲಿ ಪ್ರವೇಶವನ್ನು ನಿಷೇಧಿಸಲಾಗಿತ್ತು ಎಂಬುದನ್ನು ವಿರೋಧಿಸಿದ್ದ ಈಳವರ ದೇವಾಲಯಗಳಿಗೂ ಪುಲಯರಂತಹ ಕೆಲವು ಜಾತಿಗಳಿಗೆ ಪ್ರವೇಶ ನಿಷೇಧಿಸಲಾಗಿತ್ತು ಎನ್ನುವುದು ಒಂದು ರೀತಿಯ ವಿರೋಧಾಭಾಸವೇ ಸರಿ.
ಕೇರಳದ ಸಾಮಾಜಿಕ ಜೀವನದಲ್ಲಿ ಇಂದಿಗೂ ಇಂತಹ ಅನೇಕ ವಿರೋಧಾಭಾಸಗಳನ್ನು ಕಾಣಬಹುದು. ದೇವಸ್ಥಾನಗಳ ರಸ್ತೆಗಳಲ್ಲಿ ಕ್ರಿಶ್ಚಿಯನರು, ಮುಸಲ್ಮಾನರು ನಡೆದಾಡುವುದನ್ನು ನಿಷೇಧಿಸಲಾಗಿತ್ತು. ಹಿಂದೂ ಸಮುದಾಯಕ್ಕೆ ಸೇರಿದವರಾದರೂ ಕೆಳವರ್ಗದಲ್ಲಿ ಜನಿಸಿದ ಕಾರಣಕ್ಕಾಗಿ ಅವರಿಗೂ ಇದೇ ತೆರನ ನಿಷೇಧ ಅನ್ವಯವಾಗುತ್ತಿತ್ತು. ಉಲ್ಲಂಘಿಸಿದರೆ ಸಾಮೂಹಿಕವಾದ ಶಿಕ್ಷೆಗೂ ಅವರನ್ನು ಗುರಿಪಡಿಸಲಾಗುತ್ತಿತ್ತು. ಅವರ್ಣ ಹಿಂದೂಗಳು ಕ್ರಿಶ್ಚಿಯನರೋ, ಮುಸಲ್ಮಾನರೋ ಆಗಿ ಮತಾಂತರ ಹೊಂದಿದರೆ ಅವರಿಗೆ ಸಾಮಾಜಿಕವಾದ ಎಲ್ಲಾ ಸೌಲಭ್ಯಗಳನ್ನು ನಿಷೇಧಿಸಲಾಗುತ್ತಿತ್ತು. ಅದನ್ನು ಅವರ್ಣೀಯರೂ ಪ್ರತಿಭಟಿ ಸುತ್ತಿರಲಿಲ್ಲ. ಇಂತಹ ಸನ್ನಿವೇಶದಲ್ಲಿ ಕೆಳವರ್ಗದ ಅನೇಕ ಹಿಂದೂಗಳು ಕ್ರಿಶ್ಚಿಯನ ರಾಗಿಯೋ, ಮುಸಲ್ಮಾನರಾಗಿಯೋ ಮತಾಂತರಗೊಂಡುದರಲ್ಲಿ ಆಶ್ಚರ್ಯ ಪಡುವಂತಹು ದೇನಿಲ್ಲ. ಇದರಿಂದ ಹಿಂದೂ ಸಮುದಾಯಕ್ಕೆ ಹಾನಿಯಾಯಿತು ಎಂಬುದು ವಾಸ್ತವ. ೧೮೯೨ರಲ್ಲಿ ಕೇರಳಕ್ಕೆ ಬಂದ ಸ್ವಾಮಿ ವಿವೇಕಾನಂದ ಈ ವಿರೋಧಾಭಾಸವನ್ನು ಕುರಿತು ಮಿತ್ರರೊಬ್ಬರಿಗೆ ಹೀಗೆ ಬರೆದಿದ್ದರು. “ಒಬ್ಬ ತೋಟಿಯು ತೋಟಿಯಾಗಿಯೇ ಬಂದರೆ ಪ್ಲೇಗು ಬಂದಂತೆ ಹೊಡೆದೋಡಿಸುವರು. ಆದರೂ ಮಂತ್ರೋಚ್ಛಾರಣೆಯಿಂದ ಸ್ವಲ್ಪ ನೀರು ಆತನ ತಲೆಗೆ ಎರೆದು ಬಟ್ಟೆ ಬದಲಿಸಿದರೆ ಅವನು ಹಿಂದೂಗಳ ಮನೆಯನ್ನು ಯಾವುದೇ ತಡೆಯಿಲ್ಲದೆ ಪ್ರವೇಶಿಸಬಹುದು. ಅವನಿಗೆ ಹಾರ್ದಿಕವಾದ ಸ್ವಾಗತವೂ ದೊರೆಯುತ್ತದೆ. ಕುಳಿತುಕೊಳ್ಳುವುದಕ್ಕೆ ಸ್ಥಳವೂ ದೊರೆಯುತ್ತದೆ. ಇದಕ್ಕಿಂತಾಚೆಗಿನ ವಿರೋಧಾಭಾಸವನ್ನು ಕಾಣುವುದು ಸಾಧ್ಯವೇ?”. ಜಾತಿ ವ್ಯವಸ್ಥೆಯನ್ನಾಧರಿಸಿದ ವಿಧಿ ನಿಷೇಧಗಳನ್ನು ನೋಡಿಯೇ ವಿವೇಕಾನಂದರು ಹೇಸಿ ಈ ಮಾತುಗಳನ್ನು ಬರೆದಿದ್ದಾರೆ ಎಂಬುದು ಸ್ಪಷ್ಟ. ಕೇರಳವನ್ನು ಅವರು ಭ್ರಾಂತಾಲಯ (ಹುಚ್ಚರಮನೆ) ಎಂದು ಕರೆದುದರಲ್ಲಿಯೂ ಆಶ್ಚರ್ಯಪಡುವ ಅಗತ್ಯವಿಲ್ಲ. ಅಷ್ಟೊಂದು ನಿಕೃಷ್ಟವಾದ ಜಾತಿ ವ್ಯವಸ್ಥೆ ಕೇರಳದಲ್ಲಿ ಪ್ರಾಬಲ್ಯದಲ್ಲಿತ್ತು. ಈಗಲೂ ಅದು ಸಂಪೂರ್ಣವಾಗಿ ಹೋಗಿದೆ ಎಂದು ಹೇಳುವಂತಿಲ್ಲ. ಸಾರ್ವಜನಿಕ ಸ್ಥಳಗಳಲ್ಲಿ ಬಹುಮಟ್ಟಿಗೆ ಅವು ಗೋಚರವಾಗದಿರಬಹುದು. ವ್ಯಕ್ತಿಗಳ ಖಾಸಗೀ ಬದುಕಿನಲ್ಲಿ ಈ ತೆರನ ಜಾತಿ ಸಂಪ್ರದಾಯಗಳು ಇಂದಿಗೂ ಅಲ್ಲಲ್ಲಿ ಆಚರಣೆಯಲ್ಲಿವೆ.
ಮಣ್ಣಾಪೇಡಿ ಮತ್ತು ಪುಲಪೇಡಿ
ನಾಡದೊರೆಗಳ ಆಡಳಿತ ಕಾಲದಲ್ಲಿ ವರ್ಷಕ್ಕೊಂದು ದಿನ ಕೆಳಜಾತಿಗಳವರಿಗೆ ಸ್ವಾತಂತ್ರ್ಯ ವನ್ನು ನೀಡಿದುದರ ಆಚರಣೆಯಿದು. ಅಸ್ಪೃಶ್ಯತೆಗೆ ಸಂಬಂಧಿಸಿದ ಒಂದು ಸಾಮಾಜಿಕ ಆಚರಣೆಯಿದು. ಇದನ್ನು ದಕ್ಷಿಣ ತಿರುವಾಂಕೂರಿನಲ್ಲಿ ಮಣ್ಣಾಪೇಡಿ ಎಂದು ಕರೆದರೆ ಉತ್ತರದಲ್ಲಿ ಪುಲಪೇಡಿ ಎಂದು ಕರೆಯುತ್ತಿದ್ದರು. ಕರ್ಕಾಟಕ ತಿಂಗಳಲ್ಲಿ ಸಂಜೆಯ ಬಳಿಕ ಗಂಡಸಿನ ರಕ್ಷಣೆಯಿಲ್ಲದೆ ನಾಯರ್ ಮಹಿಳೆಯರು ಮನೆಯಿಂದ ಹೊರಗಿಳಿಯವಂತಿರಲಿಲ್ಲ. ಮನೆಯ ಹೊರಗೆ ಮಣ್ಣಾನೋ, ಹೊಲೆಯನೋ, ಪರಮನೊ, ನಾಯರ್ ಹೆಣ್ಣುಮಗಳನ್ನು ಮುಟ್ಟಿದರೆ ಅಥವಾ ಆತ ‘ಕಂಡೇ’ ಎಂದು ಕೂಗಿದರೆ ಆಕೆ ಜಾತಿ ಭ್ರಷ್ಟಳಾಗುತ್ತಿದ್ದಳು. ಕಲ್ಲಿನಿಂದಲೋ, ಕೋಲಿನಿಂದಲೋ, ಬಟ್ಟೆಯಿಂದಲೋ ಹೊಡೆದು ಏಟು ತಾಗಿದ ಹೆಣ್ಣು ಜಾತಿ ಭ್ರಷ್ಟಳಾಗಿ ಹೊಡೆದವನ ಜೊತೆಗೆ ಹೋಗಬೇಕಾಗಿತ್ತು. ಕುಟುಂಬದ ಇತರ ಸದಸ್ಯರಿಗೂ ಜಾತಿಭ್ರಷ್ಟದ ಭಯವಿರುವುದರಿಂದ ಅವರು ಆಕೆಯನ್ನು ಮರಳಿ ಮನೆಯೊಳಗೆ ಸೇರಿಸಿಕೊಳ್ಳು ತ್ತಿರಲಿಲ್ಲ. ಮಣ್ಣಾನ ಜೊತೆಗೆ ಹೋಗಿ ರಕ್ಷಣೆ ಪಡೆದರೆ ಆಕೆ ಬದುಕಿಕೊಳ್ಳಬಹುದು. ಬಂಧುಗಳ್ಯಾರಾದರು ಕೈಗೆ ಸಿಕ್ಕಿದರೆ ಆಕೆಯನ್ನು ಕೊಂದೇ ಬಿಡುತ್ತಿದ್ದರು. ಮಣ್ಣಾನ ಹೆಂಡತಿಯಾಗಿ ಬದುಕುವುದರಿಂದ ಅವರಿಗಾಗುವ ಅವಮಾನದ ಕಾರಣಕ್ಕಾಗಿ ಈ ರೀತಿ ಮಾಡುತ್ತಿದ್ದರು. ಮಣ್ಣಾಪೇಡಿಯ ಕುರಿತು ಮೊದಲು ಅಧಿಕೃತವಾಗಿ ಬರೆದವ ಬರ್ಬೋಸ (೧೫೧೭). ಅಮಾನವೀಯವಾದ ಈ ಆಚರಣೆಯು ಬ್ರಿಟಿಷರ ಆಡಳಿತಾವಧಿಯವರೆಗೂ ಮಲಬಾರು ಪ್ರದೇಶದಲ್ಲಿ ರೂಢಿಯಲ್ಲಿತ್ತು. ವೇನ್ನಾಡಿನಲ್ಲಿ ೧೬೯೬ರಲ್ಲಿ ರಾಜನಾಗಿದ್ದ ಉಣ್ಣಿ ಕೇರಳವರ್ಮ ಒಂದು ಘೋಷಣೆಯ ಮೂಲಕ ಈ ಆಚರಣೆಯನ್ನು ನಿಷೇಧಿಸಿದ. ಆ ಘೋಷಣೆಯ ಪ್ರಕಾರ ಮಣ್ಣಾಪೇಡಿಯಾದ ಹುಡುಗಿ ಸ್ನಾನ ಮಾಡಿದರೆ ದೋಷ ಪರಿಹಾರವಾಗುತ್ತಿತ್ತು. ಈ ಒಂದು ಘೋಷಣೆಯ ಮೂಲಕವೇ ಕೇರಳವರ್ಮ ಕೇರಳದ ಸಾಮಾಜಿಕ ವ್ಯವಸ್ಥೆಯಲ್ಲಿ ಪ್ರಮುಖ ಬದಲಾವಣೆಗೆ ಕಾರಣನಾದ.
ಡಾ. ಗುಂಡರ್ಟ್ ದಾಖಲಿಸಿದ ಪ್ರಕಾರ ಈ ಆಚರಣೆಯು ಕರ್ಕಾಟಕ ತಿಂಗಳಲ್ಲಿ ನಡೆಯುತ್ತಿತ್ತು. (ವಿಷ್ಣುನಂಬೂದಿರಿ, ೨೦೦೦ : ೪೧೫) ಮಣ್ಣಾಪೇಡಿಯನ್ನು ಕುರಿತು ಅಚ್ಯುತ ಮೇನೋನ್ ಬೇರೊಂದು ತೆರನ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ. (ಅಚ್ಯುತವಾದ್ಯರ್, ೨೦೦೩ : ೧೨೫) ಅವರ ಪ್ರಕಾರ ವರ್ಷಕ್ಕೊಮ್ಮೆ ಬನಗಳಲ್ಲಿ ವಾರ್ಷಿಕ ಆಚರಣೆ, ಜಾತ್ರೆಗಳು ನಡೆಯುವಾಗ ಕೆಳಜಾತಿಗಳವರಿಗಾಗಿ ನಾಡದೊರೆಗಳು ಒಂದು ತೆರನ ಸ್ವಾತಂತ್ರ್ಯವನ್ನು ನೀಡಿದ್ದರು. ಅವರಿಗೆ ಅಂದು ಬನಗಳಿಗೂ ಪ್ರವೇಶಾವಕಾಶವಿತ್ತು. ಈ ಸ್ವಾತಂತ್ರ್ಯ ದಿನವನ್ನು ಪ್ರಜೆಗಳಿಗೆ ಡಂಗೂರ ಸಾರಿ ತಿಳಿಸಲಾಗುತ್ತಿತ್ತು. ಈ ಸ್ವಾತಂತ್ರ್ಯವನ್ನು ವಿರೋಧಿಸುವವರು ಮನೆಯಲ್ಲಿ ಕುಳಿತುಕೊಳ್ಳಬೇಕು. ಈ ಕಾಲದಲ್ಲಿ ಮೇಲುಜಾತಿಗೆ ಸೇರಿದ ಮಹಿಳೆಯರನ್ನು ಕೆಳಜಾತಿಯವರು ಮುಟ್ಟಿದರೆ ಅವರು ಅವರ ಜೊತೆಗೆ ಹೋಗಬೇಕು. ಇದು ಸಂಪ್ರದಾಯ.
ಹೊಲೆಯರು, ಪರಯರು, ಚರುಮರು ಮೊದಲಾದ ಜಾತಿಗಳೆಲ್ಲ ಕೃಷಿ ಕೆಲಸಗಳಲ್ಲಿ ದುಡಿಯುತ್ತಿದ್ದರು. ಇವರನ್ನು ಮಾರಾಟ ಮಾಡಬಹುದು, ಖರೀದಿಸಬಹುದು, ಒತ್ತೆಯಿಡ ಬಹುದು. ಮಲಗುವುದಕ್ಕೆ ಜಾಗಕೊಟ್ಟು ಬದುಕುವುದಕ್ಕೆ ಆಹಾರ ಕೊಟ್ಟು ಜೀವನ ಪೂರ್ತಿ ಮೇಲು ವರ್ಗದವರಿಗಾಗಿ ಅವರನ್ನು ದುಡಿಸಿಕೊಳ್ಳಲಾಗುತ್ತಿತ್ತು. ವರ್ಗೀಯ ಶೋಷಣೆ ಗಿಂತಲೂ ಕ್ರೂರವಾಗಿತ್ತು ಇಲ್ಲಿಯ ಜಾತಿ ಶೋಷಣೆ. ರಾಜಕೀಯ ಹಾಗೂ ಆರ್ಥಿಕ ಶೋಷಣೆ ಮಾತ್ರವಾಗಿರಲಿಲ್ಲ. ಬದಲಾಗಿ ಶಿಕ್ಷಣದ ಅವಕಾಶವನ್ನು ಇವರಿಗೆ ನಿಷೇಧಿಸ ಲಾಗಿತ್ತು. ದಕ್ಷಿಣ ಆಫ್ರಿಕದ ಕಪ್ಪು ಜನರನ್ನು ನಡೆಸಿಕೊಂಡುದಕ್ಕಿಂತಲೂ ಕ್ರೂರವಾಗಿ ಕೇರಳದಲ್ಲಿ ಜಾತಿ ವ್ಯವಸ್ಥೆ ನೆಲೆ ನಿಂತಿತ್ತು. ಬ್ರಾಹ್ಮಣರಲ್ಲಿ ಕೇಂದ್ರೀಕೃತಗೊಂಡಿದ್ದ ರಾಜಕೀಯ ಆರ್ಥಿಕ ಪ್ರಾಬಲ್ಯವೇ ಇದಕ್ಕೆಲ್ಲ ಕಾರಣವಾಗಿತ್ತು.
ಹತ್ತೊಂಬತ್ತನೆಯ ಶತಮಾನದವರೆಗೂ ಈ ಜಾತಿ ವ್ಯವಸ್ಥೆ ಕೇರಳದಲ್ಲಿ ಪ್ರಾಬಲ್ಯ ದಲ್ಲಿತ್ತು. ಪಾಶ್ಚಾತ್ಯ ಮಿಷನರಿಗಳು, ಶ್ರೀನಾರಾಯಣ ಗುರು ಮೊದಲಾದವರ ಸಮಾಜ ಸುಧಾರಣೆಯ ಫಲವಾಗಿ ಇದು ಶಿಥಿಲಗೊಂಡಿತು. ೧೯೩೬ ನವೆಂಬರ್ ೧೨ ರಂದು ತಿರುವಾಂಕೂರು ಮಹಾರಾಜ ಶ್ರೀಚಿತ್ತಿರತಿರುನಾಳ್ ಬಾಲರಾಮವರ್ಮ ದೇವಾಲಯ ಪ್ರವೇಶ ಘೋಷಣೆಯನ್ನು ಹೊರಡಿಸುವುದರ ಮೂಲಕ ಜಾತಿವ್ಯವಸ್ಥೆ ಔಪಚಾರಿಕವಾಗಿ ಕೇರಳದಲ್ಲಿ ಮರೆಯಾಯಿತು.
ದೇವದಾಸಿ ಪದ್ಧತಿ
ಕೇರಳದಲ್ಲಿ ಅಸ್ತಿತ್ವದಲ್ಲಿದ್ದ ಜಮೀನ್ದಾರಿ ಜಾತಿ ವ್ಯವಸ್ಥೆಗಳ ಜೊತೆಗೆ ವಿಶ್ಲೇಷಿಸಬೇಕಾದ ಇನ್ನೊಂದು ಪದ್ಧತಿ ದೇವದಾಸಿ ಸಂಪ್ರದಾಯ. ದೇವದಾಸಿಯರೆಂದರೆ ದೇವಸ್ಥಾನದ ನರ್ತಕಿಯರು. ದಕ್ಷಿಣ ಭಾರತದೆಲ್ಲೆಡೆ ಅರಮನೆಗಳಲ್ಲಿ ಕುಟುಂಬಗಳಲ್ಲಿ ದೇವದಾಸಿ ಸ್ಥಾನ ದೊರೆಯುವುದೆಂದರೆ ಒಂದು ಅಭಿಮಾನದ ಸಂಗತಿಯಾಗಿತ್ತು. ಕ್ರಿ.ಶ. ೮ನೆಯ  ಶತಮಾನ ದಲ್ಲಿ ದಕ್ಷಿಣ ಭಾರತದಲ್ಲೆಡೆ ದೇವದಾಸಿ ಸಂಪ್ರದಾಯ ರೂಢಿಯಲ್ಲಿತ್ತು ಎಂಬುದಕ್ಕೆ ಕೇರಳದಲ್ಲೂ ಅದಕ್ಕೂ ಹೊರಗಡೆಯಲ್ಲೂ ಆಧಾರಗಳು ದೊರೆತಿವೆ. ಕೇರಳದಲ್ಲೂ ದೇವದಾಸಿ ಸಂಪ್ರದಾಯ ಪ್ರಾರಂಭವಾದುದು ಕೊಲ್ಲ ವರ್ಷಾರಂಭ (ಕ್ರಿ.ಶ. ೮೨೫) ಎಂದು ಸಾಮಾನ್ಯವಾಗಿ ಭಾವಿಸಲಾಗಿದೆ. ಚೋಳರ ಆಕ್ರಮಣದ ಕಾಲದಲ್ಲಿ ಇದು ಇನ್ನಷ್ಟು ಅಭಿವೃದ್ದಿಯಾಯಿತು. ಕ್ರಿ.ಶ. ೯೩೨ರಲ್ಲಿ ಬರೆದ ಗೋದರವಿಯ ಚೋಕೂರ್ ಶಾಸನದಲ್ಲಿ ದೇವದಾಸಿ ಸಂಪ್ರದಾಯದ ಕುರಿತ ಮೊತ್ತ ಮೊದಲ ಉಲ್ಲೇಖ ದೊರೆತಿದೆ. ಇದು ಮಲಬಾರು ಪ್ರದೇಶದಲ್ಲಿ ದೊರೆತ ದಾಖಲೆ. ಹತ್ತನೆಯ ಶತಮಾದ ಆರಂಭದಿಂದ ಹಲವು ಶಾಸನಗಳಲ್ಲೂ ಈ ಸಂಪ್ರದಾಯದ ಪರಾಮರ್ಶೆಯನ್ನು ಕಾಣಬಹುದು. ೧೧ನೆಯ ಶತಮಾನದ ವೇಳೆಗೆ ಈ ಸಂಪ್ರದಾಯ ಇನ್ನಷ್ಟು ಪ್ರವರ್ಧಮಾನಕ್ಕೆ ಬಂದಿತ್ತು ಎಂದು ಅಭಿಪ್ರಾಯ ಪಡಲಾಗಿದೆ. ಕ್ರಿ.ಶ. ೧೨ನೆಯ ಶತಮಾನದ್ದೆಂದು ಭಾವಿಸಲಾದ ತಿರುವಲ್ಲಾ ಶಾಸನದಲ್ಲೂ ದೇವಾಲಯದ ನಾಲ್ವರು ದೇವದಾಸಿಯರಿಗೆ ಹನ್ನೆರಡು ಬಳ್ಳ ಅಕ್ಕಿಯನ್ನು ಕೊಟ್ಟ ಬಗೆಗೆ ಉಲ್ಲೇಖವಿದೆ. ದೇವದಾಸಿ ಸಂಪ್ರದಾಯವನ್ನು ಪೋಷಿಸುವುದು ಅಭಿಮಾನಾರ್ಹ ವಿಷಯ ಎಂದು ಆಡಳಿತಗಾರರು ಹಾಗೂ ಜಮೀನ್ದಾರರು ಭಾವಿಸಿದ್ದರು. “ಕಂಡಿಯಾರ್ ತೇವಡಿಚ್ಚಿ ಉಣ್ಣಿ ಕಳತ್ರ” ಎಂಬ ಪ್ರಸಿದ್ಧ ದೇವದಾಸಿಯು ೧೩ನೆಯ ಶತಮಾನದ ಆರಂಭದಲ್ಲಿ ವೇನಾಡನ್ನು ಆಳಿದ ವೀರಕೇರಳವರ್ಮನ ಮಡದಿಯಾಗಿದ್ದಳು. ಹಾಗೆಯೇ ೧೪ನೆಯ ಶತಮಾನದಲ್ಲಿ ಓಡನಾಡಿನ ರಾಜನಾದ ಇರವಿ ಕೇರಳವರ್ಮನ ಮಡದಿ ನರ್ತಕಿಯರಲ್ಲಿ ಅಗ್ರಗಣ್ಯಳಾದ ಚೆರುಕರಕುಟ್ಟತ್ತಿ ಎಂಬವಳೆಂದು ‘ಶಿವವಿಲಾಸ’ವೆಂಬ ಕೃತಿಯಲ್ಲಿ ಹೇಳಲಾಗಿದೆ.
ಶುಚೀಂದ್ರಂ ದೇವಸ್ಥಾನದ ದೇವದಾಸಿಯರಿಗೆ ಉನ್ನತವಾದ ಸ್ಥಾನಮಾನಗಳನ್ನು ನೀಡಿದ್ದ ಬಗೆಗೆ ಅಲ್ಲಿನ ಶಾಸನಗಳಲ್ಲಿ ಉಲ್ಲೇಖಗಳಿವೆ. ವೇನಾಡಿನ ಇರವಿವರ್ಮನು ನೀಡಿದ ದಾನಭೂಮಿಯ ಉಸ್ತುವಾರಿ ‘ಪೆರುಮಾಳ್‌ಕಾಯರ್’ ಎಂಬ ದೇವದಾಸಿಯದಾಗಿತ್ತು ಎಂದು ಕ್ರಿ.ಶ. ೧೪೮೯ರ ಶಾಸನವೊಂದರಲ್ಲಿ ಹೇಳಲಾಗಿದೆ.
ಆರಂಭದ ಕಾಲಘಟ್ಟದಲ್ಲಿ ದೇವದಾಸಿಯರು ತಾವಿದ್ದ ದೇವಾಲಯಗಳಿಗೆ  ಮೌಲಿಕವಾದ ಕೊಡುಗೆಗಳನ್ನು ನೀಡಿದ್ದಾರೆ. ಸಂಗೀತ, ನೃತ್ಯ, ಮೊದಲಾದ ಕಲಾ ಪ್ರದರ್ಶನಗಳನ್ನು ನಡೆಸಿ ದೇವಾಲಯದ ಆದಾಯ ಹೆಚ್ಚಿಸುವ ಜವಾಬ್ದಾರಿಯನ್ನು ದೇವದಾಸಿಯರಲ್ಲಿ ನಿಕ್ಷಿಪ್ತಗೊಳಿಸಲಾಗಿತ್ತು. ಈ ಉದ್ಯೋಗಕ್ಕೆ ಉತ್ತಮ ಮನ್ನಣೆ ಹಾಗೂ ಪ್ರತಿಫಲಗಳಿದ್ದರೂ ಕುಲೀನ ಕುಟುಂಬಗಳ ಸಂಗೀತ, ನೃತ್ಯಗಳನ್ನು ಬಲ್ಲ ಕೆಲವು ಸ್ತ್ರೀಯರು ಪ್ರತಿಫಲಾಪೇಕ್ಷೇ ಯಿಲ್ಲದೆ ಇಂತಹ ಕಲಾಸೇವೆಯನ್ನೂ ಮಾಡುತ್ತಿದ್ದರು.
ಕಾಲ ಕ್ರಮೇಣ ೧೩ನೇಯಶತಮಾನದ ವೇಳೆಗೆ ದೇವದಾಸಿ ಪದವಿಯು ಪರಂಪರಾಗತ ವಾಗಿ ಮುಂದುವರಿಯಲು ಪ್ರಾರಂಭವಾಯಿತು. ಆಗ ಕುಲೀನ ಕುಟುಂಬದ ಸ್ತ್ರೀಯರು ದೂರ ಉಳಿದರು. ಹಾಗಾಗಿ ದೇವದಾಸಿಯರ ಸ್ಥಿತಿ ನೈತಿಕವಾಗಿ ಅಧಃಪತನಕ್ಕಿಳಿಯಿತು. ದೇವದಾಸಿ ಸಂಪ್ರದಾಯವನ್ನೇ ಸಮಾಜದ ಅನಿಷ್ಟದ ಸಂಕೇತವಾಗಿ ಕಾಣಲಾಯಿತು. ಉಣ್ಣಿಯಾಚ್ಚಿ ಚರಿತಂ, ಉಣ್ಣಿಯಾಡಿಚರಿತಂ, ಉಣ್ಣಿಚ್ಛಿರುದೇವಿಚರಿತಂ ಮೊದಲಾದ ಮಣಿಪ್ರವಾಳ ಕಾವ್ಯಗಳಲ್ಲಿ ದೇವದಾಸಿಯರೇ ನಾಯಕಿಯರು. ಸಮಕಾಲೀನರಾದ ಪ್ರಸಿದ್ಧ ದೇವದಾಸಿಯರನ್ನು ಹೊಗಳಿ ಕಾವ್ಯ ರಚಿಸಲು ಕವಿಗಳನ್ನು ರಾಜರುಗಳು ಪ್ರಚೋದಿ ಸುತ್ತಿದ್ದರು. ೧೫-೧೬ನೆಯ ಶತಮಾನದ ದೇವದಾಸಿ ಸಂಪ್ರದಾಯದ ಫಲವಾಗಿ ಕುಸಿದ ನೈತಿಕತೆಯನ್ನು ಹೇಳುವ ಕೃತಿ ‘ಚಂದ್ರೋತ್ಸವಂ’ (ಕ್ರಿ.ಶ. ೧೫೦೦). ಇದು ಒಂದು ಶೃಂಗಾರಕಾವ್ಯ. ಪ್ರಸಿದ್ಧ ದೇವದಾಸಿ ಮೇದಿನೀವೆಣ್ಣಿಲಾವ್ ನಡೆಸಿದ ಚಂದ್ರೋತ್ಸವವನ್ನು ಕುರಿತು ಈ ಕಾವ್ಯದಲ್ಲಿ ವರ್ಣಿಸಲಾಗಿದೆ. ಆ ಕಾಲಘಟ್ಟದ ಎಲ್ಲಾ ಜಮೀನ್ದಾರರು, ನಾಡದೊರೆ ಗಳು ಆ ಉತ್ಸವದಲ್ಲಿ ಪಾಲ್ಗೊಂಡಿದ್ದರು. ಸಾಹಿತ್ಯ ಕೃತಿಗಳಷ್ಟೇ ಅಲ್ಲ, ಆ ಕಾಲದ ಶಾಸನಗಳು, ಚಿತ್ರಗಳು, ವಿಗ್ರಹಗಳು, ಶಿಲ್ಪಗಳು ಇವೆಲ್ಲ  ಆ ಕಾಲದ ನೈತಿಕ ಕುಸಿತಗಳನ್ನು ದಾಖಲಿಸಿವೆ. ದೇವಾಲಯಗಳ ಮೂಲಕ ಭೂಮಿಯ ಒಡೆತನವನ್ನು  ಬ್ರಾಹ್ಮಣರು ಪಡೆಯುವ ವೇಳೆಗೆ ಸಾಂಸ್ಕೃತಿಕ ರಂಗಗಳಲ್ಲಿ ಕುಲೀನ ಮನೆತನದ ಸ್ತ್ರೀಯರು ತೊಡಗಿಸಿಕೊಂಡಿದ್ದರು. ಭೋಗಾಸಕ್ತರಾದ ದೇವಾಲಯಗಳ ಆಡಳಿತಾಧಿಕಾರಿಗಳು ದೇವದಾಸಿ ಎಂಬ ಸಂಪ್ರದಾಯ ವನ್ನು ಅನೈತಿಕ ದಾರಿಯಲ್ಲಿ ನಡೆಸಿಕೊಂಡರು. ಇದರಿಂದಾಗಿ ದೇವದಾಸಿ ಸಂಪ್ರದಾಯ ಅಧಃಪತನ ಕಂಡಿತು.
ನೈತಿಕತೆ ಕುಸಿದ ಸಂಕೇತವಾದ ದೇವದಾಸಿ ಸಂಪ್ರದಾಯವು ೨೦ನೇ ಶತಮಾನದ ಆರಂಭದವರೆಗೂ ದಕ್ಷಿಣ ತಿರುವಾಂಕೂರಿನ ಕೆಲವು ದೇವಾಲಯಗಳಲ್ಲಿ ಅಸ್ತಿತ್ವದಲ್ಲಿತ್ತು. ಇದಕ್ಕೆ ‘ಕೂಡಿಕ್ಕಾರಿ ಸಂಪ್ರದಾಯ’ (ಕೂಡಿಕೆಯವಳ ಸಂಪ್ರದಾಯ) ಎಂಬ ಹೆಸರೂ ಇದೆ. ದೇವಸ್ಥಾನಗಳಿಗಾಗಿ ತಮ್ಮನ್ನು ಅರ್ಪಿಸಿಕೊಂಡ ಈ ಕನ್ಯೆಯರು ಗಾನ, ನೃತ್ಯಾದಿಗಳ ಜೊತೆಗೆ ಸಣ್ಣಪುಟ್ಟ ಇತರ ಕೆಲಸಗಳನ್ನು ನಿರ್ವಹಿಸುತ್ತಿದ್ದರು. ದೇವಾಲಯಕ್ಕೆ ಬರುವ ರಾಜ ಕುಟುಂಬದವರನ್ನು ಸ್ವಾಗತಿಸುವುದು, ಅವರನ್ನು ಸಂತೋಷಪಡಿಸುವುದು ದೇವದಾಸಿಯರ ಕರ್ತವ್ಯ ಎಂಬಲ್ಲಿಯವರೆಗೂ ಈ ಸಂಪ್ರದಾಯ ವಿಸ್ತರಿಸಿತ್ತು. ದೇವದಾಸಿ ಸಂಪ್ರದಾಯ ಒಂದು ಸಾಮಾಜಿಕ ಅನಿಷ್ಟವೆಂದು ಬಹಿರಂಗವಾಗಿ ಪ್ರಕಟವಾದಾಗ ೧೯೩೦ರಲ್ಲಿ ಒಂದು ಚಳುವಳಿಯ ಮೂಲಕ ತಿರುವಾಂಕೂರು ಸರಕಾರ ಅದನ್ನು ನಿಷೇಧಿಸಿತು. ಕರ್ನಾಟಕದಲ್ಲಿಯೂ ದೇವದಾಸಿ ಪದ್ಧತಿ ಇದ್ದು, ಕುಲವೃತ್ತಿಯಾಗಿ ಅದನ್ನು ಉಳಿಸಿಕೊಂಡು ಬಂದಿದ್ದರು. ಜಮೀನ್ದಾರಿ ವ್ಯವಸ್ಥೆಯ ಭಾಗವಾಗಿರುವ ಈ ಸಂಪ್ರದಾಯ ಸಾಮಾಜಿಕ ಎಚ್ಚರ ಹಾಗೂ ಹೋರಾಟಗಳ ಕಾರಣದಿಂದ ಬಹುತೇಕ ಇಲ್ಲವಾಗಿದೆ.
ಕೇರಳ ಕಥನ : ೫. ಕೇರಳ ಮಹಿಳೆ
ವ್ಯಕ್ತಿಗಳು ವಿಭಿನ್ನ ಸ್ವರಗಳ ಸಮಾಜದ ನಡುವೆ ಬದುಕುತ್ತಿರುತ್ತಾರೆ. ಹಾಗಾಗಿ ವ್ಯಕ್ತಿಯ ಬದುಕಿನ ಎಲ್ಲಾ ಘಟಕಗಳ ಮೇಲೂ ವಿಭಿನ್ನ ಸ್ವರಗಳ ಸಮಾಜದ ಪ್ರಭಾವ ಇದ್ದೇ ಇರುತ್ತದೆ. ಈ ಪ್ರಭಾವಕ್ಕೆ ಸಿಲುಕಿದ ವ್ಯಕ್ತಿ ಪ್ರಭಾವೀ ಸಮಾಜದ ಕೆಲವು ಘಟಕಗಳನ್ನು ಸ್ವೀಕರಿಸುವ ಇನ್ನು ಕೆಲವೊಮ್ಮೆ ನಿರಾಕರಿಸುವ ಮೂಲಕ ಬೆಳೆಯಬಹುದು. ಹಾಗಾಗಿ ಕೆಲವಕ್ಕೆ ಪ್ರತಿಕ್ರಿಯಿಸುವ ಕೆಲವಕ್ಕೆ ಪ್ರತಿಕ್ರಿಯಿಸಲಾಗದೆ ಅಂತರ್ ಸಂಘರ್ಷದಲ್ಲಿ ತೊಡಗಿರುವ ಸಂದರ್ಭಗಳೂ ಇವೆ. ಇವುಗಳಿಂದಾಗಿ ಮಾನವನ ವ್ಯಕ್ತಿತ್ವಕ್ಕೆ ಒಂದು ರೂಪು ಸಿದ್ಧಗೊಳ್ಳುತ್ತದೆ. ಇದು ಅಪ್ರಜ್ಞಾಪೂರ್ವಕವಾಗಿ ರೂಢಿಸಿಕೊಂಡ ವ್ಯಕ್ತಿತ್ವವಾದರೂ ಪ್ರಜ್ಞಾಪೂರ್ವಕವಾಗಿಯೇ ನಿರ್ಮಿಸಿಕೊಂಡ ವ್ಯಕ್ತಿತ್ವವೂ ಆಗಿರುತ್ತದೆ. ಕೇರಳದ ಮಹಿಳೆಯರ ವ್ಯಕ್ತಿತ್ವವನ್ನು ಕುರಿತು ಹೇಳುವಾಗ ಈ ಮಾತು ಸ್ಪಷ್ಟವಾಗಬಹುದು. ಧಾರ್ಮಿಕ ಆಚರಣೆಗಳು, ಧರ್ಮದ ನಡಾವಳಿಗಳು, ಐತಿಹ್ಯಗಳು, ಗಾದೆಗಳು, ಕೌಟುಂಬಿಕ ಬಾಂಧವ್ಯಗಳು, ನಂಬಿಕೆಗಳು, ಹೆಣ್ಣು ಗಂಡಿನ ಸಂಬಂಧಗಳು, ಭಾಷಾ ಬಳಕೆ, ಸಾಹಿತ್ಯ,  ಕಲೆ, ಜಾತಿಗಳು, ಸಾಮಾಜಿಕ ವ್ಯವಸ್ಥೆಗಳು, ಅಧಿಕಾರ, ಆಡಳಿತ ಇವೆಲ್ಲವೂ ಇಂದಿನ ಮಾನವನ ಬದುಕಿನ ಮೇಲೆ ನೇರವಾದ ಪ್ರಭಾವ ವನ್ನು ಸ್ಥಾಪಿಸುತ್ತವೆ ಎನ್ನುವುದರಿಂದಲೇ ಇವುಗಳಿಗೆಲ್ಲ ವಿಶಿಷ್ಟವಾದ ಅರ್ಥಗಳಿವೆ.
ಮಹಿಳೆಗೆ ಸಂಬಂಧಿಸಿದಂತೆ ಈ ಮೇಲೆ ಹೇಳಿದ ಎಲ್ಲಾ ವಿಷಯಗಳಿಗೆ ಆಕೆ ಪ್ರತ್ಯಕ್ಷ ವಾಗಿಯೋ, ಪರೋಕ್ಷವಾಗಿಯೋ ಮತ್ತು ಮೌನವಾಗಿಯೋ, ಶಾಬ್ದಿಕವಾಗಿಯೋ, ಪ್ರತಿಕ್ರಿಯಿಸಲೇ ಬೇಕಾಗುತ್ತದೆ. ಆಕೆಗೆ ಕೌಟುಂಬಿಕ ಬಾಂಧವ್ಯದಲ್ಲಿ ದೊರೆಯುವುದು ಒಂದು ತೆರನ ಅನುಭವವಾದರೆ ಕಲೆ, ಸಾಹಿತ್ಯಗಳಲ್ಲಿ ದೊರೆಯುವ ಆಚಾರ ವಿಚಾರಗಳ ಅನುಭವ ಮತ್ತೊಂದು ತೆರ. ಈ ಕಾರಣದಿಂದಾಗಿ ಆಕೆಯ ವ್ಯಕ್ತಿತ್ವದಲ್ಲಿ ವೈರುಧ್ಯಗಳೇ ಕಾಣಿಸಿಕೊಂಡಲ್ಲಿ ಅಚ್ಚರಿ ಪಡಬೇಕಾಗಿಲ್ಲ. ಸ್ತ್ರೀಯರು ಇಂದು ರಾಜಕೀಯವಾಗಿ, ಸಾಮಾಜಿಕವಾಗಿ, ಶೈಕ್ಷಣಿಕ ವಾಗಿ ಎಚ್ಚರಗೊಂಡಿದ್ದಾರೆ. ಸ್ತ್ರೀವಾದಿ ಅಧ್ಯಯನಗಳೂ ಅವರಲ್ಲಿ ಜಾಗೃತಿಯನ್ನು ಮೂಡಿಸಿವೆ. ಎಲ್ಲಾ ಕ್ಷೇತ್ರಗಳಲ್ಲಿ ಸ್ತ್ರೀಯರ ಚಿಂತನೆಗಳಿಗೆ, ವಿಚಾರಗಳಿಗೆ ಮಾನ್ಯತೆಯನ್ನು ಕಲ್ಪಿಸಲಾಗುತ್ತಿದೆ.
ರಾಜಕೀಯ
೧೯೩೦ರ ದಶಕದಲ್ಲಿ ನಡೆದ ಅನೇಕ ಚಳುವಳಿಗಳ ಮೂಲಕವೂ ಮಹಿಳೆಯರು ರಾಜಕೀಯವಾಗಿ, ಹೆಚ್ಚು ಸಂಘಟಿತರಾದರು. ನಾಲ್ವತ್ತರ ದಶಕದಲ್ಲಿ ನಡೆದ ಎರಡನೆಯ ಲೋಕ ಮಹಾಯುದ್ಧದ ಹಿನ್ನೆಲೆಯಲ್ಲಿ ಇಲ್ಲಿ ಮಹಿಳಾ ಹೋರಾಟಗಳು ಶಕ್ತವಾಗಿ ಬೆಳೆದವು. ಮಲಬಾರಿನ ಕೃಷಿಕ ಹೋರಾಟದಲ್ಲೂ ಹಾಗೆಯೇ ಸ್ವಾತಂತ್ರ್ಯ ಹೋರಾಟದಲ್ಲೂ ಸ್ತ್ರೀಯರು ಸಕ್ರಿಯವಾಗಿ ಭಾಗವಹಿಸಿದರು. ಚೀಮೇನಿಯ ‘ತೋಲ್‌ವಿೞಕ್ಕ್ ಸಮರಂ’ ಹಾಗೂ ಕಂಡುಂಕೈಯ ‘ಮೇಚ್ಚಿಲ್ ಪುಲ್‌ಲ್ ಸಮರಂ’ ಇವೆರಡೂ ಸ್ತ್ರೀಯರೇ ನೇತೃತ್ವ ವಹಿಸಿ ನಡೆಸಿದ ಹೋರಾಟಗಳು. ಮಲಬಾರಿನಲ್ಲಿ ಆರ್ಯಾಪಳ್ಳಂ, ಕೊಚ್ಚಿಯಲ್ಲಿ ಪಾರ್ವತಿ ನೆನ್ಮೇನಿ ಮಂಗಲಂ, ತಿರುವಾಂಕೂರಿಲ್ಲಿ ಲಲಿತಾಂಬಿಕ ಅಂತರ್ಜನಂ ಈ ಹೋರಾಟಗಳ ನೇತೃತ್ವ ವಹಿಸಿದರು. ಕಯ್ಯೂರು ಹೋರಾಟದಲ್ಲಿ ದೇವಯಾನಿಯಂತೆ ಮೌನವಾಗಿ ಭಾಗವಹಿಸಿ ದವರೂ ಅನೇಕರಿದ್ದಾರೆ. ಎಲಿಸಬೆತ್ ಕುರುವಿಳ, ಅಕ್ಕಾಮ್ಮ ಚೆರಿಯಾನ್‌ರಂತಿರುವ ಸ್ತ್ರೀಯರು ಕಾಂಗ್ರೆಸಿನ ವಕ್ತಾರರಾಗಿ ಸ್ವಾತಂತ್ರ್ಯ ಹೋರಾಟದಲ್ಲಿಯೂ ಭಾಗವಹಿಸಿದ್ದರು.
ಕೇರಳದ ನಂಬೂದಿರಿ ಸಮುದಾಯದ ಪರಿಷ್ಕಾರಕ್ಕಾಗಿ ಪ್ರಮುಖ ಹೋರಾಟಗಳಲ್ಲಿ ಸ್ತ್ರೀಯರು ಸಕ್ರಿಯವಾಗಿ ಪಾಲುಗೊಂಡಿದ್ದರು. ವಿ.ಟಿ. ಭಟ್ಟಾತಿರಿಪಾಡ್ ನೇತೃತ್ವದಲ್ಲಿ ಯೋಗಕ್ಷೇಮ ಸಭಾ ನಡೆಸಿದ ‘ಮಾಱ್‌ಮಱಯ್ಕಲ್ ಸಮರಂ (ಎದೆ ಮರೆಸುವ ಹೋರಾಟ)’ ‘ಕಲ್ಲುಮಾಲಾ ಪ್ರಕ್ಷೋಭಂ’ ಇವೆರಡೂ ನೇರವಾಗಿ ಸ್ತ್ರೀಯರ ಹಕ್ಕು ಬಾಧ್ಯತೆಗಳಿಗೆ ಸಂಬಂಧಿಸಿದ ಹೋರಾಟಗಳೇ ಆಗಿದ್ದವು. ಪ್ರಗತಿಪರರೆನಿಸಿದ ಗಂಡಸರ ಸಂಪೂರ್ಣ ಶ್ರಮದ ಪರಿಣಾಮವಾಗಿಯೇ ಹೋರಾಟಗಳು  ಯಶಸ್ವಿಯಾದವು ಎಂಬುದು ವಾಸ್ತವ. ಆದರೆ ಈ ಹೋರಾಟದಿಂದಾಗಿ ಮಹಿಳೆಯರ ಬದುಕಿನಲ್ಲಿ ಸಾಮಾಜಿಕವಾಗಿಯೂ ರಾಜಕೀಯವಾಗಿಯೂ ಸ್ಪಷ್ಟವಾದ ಬದಲಾವಣೆಗಳು ಕಾಣಿಸಿಕೊಂಡವು. ಸ್ತ್ರೀಯರ ಸ್ಥಾನಮಾನಗಳ ಬದಲಾವಣೆಗಳಿಗೆ ಪ್ರಗತಿಪರವೆನಿಸಿದ ರಾಜಕೀಯ ಶಕ್ತಿಗಳು ಬೆಂಬಲವಾಗಿ ನಿಂತವು. ರಾಜಕೀಯವಾಗಿ ಮಹಿಳೆ, ಮಹಿಳೆಯರ ಸಮಸ್ಯೆಗಳು ಶ್ರದ್ಧೇಯವೆನಿಸಿದವು. ಆದರೆ ಕಾಲ ಕ್ರಮೇಣ ಸಮಾಜದ ಕೆಳವರ್ಗದ ಜನ ಹಾಗೂ ಮಹಿಳೆಯರು ರಾಜಕೀಯವಾಗಿ ಶೋಷಿತರೇ ಆಗಿ ಉಳಿದು ಕೊಂಡಿದ್ದಾರೆ. ರಾಜಕೀಯವಾಗಿ ಸ್ತ್ರೀಯರು ನಿರ್ಣಾಯಕ ಪಾತ್ರವಹಿಸುವಲ್ಲಿಯೂ ಹಿಂದುಳಿದಿದ್ದಾರೆ. ಧಾರ್ಮಿಕ ಕಾರಣಗಳಿಗಾಗಿ ಒಂದು ಕಾಲದಲ್ಲಿ ಮನೆಯಲ್ಲಿಯೇ ಉಳಿದು ಕೊಂಡಿದ್ದರು. ಈಗಲೂ ಸಾಮಾಜಿಕವಾಗಿ, ಕೌಟಂಬಿಕ ಕಾರಣಗಳಿಗಾಗಿ ಮನೆ ಹಾಗೂ ಕುಟುಂಬದ ಜವಾಬ್ದಾರಿಯನ್ನು ಹೊರಿಸಿ ಸಾರ್ವಜನಿಕ ಜೀವನದಲ್ಲಿ ಹಾಗೂ ರಾಜಕೀಯ ದಲ್ಲಿ ತೊಡಗಿಸಿಕೊಳ್ಳಲು ಅವಕಾಶ ನೀಡಲಿಲ್ಲ. ಅವಿಭಕ್ತ ಕುಟುಂಬದಲ್ಲಿ ಮನೆಯ ಜವಾಬ್ದಾರಿಯನ್ನು ವಹಿಸಿಕೊಳ್ಳಲು ಅನೇಕ ಜನರಿರುತ್ತಿದ್ದರು. ಆದರೆ ಅವಿಭಕ್ತ ಕುಟುಂಬ ಗಳು ವಿಘಟನೆಗೊಂಡು ಅಣು ಕುಟುಂಬಗಳಾಗಿ ಬದಲಾದುವು. ಪ್ರತಿಯೊಂದು ಅಣು ಕುಟುಂಬದ ಜವಾಬ್ದಾರಿಯೂ ಮಹಿಳೆಯದಾಯಿತು. ದುಡಿಯುವ ಮಹಿಳೆಗೂ ಕೌಟುಂಬಿಕ ಜವಾಬ್ದಾರಿ ತಪ್ಪಿದ್ದಲ್ಲ. ಈ ಕಾರಣದಿಂದ ರಾಜಕೀಯವಾಗಿಯೂ ಕೇರಳದಲ್ಲಿ ನಿರೀಕ್ಷಿತ ಪ್ರಮಾಣದಲ್ಲಿ ಮಹಿಳೆಯರು ಸಕ್ರಿಯವಾಗಿ ತೊಡಗಿಸಿಕೊಳ್ಳುತ್ತಿಲ್ಲ ಎಂದೆನಿಸುತ್ತದೆ.
ಆತ್ಮಕತೆಯೊಂದರ ಮುನ್ನುಡಿಯೊಂದರಲ್ಲಿ ಪ್ರಸಿದ್ಧ ಲೇಖಕಿ ಶ್ರೀಮತಿ ಲಲಿತಾಂಬಿಕಾ ಅಂತರ್ಜನಂ ಹೀಗೆ ಹೇಳುತ್ತಾರೆ. “ಇಲ್ಲಿಯೂ (ಸಾಹಿತ್ಯದಲ್ಲೂ) ಅವರು ಯಾವಾಗಲೂ ಪರಿಶಿಷ್ಟ ಜಾತಿ, ಪರಿಶಿಷ್ಟ ವರ್ಗದವರಾಗಿಯೇ ಇದ್ದರು. ಸಾಹಿತ್ಯದೊಡನೆ ಹತ್ತಿರವಾಗಲು ಅವರಿಗೆ ಅಡ್ಡಿಗಳಿವೆ. ಅಲ್ಲಿಯೂ ಮಡಿಮೈಲಿಗೆಗಳಿವೆ. ಅಂತಸ್ತು ಅಭಿಮಾನಗಳಿರುವ ಕುಟುಂಬಗಳ ಸ್ತ್ರೀಯರ ಧ್ವನಿ ಹೊರಗೆ ಕೇಳಿಸಬಾರದು”.
ಈ ಉದ್ಧೃತ ವಾಕ್ಯಗಳನ್ನು ಗಮನಿಸಿದರೆ ಪ್ರಪಂಚದ ಎಲ್ಲಾ ಸ್ತ್ರೀಯರ ಪರಿಸ್ಥಿತಿಯೂ ಒಂದೇ ಎಂಬುದು ವ್ಯಕ್ತವಾಗುತ್ತದೆ. ಉದ್ಧೃತ ವಾಕ್ಯಗಳಲ್ಲಿನ ಪರಿಸ್ಥಿತಿ ಇಂದಿಗೂ ಪ್ರಶ್ನಿಸದೆ ಮುಂದುವರೆದಿದೆ. ಅದರಲ್ಲಿ ಆಕೆಗೆ ಆಶ್ಚರ್ಯವೋ, ವಿರೋಧಭಾಸವೋ, ಜಿಗುಪ್ಸೆಯೋ ಏನೂ ಅನ್ನಿಸುವುದಿಲ್ಲ. ಇಂತಹ ತಿಳುವಳಿಕೆಯ ಕೊರತೆಯಿಂದಾಗಿ ತನ್ನನ್ನು ಸೇವಕಳಾಗಿ ಅರ್ಪಿಸಿಕೊಂಡು ಇದೇ ಸ್ಥಿತಿ ತನಗೆ ನ್ಯಾಯವಾಗಿ ಲಭಿಸಿಬೇಕಾದ ಅತ್ಯಂತ ಉತ್ತಮ ಸ್ಥಿತಿ ಎಂದು ಆಕೆ ನಿಷ್ಕಳಂಕವಾಗಿ ಭಾವಿಸಿಕೊಂಡಿದ್ದಾಳೆ. ಹೇಗೆ ಇಷ್ಟು ಸರಳವಾಗಿ ಮಹಿಳೆಯ ಮನಸ್ಸನ್ನು ಪುರುಷಕೇಂದ್ರಿತವಾಗಿ ನಿರ್ಮಿಸಲು ಇತಿಹಾಸದುದ್ದಕ್ಕೂ ಸಾಧ್ಯವಾಯಿತು. ಇದಕ್ಕೆ ಲಲಿತಾಂಬಿಕಾ ಅಂತರ್ಜನ ಅವರ ಮೇಲಿನ ಉದ್ಧೃತ ಮಾತುಗಳು ಉತ್ತರ ಹೇಳುತ್ತವೆ. ಪರಿಶಿಷ್ಟ ಜಾತಿ, ಪರಿಶಿಷ್ಟ ಜನಾಂಗದವರ ಸ್ತ್ರೀಯರ ಸ್ಥಾನಮಾನಗಳು ಸಮಾನವಾಗಿದ್ದುವು ಎಂಬುದರಿಂದ ಇದು ಸುವ್ಯಕ್ತ. ದಲಿತವರ್ಗ ಮತ್ತು  ಸ್ತ್ರೀವರ್ಗ ಇವರನ್ನು ತುಲನೆ ಮಾಡಿ ನೋಡಿದರೆ ದಲಿತರ ಸಮಸ್ಯೆಗಳು ಹೇಳುವಂತವುಗಳು ಮತ್ತು ತಾತ್ವಿಕವಾಗಿಯಾದರೂ ಪರಿಹರಿಸಬಹುದಾದಂತವು. ಆದರೆ ಅದಕ್ಕೆ ಸಮಾನವಾದ ಸ್ತ್ರೀಯರ ಸಮಸ್ಯೆಗಳು ಜೋರಾಗಿ ಹೇಳಿಕೊಳ್ಳಲೂ ಆಗದವು ಎಂದು ವ್ಯಕ್ತವಾಗುತ್ತದೆ. “ಕೇರಳದಲ್ಲಿ ಒಳ್ಳೆ ಸಾಹಿತ್ಯ ಬರಲು ಸಾಧ್ಯವಿಲ್ಲ. ಹೇಗೆ ತಾನೆ ಸಾಧ್ಯ? ಒಳ್ಳೆಯ ಸಾಹಿತ್ಯ ಬರಬೇಕಿದ್ದರೆ ಬರಹಗಾರ್ತಿಯರಿಗೆ ಏನನ್ನು ಬೇಕಾದರೂ ತೆರೆದ ಮನಸ್ಸಿನಿಂದ ಬರೆಯುವ ಸ್ವಾತಂತ್ರ್ಯ ಬೇಕು. ಅದು ಇಲ್ಲಿ ಎಂದಾದರೂ ಸಿಕ್ಕೀತೆ” (ಶ್ರೀದೇವಿ ಕೆ. ನಾಯರ್, ೨೦೦೪ : ೬). ಸ್ತ್ರೀಯರಿಗೆ ತಮ್ಮ ಸಮಸ್ಯೆಗಳನ್ನು ಮುಕ್ತವಾಗಿ ಹೇಳಿಕೊಳ್ಳುವುದಕ್ಕೂ ಸ್ವಾತಂತ್ರ್ಯವಿಲ್ಲ ಎಂಬುದು ಮಲಯಾಳಂನ ಪ್ರಸಿದ್ಧ ಲೇಖಕಿ ಮಾಧವಿಕುಟ್ಟಿಯವರು ಈ ಮಾತುಗಳಿಂದ ಸ್ಪಷ್ಟವಾಗುತ್ತದೆ.
ಕೇರಳದ ಹೆಣ್ಣು ಮಗು
ಹೆಣ್ಣು ಹುಟ್ಟಿದಾಗಿನಿಂದ ಅನೇಕ ಕಟ್ಟುಪಾಡುಗಳಲ್ಲಿ ಬೆಳೆಯುತ್ತಾ ಆಕೆ ಮುದುಡಿ ಕೊಳ್ಳುತ್ತಾಳೆ. ಇತರ ರಾಜ್ಯಗಳಿಗೆ ಹೋಲಿಸಿದರೆ ಭ್ರೂಣ ಹಂತದಲ್ಲಿಯೇ ಹೆಣ್ಣು ಮಕ್ಕಳನ್ನು ನಾಶಮಾಡುವ ಪ್ರಮಾಣ ಕೇರಳದಲ್ಲಿ ಕಡಿಮೆ. ಅದಕ್ಕೆ ಮುಖ್ಯ ಕಾರಣವೆಂದರೆ ಅನೇಕ ಜಾತಿಗಳಲ್ಲಿನ ಕುಟುಂಬ ವ್ಯವಸ್ಥೆ, ದಾಯಕ್ರಮ ಇತ್ಯಾದಿಗಳನ್ನು ನೋಡಿದರೆ ಹೆಚ್ಚಿನ ಜಾತಿಗಳಲ್ಲೂ ಕುಟುಂಬದ ಭದ್ರ ನೆಲೆ ಹೆಣ್ಣು ಮಕ್ಕಳು ಎಂಬುದನ್ನು ಕಾಣಬಹುದು. ಬದಲಾದ ಜೀವನ ವಿಧಾನಗಳಲ್ಲಿ ಶಿಕ್ಷಣದ ವಿಷಯದಲ್ಲೂ ಹೆಣ್ಣು ಮತ್ತು ಗಂಡುಗಳ ನಡುವೆ ಅಂತಹ ವ್ಯತ್ಯಾಸಗಳಿಲ್ಲ. ಆದರೂ ಒಂದು ಹೆಣ್ಣುಬೆಳೆದು ಬರುವುದು ಮೇಲೆ ಸೂಚಿಸಿದ ಅಭಾವ ಪ್ರಜ್ಞೆಯಲ್ಲಿ ಅಥವಾ ಪುರುಷನ ಉಪಕರಣ ಪ್ರಜ್ಞೆ ಎಂಬ ನೆಲೆಯಲ್ಲಿಯೇ ಆಗಿದೆ.
ಒಂದು ಮಗು ಯಾವಾಗ ಹೆಣ್ಣು ಗಂಡು ಎಂಬ ಭೇದವನ್ನು ಮನಸ್ಸಿಗೆ ಹಚ್ಚಿಕೊಳ್ಳುತ್ತದೆ ಎಂದರೆ ‘ಅವನೊಬ್ಬ ಗಂಡಲ್ಲವೇ’ ಎಂಬ ತಾಯಿಯ ಹಾಗೂ ಇತರ ಬಂಧುಗಳ ಮಾತುಗಳ ಮೂಲಕವೇ ಅದು ವ್ಯಕ್ತಗೊಳ್ಳುತ್ತಿರುತ್ತದೆ. ತನ್ನ ವಿರುದ್ಧವಾದ ಲಿಂಗಕ್ಕೆ ಉನ್ನತ ಸ್ಥಾನವಿದೆಯೆಂದು ಹಾಗಾಗಿ ಅವನ ಹಟಗಳಿಗೆ ತಾನು ತಲೆಬಾಗಲೇಬೇಕು ಎಂಬ ಪ್ರಜ್ಞೆಯನ್ನು ಮೂಡಿಸಿಕೊಂಡಾಗ ಈ ವ್ಯತ್ಯಾಸ ತಾನೇ ತಾನಾಗಿ ಮನಸ್ಸಿನಲ್ಲಿ ದಾಖಲಾಗಿ ಬಿಡುತ್ತದೆ. ಬಳಿಕ ತಾಯಿ ತಂದೆಗೆ ವಿಧೇಯವಾಗಿ ಎಲ್ಲಾ ಹಂತಗಳಲ್ಲೂ ನಡೆದುಕೊಳ್ಳುವ ರೀತಿಗಳನ್ನು ಗಮನಿಸಿದಾಗಲೂ ಹೆಣ್ಣುಮಗಳು ತನಗರಿಯದಂತೆ ಪುರಷಾಧಿಪತ್ಯದ ಮೌಲ್ಯಗಳನ್ನು ಒಪ್ಪಿಕೊಳ್ಳುವುದಕ್ಕೆ ಆರಂಭಿಸಿ ಬಿಡುತ್ತಾಳೆ. ಅಷ್ಟೇ ಅಲ್ಲದೆ ರೂಢಿಯ ಗಾದೆ ಮಾತುಗಳು, ಪಡೆನುಡಿಗಳು ಅವಳು ಒಪ್ಪಿಕೊಳ್ಳಬೇಕಿರುವ ಹಾದಿಯನ್ನು ಇನ್ನಷ್ಟು ಖಚಿತಪಡಿಸುತ್ತದೆ. ಸಿಗಡಿ ಜಿಗಿದರೆ ಮಡಕೆಗೆ, ಓತಿ ಓಡಿದರೆ ಬೇಲಿಯ ತನಕ, ಹೆಣ್ಣುಕೋಳಿ ಕೂಗಿದರೆ ಹೊತ್ತು ಬೆಳಗಾಗದು, ಹೆಣ್ಣನ್ನು ಮಣ್ಣನ್ನು ದಂಡಿಸಿದರೆ ಗುಣ ಹೆಚ್ಚೀತು, ಹೆಣ್ಣಿನ ಮಾತು ಕೇಳಿದವ ಬೀದಿಯಲ್ಲಿ, ಗಂಡನೇ ಕಣ್ಣಿಗೆ ಕಾಣುವ ದೇವರು, ಹೆಣ್ಣು ಬಾಳುವ ಜಾಗ ನಶಿಸಿತು – ಹೀಗೆ ಅನೇಕ ನಾಣ್ನುಡಿಗಳು ಹೆಣ್ಣಿನ ಕುರಿತಾಗಿ ಮಲಯಾಳಂನಲ್ಲಿವೆ. ಸ್ವತಂತ್ರವಾಗಿ ನಿರ್ಧಾರಗಳನ್ನು ತೆಗೆದುಕೊಳ್ಳಲಾಗದ ವಯಸ್ಸಿನಲ್ಲಿ ಇಂತಹ ಸ್ವತಂತ್ರ ನಿರ್ಣಾಯಕ ಘಟಕಗಳು ಆಕೆಯ ಮನಸ್ಸನ್ನು ಪ್ರವೇಶಿಸುತ್ತವೆ. ಎಂದರೆ ಈ ಹಂತದಲ್ಲಿ ದೈನಂದಿನ ಎಲ್ಲಾ ವ್ಯವಹಾರಗಳನ್ನು ನಿಯಂತ್ರಿಸುವ ವಿಷಯವಾಗಿ ಇದು ಪರಿಣಮಿಸು ವುದಿಲ್ಲ. ಬಹಳ ಸ್ವಾಭಾವಿಕವೆನ್ನುವಂತೆ ಇತರ ಗಂಡು ಮಕ್ಕಳೊಡನೆ ತಂದೆ ಹಾಗೂ ಅಣ್ಣ ತಮ್ಮಂದಿರೊಡನೆ, ಅತಿಥಿಗಳೊಡನೆ ನಿಸ್ಸಂಕೋಚವಾಗಿ ವ್ಯವಹರಿಸುವಳು. ಆದರೆ ಕೌಮಾರ್ಯದ ಆರಂಭದೊಡನೆ ಈ ಪರಿಸ್ಥಿತಿ ಅನಿರೀಕ್ಷಿತವಾಗಿ ತಲೆಕೆಳಗಾಗುತ್ತದೆ.
ಆದಿಮಗೋತ್ರ ವ್ಯವಸ್ಥೆಯಲ್ಲಿ ಋತುಮತಿಯಾಗುವುದನ್ನು ಒಂದು ಸಮಾರಂಭ ಎಂಬಂತೆ ಬಂಧು, ಬಳಗದವರಿಗೆ ತಿಳಿಸಿ ವಿಶೇಷ ದಿವಸವಾಗಿ ಆಚರಿಸುವುದನ್ನು ಕಾಣ ಬಹುದು. ಇತ್ತೀಚಿನವರೆಗೆ ಈ ಆಚರಣೆ ರೂಢಿಯಲ್ಲಿದ್ದು ಕೆಲವೆಡೆಗಳಲ್ಲಿ ಈಗಲೂ ವರ್ಣಾವರ್ಣಗಳ ಭೇದವಿಲ್ಲದೆ ರೂಢಿಯಲ್ಲಿದೆ. ಗೋತ್ರ ಪದ್ಧತಿಯಲ್ಲಿ ಇದನ್ನು ಸ್ಪಷ್ಟವಾಗಿ ಅಗತ್ಯವಾದ ಆಚರಣೆಯೆಂದು ಹೇಳಲಾಗಿತ್ತು. ಇದು ಒಬ್ಬಾಕೆ ಹೆಣ್ಣು ಪ್ರತ್ಯುತ್ಪಾದನೆಗೆ ಸನ್ನದ್ಧಳಾಗಿದ್ದಾಳೆ ಎಂಬ ಸೂಚನೆ ಕೊಡುವುದು. ಪ್ರಕೃತಿಯೊಡನೆ ಹೊಂದಿಕೊಂಡು ವಂಶ ವನ್ನು ಮುಂದುವರಿಸಬೇಕಾದುದು ಅವಳ ಕರ್ತವ್ಯ ಎಂಬುದನ್ನು ನೆನಪು ಮಾಡಿಕೊಡುವ  ಆಚರಣೆ ಎಂದು ಬೇಕಾದರೂ ಇದನ್ನು ಭಾವಿಸಬಹುದು.
ಕೇರಳದ ಹಿಂದೂ ಕುಟುಂಬದ ಹೆಣ್ಣು ಮಗಳೊಬ್ಬಳು ಅನೇಕ ನಿಷೇಧಗಳಿಂದ ಬಂಧಿಸಿಕೊಂಡಿರುವುದನ್ನು ಕಾಣಬಹುದು. ಋತುಮತಿಯಾಗುವುದಕ್ಕೆ ಮೊದಲು ಮನೆಯ ಎಲ್ಲಾ ಭಾಗಗಳಲ್ಲಿ ಆಕೆ ನಡೆದಾಡಬಹುದಿತ್ತು. ಹೀಗಿರುವಾಗ ತಕ್ಷಣವೇ ಒಂದು ದಿವಸ ಆಕೆ ಅಶುದ್ದಿಗಳ ಲೋಕಕ್ಕೆ ಪ್ರವೇಶಿಸಿ ಬಿಡುತ್ತಾಳೆ. ಅಂದಿನಿಂದ ಆಕೆ ಕೆಲವು ದಿವಸಗಳಲ್ಲಿ ಮನೆಯ ನಿರ್ದಿಷ್ಟ ಜಾಗಗಳಲ್ಲಿ ಪ್ರವೇಶಿಸುವಂತಿಲ್ಲ. ಅವಳು ಊಟ ಮಾಡಿದ, ಮುಟ್ಟಿದ ಪಾತ್ರೆಗಳನ್ನು ಕವುಚಿ ಹಾಕಿದರೆ ಮಾತ್ರ ಶುದ್ದಿ ಪ್ರಾಪ್ತಿಸುತ್ತದೆ. ದೇವಾಲಯಗಳಿಗೆ ಹೋಗು ವಾಗಲೂ ಆಕೆಯನ್ನು ಕಂಡ ತಕ್ಷಣ ನಿಕೃಷ್ಟ ಜೀವಿಯ ದರ್ಶನವಾದಂತೆ ಅಸಹ್ಯಪಟ್ಟುಕೊಂಡು ಕಣ್ತಪ್ಪಿಸಿ ಹೋಗಿಬಿಡುವರು. ವಿದ್ಯುತ್ ಹರಿಯುವ ಹಾಗೂ ವಿದ್ಯುತ್ ಹರಿಯದ ವಸ್ತುಗಳಿದ್ದಂತೆ ಅಶುದ್ಧ ಹರಿಯದ ಹಾಗೂ ಅಶುದ್ಧ ಹರಿಯುವ ವಸ್ತುಗಳೂ ಇವೆ. ಹೊಸವಸ್ತ್ರ, ಮರ, ಸಿಮೆಂಟ್, ಪ್ಲಾಸ್ಟಿಕ್, ಪೋಲಿಯೆಸ್ಟರ್, ಕಲ್ಲು ಮೊದಲಾದವು ಅಶುದ್ದಿಯು ಹರಿಯದ ವಸ್ತುಗಳು. ತೊಳೆದ ವಸ್ತ್ರ, ಹಾಸಿಗೆ, ಹಾಲು, ಪಾತ್ರೆ, ಊಟದ ವಸ್ತುಗಳು, ಮೊದಲಾದವುಗಳೆಲ್ಲ ಅಶುದ್ದಿಯ ವಾಹಕಗಳು. ಋತುಮತಿಯಾದಾಗ ಹಿಂದಿನ ದಿನದವರೆಗೆ ಕಂಡ ಲೋಕವಲ್ಲ ಆಕೆಯನ್ನು ಮರುದಿನ ನೋಡುವುದು. ಆಕೆಯು ನಡೆದಾಡುವ ವ್ಯಾಪ್ತಿ ಕಡಿಮೆಯಾಗುತ್ತದೆ. ಮೂರು ದಿವಸ ಅಶುದ್ದಿಯಲ್ಲಿ ಕುಳಿತು ಮರಳಿ ಸಮೂಹವನ್ನು ಸೇರುವಾಗ ಆಕೆ ಬದಲಾಗಿರುತ್ತಾಳೆ. ದೀಪ ಹಚ್ಚಬಾರದು, ಇತರರ ಜೊತೆಗೂಡಿ ಊಟ ಮಾಡಬಾರದು, ಶುಭ ಸಮಾರಂಭಗಳಲ್ಲಿ ಭಾಗವಹಿಸಬಾರದು, ಇತರರ ವಸ್ತ್ರಗಳನ್ನು ಮುಟ್ಟಬಾರದು ದೇವಾಲಯಗಳಿಗೆ ಹೋಗಬಾರದು ಎಂಬಿತ್ಯಾದಿ ಅನೇಕ ವಿಧಿ ನಿಷೇಧಗಳಿವೆ. ತನ್ನ ದೇಹ ಯಾವುದೇ ಕ್ಷಣದಲ್ಲಿ ಅಶುದ್ದಿಗೆ ಈಡಾಗಬಹುದಾದಂತಹದು, ಪುರುಷ ಕೇಂದ್ರಿತ ಸಮಾಜದಲ್ಲಿ ತಾನು ತಗ್ಗಿ ಬಗ್ಗಿ ನಡೆಯಬೇಕಾದವಳು ಎಂಬಿತ್ಯಾದಿಗಳನ್ನು ಯಾರೂ ಹೇಳದೆಯೇ ಆಕೆ ತಿಳಿದುಕೊಂಡು ಬಿಡುತ್ತಾಳೆ. ಕೇರಳದ ಬಹುತೇಕ ಹಿಂದೂ ಕುಟಂಬಗಳು ಮೇಲಿನ ನಿಷೇಧಗಳಿಗೆ ತಿಂಗಳಿಗೊಮ್ಮೆ ಹೆಣ್ಣು ಮಕ್ಕಳನ್ನು ಒಳಪಡಿಸುತ್ತಾರೆ. ಒಂದಷ್ಟು ಹಿಂದೂ ಕುಟುಂಬಗಳು ಹೊಸ ಬದಲಾವಣೆಗಳಿಗೆ ಹೊಂದಿಕೊಂಡು, ಈ ನಿಬಂಧನೆಗಳನ್ನು ಸಡಿಲಗೊಳಿಸಿಕೊಂಡಿವೆ. ಆದರೂ ದೀಪ ಉರಿಸುವುದು, ದೇವಾಲಯಗಳಿಗೆ ಹೋಗುವುದು, ಹೋಗುವವರನ್ನು ಸ್ಪರ್ಶಿಸುವುದೂ, ಶುಭ ಸಮಾರಂಭಗಳಲ್ಲಿ ಇತರರೊಡನೆ ಬೆರೆಯುವುದು ಇತ್ಯಾದಿಗಳನ್ನು ನಿಷೇಧಿಸುವವರೇ ಆಗಿರುತ್ತಾರೆ. ದೇವಾಲಯಗಳಿಗೆ ಸಂಬಂಧ ಪಟ್ಟ ವಿಷಯಗಳಲ್ಲಿ  ಎಲ್ಲ ಜಾತಿ, ಜನರೂ ಒಂದೇ ತೆರನ ನಿಷೇಧಗಳನ್ನು ಶುದ್ದಿಯನ್ನು ಹೇರಿರುವುದನ್ನು ಕಾಣಬಹುದು. ಇಂತಹ  ಆವರ್ತನಾಚರಣೆಗಳು ನೂರು ಶೇಕಡಾ ಸಾಕ್ಷರರಿರುವ ಕೇರಳದಲ್ಲಿಯೂ ಜಾರಿಯಲ್ಲಿದೆ. ಮಾನವ ಹಕ್ಕುಗಳ ಉಲ್ಲಂಘನೆಯ ಬಗೆ ಹೋರಾಡುವವರಿಗೆ ಇದೊಂದು ಗಮನಕ್ಕೆ ಬರುವುದಿಲ್ಲ.
ಹೆಣ್ಣನ್ನು ಹೀಗೆ ಒಂಟಿಯಾಗಿಸಲು ಇರುವ ಕಾರಣಗಳನ್ನು ಶೋಧಿಸಿದರೆ ಕೆಲವು ವಿಷಯಗಳು ಸ್ಪಷ್ಟವಾಗುತ್ತದೆ. ಹಳೆಯ ಗೋತ್ರ ಸಂಪ್ರದಾಯಗಳಲ್ಲೆಲ್ಲ ಪ್ರಕೃತಿ ಪ್ರತಿಭಾ ಸಂಘಗಳ ಕುರಿತಾದ ಭಯಕ್ಕೆ ಸಂಬಂಧಿಸಿದ್ದಾಗಿರಬಹುದು. ರಕ್ತವನ್ನು ನೋಡಿದಾಗ ಭಯಗೊಂಡು ದೂರ ನಿಲ್ಲಿಸಿದ್ದಾಗಿರಬಹುದು. ಹೆಣ್ಣು ಮಕ್ಕಳನ್ನು ಆಶಯ ಪರವಾಗಿ ನಿಯಂತ್ರಿಸುವ ವಯಸ್ಸಿನಲ್ಲಿ ಈ ವಿಧಿ ನಿಷೇಧಗಳನ್ನು ಹೇರುವುದರ ಮೂಲಕ ತಮಗೆ ಬೇಕಾದಂತೆ ಬಳಸಿಕೊಳ್ಳುವ ತಂತ್ರವೂ ಇರಬಹುದು. ಬದುಕನ್ನು ಅನುಭವಿಸದ ಅಪಕ್ವವಾದ ಪ್ರಾಯವಿದು. ಲೈಂಗಿಕವಾಗಿ ಇತರ ವರ್ಗಗಳ ಪ್ರತ್ಯೇಕತೆಗಳನ್ನು ಹುಡುಕಾಡುವ ಪ್ರಾಯ. ಎಲ್ಲಕ್ಕಿಂತಲೂ ಮಿಗಿಲಾಗಿ ಹಿರಿಯರ ಆಜ್ಞೆ, ಆದೇಶಗಳನ್ನು, ಧಿಕ್ಕರಿಸಲಾಗದ ವಯಸ್ಸು. ಇದರಿಂದ ಕೌಮಾರ್ಯದಲ್ಲಿಯೇ ಮನಸ್ಸಿನಲ್ಲಿ ಕೀಳರಿಮೆಯು, ಅಭಾವ ಪ್ರಜ್ಞೆಯೂ ನೆಲೆಯೂರುತ್ತದೆ. ಹೀಗೆ ಹೆಣ್ಣುಮಗಳು ಪುರಷಾಧೀನ ಸಮಾಜದ ನಿಯಮಗಳಿಗೆ ಅಡಿಯಾಳಾಗಿ ಬೆಳೆದು ಬರುತ್ತಾಳೆ.
ಶರೀರ ವಿಶ್ರಾಂತಿಯ ಹೆಸರಲ್ಲಿ ತೋರಿದ ಈ ಮಾನವೀಯತೆಯನ್ನು ಆಧುನಿಕ ಪ್ರಪಂಚದಲ್ಲಿ ನ್ಯಾಯೀಕರಿಸುವುದು ಸಾಧ್ಯವಾಗಲಾರದು. ವರ್ಷಗಳ ಸುದೀರ್ಘ ಮಾನಸಿಕ ಸಂಘರ್ಷಗಳ ನಡುವೆ ಹೆಣ್ಣು ಕ್ರೂರವಾಗಿ ಪರೀಕ್ಷೆಗೊಳಗಾಗುತ್ತಿರುತ್ತಾಳೆ. ವಿವೇಕಯುತವಾಗಿ ಆಕೆ ತಾನು ಸಾಮಾಜಿಕವಾಗಿ ಪುರುಷನಷ್ಟೇ ಸಮಾನಳು ಎಂಬ ತಿಳುವಳಿಕೆಯನ್ನು ರೂಢಿಸಿಕೊಳ್ಳ ಲೆತ್ನಿಸಿದರೂ ಆಕೆಯನ್ನು ಅಧಮ ಪ್ರಜ್ಞೆ ಮತ್ತು ಅಭಾವ ಪ್ರಜ್ಞೆ ಬೆಂಬತ್ತುತ್ತಲೇ ಇರುತ್ತದೆ.
ದಲಿತರ ದೇವಾಲಯ ಪ್ರವೇಶದಂತಹ ಅವಕಾಶಗಳಿಗಾಗಿ ಹೋರಾಟಗಳು ನಡೆದಂತೆ ಸ್ತ್ರೀ ಸ್ವಾತಂತ್ರ್ಯಕ್ಕಾಗಿ ನಡೆದಿಲ್ಲ. ಸ್ತ್ರೀಯರ ಸಮಸ್ಯೆಗಳಿಗೆ ಸವರ್ಣೀಯ, ಅವರ್ಣೀಯ ಎಂಬ ಭೇದಗಳು ಬೇಕಾಗಿಲ್ಲ. ಸ್ತ್ರೀ ದೇವಾಲಯ ಪ್ರವೇಶ ಮಾಡಿದಾಗ ಅವರ್ಣೀಯರೂ ಪಾಪಕೃತ್ಯವೆಂದು ಭಾವಿಸಿದ್ದರು. ಇಂತಹ ಆಘಾತಕರವಾದ ತಿಳುವಳಿಕೆಯಿಂದ ಸ್ತ್ರೀ ಸಮಸ್ಯೆಗಳನ್ನು ಪ್ರಜ್ಞಾಪೂರ್ವಕವಾಗಿ ವಿಸ್ಮೃತಿಗೆ ತಳ್ಳಲಾಯಿತು. ಇವುಗಳ ನಡುವೆಯೂ ಸಿ.ಎಸ್. ಚಂದ್ರಿಕಾರಂತಹ ಸ್ತ್ರೀವಾದಿ ಲೇಖಕಿಯರು ಸಾಮಾಜಿಕ ಕ್ರಾಂತಿಯ ಮೂಲಕ ಸಮಾನತೆ ಸಾಧ್ಯ ಎಂಬ ಆಶಾಭಾವನೆಯಿಂದ ಬರೆಯುತ್ತಿದ್ದಾರೆ.
ನಂಬೂದಿರಿ ಮಹಿಳೆಯರು
ಕೇರಳದ ನಂಬೂದಿರಿ ಸ್ತ್ರೀಯರ ಗತ ಇತಿಹಾಸವೆಂದರೆ ಕೇರಳದ ಸಮುದಾಯದ ವಿಧಿ ನಿಷೇಧಗಳ ಇತಿಹಾಸವೂ ಹೌದು. ಹಾಗೆಯೇ ಧಾರ್ಮಿಕವಾಗಿ ಪ್ರಾಬಲ್ಯವನ್ನು ಪಡೆದಿದ್ದ ಒಂದು ಸಮುದಾಯದಲ್ಲಿ ಹೆಪ್ಪುಗಟ್ಟಿದ್ದ ಮೂಢನಂಬಿಕೆಗಳು, ಆಚರಣೆಗಳು, ವೈರುಧ್ಯಗಳಿಂದ ಕೂಡಿದ ಜೀವನ ರೀತಿಗಳ ಇತಿಹಾಸವೂ ಹೌದು. ಹಾಗಾಗಿಯೇ ಕೇರಳದ ಮಧ್ಯಕಾಲೀನ ಚರಿತ್ರೆಯನ್ನು ವಿಶ್ಲೇಷಿಸುವಾಗ ನಂಬೂದಿರಿ ಬ್ರಾಹ್ಮಣರ ಧಾರ್ಮಿಕವಾದ ಆಚಾರ ವಿಚಾರಗಳು ಮುಖ್ಯವಾಗಿ ಗಮನ ಸೆಳೆಯುತ್ತವೆ.
ಸಂಘಂ ಕಾಲದ ತರುವಾಯ ಕ್ರಿ.ಶ. ಏಳನೆಯ ಶತಮಾನದ ಅವಧಿಯಲ್ಲಿ ಹಂತ ಹಂತವಾಗಿ ಕೇರಳದಲ್ಲಿ ನೆಲೆನಿಂತು ಉತ್ತರದ ತಳಪ್ಪರಂಬ್‌ನಿಂದ ದಕ್ಷಿಣದ ಪಂದಳಂವರೆಗೆ ಅನೇಕ ಬ್ರಹ್ಮಸ್ಥಾನಗಳನ್ನು ಸ್ಥಾಪಿಸಿ ನೆಲೆ ಭದ್ರಗೊಳಿಸಿದವರೇ ನಂಬೂದಿರಿ ಬ್ರಾಹ್ಮಣರು ಎಂಬುದು ಪ್ರಚಲಿತವಾದ ವಿಷಯ. ಹೀಗೆ ನೆಲೆನಿಂತ ಬ್ರಾಹ್ಮಣ ವರ್ಗದವರ ಆಚಾರ ವಿಚಾರಗಳು ಬಹುತೇಕ ಮನುಸ್ಮೃತಿಯನ್ನೇ ಆಧಾರವಾಗಿರಿಸಿಕೊಂಡಿದ್ದವು ಎಂಬುದು ಕೆಲವು ವಿದ್ವಾಂಸರ ಅಭಿಪ್ರಾಯ. ಕ್ರಮೇಣ ಅವರು ಸ್ಥಳೀಯವಾದ ಸಾಂಸ್ಕೃತಿಕ, ರಾಜಕೀಯ, ಆರ್ಥಿಕ ವಿದ್ಯಮಾನಗಳನ್ನು ಅನುಸರಿಸಿ ತಮ್ಮ ಆಚಾರ ವಿಚಾರಗಳಲ್ಲಿ ಬದಲಾವಣೆಯನ್ನು ತಂದುಕೊಂಡರು. ಸ್ಥಳೀಯವಾಗಿ ಪ್ರಬಲರಾದ ಒಂದು ಜನಸಮುದಾಯವಾಗಿ ರೂಪು ಗೊಳ್ಳಲು ಅವರಿಗೆ ಈ ಬದಲಾವಣೆ ಅನಿವಾರ್ಯವೂ ಆಗಿತ್ತು. ಹೀಗೆ ಕ್ರಿ.ಶ. ೧೪-೧೫ನೇ ಶತಮಾನದಲ್ಲಿ ನಂಬೂದಿರಿ ಬ್ರಾಹ್ಮಣರಲ್ಲಿ ಪ್ರಚಲಿತದಲ್ಲಿದ್ದ ಧಾರ್ಮಿಕ ವಿಧಿ ನಿಷೇಧಗಳ ಹಾಗೂ ರೀತಿ ರಿವಾಜುಗಳ ಕ್ರೋಡೀಕರಣವೇ ಶಾಂಕರಸ್ಮೃತಿ ಅಥವಾ ಲಘುಧರ್ಮಪ್ರಕಾಶಿಕಾ ಎಂಬುದು ವಿದ್ವಾಂಸರ ಅಭಿಪ್ರಾಯ. ಅದು ರೂಪುಗೊಂಡ ಕಾಲಘಟ್ಟ ಯಾವುದಿದ್ದರೂ ಕೂಡಾ ೨೦ನೇ ಶತಮಾನದ ಆರಂಭದ ದಶಕಗಳ ಸ್ತ್ರೀಯರಿಗೆ ವೇದಗ್ರಂಥವು  ‘ಶಾಂಕರಸ್ಮೃತಿ’ಯೇ ಆಗಿದೆ. ಆದ್ದರಿಂದ ನಂಬೂದಿರಿ ವರ್ಗದಲ್ಲಿ ಸ್ತ್ರೀ ಏನಾಗಿದ್ದಳು ಎಂಬುದನ್ನು ಶಾಂಕರಸ್ಮೃತಿಯ ದಂಪತೀಧರ್ಮ, ಗೃಹಸ್ಥಧರ್ಮ, ಪುತ್ರ ಮಹಾತ್ಮೆ, ಭಾರ್ಯಾಭರಣ, ಸ್ಮಾರ್ತವಿಚಾರ, ರಜಸ್ವಲೆ ಧರ್ಮ, ೬೪ ಅನಾಚಾರಗಳು ಮೊದಲಾದ ಅಧ್ಯಾಯಗಳಿಂದ ತಿಳಿದುಕೊಳ್ಳಬಹುದು. ಇತಿಹಾಸದ ಆಗುಹೋಗುಗಳ ನಡುವೆ ಹೊಸ ಸಾಮಾಜಿಕ ನಿಯಮಗಳು ರೂಪುಗೊಳ್ಳುವಾಗ ಅದು ಸ್ತ್ರೀಯರನ್ನು ಹೇಗೆ ಬಾಧಿಸುತ್ತದೆ ಎಂಬ ಚಿತ್ರಣವೂ ಇದರಿಂದ ವ್ಯಕ್ತವಾಗುತ್ತದೆ.
ಹಾಗೆ ನೋಡಿದರೆ ಶಾಂಕರಸ್ಮೃತಿಯಲ್ಲಿ ಪ್ರತಿಬಿಂಬಿಸಿದ ಸ್ತ್ರೀಯರ ವಿಚಾರಗಳಿಗೂ ಮನುಸ್ಮೃತಿಯಲ್ಲಿ ಹೇಳಿದ ವಿಚಾರಗಳಿಗೂ ಅಂತಹ ವ್ಯತ್ಯಾಸವೇನಿಲ್ಲ. ಗರ್ಭಧಾರಣೆ ಗಾಗಿಯೇ ಸ್ತ್ರೀಯನ್ನು ಸೃಷ್ಟಿಸಲಾಯಿತು. ಸ್ತ್ರೀ ಕ್ಷೇತ್ರ ಸಮಾನಳು (ಇಲ್ಲಿ ಕ್ಷೇತ್ರ ಎಂದರೆ ಫಲವತ್ತಾದ ನೆಲ). ಸಂತತಿಯ ಪಾವಿತ್ರ್ಯಕ್ಕಾಗಿ ಸ್ತ್ರೀಯನ್ನು ಪ್ರಯತ್ನಪೂರ್ವಕವಾಗಿ ಸಂರಕ್ಷಿಸಬೇಕು ಎಂಬಿತ್ಯಾದಿಗಳನ್ನು ಮನುಸ್ಮೃತಿ ಸೂಚಿಸಿದೆ. ಚಾತುರ್ವಣ್ಯಗಳು ನೆಲೆ ನಿಂತಿದ್ದ ಅಂದಿನ ಸಮಾಜದಲ್ಲಿ ವರ್ಣಸಂಕರದ ಅಪಾಯ ಉಂಟಾಗದಿರಲಿ ಎಂದು ಸ್ತ್ರೀಯನ್ನು ವಿವಾಹ ಎಂಬ ಚೌಕಟ್ಟಿನಲ್ಲಿ ಗಂಡನ ಅಧೀನದಲ್ಲಿ ಬಂಧಿಸಿದ್ದಿರಬೇಕು. ಆರಂಭ ಕಾಲದಲ್ಲಿ ಕೇರಳದ ನಂಬೂದಿರಿ ಬ್ರಾಹ್ಮಣರು ಈ ನಿಯಮಗಳನ್ನೇ ಅನುಸರಿಸಿದರು. ಕ್ರಮೇಣ ಬದಲಾದ ಆರ್ಥಿಕ ಸ್ಥಿತಿಗತಿಗಳ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡ ಅಧಿಪತ್ಯವನ್ನು ಸಂರಕ್ಷಿಸಲು ಕುಟುಂಬದ ಆಸ್ತಿಯನ್ನು ವಿಭಾಗಿಸಬಾರದು ಎಂಬಂತಹ ನಿಯಮಗಳನ್ನು ಹಾಕಿಕೊಂಡರು. ಹೀಗೆ ತಾವು ಅಂಗೀಕರಿಸಿದ್ದ ಮನುಸ್ಮೃತಿಯ ವಿಚಾರಗಳಲ್ಲಿ ಬದಲಾವಣೆ ಗಳನ್ನು ಮಾಡಿಕೊಂಡರು. ಈ ವಿವಾಹ ಸಂಪ್ರದಾಯ ಮೇಲ್ನೋಟಕ್ಕೆ ಪುರುಷ ಸಂಬಂಧಿ ಯಾದ ಒಂದು ವಿವರಣೆ ಅಂತ ಅನ್ನಿಸಿದರೂ ಕಾಲಾಂತರದಲ್ಲಿ ಅದು ನಂಬೂದಿರಿ ಸ್ತ್ರೀಯರ ಎಲ್ಲಾ ದುರ್ವಿಧಿಗಳಿಗೆ ಕಾರಣವಾಯಿತು. ಸ್ತ್ರೀಯರಿಗೆ ಸಂಬಂಧಿಸಿದಂತೆ ಶಾಂಕರಸ್ಮೃತಿಯಲ್ಲಿ ಹೇಳಿದ ವಿಧಿನಿಷೇಧಗಳೆಲ್ಲವೂ ವಿವಾಹ ವ್ಯವಸ್ಥೆಯ ಅನುಬಂಧಗಳಾಗಿಯೇ ಗೋಚರಿ ಸುತ್ತವೆ.
ಮನುಸ್ಮೃತಿಯಲ್ಲಾದರೂ ವರ್ಣಗಳ ಪ್ರಾಶಸ್ತ್ಯವನ್ನನುಸರಿಸಿ ಅನುಲೋಮ, ವಿವಾಹ ಸಂಪ್ರದಾಯಗಳನ್ನು ಹೇಳಿದೆ. ಪುರುಷ ಮೇಲುವರ್ಣದಲ್ಲೂ, ಸ್ತ್ರೀ ಕೆಳವರ್ಣದಲ್ಲೂ ಇದ್ದು ಆಗುವ ವಿವಾಹ ಅನುಲೋಮ ವಿವಾಹವೆನಿಸುತ್ತದೆ. ಪ್ರತಿಲೋಮವಾದ ಸ್ತ್ರೀ ಪುರುಷ ಸಂಬಂಧವನ್ನು ಮನುಸ್ಮೃತಿ ಅಂಗೀಕರಿಸಿದೆ. ಆದರೆ ‘ಶಾಂಕರಸ್ಮೃತಿ’ಯು ಪುರುಷನಿಗೆ ಇತರ ವರ್ಣಗಳೊಡನೆ ಸಂಬಂಧವನ್ನು ಹೇಳಿ ಸ್ತ್ರೀಯರಿಗೆ ಈ ತೆರನ ಸಂಬಂಧದ ಬಗೆಗೆ ಮೌನ ವಹಿಸಿದೆ. ರಜಸ್ವಲೆಯಾಗಿ ಮೂರೋ ನಾಲ್ಕೋ ವರ್ಷಗಳು ಕಳೆದರೆ ತಂದೆ ತಾಯಿಗಳು ಮದುವೆ ಮಾಡಿಸದಿದ್ದರೆ ಇಷ್ಟ ಬಂದವರನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನು ಸ್ತ್ರೀಗೆ ಮನುಸ್ಮೃತಿ ನೀಡಿದೆ. (ಮನುಸ್ಮೃತಿ ೧x-೧೯) ಶಾಂಕರಸ್ಮೃತಿಯಲ್ಲಾದರೋ, ಈ ತೆರನ ಸ್ವಾತಂತ್ರ್ಯಕ್ಕೂ ಆಸ್ಪದ ಇರಲಿಲ್ಲ. ಅಣ್ಣನ ಹೆಂಡತಿಯನ್ನು ತಾಯಿಯಂತೆ ಕಂಡು ಪ್ರತಿನಿತ್ಯ ಪಾದಮುಟ್ಟಿ ನಮಸ್ಕರಿಸಬೇಕು ಎಂದು ಮನುಸ್ಮೃತಿ ಹೇಳುತ್ತದೆ. ಆದರೆ ‘ಶಾಂಕರಸ್ಮೃತಿ’ಯಲ್ಲಿ ಗಂಡನನ್ನು ಹೊರತುಪಡಿಸಿ ಇನ್ನೊಬ್ಬ ಪುರುಷನನ್ನು ನೋಡಬಾರದು ಎಂದೇ ವಿಧಿಸುತ್ತದೆ. ಸ್ತ್ರೀ ಧರ್ಮಗಳನ್ನು ಹೋಲುವೆಡೆಯಲ್ಲೂ ಅರವತ್ನಾಲ್ಕು ಅನಾಚಾರ ಗಳನ್ನು ಹೇಳುವೆಡೆಗಳಲ್ಲೂ ಬ್ರಾಹ್ಮಣ ಸ್ತ್ರೀಯರಿಗಿರುವ ವಿಧಿ ನಿಷೇಧಗಳನ್ನು ಶಾಂಕರ ಸ್ಮೃತಿಯಲ್ಲಿ ಒಂದೊಂದಾಗಿ ಹೇಳಲಾಗಿದೆ.
೧.  ಮಲಯಾಳ ಬ್ರಾಹ್ಮಣ ಸ್ತ್ರೀಯರು ತೀರ್ಥ ಸ್ನಾನವನ್ನು ಮಾಡಬಾರದು.
೨.  ಉನ್ನತ ವಿದ್ಯಾಭ್ಯಾಸವನ್ನು ಹೊಂದಬಾರದು.
೩.  ವೇದೋಚ್ಚಾರಣೆಯನ್ನು ಕೇಳಬಾರದು.
೪.  ಗಂಡನನ್ನು ಹೊರತುಪಡಿಸಿ ಪುರುಷರನ್ನು ನೋಡಬಾರದು.
೫.  ಹೊರಗೆ ಹೋಗಬೇಕಾದರೆ ಮರೆಯಾಗಿ ಕೊಡೆಯನ್ನೊ, ಬಟ್ಟೆಯನ್ನೋ ಹಿಡಿದು ಕೊಂಡಿರಬೇಕು.
೬.  ಹಾಡು ಹಾಡಬಾರದು, ಆಟ ಆಡಬಾರದು.
೭.  ರಾತ್ರಿಯಲ್ಲಿ ದಾರಿ ನಡೆಯಬಾರದು.
೮.  ಜಾತ್ರೆ ಮೊದಲಾದ ವಿಶೇಷ ಸಂದರ್ಭಗಳಲ್ಲಿ ದೇವಸ್ಥಾನಗಳಿಗೆ ಹೋಗಬಾರದು.
೯.  ಬಿಳಿ ಬಟ್ಟೆಯನ್ನಲ್ಲದೆ ಬೇರೆ ಬಣ್ಣದ ವಸ್ತ್ರ ಧರಿಸಬಾರದು.
೧೦.     ಮೂಗು ಚುಚ್ಚಿಸಿಕೊಳ್ಳಬಾರದು.
ಹೀಗೆ ವಿಧಿನಿಷೇಧಗಳನ್ನು ಹೇರುತ್ತಲೆ ‘ಶಾಂಕರಸ್ಮೃತಿ’ ಕೇರಳದ ನಂಬೂದಿರಿ ಸ್ತ್ರೀಯರನ್ನು ಮಾನಸಿಕವಾಗಿ, ಸಾಮಾಜಿಕವಾಗಿ ಕುಗ್ಗಿಸುವಂತೆ ಮಾಡಿದೆ.
ಶಾಂಕರಸ್ಮೃತಿಯ ನಿಯಮಗಳನ್ನು ಇತ್ತೀಚಿನವರೆಗೂ ನಂಬೂದಿರಿ ಬ್ರಾಹ್ಮಣರು ಜೀವನದಲ್ಲಿ ಅಳವಡಿಸಿಕೊಂಡಿದ್ದರು. ಇದರಿಂದ ಒಂದು ವಿಷಯ ಸ್ಪಷ್ಟವಾಗುತ್ತದೆ. ಪುರುಷರು ತಮ್ಮ ಆಸೆ ಆಕಾಂಕ್ಷೆಗಳಿಗೆ ಅನುಗುಣವಾಗಿ ವಿಧಿ-ನಿಷೇಧಗಳನ್ನು ಉದಾರ ದೃಷ್ಟಿಯಿಂದ ಸ್ವೀಕರಿಸಿದ್ದಾರೆ. ಸ್ತ್ರೀಯರ ವಿಷಯದಲ್ಲಿ ಮಾತ್ರ ಈ ತೆರನ ಔದಾರ್ಯವನ್ನು ಪ್ರಕಟಿಸದೆ ತುಂಬಾ ನಿಷ್ಠುರವಾಗಿಯೇ ನಡೆದುಕೊಂಡಿದ್ದಾರೆ.
ಕುಟುಂಬದ ಹಿರಿಯ ಮಗ ಮಾತ್ರವೇ ಮದುವೆಯಾಗಬಹುದು ಎಂಬ ನಿಯಮ ಕುಟುಂಬದ ಆಸ್ತಿ ವಿಭಜನೆಯಾಗದಿರಲೆಂದೇ ಮಾಡಿಕೊಂಡಂತಿದೆ. ಅದೇ ವೇಳೆಗೆ ತಂದೆಯ ತಮ್ಮಂದಿರು ಮದುವೆಯಾಗಬಾರದೆಂದು ಶಾಂಕರಸ್ಮೃತಿಯಲ್ಲಿ ಹೇಳುವುದಿಲ್ಲ. ವಿವಾಹಾಸಕ್ತ ರಾದ ತಮ್ಮಂದಿರಿಗೆ ವಿವಾಹ ಮಾಡಿಸಬಹುದು ಎಂದೇ ಇದೆ. ಸ್ನಾತಕ ವೃತ್ತಿಯನ್ನು (ನೈಷ್ಠಿಕ ಬ್ರಹ್ಮಚಾರಿತ್ವ) ಸ್ವೀಕರಿಸಿ ಬಳಿಕ ಸದಾಚಾರ ವಿರುದ್ದವಾದ ಬದುಕನ್ನು ನಡೆಸುವವನು ಸಾಮಾಜಿಕ ಭ್ರಷ್ಟನಾಗುತ್ತಾನೆ ಎಂದೂ ಹೇಳಿದೆ. ಆತ ಇಹ ಪರಗಳೆರಡಕ್ಕೂ ಅಯೋಗ್ಯ ವೆಂದೂ ವಂಶ ನಾಶಕ್ಕೆ ಕಾರಣನಾಗುತ್ತಾನೆಂದೂ ಹೇಳಿದೆ. ಈ ಸ್ಮೃತಿ ವಚನವನ್ನು ಕೈಬಿಟ್ಟ ನಂಬೂದಿರಿಗಳು ಹಿರಿಯ ಮಗನಿಗೆ ಮಾತ್ರ ವಿವಾಹ ಎಂಬುದಕ್ಕೆ ಹೆಚ್ಚು ಪ್ರಾಶಸ್ತ್ಯ ನೀಡಿದರು. ಹಿರಿಯ ಮಗನನ್ನು ಹೊರತುಪಡಿಸಿ ಉಳಿದರೂ ಸ್ವಜಾತಿಯಿಂದಲೇ ಮದುವೆಯಾಗಿರುತ್ತಿದ್ದರೆ  ನಂಬೂದಿರಿ ಸ್ತ್ರೀಯರು ಒಬ್ಬಳು ಹೆಂಡತಿ ಇರುವಾಗಲೇ ಎರಡನೆಯವಳನ್ನು ಮದುವೆಯಾಗ ಬೇಕಾಗಿರಲಿಲ್ಲ. ವೃದ್ಧನಾದ ಗಂಡನೊಡನೆ ದಾಂಪತ್ಯ ನಡೆಸಬೇಕಾದ ಪ್ರಮೇಯವೂ ನಂಬೂದಿರಿ ತರುಣಿಯರಿಗೆ ಬರುತ್ತಿರಲಿಲ್ಲ. ಬಾಲ ವಿಧವೆಯಾಗುವ ಸಮಸ್ಯೆಯೂ ತಪ್ಪುತ್ತಿತ್ತು. ‘ಅಧಿವೇದನಂ’ನ ಕುರಿತಾದ ನಿಯಮಗಳನ್ನು ಕೂಡಾ ಉದಾರವಾಗಿ ಪರಿಗಣಿಸಿ ರುವುದನ್ನು ಕಾಣಬಹುದು. ‘ಸಾಪತ್ನ್ಯಂ’ ಎಂಬುದು ಪಾಪಕೃತ್ಯ. ಆದರೂ ಮೊದಲ ಹೆಂಡತಿಯಲ್ಲಿ ಮಕ್ಕಳಾಗುವುದಿಲ್ಲ ಎಂದು ಖಚಿತವಾದ ಮೇಲೆ ಮತ್ತೊಬ್ಬಳನ್ನು ಮದುವೆಯಾಗಬಹುದು. ಎರಡನೆಯ ಹೆಂಡತಿಯಲ್ಲೂ ಸಂತಾನ ಪ್ರಾಪ್ತಿಯಾಗದಿದ್ದಾಗ ಮೂರನೆಯವಳನ್ನು ಮದುವೆಯಾಗಬಹುದು. ಈ ಮೂವರೂ ಹೆಂಡಿರು ಬದುಕಿರುವಾಗ, ಮತ್ತೊಂದು ‘ವೇಳಿ’ಯನ್ನು ಮಾಡಿಕೊಳ್ಳಬಾರದು ಎಂದು ‘ಶಾಂಕರಸ್ಮೃತಿ’ ಹೇಳುತ್ತದೆ. ಈ ನಿಯಮವನ್ನು ಪಾಲಿಸುವಲ್ಲಿ ನಂಬೂದಿರಿ ಬ್ರಾಹ್ಮಣರು ನಿಷ್ಠೆಯನ್ನು ತೋರಿಸಲಿಲ್ಲ. ‘ಬದಲಿ ವೇಳಿ ಮಾಡಿಕೊಳ್ಳುವುದು’ ಎಂಬೊಂದು ಪದ್ಧತಿ ನಂಬೂದಿರಿ ಬ್ರಾಹ್ಮಣರ ನಡುವೆ ಸರ್ವಸಾಧಾರಣವಾಗಿ ಇತ್ತು. ಸಹೋದರಿಯನ್ನು ಮದುವೆ ಮಾಡಿಕೊಡುವ ಸಲುವಾಗಿ ಹೆಣ್ಣು ಮಕ್ಕಳನ್ನು ಪರಸ್ಪರ ಬದಲಾಯಿಸಿಕೊಳ್ಳುವ ಸಂಪ್ರದಾಯವೊಂದಕ್ಕೆ ಇದು ನಾಂದಿ ಹಾಡಿದಂತಾಯಿತು.
ಶಾಂಕರಸ್ಮೃತಿಯಲ್ಲಿ ಎಂಟು ರೀತಿಯ ವಿವಾಹ ಪದ್ಧತಿಗಳನ್ನು ಹೇಳಲಾಗಿದೆ. ವಿವಾಹ ವಿಧಿಗಳನ್ನು ಹೇಳುವಲ್ಲಿಯೇ, ವಧು ಪರೀಕ್ಷೆಯ ಸಂದರ್ಭಗಳಲ್ಲೇ ‘ವರದಕ್ಷಿಣೆ’ (ಸ್ತ್ರೀಧನಂ)ಯ ಕುರಿತು ವಿವರಗಳು ಬರುವುದಿಲ್ಲ. ಆದರೂ ‘ವರದಕ್ಷಿಣೆ’ ಕೊಡುವ ಪದ್ಧತಿ ಯೊಂದು ನಂಬೂದಿರಿ ಜನರಲ್ಲಿ ಹಿಂದಿನಿಂದಲೇ ಪ್ರಚಲಿತದಲ್ಲಿದೆ. ಈ ವರದಕ್ಷಿಣೆ ಸಂಪ್ರದಾಯವು ನಂಬೂದಿರಿ ಸ್ತ್ರೀಯರನ್ನು ಎರಡು ತೆರನ ವಿಪತ್ತುಗಳಿಗೆ ಗುರಿ ಮಾಡಿತು. ಎರಡು, ಮೂರು ಮದುವೆ ಮಾಡಿಕೊಳ್ಳಲು ವರದಕ್ಷಿಣೆಯು ಒಂದು ಆಕರ್ಷಣೆಯಾಯಿತು. ಇದು ಮೊದಲನೆಯ ವಿಪತ್ತು ಎನಿಸಿದರೆ ಎರಡನೆಯದು ಭೀಕರವಾಗಿತ್ತು. ಆರ್ಥಿಕವಾಗಿ ಪ್ರಬಲರಾದ ನಂಬೂದಿರಿ ಬ್ರಾಹ್ಮಣರ ನಡುವೆ ಬಡ ಕುಟುಂಬಗಳೂ ಇದ್ದವು. ವರದಕ್ಷಿಣೆ ಕೊಡಲು ಅಶಕ್ತರಾದ ಬಡವರನ್ನು ಬದಲಿ ವಿವಾಹ ಮಾಡಿಕೊಳ್ಳಲು ಯಾರೂ ಮುಂದಾಗುತ್ತಿರಲಿಲ್ಲ. ಅಂತಹ ಸಂದರ್ಭದಲ್ಲಿ ಅಸಹಾಯಕರಾದ ತಂದೆ ತಾಯಂದಿರು ಪ್ರಾಯಪ್ರಬುದ್ಧರಾದ ತಮ್ಮ ಹೆಣ್ಣು ಮಕ್ಕಳನ್ನು ಕರ್ನಾಟಕದ ಸಿರ್ಸಿ, ಸಿದ್ಧಾಪುರಗಳಿಗೋ ಕೆಲವೊಮ್ಮೆ ತಮಿಳುನಾಡಿನ ಕೊಯಂಬತ್ತೂರು ಪ್ರದೇಶಗಳ ಯಾವುದೋ ಬ್ರಾಹ್ಮಣನಿಗೆ ಕೊಟ್ಟು ಸಂಬಂಧ ಏರ್ಪಡಿಸುತ್ತಿದ್ದರು. ಇದು ವಾಸ್ತವದಲ್ಲಿ ವಿವಾಹ ಸಂಬಂಧ ಆಗುತ್ತಿರಲಿಲ್ಲ. ಹೀಗೆ ಸಂಬಂಧ ಏರ್ಪಡಿಸಿದ ಹೆಣ್ಣು ಮಕ್ಕಳು ಮುಂದೆ ಅನಾಥರಾಗಿ ವೇಶ್ಯಾವೃತ್ತಿಗಿಳಿದು ತಮ್ಮ ಬದುಕನ್ನು ಹಾಳು ಮಾಡಿಕೊಂಡ ನಿದರ್ಶನಗಳೂ ಇವೆ.
ಮದುವೆಯ ಮೂಲಕವಾದರೂ ಕನ್ಯೆಯನ್ನು ಷಂಡನಿಗೆ ಕೊಡಬಾರದು ಎಂದು ‘ಶಾಂಕರಸ್ಮೃತಿ’ ಹೇಳುತ್ತದೆ. ವೃದ್ಧರನ್ನು ಶಾಂಕರಸ್ಮೃತಿ ಷಂಡರ ಪಟ್ಟಿಯಲ್ಲಿ ಸೇರಿಸಿದೆ.
ಆದರೆ ಸ್ತ್ರೀಗೆ ಅನುಕೂಲವಾಗಿರುವ ಯಾವುದೇ ನಿಯಮಗಳನ್ನು ನಂಬೂದಿರಿ ಪುರುಷರು ಗಮನಿಸುವುದಿಲ್ಲ. ಬ್ರಾಹ್ಮಣನು ಧರ್ಮಾರ್ಥವಾಗಿ ಬ್ರಾಹ್ಮಣ ಕನ್ಯೆಯನ್ನೇ ಮದುವೆಯಾಗ ಬೇಕು, ಕಾಮಾರ್ಥವಾಗಿ ಕ್ಷತ್ರಿಯ ಕನ್ಯೆಯನ್ನು ಮದುವೆಯಾಗಬಹುದು, ಶೂದ್ರ ಸ್ತ್ರೀಯನ್ನು ಎಂದೂ ಮದುವೆಯಾಗಲೇಬಾರದು ಎಂಬಿತ್ಯಾದಿ ಶಾಂಕರಸ್ಮೃತಿಯ ಹೇಳಿಕೆಗಳನ್ನು ಸ್ವಜಾತಿಯ ಮದುವೆಯ ಜೊತೆಗೆ ಅನ್ಯ ಜಾತಿಯ ಹೆಣ್ಣುಗಳೊಡನೆ ಸಂಬಂಧಕ್ಕೆ ಕೊಟ್ಟ ಅನುಮತಿ ಎಂಬಂತೆ ವ್ಯಾಖ್ಯಾನಿಸಿಕೊಂಡಿದ್ದಾರೆ. ಹೀಗೆ ಧಾರ್ಮಿಕ ಶ್ರೇಷ್ಠರಿಂದ ಹೇಳಿದ ವಿವಾಹ ಪದ್ಧತಿ ನಂಬೂದಿರಿ ಸಮುದಾಯಕ್ಕೆ ಒಂದು ನುಂಗಲಾರದ ತುತ್ತಾಗಿ ಪರಿಣಮಿಸಿತು. ಇದರ ಎಲ್ಲಾ ದುರಂತಗಳನ್ನು ಅನುಭವಿಸಿ ಕತ್ತಲೆಯ ಕೋಣೆಯೊಳಗೆ ನಂಬೂದಿರಿ ಸ್ತ್ರೀಯರು ಶತಮಾನಗಳನ್ನು ಕಳೆದರು.
ವ್ರತ, ನಿಯಮಾನುಷ್ಠಾನಗಳನ್ನು ಮಾಡುತ್ತಾ ಸ್ಮೃತಿ ವಾಕ್ಯಗಳನ್ನು ಅನುಸರಿಸುತ್ತ ಸ್ತ್ರೀಯರನ್ನು ಪ್ರೀತಿ, ಗೌರವಗಳಿಂದ ನಡೆಸಿಕೊಂಡ ಕುಟುಂಬಗಳೂ ಇವರ ನಡುವೆ ಇದ್ದವು. ಗೃಹಸ್ಥ ಜೀವನದ ಪಾವಿತ್ರ್ಯವನ್ನು ಪ್ರಮುಖವಾಗಿ ಪರಿಗಣಿಸಿದ ನಂಬೂದಿರಿ ಜನರು ಎಲ್ಲಾ ಕಾಲದಲ್ಲೂ ಇದ್ದರು. ತಾಪಸ ಜೀವನವನ್ನು ಅನುಸರಿಸಿ ಜ್ಞಾನಾರ್ಜನೆಗಾಗಿಯೇ ತಮ್ಮ ಪ್ರಾಣವನ್ನು ಮುಡಿಪಾಗಿರಿಸಿ ಸಾಂಸ್ಕೃತಿಕ, ವೈಜ್ಞಾನಿಕ ಕ್ಷೇತ್ರಗಳಿಗೆ ಅಮೂಲ್ಯವಾದ ಕೊಡುಗೆಗಳನ್ನು ನೀಡಿದವರೂ ನಂಬೂದಿರಿ ಬ್ರಾಹ್ಮಣರಲ್ಲಿ ಅನೇಕರಿದ್ದಾರೆ. ಅಂದರೆ ಈ ತೆರನ ಜೀವನವನ್ನು ಅನುಸರಿಸದೆ ಸ್ತ್ರೀಯರನ್ನು ನಿಕೃಷ್ಟವಾಗಿ ನಡೆಸಿಕೊಂಡವರೂ ನಂಬೂದಿರಿ ಬ್ರಾಹ್ಮಣರಲ್ಲಿದ್ದಾರೆ. ‘ತ್ಯಾಗ ಸಮೃದ್ದಿಯಿಂದ ದೈವತ್ವಕ್ಕೆ ಏರಿದ ಭೋಗಾಸಕ್ತಿಯಿಂದ ಮೃಗೀಯತ್ವಕ್ಕೆ ಇಳಿದ ಸಮುದಾಯ’ವೆಂದು ನಂಬೂದಿರಿ ವರ್ಗವನ್ನು ಕುರಿತು ವಿದ್ವಾಂಸರು ಹೇಳಿದ್ದಿದೆ (ಶ್ರೀದೇವಿ ಕೆ.ಪಿ. : ೧೯೯೯).
ಶಾಂಕರಸ್ಮೃತಿಯ ನಿಯಮಗಳಿಗೂ, ನಿಬಂಧನೆಗಳಿಗೂ ಸ್ವೇಚ್ಛಾನುಸಾರ ವ್ಯಾಖ್ಯಾನಗಳನ್ನು ಮಾಡಿದ ನಂಬೂದಿರಿಗಳು ವೃದ್ಧ ಪತಿಯಂದಿರು, ಸಾಪತ್ನ್ಯಂ ದುಃಖ, ಅಕಾಲ ವೈಧವ್ಯ ಮೊದಲಾದ ದುರ್ವಿಧಿಗಳಿಗೆ ಬಲಿಯಾಗಬೇಕಾಗಿ ಬಂದ ತಮ್ಮ ಸ್ತ್ರೀಯರ ಪಾವಿತ್ರ್ಯವನ್ನು ಬಯಸಿದ್ದರು. ಒಬ್ಬಾಕೆ ಸ್ತ್ರೀಗೆ ಕಾಮತೃಪ್ತಿಯನ್ನು ಕೊಡಬೇಕಾದರೆ ಐದೋ, ಹತ್ತೋ ಮಂದಿ ಪುರುಷರಿಂದಲೂ ಸಾಧ್ಯವಿಲ್ಲ. ಆದ್ದರಿಂದ ಪುರುಷರು ಎರಡೋ ಅದಕ್ಕಿಂತ ಹೆಚ್ಚೋ ಹೆಂಡತಿಯರನ್ನು ಮಾಡಿಕೊಳ್ಳುವುದು ಪಾಪಕೃತ್ಯ. ಈ ಸ್ಮೃತಿ ವಾಕ್ಯದ ಉತ್ತರಾರ್ಧವನ್ನು ನಿರ್ಲಕ್ಷಿಸಿ ಪೂರ್ವಾರ್ಧಕ್ಕೆ ಒತ್ತುಕೊಟ್ಟ ನಂಬೂದಿರಿ ಗಂಡಸರು ಸ್ತ್ರೀಯರಿಗೆ ಅನೇಕ ಕಟ್ಟುಪಾಡುಗಳನ್ನು ವಿಧಿಸಿ ಅವರು ಮನೆಯ ಒಳಗಡೆಯೇ ಉಳಿಯುವಂತೆ ಮಾಡಿದರು. ಅದಕ್ಕಾಗಿ ಘೋಷ ಸಂಪ್ರದಾಯವನ್ನು, ಪರಪುರುಷ ದರ್ಶನ ನಿಷೇಧವನ್ನು ಸೃಷ್ಟಿಸಿದರು. ಇಷ್ಟಾಗಿಯೂ ಸ್ತ್ರೀಯ ಚಾರಿತ್ರ್ಯಶುದ್ದಿ ನಷ್ಟವಾಯಿತೆಂದು ಸಂದೇಹ ಉಂಟಾದರೆ ಅವಳನ್ನು ಬಹಳ ಕ್ರೂರವಾಗಿ ಶಿಕ್ಷಿಸುವ ‘ಸ್ಮಾರ್ತವಿಚಾರ’ಕ್ಕೆ ರೂಪುಕೊಟ್ಟರು.
ಸ್ತ್ರೀಯಾಗಲಿ, ಪುರಷನಾಗಲಿ ನಂಬೂದಿರಿ ಸಮುದಾಯದ ಒಂದು ವೈಶಿಷ್ಟ್ಯವೆಂದರೆ ಅವರ ಜೀವನ ವಿಧಾನಗಳು ಧಾರ್ಮಿಕ ಹಿನ್ನೆಲೆಯಿಂದ ರೂಪ ಪಡೆದವುಗಳು. ಬದುಕಿಗಾಗಿ ಧಾರ್ಮಿಕ ವಿಧಿ-ವಿಧಾನಗಳನ್ನು ರೂಪಿಸಿಕೊಂಡವರಲ್ಲ ಅವರು. ಬದಲಾಗಿ ಧಾರ್ಮಿಕ ವಿಧಿವಿಧಾನಗಳಿಗಾಗಿ ಬದುಕನ್ನು ರೂಪಿಸಿಕೊಂಡವರು. ಹಾಗಾಗಿಯೇ ನಂಬೂದಿರಿ  ಸ್ತ್ರೀಯರು ಕಠಿಣ ನಿಯಮಗಳ ನಿಯಂತ್ರಣದಲ್ಲಿ ಬದುಕುವ ಅನಿವಾರ್ಯತೆ ಉಂಟಾಯಿತು. ಕೌಮಾರ್ಯಕ್ಕೆ ಕಾಲಿರಿಸುವ ದಿನಗಳಿಂದಲೇ ಆಕೆ ಜಾತಿಯ ನಿಬಂಧನೆಗಳಿಗೆ ಒಳಗಾಗ ಬೇಕಾಗುತ್ತಿತ್ತು. ಷೋಡಸ ಸಂಸ್ಕಾರಗಳಲ್ಲೊಂದಾದ ‘ಚೂಡಾಕರಣಂ’ ಕಳೆದರೆ ವಿಶೇಷ ದಿನಗಳಲ್ಲಿ ‘ತೇವಾರಂ’ (ದೇವತಾರಾಧನೆ) ಕಡ್ಡಾಯವಾಗಿರುತ್ತಿತ್ತು. ‘ಕಿವಿಚುಚ್ಚುವುದು’, ‘ಉಡುತುಟಙಲ್’ ಮೊದಲಾದ ಆಚರಣೆಗಳು ಕಳೆಯುವಾಗ ‘ತೇವಾರಂ’ ದಿನಚರಿಯಾಗಿ ಬಿಡುತ್ತದೆ. ಇದರಲ್ಲಿ ಬಹುಮುಖ್ಯವಾದ ಭಾಗ ಗಂಡನೊಡನೆ ಬಹುಕಾಲ ಸುಖವಾಗಿ ಜೀವನ ಸಾಗಿಸಲು ಶಿವನನ್ನು ಕುರಿತು ಪ್ರಾರ್ಥಿಸುವ ಶ್ಲೋಕಗಳೇ ಆಗಿರುತ್ತವೆ. ಇದು ಬೆಳಗಿನಿಂದ ಮಧ್ಯಾಹ್ನದವರೆಗೂ ಮುಂದುವರಿಯುತ್ತದೆ. ಮಧ್ಯಾಹ್ನದ ಊಟದ ಬಳಿಕ ರಾಮಾಯಣ, ಮಹಾಭಾರತ ಮೊದಲಾದ ಭಕ್ತಿ ಪರವಾದ ಕಾವ್ಯ ಗ್ರಂಥಗಳನ್ನು, ಧಾರ್ಮಿಕ ಗ್ರಂಥಗಳನ್ನು ಓದಬಹುದು. ಮೂರು ಗಂಟೆಯ ಹೊತ್ತಿಗೆ  ಸ್ನಾನಾದಿಗಳನ್ನು ಮುಗಿಸಿ ಉತ್ತರಕ್ಕೆ ಮುಖ ಮಾಡಿ ಕುಳಿತು ಕೊರಳ ಮಾಲೆಯನ್ನು ಕೈಯಲ್ಲಿ ಹಿಡಿದುಕೊಂಡು ‘ಪಂಚಾಕ್ಷರ’ವನ್ನು ಜಪಿಸಬೇಕು. ಇದೂ ಕೂಡಾ ಮಾಂಗಲ್ಯ ಭಾಗ್ಯಕ್ಕಾಗಿಯೇ. ಸೂರ್ಯಾಸ್ತಕ್ಕೆ ಮೊದಲು ಮೈ ತೊಳೆದುಕೊಂಡು ಬಂದು ಪಶ್ಚಿಮಕ್ಕೆ ಅಭಿಮುಖವಾಗಿ ಕುಳಿತು ಮಂತ್ರೋಚ್ಛಾರಣೆ ಮಾಡುವುದು, ನಮಸ್ಕರಿಸುವುದನ್ನು ಮಾಡಬೇಕು. ಸುವಾಸನೆ ಯುಳ್ಳ ಹೂಗಳನ್ನೋ, ದ್ರವ್ಯಗಳನ್ನೋ ಬಳಸುವಂತಿಲ್ಲ. ಮಲಗುವಾಗ ತಲೆದಿಂಬನ್ನು ಉಪಯೋಗಿಸಬಾರದು. ಋತುಮತಿಯಾಗುವ ತನಕ ಸಮೀಪದ, ಜಾತ್ರೆ, ಉತ್ಸವಗಳಿಗೆ ಪರಿಚಾರಕರೊಡನೆ ಹೋಗಿ ಬರಬಹುದು. ಋತುಮತಿಯಾದ ಬಳಿಕ ಅದೂ ಸಾಧ್ಯವಿಲ್ಲ. ಸ್ವಂತ ಮನೆಯ ಗಂಡಸರು ಹಾಗೂ ಸಮೀಪದ ಬಂಧುಗಳನ್ನಲ್ಲದೆ ಅನ್ಯ ಪುರುಷರನ್ನು ನೋಡುವಂತೆಯೇ ಇಲ್ಲ. ಮನೆಯ ಹಿಂಭಾಗದಲ್ಲೋ ಮತ್ತೆಲ್ಲೋ ಆಡುತ್ತಿರಬೇಕು. ಪಡಸಾಲೆಗೆ ಪ್ರವೇಶಿಸುವಂತೆಯೇ ಇಲ್ಲ.
ವಿವಾಹಿತೆ ಮಾಡಲೇಬೇಕಾದ ಕೆಲವು ಆಚರಣೆಗಳಿವೆ. ಎಲ್ಲವೂ ಗಂಡನ ಹಾಗೂ ಮಗನ ಶ್ರೇಯಸ್ಸು ಹಾಗೂ ಆಯುಷ್ಯ ವರ್ಧನೆಗಾಗಿ ಇರುವಂತವುಗಳು. ದೇವಸ್ಥಾನಗಳಿಗೆ ಹೋಗಲು ಮಾತ್ರ ಮನೆಯಿಂದ ಹೊರಗಿಳಿಯಬಹುದು. ತವರುಮನೆಗೋ ಬಂಧುಗಳ ಮನೆಗೋ ಯಾವಾಗಲಾದರೂ ಒಮ್ಮೊಮ್ಮೆ ಅನುಕೂಲಾನುಸಾರ ಹೋಗಿ ಬರಬಹುದು. ಈ ಕೆಲವು ಪರಿಮಿತವಾದ ಅವಕಾಶಗಳಲ್ಲಿ ಮನೆಯಿಂದ ಹೊರಗಿಳಿಯಬಹುದು. ಆದರೆ ಈ ಸಂದರ್ಭದಲ್ಲಿ ಮಱಕೊಡೆ, ಚೇಲಪ್ಪುತಪ್ಪ್ಗಳಿಂದ ತಮ್ಮ ದೇಹವು ಅನ್ಯರಿಗೆ ಕಾಣದಂತೆ ಮರೆ ಮಾಡಿಕೊಂಡಿರಬೇಕು. ಸ್ನಾನ, ವಸ್ತ್ರಧಾರಣೆ, ಆಭರಣ ತೊಡುವುದು ಇತ್ಯಾದಿ ವೈಯುಕ್ತಿಕ ವಿಷಯಗಳಲ್ಲೂ ಜಾತೀಯ ನಿಯಮಗಳಿಗೆ ವಿಧೇಯರಾಗಿರಬೇಕಾಗಿತ್ತು.
ಈ ಜಾತಿಯ ಕಟ್ಟುಪಾಡುಗಳ ಜೀವನ ವಿಧಾನದಲ್ಲೂ ಕೆಲವು ಉತ್ತಮಾಂಶಗಳು ಇದ್ದವು  ಎಂಬುದನ್ನು ಮರೆಯುವಂತಿಲ್ಲ. ಮಾನಸಿಕವೂ, ಶಾರೀರಿಕವೂ ಆದ ಪರಿಶುದ್ಧತೆ, ಭಾವನಾತ್ಮಕವಾಗಿ ಪಕ್ವತೆಯನ್ನು ಮುಂಚೂಣಿಯಲ್ಲಿರಿಸಿ ರೂಪುಕೊಟ್ಟ ಸರಳವಾದ ಒಂದು ಜೀವನ ವಿಧಾನ ಅದು. ವೈದಿಕ ಮೇಧಾವಿತ್ವವು ಅದರ ಅಂಧವಿಶ್ವಾಸಗಳಿಗೆ ಹಲವು ವಿಕೃತವಾದ ವ್ಯಾಖ್ಯಾನಗಳನ್ನು ನೀಡುತ್ತಾರೆ. ಈ ಕಟ್ಟುಪಾಡುಗಳ ಹಿಂದೆ ಭೌತಿಕ ಚೈತನ್ಯವೂ ಆತ್ಮೀಯತೆಯ ಅಂತಃಸ್ವತ್ವವೂ ಅಡಗಿ ಕುಳಿತಿದೆ ಎಂಬುದು ಮಾತ್ರ ಸತ್ಯ. ಕಟ್ಟುಪಾಡುಗಳ ಅಂತರಾರ್ಥ ಏನೆಂದು ತಿಳಿದುಕೊಳ್ಳಲು ಶ್ರಮಿಸದೆ ಕಣ್ಣುಮುಚ್ಚಿ ಅನುಸರಿಸಿದ್ದರಿಂದಾಗಿ ನಂಬೂದಿರಿ ಸಮುದಾಯದ ಧಾರ್ಮಿಕ ಜೀವನ ಪ್ರಬಲವಾಯಿತು. ಗಂಡಸರ ಅಧಿಕಾರ ವ್ಯಾಪ್ತಿಯೂ ಹೆಚ್ಚಿತು.
ಹೀಗೆ ಪುರುಷಾಧಿಪತ್ಯದ ಸಾಮಾಜಿಕ ನಿಯಮಗಳ ಹಾಗೂ ಅರ್ಥವಿಲ್ಲದ ಆಚರಣೆಗಳ ಉರುಳಿಗೆ ಸಿಕ್ಕಿಹಾಕಿಕೊಂಡ ನಂಬೂದಿರಿ ಸ್ತ್ರೀಯರು ಇದೆಲ್ಲವೂ ವಿಧಿ ಬರಹ ಎಂದೇ ನಂಬಿದರು. ಈ ಉರುಳು ಮಾನವ ನಿರ್ಮಿತವೆಂದೂ ಅವುಗಳಿಂದ ಬಿಡುಗಡೆ ಪಡೆಯಬೇಕು ಎಂಬ ಯೋಚನೆ ಕೂಡ ಆ ಮಹಿಳೆಯರಲ್ಲಿ ಉಂಟಾಗಲಿಲ್ಲ. ಇದೇ ಅವಸ್ಥೆ ಇಪ್ಪತ್ತನೇ ಶತಮಾನದ ಆರಂಭದ ದಶಕಗಳವರೆಗೂ ಕೇರಳದಲ್ಲಿತ್ತು.
ಮುಸಲ್ಮಾನ ಮಹಿಳೆಯರು
ಖುರಾನಿನಲ್ಲಿ ಹೇಳಿದ ನಿಯಮಗಳಿಗೆ ಪುರೋಹಿತಶಾಹಿಗಳು ನೀಡಿದ ವ್ಯಾಖ್ಯಾನಗಳಿಗೆ ಬದ್ಧರಾಗಿರುವಂತೆ ಮುಸಲ್ಮಾನ ಸ್ತ್ರೀಯರನ್ನು ನಡೆಸಿಕೊಳ್ಳಲಾಗಿದೆ. ಹಿಂದೂ ಮಹಿಳೆಯರಿ ಗಿಂತಲೂ ಹೆಚ್ಚು ನಿರ್ಬಂಧಗಳು ಮುಸಲ್ಮಾನ ಮಹಿಳೆಯರಿಗೆ ಅವರ ಧರ್ಮವು ಹೇರಿದೆ. ಮಸೀದಿಗೆ ಪ್ರವೇಶ ಇಲ್ಲದ ಮುಸಲ್ಮಾನ ಮಹಿಳೆಯರು ಬಹುಶಃ ಕೇರಳದಲ್ಲಿಯೇ ಅತ್ಯಂತ ಹಿಂದುಳಿದವರಾಗಿದ್ದಾರೆ. ಅವರಲ್ಲಿ ಕೀಳರಿಮೆಯನ್ನು ಅಥವಾ ಅಧಮ ಪ್ರಜ್ಞೆಯನ್ನು ಹುಟ್ಟಿಸಲು ಪರ್ಯಾಪ್ತವಾದ ಆಚಾರಗಳ ನಡುವೆ ಅವರು ಬದುಕುತ್ತಿದ್ದಾರೆ.
ಕ್ರೈಸ್ತ ಮಹಿಳೆಯರು
ಹಳೆಯ ನಿಯಮಗಳಲ್ಲಿ ನಿಷ್ಠುರವಾದ ವಿಧಿ ನಿಷೇಧಗಳು ಇಂದು ಪರಿಷ್ಕಾರಕ್ಕೊಳಗಾಗಿವೆ. ಆದರೂ ಇಂದಿಗೂ ಕೇರಳದ ಒಂದು ವಿಭಾಗದ ಕ್ರೈಸ್ತ ಮಹಿಳೆಯರು ಋತುಮತಿಯಾದರೆ ‘ಕುರ್ಬಾನ’ವನ್ನು ಕೈಗೊಳ್ಳುವಂತಿಲ್ಲ. ಇದು ಹಳೆಯ ನಿಯಮಗಳಿಗಿಂತಲೂ ಪರಿವರ್ತನೆಗಳ ಮೊದಲು ಇದ್ದ ನಿಯಮಗಳ ಮುಂದುವರಿಕೆಯೆಂದು ಭಾವಿಸಬಹುದು. ಸ್ತ್ರೀಯರಿಗೆ ಸಂಬಂಧಿಸಿದಂತೆ ಕ್ರೈಸ್ತರಲ್ಲಿ ಪ್ರಗತಿಪರವಾಗಿ ಶೀಘ್ರವಾದ ಬೆಳವಣಿಗೆ ಕಾಣಿಸುತ್ತದೆ. ಶೈಕ್ಷಣಿಕವಾಗಿ, ಔದ್ಯೋಗಿಕವಾಗಿ ಇತರರಿಗಿಂತ ಕ್ರೈಸ್ತ ಮಹಿಳೆಯರು ಮುಂದಿದ್ದಾರೆ. ಆದರೂ ಕನ್ಯತ್ವವನ್ನು ಕುರಿತಂತೆ, ಹೆಂಡತಿ ಎಂಬ ಪದವಿಯನ್ನು ಕುರಿತಂತೆ ಪುರುಷನಿಗೆ ಸಮರ್ಪಿಸುವುದಕ್ಕಿರುವ ಪವಿತ್ರವಾದ ವಸ್ತು ಎಂಬ ಸಾಂಪ್ರದಾಯಕವಾದ ನಿಯಮಗಳೂ ಇವರನ್ನೂ ಸಹ ಕೀಳರಿಮೆಗೆ ಪಕ್ಕಾಗುವಂತೆ ಮಾಡಿವೆ ಎಂಬುದು ಗಮನಾರ್ಹ.
ಸಾಮಾಜಿಕ ಚರಿತ್ರೆಯ ಹಿನ್ನೆಲೆಯಲ್ಲಿ ನೋಡಿದರೆ ತನ್ನ ಧರ್ಮಕ್ಕೆ ಜಾತಿಗೆ ಸಂಬಂಧಿಸಿದ ಕಟ್ಟುಪಾಡುಗಳನ್ನು ಕಡಿದೊಗೆದರೆ ಮಾತ್ರ ಸ್ತ್ರೀಗೆ ಸಾಮಾಜಿಕವಾಗಿ ವ್ಯಕ್ತಿತ್ವವನ್ನು ರೂಪಿಸಿಕೊಳ್ಳುವುದು ಸಾಧ್ಯ. ಧಾರ್ಮಿಕವಾದ ಅನೇಕ ಕಟ್ಟುಪಾಡುಗಳು ಸ್ತ್ರೀಗೆ ಪುರುಷನಿಲ್ಲದೆ ಬಾಳುವುದು ಅಸಾಧ್ಯ ಎಂಬ ಸತ್ಯವನ್ನು ಗಟ್ಟಿಗೊಳಿಸುತ್ತಲೇ ಬಂದಿವೆ. ರಚನಾತ್ಮಕವಾಗಿ ಮತ್ತು ರಾಜಕೀಯವಾಗಿ ಸ್ತ್ರೀಯರಿಗೆ ಸ್ವಾತಂತ್ರ್ಯವನ್ನು ಕೊಡುವುದಕ್ಕಿಂತಲೂ ಮುಖ್ಯವಾದ ಸಮಕಾಲೀನ ಅವಶ್ಯಕತೆ ಎಂದರೆ ಮಾನವ ಹಕ್ಕುಗಳನ್ನು ಉಲ್ಲಂಘಿಸುವ ನಿಯಮಗಳ ವಿರುದ್ಧವಾದ ಹೋರಾಟ.
ಕೇರಳದ ಸಾಮಾಜಿಕ ವ್ಯವಸ್ಥೆಯಲ್ಲಿ ಬ್ರಾಹ್ಮಣರು ಸಮಾಜದ ಉನ್ನತ ಸ್ತರದಲ್ಲಿಯೇ ಇದ್ದರು. ಇವರು ಇತರ ಜಾತಿ, ಸಮುದಾಯಗಳ ಸ್ವಾತಂತ್ರ್ಯದ ಮೇಲೆ ನಿರ್ಬಂಧಗಳನ್ನು ಹೇರುತ್ತಿದ್ದರು. ಬ್ರಾಹ್ಮಣರು ರೂಪಿಸಿದ ಅನೇಕ ನಿಯಮಗಳು ಅವರಿಗೇ ಅನುಕೂಲ ವಾಗುವಂತಿದ್ದುವು. ನಾಡದೊರೆಗಳ ಪ್ರಾಬಲ್ಯದ ಕಾಲದಲ್ಲೂ ಸ್ತ್ರೀಯರ ಸ್ವಾತಂತ್ರ್ಯವನ್ನು ಕಸಿದುಕೊಳ್ಳಲಾಗಿತ್ತು. ಸೊಂಟದ ಮೇಲ್ಭಾಗದಲ್ಲಿ ಬಟ್ಟೆ ತೊಡುವುದು ಕೂಡಾ ಮೇಲುವರ್ಗ ದವರಿಗೆ ಅವಿಧೇಯತೆಯ ಪ್ರಕಟಣೆಯಾಗಿ ಗೋಚರಿಸುತ್ತಿತ್ತು. ಹಾಗಾಗಿ ಶೂದ್ರ ಸ್ತ್ರೀಯರು ಎರೆಮರೆಸುವಂತೆ ಬಟ್ಟೆ ತೊಟ್ಟುಕೊಳ್ಳಬಾರದಿತ್ತು.
ಸ್ವಾತಿತಿರುನಾಳದ ಆಡಳಿತ ಕಾಲದಲ್ಲಿ ದಕ್ಷಿಣ ತಿರುವಾಂಕೂರಿನ ವೈಕುಂಠ ಸ್ವಾಮಿಗಳು ಎಂಬ ಸಮಾಜ ಸುಧಾರಕರೊಬ್ಬರು ಜಾತಿವಿನಾಶ ಕೆಲಸಗಳಲ್ಲಿ ಕಾರ್ಯಪ್ರವೃತ್ತರಾಗಿದ್ದರು. ಹಿಂದೂ ಸಮಾಜದ ಬ್ರಾಹ್ಮಣ ಪ್ರಾಬಲ್ಯವನ್ನು ಕಠಿಣವಾಗಿಯೇ ಟೀಕಿಸಿದ ಅವರು ಅವರ್ಣೀಯ ಹಿಂದೂಗಳು ಕ್ರೈಸ್ತಮತಕ್ಕೆ ಮತಾಂತರಗೊಳ್ಳುವುದನ್ನು ಪ್ರೋತ್ಸಾಹಿಸಿದರು. ಹಿಂದೂ ಮತೀಯವಾದಿಗಳ ಒತ್ತಾಯಕ್ಕೆ ಮಣಿದು ಸ್ವಾತಿತಿರುನಾಳ್ ಇವರನ್ನು ಸೆರೆಮನೆ ಯಲ್ಲಿ ಇರಿಸಿದರೂ ಬಳಿಕ ಅವರನ್ನು ಬಿಡುಗಡೆಗೊಳಿಸಲಾಯಿತು. ಕೆಳವರ್ಗದ ಮಹಿಳೆಯರು ಮತಾಂತರಗೊಂಡರೆ ಅವರಿಗೆ ಎದೆಮರೆಸುವಂತೆ ಬಟ್ಟೆ ತೊಟ್ಟುಕೊಳ್ಳುವ ಅವಕಾಶ ದೊರೆಯುತ್ತಿತ್ತು. ಈ ಅವಕಾಶವನ್ನು ಪಡೆಯುವುದಕ್ಕಾಗಿ ಮಹಿಳೆಯರು ಮತಾಂತರಗೊಳ್ಳಲೇ ಬೇಕೆಂಬುದು ಸ್ವಾಮಿಗಳ ವಾದವಾಗಿತ್ತು. ಇದರ ಹೆಸರಿನಲ್ಲಿ ದಕ್ಷಿಣ ತಿರುವಾಂಕೂರಿನಲ್ಲಿ ಅನೇಕ  ಚಳುವಳಿಗಳೂ ನಡೆದುವು. ೧೮೨೯ರಲ್ಲಿ ಒಂದು ಘೋಷಣೆಯ ಮೂಲಕ ಶೂದ್ರ ಮಹಿಳೆಯರಿಗೆ ಎದೆಮರೆಸುವ ಅವಕಾಶ ನೀಡಲಾಯಿತು. ಆದರೆ ಅವರು ಹಿಂದೂ ಬ್ರಾಹ್ಮಣ ಮಹಿಳೆಯರಂತೆ ಉಡುಗೆ ತೊಡುಗೆಗಳಲ್ಲಿ ಯಾವುದೇ ರೀತಿಯ ಅನುಕರಣೆಯನ್ನು ಮಾಡದಂತೆ ವ್ಯವಸ್ಥೆಯನ್ನೂ ಮಾಡಲಾಗಿತ್ತು. ಹಿಂದೂ ಸಮುದಾಯದ ಒಳಗಡೆಯೇ ಬ್ರಾಹ್ಮಣ ಮತ್ತು ಬ್ರಾಹ್ಮಣೇತರ ಮಹಿಳೆಯರ ಉಡುಗೆ ತೊಡುಗೆಗಳ ವ್ಯತ್ಯಾಸಕ್ಕೆ ಇದುವೇ ಮುಖ್ಯಕಾರಣ.
ಉಚ್ಚವರ್ಗದವರ ಸೇವೆಗಾಗಿ ಇತರೇ ವರ್ಗದ ಮಹಿಳೆಯರು ದುಡಿಯಬೇಕಾಗಿತ್ತು. ಹಾಗಿದ್ದಾಗಲೂ ಮಹಿಳೆ ಯಾವುದೆ ಜಾತಿಗೆ ಸೇರಿದರೂ ತನ್ನ ಸಮುದಾಯದ ಪುರುಷರ ಅಧೀನವಾಗಿಯೇ ಬದುಕಬೇಕಾಗಿತ್ತು. ಸಾಮಾಜಿಕ ಹೋರಾಟಗಳ ಮೂಲಕ ೨೦ನೇ ಶತಮಾನದಲ್ಲಿ ಸಮಾನತೆಗೆ ಸಂಬಂಧಿಸಿದಂತೆ ಮಹಿಳೆಯರು ಬಹುಮಟ್ಟಿಗೆ ಯಶಸ್ವಿ ಯಾಗಿದ್ದಾರೆ.
ಸ್ತ್ರೀಯ ವ್ಯಕ್ತಿತ್ವ ನಿರ್ಮಿತಿಯಲ್ಲಿ ಮುಖ್ಯವಾಗಿರುವ ಮತ್ತೊಂದು ಘಟಕವೆಂದರೆ ಆರ್ಥಿಕತೆ. ಸ್ವಂತವಾಗಿ ದುಡಿದು ಸಂಪಾದಿಸುವುದರಿಂದ ಆರ್ಥಿಕ ಸಮಾನತೆ ರೂಪುಗೊಳ್ಳ ಲಾರದು. ಮಲಯಾಳಂನ ಅನೇಕ ಸ್ತ್ರೀಪರ ಚಿಂತಕರು ಭಾವಿಸುವಂತೆ ಸ್ತ್ರೀಗೆ ಆರ್ಥಿಕ ಸಮಾನತೆ ದೊರೆಯಬೇಕಾದರೆ ಅಡುಗೆ ಮನೆಯ ಕೆಲಸಗಳಿಂದ ಆಕೆಗೆ ಬಿಡುಗಡೆ ದೊರೆಯಬೇಕು. ಆಕೆ ಹೊರಗಡೆ ದುಡಿದು ಸಂಪಾದಿಸುವವಳಾಗಿದ್ದರೂ ಅಡುಗೆ ಮನೆಯ ಹೊಣೆ ಆಕೆಯದೇ ಎಂದು ಪುರುಷ ಸಮಾಜ ಬಲವಾಗಿ ನಂಬಿದೆ. ಮಹಿಳೆಯರೂ ಅದನ್ನು ಒಪ್ಪಿಕೊಂಡು ಬಿಟ್ಟಿದ್ದಾರೆ. ಅಡುಗೆ ಮನೆಯಲ್ಲಿ ಪುರುಷ ಹಾಗೂ ಸ್ತ್ರೀಗೆ ಸಮಾನವಾಗಿ ದುಡಿಯುವಂತಾಗಬೇಕು. ಮನೆಯ ಶುಚಿತ್ವವನ್ನು ಕಾಪಾಡುವುದು, ಮನೆಯನ್ನು ಒಪ್ಪ ಓರಣವಾಗಿ ಇರಿಸುವುದು, ಅಡುಗೆ ಮಾಡುವುದು, ಮಕ್ಕಳ ಯೋಗಕ್ಷೇಮ ವಿಚಾರಿಸುವುದು ಇವೆಲ್ಲ ಕುಟುಂಬದ ಎಲ್ಲಾ ಸದಸ್ಯರ ಹೊಣೆ ಎಂಬ ಅರಿವು ಮೂಡುವಂತಾದರೆ ಮಾತ್ರ ಸ್ತ್ರೀಗೆ ಆರ್ಥಿಕವಾದ ಸಮಾನತೆ ದೊರಕಿಸಿಕೊಟ್ಟಂತಾಗುತ್ತದೆ ಎಂಬುದಾಗಿ ಕೇರಳದ ಸ್ತ್ರೀವಾದಿ ಚಿಂತಕರು ಪ್ರತಿಪಾದಿಸುತ್ತಾರೆ (ಇಂದು ಇಡಪ್ಪಳ್ಳಿ : ೧೯೯೯).
ದೇಶದ ಅನೇಕ ರಾಜ್ಯಗಳಿಗೆ ಹೋಲಿಸಿದರೆ ಕೇರಳದಲ್ಲಿ ಮಹಿಳೆಯರು ಸಾಮಾಜಿಕ ಹಾಗೂ ಔದ್ಯೋಗಿಕವಾಗಿ ಎಲ್ಲಾ ಕ್ಷೇತ್ರಗಳಲ್ಲಿಯೂ ಮುಂದಿದ್ದಾರೆ. ಪುರುಷರಿಗಿಂತಲೂ ಮಹಿಳೆಯರೇ ವ್ಯಾವಹಾರಿಕವಾಗಿ ಮುಂದಿರುವುದನ್ನು ಕಾಣಬಹುದು. ಹಾಗೆ ಹೇಳುವಾಗ ದೊಡ್ಡ ದೊಡ್ಡ ಉದ್ಯಮಗಳನ್ನು ಮಹಿಳೆಯರೇ ಹೆಚ್ಚಾಗಿ ನಡೆಸುತ್ತಾರೆಂದಲ್ಲ. ಕುಟುಂಬದ ಜವಾಬ್ದಾರಿಯನ್ನು ವಹಿಸಿ ದೈನಂದಿನ ಬದುಕಿನಲ್ಲಿ ಅಗತ್ಯವೆನಿಸಿದ ಎಲ್ಲಾ ವಿಚಾರಗಳಲ್ಲಿ ಮಹಿಳೆಯರೇ ಮುಖ್ಯವಾಗಿ ನಿಯಂತ್ರಕ ಸ್ಥಾನದಲ್ಲಿದ್ದಾರೆ. ಇಂದು ಕೈಗಾರಿಕಾ ಕೇಂದ್ರಗಳಲ್ಲಿ, ವ್ಯಾಪಾರದಲ್ಲಿ, ಹೋಟೆಲುಗಳಲ್ಲಿ, ರಿಕ್ಷಾಗಳಲ್ಲಿ, ಪೆಟ್ರೋಲ್ ಬಂಕ್‌ಗಳಲ್ಲಿ ಪುರುಷರಿಗೆ ಸಮಾನವಾಗಿ ಮಹಿಳೆಯರು ದುಡಿಯುವುದನ್ನು ಕೇರಳದಲ್ಲಿ ಕಾಣಬಹುದು. ಸಾಮಾಜಿಕ ಸಂಘಟನೆಗಳಲ್ಲಿಯೂ ಮಹಿಳೆಯರು ಮುಖ್ಯಪಾತ್ರ ವಹಿಸುವುದನ್ನು ಗಮನಿಸಬಹುದು. ಇತ್ಯಾದಿಗಳನ್ನು ಗಮನಿಸಿದರೆ ಕೇರಳದ ಮಹಿಳೆಯರ ಸ್ಥಾನಮಾನಗಳಲ್ಲಿ ಸಾಕಷ್ಟು ಬದಲಾವಣೆ ಆಗಿದೆ. ಅನೇಕ ಪ್ರಗತಿಪರ ಸಂಘಟನೆಗಳ ಹೋರಾಟದ ಮೂಲಕ ಬದಲಾವಣೆ ಸಾಧ್ಯವಾಗಿದೆ. ಈ ವಿವರಗಳನ್ನು ‘ಹೊಸ ಸಾಮಾಜಿಕ ವ್ಯವಸ್ಥೆಗಳು’ ಎಂಬ ಅಧ್ಯಾಯದಲ್ಲಿ ವಿಸ್ತರಿಸಲಾಗಿದೆ.
ಕೇರಳ ಕಥನ : ೬. ಶಿಕ್ಷಣ
ಶೈಕ್ಷಣಿಕವಾಗಿ ಕೇರಳ ಭಾರತದ ರಾಜ್ಯಗಳಲ್ಲಿಯೇ ಮುಂಚೂಣಿಯಲ್ಲಿರುವ ರಾಜ್ಯ. ಈಗಾಗಲೇ ಕೇರಳವನ್ನು ಸಂಪೂರ್ಣ ಸಾಕ್ಷರರ ರಾಜ್ಯ ಎಂದೂ ಘೋಷಿಸಲಾಗಿದೆ. ಶೈಕ್ಷಣಿಕವಾಗಿ ಪ್ರಗತಿಯನ್ನು ಸಾಧಿಸಿದ್ದು ಒಂದು ಸುಪ್ರಭಾತದಲ್ಲಲ್ಲ. ಅದಕ್ಕೆ ಈ ಹಿಂದೆ ಕೇರಳವನ್ನಾಳಿದ ರಾಜಮಹಾರಾಜರುಗಳು ಶಿಕ್ಷಣಕ್ಕೆ ನೀಡಿದ ಪ್ರೋತ್ಸಾಹವು ಒಂದು ಕಾರಣ. ಈ ಹಿನ್ನೆಲೆಯನ್ನು ಸ್ವಲ್ಪ ವಿವರವಾಗಿ ಇಲ್ಲಿ ವಿಸ್ತರಿಸಬಹುದು.
ಪ್ರಾಚೀನ ಕಾಲ
ಪ್ರಾಚೀನ ಕೇರಳದ ಶಿಕ್ಷಣ ವ್ಯವಸ್ಥೆಯ ಬಗೆಗೆ ಸಂಘಕಾಲದ ಕೃತಿಗಳಲ್ಲಿ ಉಲ್ಲೇಖವಿದೆ. ಆ ದಿನಗಳಲ್ಲಿಯೇ ಶಿಕ್ಷಣವು ವ್ಯಾಪಕವಾಗಿ ಪ್ರಚಾರದಲ್ಲಿತ್ತು. ಸ್ತ್ರೀ ಪುರುಷ ಭೇದವಿಲ್ಲದೆ ಶಿಕ್ಷಣ ಎಲ್ಲಾ ಜನವರ್ಗಗಳವರಿಗೂ ಲಭ್ಯವಾಗಿತ್ತು. ಕುರವರು, ಪರಯರು, ಪಾಣರು, ಬೇಡರು ಮೊದಲಾದ ಜನವರ್ಗದವರು ವಿದ್ಯಾವಂತರಾಗಿ ರಾಜಕೀಯವಾಗಿಯೂ ಅಭಿಪ್ರಾಯ ಸೂಚಿಸಲು ಅರ್ಹರಾಗಿದ್ದರು. ಸಾಂಸ್ಕೃತಿಕ ಹಾಗೂ ಬೌದ್ದಿಕವಾಗಿ ಸಮಾಜದಲ್ಲಿ ಬ್ರಾಹ್ಮಣರಿಗಿಂತಲೂ ಪಾಣರಿಗೆ ಹಾಗೂ ಇತರ ಸಮುದಾಯದ ಜನರಿಗೆ ಅವಕಾಶ ಕಲ್ಪಿಸಲಾಗಿತ್ತು. ಚೇರ ರಾಜನಾದ ನಾರ‌್ಮುಡಿಚೇರನ್ ಕಾಪಿಯಾಟ್ಟ್ ಕಾಪ್ಪಿಯನರ್ ಎಂಬ ಆಸ್ಥಾನ ಕವಿಗೆ ನಲವತ್ತು ಲಕ್ಷ ಸ್ವರ್ಣ ವರಹಗಳನ್ನು ನೀಡಿ ಸನ್ಮಾನಿಸಿದ ಬಗೆಗೆ ಹಾಗೂ ಇತರ ಅನೇಕರಿಗೆ ಬಹುಮಾನಗಳನ್ನು, ವಸತಿ ಸೌಲಭ್ಯಗಳನ್ನು ನೀಡಿದ ಬಗೆಗೆ ಸಾಹಿತ್ಯ ಕೃತಿಗಳಲ್ಲಿ ಉಲ್ಲೇಖವಿದೆ. ಸಂಘಂ ಕಾಲದಲ್ಲಿ ಮಹಿಳೆಯರಿಗೂ ಶಿಕ್ಷಣ ನೀಡುವ ಬಗೆಗೆ ಕಾಳಜಿವಹಿಸಲಾಗಿತ್ತು. ಅಂದು ಪ್ರಸಿದ್ಧರಾದ ಅನೇಕ ಮಂದಿ ಕವಯಿತ್ರಿಯರಿದ್ದರು. ಅವರಲ್ಲಿ ಅವ್ವಯ್ಯರ್ ಪ್ರಮುಖಳಾದವಳು. ಈಕೆಯೂ ಪಾಣರ ಸಮುದಾಯಕ್ಕೆ ಸೇರಿದವಳು. ಇವರೆಲ್ಲರೂ ಪ್ರಾಚೀನ ಕಾಲದಿಂದಲೇ ಶ್ರೇಣೀಕರಣ ಸಮಾಜ ವ್ಯವಸ್ಥೆಯಲ್ಲಿ ಕೆಳವರ್ಗದ ಜಾತಿಗಳವರು ಎಂಬುದು ಗಮನಾರ್ಹ.
ಪ್ರಾಚೀನ ಕೇರಳದಲ್ಲಿ ಅನೇಕ ಶಿಕ್ಷಣ ಕೇಂದ್ರಗಳಿದ್ದವು. ಅವುಗಳಲ್ಲಿ ಪ್ರಮುಖವಾದುದು ಮುಸಿರಿಸ್ಸಿನ ಸಮೀಪವಿರುವ ಮದಿಲಗಂ (ತಮಿಳು ಸಾಹಿತ್ಯದಲ್ಲಿ ಹೇಳಿರುವ ಕೂಣವಾಯಲ್ ಕೋಟೆ). ‘ಶಿಲಪ್ಪದಿಕಾರಂ’ ಎಂಬ ತಮಿಳು ಕೃತಿಯನ್ನು ರಚಿಸಿದ ಇಳಂಗೋ ಅಡಿಗಳ್ ಮದಿಲಗಂನ ಬುದ್ದಿಜೀವಿಗಳ ನೇತಾರನಾಗಿದ್ದ. ಸಂಸ್ಕೃತ ಕವಿಗಳು, ತಮಿಳು ಕವಿಗಳು, ಬೌದ್ಧ, ಜೈನ ಪಂಡಿತರು ಮೊದಲಾದವರಿಗೆ ಮದಿಲಗಂ ಆವಾಸ ಸ್ಥಾನವಾಗಿತ್ತು. ಅಲ್ಲಿನ ಸಾಂಸ್ಕೃತಿಕ ಬದುಕು ಅವರನ್ನು ಬೌದ್ದಿಕವಾಗಿಯೂ ಸಂಪನ್ನರಾಗಿಸಿತ್ತು.
ಶಿಕ್ಷಣ ವ್ಯವಸ್ಥೆಯ ಶೈಥಿಲ್ಯ
ಬ್ರಾಹ್ಮಣರು ಪ್ರಬಲರಾದಂತೆ ಕೇರಳದ ಶೈಕ್ಷಣಿಕ ವ್ಯವಸ್ಥೆಯು ಶಿಥಿಲವಾಗುತ್ತಾ ಬಂತು. ಚಾತುರ್ವರ್ಣ ವ್ಯವಸ್ಥೆಯು ಸಮಾಜದಲ್ಲಿ ನೆಲೆಗೊಳ್ಳುತ್ತಿದ್ದಂತೆ ಶೂದ್ರರಿಗೆ ಶಿಕ್ಷಣವನ್ನು ನಿಷೇಧಿಸಲಾಯಿತು. ದೈಹಿಕ ಶ್ರಮದ ಕೆಲಸಗಳಿಗೆ ಸಮಾಜದ ಕೆಳವರ್ಗದವರನ್ನು ನಿಯೋಜಿಸ ಲಾಯಿತು. ಇದರಿಂದಾಗಿ ಪಾಣರಂತಹ ಜನ ಸಮುದಾಯಗಳು ಸಮಾಜದ ಕೆಳವರ್ಗದಲ್ಲಿ ಗುರುತಿಸುವಂತಾಯಿತು. ಸ್ತ್ರಿಯರಿಗೂ ಶಿಕ್ಷಣವನ್ನು ನಿಷೇಧಿಸಲಾಯಿತು. ದೇವದಾಸಿಯರು ಮಾತ್ರ ಶಿಕ್ಷಣವನ್ನು ಪಡೆಯಬಹುದಾಗಿತ್ತು. ಹಿಂದೂಗಳೆನ್ನುವ ಜನ ಸಮುದಾಯದ ಮೇಲುವರ್ಗದಲ್ಲಿ ಗುರುತಿಸಿಕೊಂಡ ಬ್ರಾಹ್ಮಣರು ಮಾತ್ರವೇ ಶಿಕ್ಷಣ ಪಡೆಯುವಂತಾಯಿತು. ಈ ವ್ಯವಸ್ಥೆ ಬ್ರಿಟಿಷರ ಆಗಮನದ ನಂತರ ಇತ್ತೀಚಿನ ಕಾಲದವರೆಗೂ ಮುಂದುವರೆಯಿತು. ಸಾಮಾಜಿಕವಾಗಿ ಅಸಹಾಯಕರಾದ ಜನವರ್ಗಗಳ ಪ್ರಗತಿಗಾಗಿ ನಡೆಸಿದ ಸಾಂಘಿಕ ಹೋರಾಟ ಗಳ ಪರಿಣಾಮವಾಗಿ ಪರಿಸ್ಥಿತಿ ಬದಲಾಯಿತು.
ಕುಲಶೇಖರರ ಶೈಕ್ಷಣಿಕ ಪ್ರೋತ್ಸಾಹ
ಕ್ರಿ.ಶ. ೮೦೦ರಲ್ಲಿ ಕುಲಶೇಖರವರ್ಮನ ನೇತೃತ್ವದಲ್ಲಿ ಮಹೋದಯಪುರವನ್ನು ರಾಜಧಾನಿಯನ್ನಾಗಿ ಮಾಡಿ ಚೇರ ಸಾಮ್ರಾಜ್ಯವನ್ನು ಸ್ಥಾಪಿಸುವುದರ ಮೂಲಕ ಕೇರಳವು ಸಾಂಸ್ಕೃತಿಕ ನವೋತ್ಥಾನಕ್ಕೆ ನಾಂದಿ ಹಾಡಿತು. ಒಂಭತ್ತು, ಹತ್ತನೇ ಶತಮಾನಗಳಲ್ಲಿ ಕೇರಳವನ್ನಾಳಿದ ಆಯು ರಾಜರುಗಳು ಇದಕ್ಕೆ ಪೂರಕ ಕೊಡುಗೆಗಳನ್ನು ನೀಡಿದರು. ಈ ಕಾಲಘಟ್ಟದಲ್ಲಿ ಕೇರಳದೆಲ್ಲೆಡೆ ದೇವಾಲಯಗಳು ನಿರ್ಮಾಣಗೊಂಡವು. ದೇವಾಲಯಗಳು ಧಾರ್ಮಿಕ ಜಾಗೃತಿಯನ್ನು ಮೂಡಿಸುವುದರ ಜೊತೆ ಜೊತೆಗೆ ಶೈಕ್ಷಣಿಕ ಚಟುವಟಿಕೆಗಳನ್ನು ಪ್ರೋತ್ಸಾಹಿಸಿದವು. ದೇವಾಲಯಗಳ ಜೊತೆಗೆ ನೃತ್ಯ ಕಲೆಗಳ ಪ್ರದರ್ಶನ ಸ್ಥಳಗಳಾದ ಕೂತ್ತಂಬಲಗಳಿದ್ದಂತೆ ಶಾಲೆಗಳೆಂಬ ಶಿಕ್ಷಣ ಕೇಂದ್ರಗಳೂ ಇದ್ದವು. ಈ ಸಂಪ್ರದಾಯವು ಬೌದ್ಧಮತದ ಅನುಕರಣೆಯಾಗಿ ಮುಂದುವರಿದುದು ಎಂದೇ ಬಹುತೇಕ ವಿದ್ವಾಂಸರ ಅಭಿಪ್ರಾಯ. ಕುಲಶೇಖರ ಸಾಮ್ರಾಜ್ಯದ ರಾಜಧಾನಿಯಾದ ಮಹೋದಯಪುರವು  ಒಂದು ಪ್ರಮುಖ ಸಾಂಸ್ಕೃತಿಕ ಕೇಂದ್ರವಾಗಿ ಬೆಳೆಯಿತು. ಮಹೋದಯಪುರದಲ್ಲಿ ಆ ಕಾಲದಲ್ಲಿ ಅನೇಕ ಕವಿಗಳು, ಸಾಹಿತಿಗಳು ಪ್ರಖ್ಯಾತರಾದರು. ಒಂಭತ್ತನೆಯ ಶತಮಾನದ ನಕ್ಷತ್ರ ಬಂಗಲೆಯು ಮಹೋದಯಪುರಂನಲ್ಲಿ ಸ್ಥಾಪನೆಯಾಯಿತು. ಇದು ದಕ್ಷಿಣ ಭಾರತದಲ್ಲಿಯೇ ಈ ತೆರನ ಸಂಸ್ಥೆಗಳಲ್ಲಿ ಮೊದಲನೆಯದು. ಆರ್ಯಭಟನ ಸಿದ್ಧಾಂತಗಳ ನೆಲೆಯಲ್ಲಿ ಕಾರ್ಯ ಪ್ರವೃತ್ತವಾಗಿದ್ದ ಈ ಸಂಸ್ಥೆ ಶಂಕರನಾರಾಯಣನೆಂಬ ಜ್ಯೋತಿಶ್ಶಾಸ್ತ್ರಜ್ಞನ ನೇತೃತ್ವದಲ್ಲಿ ಕಾರ್ಯನಿರ್ವಹಿಸುತ್ತಿತ್ತು. ಲಘು ಭಾಸ್ಕರೀಯಂ ಎಂಬ ಭಾಸ್ಕರಾಚಾರ್ಯರ ಜ್ಯೋತಿಶ್ಶಾಸ್ತ್ರ ಗ್ರಂಥಕ್ಕೆ ಶಂಕರನಾರಾಯಣೀಯ ಎಂಬ ಭಾಷ್ಯವನ್ನು ಬರೆದವರು ಇವರೇ. ಈ ನಕ್ಷತ್ರ ಬಂಗಲೆಯಲ್ಲಿ ಸರಿಯಾದ ಸಮಯವನ್ನು ಜನರಿಗೆ ತಿಳಿಸಲು ಸೂಕ್ತ ವ್ಯವಸ್ಥೆಯನ್ನು ಮಾಡಲಾಗಿತ್ತು. ಸಂಸ್ಕೃತದಲ್ಲಿಯೂ, ತಮಿಳಿನಲ್ಲಿಯೂ ಸಾಹಿತ್ಯ ರಚನೆಗೆ ಈ ಸಂಸ್ಥೆ ಪ್ರೇರಕ ಶಕ್ತಿಯಾಯಿತು. ಆ ಕಾಲದಲ್ಲಿ ಶಿಕ್ಷಣದ ಭಾಷೆ ತಮಿಳು ಮತ್ತು ಸಂಸ್ಕೃತವಾಗಿತ್ತು. ಮಲಯಾಳವನ್ನು ಕೇವಲ ವ್ಯಾವಹಾರಿಕ ಭಾಷೆಯಾಗಿ ಮಾತ್ರ ಗಣಿಸಲಾಗಿತ್ತು.
ಶಾಲೆಗಳು
ಪ್ರಾಚೀನ ಕಾಲದಲ್ಲಿ ಶಾಲೆಯೆಂಬ ಹೆಸರಿನಲ್ಲಿ ಕರೆಯಲಾಗುತ್ತಿದ್ದ ವಿದ್ಯಾಲಯಗಳಿಗೆ ಶಿಕ್ಷಣ ವ್ಯವಸ್ಥೆಯಲ್ಲಿ ಪ್ರಮುಖ ಸ್ಥಾನವಿತ್ತು. ಬ್ರಾಹ್ಮಣ ವಿದ್ಯಾರ್ಥಿಗಳಿಗೆ ಉಚಿತವಾಗಿ ಊಟ ವಸತಿಗಳನ್ನು ಕೊಟ್ಟು ಶಿಕ್ಷಣ ಕೊಡುತ್ತಿದ್ದ ಕೇಂದ್ರಗಳೇ ಶಾಲೆಗಳು. ಈ ಶಾಲೆಗಳಲ್ಲಿ ವೇದಗಳು, ಇತರೇ ಶಾಸ್ತ್ರಗಳು ಹಾಗೂ ಸಂಸ್ಕೃತ ಭಾಷೆಯ ಕುರಿತು ಶಿಕ್ಷಣ ನೀಡಲಾಗುತ್ತಿತ್ತು. ಕಾಂತಳೂರು, ಪಾರ್ಥಿವಶೇಖರಪುರಂ, ತಿರುವೆಲ್ಲಾ, ಮೂಳಿಮಳಂ ಮೊದಲಾದೆಡೆಗಳಲ್ಲಿದ್ದ ಶಾಲೆಗಳು ಪ್ರಮುಖವಾದವುಗಳು. ಇವುಗಳಲ್ಲಿ ಕಾಂತಳೂರು ಶಾಲೆಯು ಆಯುರಾಜರ ಕಾಲದಲ್ಲಿ ವಿಕಾಸಗೊಂಡುದು. ಇದರ ಕುರಿತು ಚೋಳರ ಶಾಸನಗಳಲ್ಲದೆ ಅನೇಕ ಚಾರಿತ್ರಿಕ ದಾಖಲೆಗಳಲ್ಲಿ ಉಲ್ಲೇಖವಿದೆ. ಇದು ತಿರುವನಂತಪುರಂ ದೊಡ್ಡ ಶಾಲೆಯಾಗಿತ್ತು ಎಂದು ವಿದ್ವಾಂಸರ ಅಭಿಪ್ರಾಯ. ಪಾರ್ಥಿವಪುರಂ ಇಂದಿನ ಕನ್ಯಾಕುಮಾರಿ ಜಿಲ್ಲೆಯಲ್ಲಿದೆ.
ದಕ್ಷಿಣ ಭಾರತದ ನಲಂದ-ಕಾಂತಳೂರು ಶಾಲೆ
ಶಾಲೆಗಳಲ್ಲಿ ವಿದ್ಯಾರ್ಥಿಗಳ ಬೌದ್ದಿಕ, ಮಾನಸಿಕ ವಿಕಾಸಕ್ಕೆ ಅನುಕೂಲವಾಗುವ ಶಿಕ್ಷಣವನ್ನು ನೀಡಲಾಗುತ್ತಿತ್ತು. ಜೊತೆಗೆ ಕ್ರೀಡೆಗಳ ಹಾಗೂ ಕಲೆಗಳ ಕುರಿತ ಶಿಕ್ಷಣವನ್ನು ನೀಡಲಾಗುತ್ತಿತ್ತು. ಶಾಲೆಗಳಲ್ಲಿ ಶಿಕ್ಷಣ ನೀಡುತ್ತಿದ್ದ ರೀತಿ ಮತ್ತು ಅಲ್ಲಿನ ಸೌಲಭ್ಯಗಳ ಬಗೆಗೆ ಆ ಕಾಲದ ಶಾಸನಗಳಲ್ಲಿ ಉಲ್ಲೇಖವಿದೆ. ಶಾಲೆಗಳ ಒಳಗೆ ಶಿಸ್ತಿನ ವಿಷಯದಲ್ಲಿಯೂ ನಿರ್ದಿಷ್ಟ ಸೂಚನೆಗಳಿವೆ. ಶಾಲೆಗಳಲ್ಲಿ ಅಸಭ್ಯೊವರ್ತನೆಗೆ ಅವಕಾಶವಿರಲಿಲ್ಲ. ಜಗಳ, ದೊ೦ಬಿಗಳನ್ನು ನಡೆಸಿದರೆ ಕಠಿಣ ಶಿಕ್ಷೆ ವಿಧಿಸಲಾಗುತ್ತಿತ್ತು. ವಿದ್ಯಾರ್ಥಿಗಳು ಶಸ್ತ್ರಾಸ್ತ್ರಗಳನ್ನು ಹೊಂದಿರುವಂತಿಲ್ಲ. ಜೂಜಾಟ ಆಡಬಾರದು. ಈ ನಿಯಮಗಳನ್ನು ಉಲ್ಲಂಘಿಸಿದವರಿಗೆ ಊಟವನ್ನು ಕೊಡುವಂತಿರಲಿಲ್ಲ. ಮಹಿಳೆಯರಿಗೆ ಶಾಲೆಗಳಲ್ಲಿ ಪ್ರವೇಶವಿದ್ದಿರಲಿಲ್ಲ. ಇಂತಹ ಕಠಿಣ ನಿಯಮಗಳ ಮೂಲಕ ಆದರ್ಶ ವಿದ್ಯಾರ್ಥಿಗಳನ್ನು ಶಾಲೆಗಳು ರೂಪಿಸುತ್ತಿದ್ದವು. ಕಾಂತಳೂರು ಶಾಲೆ ಶಿಕ್ಷಣ ಕ್ಷೇತ್ರಕ್ಕೆ ನೀಡಿದ ಕೊಡುಗೆಯ ಕಾರಣಕ್ಕಾಗಿ ಇದನ್ನು ‘ದಕ್ಷಿಣ ಭಾರತದ ನಲಂದ’ ಎಂದೇ ಕರೆಯಲಾಗುತ್ತಿತ್ತು.
ಶಾಲೆಗಳಲ್ಲಿ ನೀಡುವ ಶಿಕ್ಷಣವಲ್ಲದೆ ಸಾಮಾಜಿಕವಾಗಿ ತಿಳುವಳಿಕೆಯನ್ನು ನೀಡುವ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳಲಾಗುತ್ತಿತ್ತು. ದೇವಾಲಯಗಳಲ್ಲಿ ಪುರಾಣ ಪ್ರವಚನ ಪ್ರಮುಖವಾದ ಕಾರ್ಯಕ್ರಮವಾಗಿತ್ತು. ಅವುಗಳಲ್ಲಿ ಮಹಾಭಾರತ ಪಟ್ಟತ್ತಾನಂ ಪ್ರಸಿದ್ಧವಾಗಿದೆ. ಬ್ರಾಹ್ಮಣ ಪಂಡಿತರು ಮಹಾಭಾರತ ಪ್ರವಚನ ಮಾಡುವ ಕಾರ್ಯ ಕ್ರಮವಿದು. ಬಹುತೇಕ ದೇವಾಲಯಗಳಲ್ಲಿ ಗ್ರಂಥದ ಕೋಣೆಗಳು ಇರುತ್ತಿದ್ದವು. ವೇದಾಭ್ಯಾಸವನ್ನು ಉತ್ತೇಜಿಸುವ ಸಲುವಾಗಿ ದೇವಾಲಯಗಳಲ್ಲಿ ಆಗಾಗ ವೇದ ಪಾರಾಯಣ ಸ್ಫರ್ಧೆಯನ್ನು ಏರ್ಪಡಿಸಲಾಗುತ್ತಿತ್ತು. ಹೀಗೆ ಕುಲಶೇಖರ ಸಾಮ್ರಾಜ್ಯದ ಅವಧಿಯಲ್ಲಿ ಶಿಕ್ಷಣವು ಔಪಚಾರಿಕವಾಗಿಯೂ ಅನೌಪಚಾರಿಕವಾಗಿಯೂ ಹೆಚ್ಚಿನ ಪ್ರಾಶಸ್ತ್ಯ ಪಡೆಯಿತು.
ಸ್ಥಳೀಯ ಅರಸರು ಶಿಕ್ಷಣಕ್ಕೆ ನೀಡಿದ ಪ್ರೋತ್ಸಾಹ
ಕುಲಶೇಖರ ಸಾಮ್ರಾಜ್ಯ ಪತನಾನಂತರ ಕೇರಳವು ಸಣ್ಣ ಪುಟ್ಟ ನಾಡುಗಳಾಗಿ ವಿಭಜನೆ ಗೊಂಡು ಸ್ಥಳೀಯ ರಾಜರುಗಳ ಆಡಳಿತಕ್ಕೊಳಪಟ್ಟಿತು. ಈ ನಾಡದೊರೆಗಳು ವಿದ್ಯಾಭ್ಯಾಸಕ್ಕೆ ಬೇಕಾದ ಅನುಕೂಲಗಳನ್ನು ಮಾಡಿಕೊಡುವಲ್ಲಿ ಹೆಚ್ಚಿನ ಆಸಕ್ತಿ ತೋರಿಸಿದರು. ದಕ್ಷಿಣ ವೇನ್ನಾಡಿನ ರಾಜರುಗಳ ಕಾಲದಲ್ಲಿ ಅನೇಕ ಶಿಕ್ಷಣ ಸಂಸ್ಥೆಗಳು ಪ್ರಬಲವಾದವು. ರವಿವರ್ಮ ಕುಲಶೇಖರ (೧೨೯೯-೧೩೧೪) ಎಂಬ ರಾಜನ ಕಾಲದಲ್ಲಿ ವೇನ್ನಾಡಿನ ರಾಜಧಾನಿಯಾಗಿದ್ದ ಕೊಲ್ಲಂ ಪ್ರಸಿದ್ಧವಾದ ವಿದ್ಯಾಕೇಂದ್ರವಾಗಿತ್ತು. ೧೪ನೆಯ ಶತಮಾನದ ವೇಳೆಗೆ ಕೊಲ್ಲಂ ಒಂದು ಸಾಂಸ್ಕೃತಿಕ ಕೇಂದ್ರವಾಗಿ ವಿಕಾಸಗೊಂಡಿತ್ತು. ಈ ಬಗೆಗೆ ಉಣ್ಣಿನೀಲಿ ಸಂದೇಶ ಮೊದಲಾದ ಕಾವ್ಯ ಕೃತಿಗಳಲ್ಲಿ ಉಲ್ಲೇಖವಿದೆ. ತೆಕ್ಕಾಂಕೂರು ಹಾಗೂ ಬಡಕಾಂಕೂರು ರಾಜರುಗಳೂ ಶಿಕ್ಷಣಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡಿದ್ದರು. ತೆಕ್ಕಾಂಕೂರಿಗೆ ಸೇರಿದ್ದ ಕೊಟ್ಟಯಂ ಬಡಕಾಂಕೂರಿಗೆ ಸೇರಿದ್ದ ಕಡುತ್ತುರುತ್ತಿ ವಿದ್ವಾಂಸರ ಹಾಗೂ ಕವಿಗಳ ನೆಲೆವೀಡಾಗಿತ್ತು.
ಸಾಮೂದಿರಿಗಳ ಆಡಳಿತ ಕಾಲದಲ್ಲಿ ಕೋಳಿಕ್ಕೋಡ್ ದಕ್ಷಿಣ ಭಾರತದಲ್ಲಿಯೇ ಅತ್ಯಂತ ದೊಡ್ಡ ಶೈಕ್ಷಣಿಕ ಕೇಂದ್ರವಾಗಿ ಬೆಳೆಯಿತು. ಕೋಳಿಕ್ಕೋಡಿನ ತಳಿ ದೇವಸ್ಥಾನದಲ್ಲಿ ತುಲಾಮಾಸದಲ್ಲಿ ರೇವತಿ ನಕ್ಷತ್ರದಂದು ನಡೆಯುತ್ತಿದ್ದ ‘ರೇವತಿ ಪಟ್ಟತ್ತಾನಂ’ ಪಂಡಿತರ ವಾರ್ಷಿಕ ಸಮ್ಮೇಳನವಾಗಿತ್ತು. ಪಟ್ಟತ್ತಾನಂನಲ್ಲಿ ಭಾಗವಹಿಸುತ್ತಿದ್ದ ವಿದ್ವಾಂಸರಿಗೆ ಸಾಮೂದಿರಿಯು ‘ಭಟ್ಟ’ ಎಂಬ ಬಿರುದನ್ನು ಜೊತೆಗೆ ಹಣವನ್ನು ಸಂಭಾವನೆಯಾಗಿ ನೀಡುತ್ತಿದ್ದ. ಕೇರಳದ ಎಲ್ಲಾ ಸಭಾಮಠಗಳಿಂದಲೂ ವಿದ್ವಾಂಸರು ಈ ಪಟ್ಟತ್ತಾನಂನಲ್ಲಿ ಭಾಗವಹಿಸುತ್ತಿದ್ದರು. ಮೀಮಾಂಸೆ, ವೇದಾಂತ, ವ್ಯಾಕರಣ ಮೊದಲಾದ ಶಾಸ್ತ್ರ ವಿಷಯಗಳನ್ನು ಕುರಿತಂತೆ ಸಮ್ಮೇಳನದಲ್ಲಿ ಚರ್ಚಿಸಲಾಗುತ್ತಿತ್ತು. ಚರ್ಚೆಯಲ್ಲಿ ಭಾಗವಹಿಸಿ ಭಟ್ಟಸ್ಥಾನವನ್ನು ಪಡೆಯುವುದು ಅಷ್ಟು ಸುಲಭ ಸಾಧ್ಯವಾಗಿರಲಿಲ್ಲ. ದೊಡ್ಡ ದೊಡ್ಡ ವಿದ್ವಾಂಸರೆನಿಸಿ ಕೊಂಡವರು ಚರ್ಚೆಗಳಲ್ಲಿ ಪರಾಜಿತರಾದುದೂ ಇದೆ. ನಾರಾಯಣೀಯದ ಕರ್ತೃವಾದ ಮೇಲ್‌ಪತ್ತೂರು ನಾರಾಯಣ ಭಟ್ಟತ್ತಿರಿ ಆರು ಬಾರಿ ಸೋತ ಬಳಿಕವೇ ಭಟ್ಟಸ್ಥಾನವನ್ನು ಪಡೆಯುವುದು ಸಾಧ್ಯವಾಯಿತು.
ಹದಿನಾಲ್ಕು ಹದಿನೈದನೆಯ ಶತಮಾನದಲ್ಲಿ ಕೋಲತ್ತಿರಿ ರಾಜರುಗಳ ಆಡಳಿತ ಕಾಲದಲ್ಲಿ ಉತ್ತರ ಕೇರಳದ ತಳಿಪ್ಪರಂಬ್ ಸಾಂಸ್ಕೃತಿಕ ಕೇಂದ್ರವಾಗಿ ಬೆಳೆಯಿತು. ತಳಿಪ್ಪರಂಬ್ ದೇವಸ್ಥಾನದಲ್ಲಿ ನಡೆಯುತ್ತಿದ್ದ ಕೂತ್ತ್, ಕೂಡಿಯಾಟ್ಟಂ, ಮೇಳ, ಸಂಗೀತ ವೊದಲಾದವುಗಳ ಸ್ಪರ್ಧೆ ಪ್ರಖ್ಯಾತವಾಗಿದೆ. ಪರಿಣಿತರಾದ ಕಲಾವಿದರು ಸ್ಪರ್ಧೆಗಳಲ್ಲಿ ಭಾಗವಹಿಸಲು ಕೇರಳದೆಲ್ಲೆಡೆಯಿಂದ ಬರುತ್ತಿದ್ದರು. ಘನ ವಿದ್ವಾಂಸರು ಸ್ಪರ್ಧೆಯ ನಿರ್ಣಾಯಕರಾಗಿ ರುತ್ತಿದ್ದರು. ಈ ಸ್ಪರ್ಧೆಗಳಲ್ಲಿ ವಿಜೇತರಾದ ಕಲಾವಿದರಿಗೆ ಎಲ್ಲೆಡೆ ಗೌರವ ಸಲ್ಲುತ್ತಿತ್ತು.
ಹದಿನಾರು ಹದಿನೇಳನೆಯ ಶತಮಾನದಲ್ಲಿ ಚೆಂಬಕಶ್ಶೇರಿ ರಾಜರುಗಳ ಕಾಲದಲ್ಲಿ ಅಂಬಲಪುಱ ಪ್ರಸಿದ್ಧ ವಿದ್ಯಾಭ್ಯಾಸ ಕೇಂದ್ರವಾಗಿ ರೂಪು ಪಡೆಯಿತು. ಚೆಂಬಕಶ್ಶೇರಿ ರಾಜರುಗಳಲ್ಲಿ ಪ್ರಸಿದ್ಧನಾದ ಪೂರಾಡಂತಿರುನಾಳ್ ದೇವನಾರಾಯಣನ್ ಶ್ರೇಷ್ಠನಾದ ಒಬ್ಬ ವಿದ್ವಾಂಸನಾಗಿದ್ದ. ಆತ ಮೇಲ್ಪತ್ತೂರು ನಾರಾಯಣನ್ ಭಟ್ಟತ್ತಿರಿ (೧೫೬೦-೧೬೪೬)ಯನ್ನು ಗೌರವಿಸಿದ್ದ. ದೇವನಾರಾಯಣನ ಸೂಚನೆಯ ಮೇರೆಗೆ ಮೇಲ್ಪತ್ತೂರು ‘ಪ್ರಕ್ರಿಯಾ ಸರ್ವಸ್ವಂ’ ಎಂಬ ಸಂಸ್ಕೃತ ವ್ಯಾಕರಣ ಗ್ರಂಥವನ್ನು ರಚಿಸಿದ. ತಮಿಳುನಾಡಿನಿಂದ ಬಂದ ನೀಲಕಂಠ ದೀಕ್ಷಿತರೂ ದೇವನಾರಾಯಣನ ಕೃಪೆಗೊಳಗಾಗಿದ್ದ. ಶಿಲ್ಪಶಾಸ್ತ್ರಗಳ ಅಧಿಕೃತ ಗ್ರಂಥವೆಂದು ಪರಿಗಣಿಸಲಾದ ‘ಶಿಲ್ಪರತ್ನಂ’ ರಚಿಸಿದ ಶ್ರೀಕುಮಾರನ್ ನಂಬೂದಿರಿಯೂ ಸಹ ದೇವನಾರಾಯಣನ ಆಶ್ರಯದಲ್ಲಿದ್ದ. ಕೋಳಿಕೋಡ್, ಕೊಚ್ಚಿ, ತೆಕ್ಕಂಕೂರು, ಬಡಕಂಕೂರು ಮೊದಲಾದ ರಾಜರುಗಳು ಈ ಕಾಲಘಟ್ಟದಲ್ಲಿಯೂ ಕವಿಗಳ, ಕಲಾವಿದರ, ಸಾಹಿತಿಗಳ ರಕ್ಷಕರಾಗಿ ಮುಂದುವರಿದಿದ್ದರು. ಈ ರಾಜರುಗಳ ಸೂಚನೆಯ ಮೇರೆಗೆ ಮೇಲ್ಪತ್ತೂರು ನಾರಾಯಣನ್ ಭಟ್ಟತಿರಿಯು ಮಾನಮೆಯೋದಯ, ಮಾಡಮಹೀಶ ಪ್ರಶಸ್ತಿ, ಧಾತುಕಾವ್ಯಂ ಮೊದಲಾದ ಗ್ರಂಥಗಳನ್ನು ರಚಿಸಿದ.
ಹದಿನೆಂಟನೆಯ ಶತಮಾನದಲ್ಲಿ ವಿದ್ವಾಂಸರ ಪ್ರೋತ್ಸಾಹಕಕ್ಕೆ ಹೊಸದೊಂದು ಆಯಾಮ ದೊರೆಯಿತು. ಈ ಕಾಲಘಟ್ಟದಲ್ಲಿ ತಿರುವಿದಾಂಕೂರು ವಿದ್ವಾಂಸರ ಆಶ್ರಯ ತಾಣವಾಗಿತ್ತು. ಮಾರ್ತಾಂಡವರ್ಮ ಮಹಾರಾಜ (೧೭೨೯-೧೭೫೮)ನ ರಾಜ್ಯ ವಿಸ್ತರಣೆಯು ರಾಜಕೀಯವಾದ ವಿಸ್ತರಣೆಗಿಂತಲೂ ಸಾಂಸ್ಕೃತಿಕ ರಾಜ್ಯದ ವಿಸ್ತರಣೆಯಾಗಿ ಹೆಚ್ಚಿನ ಪ್ರಾಮುಖ್ಯತೆ ಪಡೆಯಿತು. ಸಂಸ್ಕೃತ ಸಾಹಿತ್ಯ ರಚನೆಗಿಂತಲೂ ಮಲಯಾಳಂ ಸಾಹಿತ್ಯ ರಚನೆಗೆ ಪ್ರೋತ್ಸಾಹ ದೊರೆತುದು ಅಲ್ಲದೆ ಸಾಮಾಜಿಕವಾದ ಆಶಯಗಳನ್ನು ಒಳಗೊಂಡು ಸಾಹಿತ್ಯ ರಚನೆಯಾದುದು ಈ ಕಾಲಘಟ್ಟದ ವೈಶಿಷ್ಟ್ಯ. ರಾಮಪುರತ್ತ್ ವಾರ್ಯರು, ಕುಂಜನ್‌ನಂಬ್ಯಾರರು ಮಾರ್ತಾಂಡ ವರ್ಮನ ಆಸ್ಥಾನ ವಿದ್ವಾಂಸರಾಗಿದ್ದರು. ಮಾರ್ತಾಂಡವರ್ಮನ ನಂತರ ಬಂದ ಧರ್ಮರಾಜ (೧೭೫೮-೧೭೬೮)ನೂ ಸಹ ವಿದ್ಯೆಗೆ ಪ್ರೋತ್ಸಾಹನೀಡುವಲ್ಲಿ ಹಿಂದಿನವರನ್ನೇ ಅನುಸರಿಸಿದ. ನಳಚರಿತದ ಕರ್ತೃವಾದ ಉಣ್ಣಾಯಿ ವಾರ್ಯರು ಧರ್ಮರಾಜನ ಆಸ್ಥಾನಿಕರಲ್ಲಿ ಒಬ್ಬನಾಗಿದ್ದ. ಕಾವ್ಯ, ಸಂಗೀತ, ಕಥಕಳಿ ಧರ್ಮರಾಜನ ಆಶ್ರಯದಲ್ಲಿ ಹೆಚ್ಚು ಪ್ರಜ್ವಲ್ಯಮಾನವಾಗಿ ಶೋಭಿಸಿತು. ಆಗಾಗ ಆತ ನಡೆಸುತ್ತಿದ್ದ ವಿದ್ವಜ್ಜನರ ಸಮ್ಮೇಳನವೂ ನಾಡಿನೆಲ್ಲೆಡೆಯ ವಿದ್ವಾಂಸರಿಗೆ ತಮ್ಮ ಪ್ರತಿಭೆಯನ್ನು ಪ್ರಕಟಿಸಲು ಸಂದರ್ಭವನ್ನೊದಗಿಸಿತು.
ರಾಜ ಮಹಾರಾಜರುಗಳು ವಿದ್ವಜ್ಜನರಿಗೆ ನೀಡುತ್ತಿದ್ದ ಪ್ರೋತ್ಸಾಹ ಜೊತೆಗೆ ಜನಸಾಮಾನ್ಯರಿಗೂ ವಿದ್ಯಾಭ್ಯಾಸದ ಅವಕಾಶವನ್ನೂ ಕಲ್ಪಿಸಿದ ಬಗೆಗೆ ಉದಾಹರಣೆಗಳಿವೆ. ಕೇರಳವನ್ನು ಆಳಿದ ರಾಜರುಗಳು ಎಲ್ಲಾ ಕಾಲಘಟ್ಟದಲ್ಲಿಯೂ ವಿದ್ಯೆಗೆ ಪ್ರೋತ್ಸಾಹ ನೀಡಿದ್ದರು. ಕಲೆ, ಸಂಗೀತಗಳಿಗೂ ಪ್ರಾಧಾನ್ಯ ನೀಡಿದ್ದರು. ಈ ಕಾರಣದಿಂದಾಗಿ ಕೇರಳವು ಸಾಂಸ್ಕೃತಿಕ ಕಲಾ ಕೇರಳವಾಗಿ ರೂಪು ಪಡೆಯಲು ಸಾಧ್ಯವಾಯಿತು.
ಸಭಾ ಮಠಗಳು
ದಕ್ಷಿಣ ಕೇರಳದಲ್ಲಿನ ದೇವಾಲಯದ ಶಾಲೆಗಳು ವಿದ್ಯಾಭ್ಯಾಸ ಕೆಂದ್ರಗಳಾಗಿ ಬೆಳೆದರೆ ಉತ್ತರ ಕೇರಳ ಹಾಗೂ ಮಧ್ಯ ಕೇರಳದಲ್ಲಿ ಸಭಾಮಠಗಳು ವಿದ್ಯಾಭ್ಯಾಸದ ಚಟುವಟಿಕೆಗಳಿಗೆ ಆಶ್ರಯ ತಾಣಗಳಾಗಿದ್ದವು. ಅನೇಕ ಸಭಾಮಠಗಳು ಬ್ರಾಹ್ಮಣ ವಿದ್ಯಾರ್ಥಿಗಳಿಗೆ ಊಟ, ವಸತಿಗಳನ್ನು ಉಚಿತವಾಗಿ ನೀಡಿ ವೇದಾಧ್ಯಯನಗಳಿಗೆ ಪ್ರೋತ್ಸಾಹ ನೀಡುತ್ತಿದ್ದುವು. ಇವುಗಳನ್ನು ನಡೆಸಿಕೊಂಡು ಹೋಗಲು ದಾನಗಳ ರೂಪದಲ್ಲಿ ಹಣ, ಭೂಮಿಗಳನ್ನು ರಾಜರುಗಳು, ಶ್ರೀಮಂತರು ನೀಡುತ್ತಿದ್ದರು.
ಸಭಾಮಠಗಳಲ್ಲಿ ಅತ್ಯಂತ ಪ್ರಸಿದ್ಧವಾದವುಗಳೆಂದರೆ ತೃಶ್ಶೂರಿನಲ್ಲಿ ಶಂಕರಾಚಾರ್ಯರು ಸ್ಥಾಪಿಸಿದ ನಾಲ್ಕು ಮಠಗಳು – ವಡಕ್ಕೇ ಮಠ, ನಡುವಿಲ್ ಮಠ, ಇಡಯಿಲ್ ಮಠ, ತೆಕ್ಕೆ ಮಠ. ಆದಿಶಂಕರರ ಪಟ್ಟಶಿಷ್ಯರಾದ ತೋಟಕನ್, ಸುರೇಶ್ವರನ್, ಹಸ್ತಮಲಕನ್, ಪದ್ಮಪಾದನ್ ಎಂಬಿವರೇ ಅನುಕ್ರಮವಾಗಿ ಈ ಮಠಗಳ ಮೊದಲ ಮೇಲ್ವಿಚಾರಕರಾಗಿದ್ದರು. ಶಂಕರರ ಕಾಲದಲ್ಲಿಯೇ ಈ ಮಠಗಳ ಚಟುವಟಿಕೆಗಳಿಗೆ ಬೇಕಾದ ಭೂಮಿ, ಹಣಗಳನ್ನು ಶಿಷ್ಯ ಪರಂಪರೆಯೇ ದಾನ ರೂಪದಲ್ಲಿ ಒದಗಿಸಿತ್ತು. ವೇದಾಧ್ಯಯನಗಳಿಗೆ ಈ ಮಠಗಳು ನೀಡಿದ ಪ್ರೋತ್ಸಾಹ ಅಮೂಲ್ಯವಾದುದು. ತೃಶ್ಶೂರಿನ ಈ ಮಠಗಳಲ್ಲದೆ ಚೊವ್ವನೂರು, ತಿರುನಾವಾಯ್, ಕಡವಲ್ಲೂರು ಮೊದಲಾದ ಸಭಾ ಮಠಗಳು ಪ್ರಸಿದ್ಧವಾಗಿದ್ದವು. ಈ ಮಠಗಳು ವೇದಾಧ್ಯಯನ, ವೇದ ಪಠನ ಇತ್ಯಾದಿಗಳ ಬಗೆಗೆ ಸ್ಪರ್ಧೆಗಳನ್ನು ಏರ್ಪಡಿಸಿ ನಿರ್ದಿಷ್ಟ ಸ್ಥಾನಮಾನಗಳನ್ನು ನೀಡಿ ಪ್ರೋತ್ಸಾಹ ಪ್ರಾಚೀನ ಕೇರಳದಲ್ಲಿ ಸಂಸ್ಕೃತ ವಿದ್ಯಾಭ್ಯಾಸ ಈ ಮಠಗಳ ಮೂಲಕ ವ್ಯಾಪಕವಾಗಿ ನಡೆಯಿತು. ಜನರ ಅಪೇಕ್ಷೆ ಮೇರೆಗೆ ಉತ್ತರ ಕೇರಳದಲ್ಲೂ ತೃಕ್ಕೈಕಾಡು ಮಠ, ನಡುವಿಲ ಮಠ, ತೆಕ್ಕೇಮಠ, ಪಡಿಞಾರ್ ಮಠ (ಇಳನೀರು ಮಠ) ಎಂಬೀ ನಾಲ್ಕು ಶಾಖಾ ಮಠಗಳನ್ನು ಸ್ಥಾಪಿಸಿದರು. ಈ ಮಠಗಳಲ್ಲಿ ತೆಕ್ಕೇಮಠವು ಜೀರ್ಣವಾಗಿದೆ. ತೃಕ್ಕೈಕಾಡು ಮಠದ ಸ್ವಾಮಿಗಳು ತೃಕ್ಕೈಕಾಡು ಎಂಬಲ್ಲಿ, ನಡುವಿಲ ಮಠದ ಸ್ವಾಮಿಗಳು ತ್ರಿಚೂರಿನಲ್ಲಿ, ಇಳನೀರು ಮಠದ ಸ್ವಾಮಿಗಳು ಕಾಸರಗೋಡಿನ ‘ಎಡನೀರು’ ಎಂಬ ಊರಿನಲ್ಲಿ ಸ್ವಾಸಮಾಧಿಷ್ಠಿತರಾಗಿದ್ದಾರೆ. ಕಾಸರಗೋಡಿನ ಎಡನೀರಿನಲ್ಲಿರುವ ಮಠವು ತೃಶ್ಶೂರಿನ ಮಠಗಳ ಶಾಖೆಯೆ ಆಗಿದೆ. ಇದು ತೋಟಕಾಚಾರ್ಯ ಪರಂಪರೆಯೆಂದೇ ಪ್ರಸಿದ್ಧ. ಪ್ರಸ್ತುತ ಈ ಮಠವು ಕನ್ನಡ ಸಾಹಿತ್ಯ, ಸಂಸ್ಕೃತಿ, ಕಲೆ, ಶಿಕ್ಷಣಗಳಿಗೆ ಪ್ರೋತ್ಸಾಹ ನೀಡುತ್ತಾ ಕಾರ್ಯಪ್ರವೃತ್ತವಾಗಿದೆ.
ಗ್ರಾಮೀಣ ವಿದ್ಯಾಕೇಂದ್ರಗಳು
ಸಭಾ ಮಠಗಳು ನಂಬೂದಿರಿ ಬ್ರಾಹ್ಮಣರ ವಿದ್ಯಾಭ್ಯಾಸಕ್ಕೆ ಮಾತ್ರ ಸೀಮಿತವಾಗಿದ್ದವು. ಇತರ ಸಮುದಾಯದ ಜನರಿಗೆ ಅಕ್ಷರ ಕಲಿಸಲು ಗ್ರಾಮ ಪ್ರದೇಶಗಳಲ್ಲಿ ‘ಎೞುತ್ತ್‌ಪಳಿ’ಗಳೆಂಬ ಶಿಕ್ಷಣ ಕೇಂದ್ರಗಳಿದ್ದವು. ಈ ತೆರನ ಎೞುತ್ತ್‌ಪಳ್ಳಿಗಳು ಬೌದ್ಧಮತದ ಪ್ರಚೋದನೆಯಿಂದ ರೂಪು ಪಡೆದವುಗಳು ಎಂಬುದು ವಿದ್ವಾಂಸರ ಅಭಿಪ್ರಾಯ. ಒಂದೊಂದು ಊರಿನಲ್ಲಿ ಒಂದೊಂದು ಎೞುತ್ತ್‌ಪಳ್ಳಿಗಳಿದ್ದವು. ಎೞುತ್ತ್‌ಪಳ್ಳಿಗಳಲ್ಲಿ ಪಾಠ ಹೇಳಿ ಕೊಡುವವನನ್ನು ಎೞುತ್ತಚ್ಚನ್ ಎಂದೋ, ಆಶಾನ್ ಎಂದೋ ಕರೆಯಲಾಗುತ್ತಿತ್ತು. ಜನರು ಅಧಿಕವಿದ್ದೆಡೆಗಳಲ್ಲಿ ಒಂದಕ್ಕಿಂತ ಹೆಚ್ಚಿನ ಎೞುತ್ತುಪಳ್ಳಿಗಳು ಇರುತ್ತಿದ್ದವು. ಮೂರರಿಂದ ಏಳು ವರ್ಷದ ಮಕ್ಕಳಿಗೆ ಅಕ್ಷರಭ್ಯಾಸ ಮಾಡಿಸಿದ ಎೞುತ್ತಚ್ಚನ್ ಬಳಿಕ ಬಾಲ ಪಾಠಗಳನ್ನು ಹೇಳಿಕೊಡುತ್ತಿದ್ದರು.
ಸಾಮಾನ್ಯವಾಗಿ ವಿಜಯದಶಮಿಯ ದಿವಸ ಅಕ್ಷರಾಭ್ಯಾಸ ಆರಂಭ ಮಾಡಲಾಗುತ್ತಿತ್ತು. ಪದ್ಮಾಸನ ಹಾಕಿ ಕುಳಿತ ಆಶಾನ್ ಸರಸ್ವತಿ ಪೂಜೆ ಮಾಡಿದ ಬಳಿಕ ಮಗುವಿನ ನಾಲಗೆಯಲ್ಲಿ ‘ಹರಿಶ್ರೀ ಗಣಪತಯೇ ನಮಃ’ ಎಂದು ಚಿನ್ನದಿಂದ ಬರೆಯುವನು. ಬಳಿಕ ನೆಲದಲ್ಲಿ ಹಾಕಿದ ಅಕ್ಕಿಯಲ್ಲಿ ಮಗುವಿನ ಕೈಹಿಡಿದು ಆಶಾನ್ ಅಕ್ಷರ ಬರೆಸುವನು. ಅಕ್ಷರಾಭ್ಯಾಸ ಆರಂಭದ ಕಾರ್ಯಕ್ರಮ ಮನೆಗಳಲ್ಲಿ ಕೆಲವೊಮ್ಮೆ ಎೞುತ್ತಪಳ್ಳಿಗಳಲ್ಲಿ ನಡೆಯುತ್ತಿತ್ತು. ಗ್ರಾಮದ ಶ್ರೀಮಂತರ ಮನೆಯಲ್ಲಿಯೂ ಎಳುತ್ತುಪಳ್ಳಿಗಳು ಕಾರ್ಯ ನಿರ್ವಹಿಸುತ್ತಿದ್ದುದೂ ಇತ್ತು. ಓದು, ಬರಹ, ಕಾವ್ಯವಾಚನ, ಗಣಿತ, ಜ್ಯೋತಿಶ್ಶಾಸ್ತ್ರ ಇತ್ಯಾದಿ ವಿಷಯಗಳನ್ನು ಕಲಿಸುತ್ತಿದ್ದರು. ವಿದ್ಯಾರ್ಥಿಗಳು ಪಾಠಗಳನ್ನು ತಾಳೆ ಎಲೆಯ ಮೇಲೆ ಕಂಟದಿಂದ ಬರೆಯು ತ್ತಿದ್ದರು. ಬಳಿಕ ಆ ತಾಳೆ ಗರಿಗಳನ್ನೆಲ್ಲ ಜೋಡಿಸಿ ಹಗ್ಗದಿಂದ ಕಟ್ಟಿ ಸಂರಕ್ಷಿಸುತ್ತಿದ್ದರು. ಎೞುತ್ತ್‌ಪಳ್ಳಿಯ ಆಶಾನರು ಶಿಸ್ತಿನ ವಿಷಯದಲ್ಲಿ ಯಾವುದೇ ಸಡಿಲಿಕೆ ತೋರಿಸುತ್ತಿರಲಿಲ್ಲ. ವಿದ್ಯಾರ್ಥಿಗಳಿಗೆ ಶಿಕ್ಷಣ ನೀಡುವ ವಿಷಯದಲ್ಲಿ ಆಶಾನರು ಸ್ವತಂತ್ರರಾಗಿದ್ದರು. ಆಶಾನರಿಗೆ ಸಂಬಳವು ದವಸ ಧಾನ್ಯಗಳ ರೂಪದಲ್ಲಿ ಸಲ್ಲುತ್ತಿತ್ತು.
ಹದಿನೆಂಟನೆಯ ಶತಮಾನದಲ್ಲಿ ತುಂಜತ್ತ್ ಎೞುತ್ತಚ್ಚನ್ ಕೇರಳದ ಶೈಕ್ಷಣಿಕ ಕ್ಷೇತ್ರದಲ್ಲಿ ದೊಡ್ಡ ಕ್ರಾಂತಿಯನ್ನೇ ಉಂಟು ಮಾಡಿದ. ಬ್ರಾಹ್ಮಣ ವಿದ್ಯಾರ್ಥಿಗಳಿಗೆ ಮಾತ್ರ ಸಂಸ್ಕೃತ ಶಿಕ್ಷಣ ನೀಡುತ್ತಿದ್ದ ಸಂಪ್ರದಾಯದ ವಿರುದ್ಧ ಆತ ಧ್ವನಿಯೆತ್ತಿದ. ಶಿಕ್ಷಣವು ಎಲ್ಲಾ ವರ್ಗದವರಿಗೂ ಸಮಾನವಾಗಿ ದೊರೆಯಬೇಕೆಂಬುದು ಆತನ ಆಪೇಕ್ಷೆಯಾಗಿತ್ತು. ಜನಸಾಮಾನ್ಯರಿಗೂ ಶಿಕ್ಷಣ ನೀಡವುದೇ ಆತನ ಪ್ರಮುಖ ಗುರಿಯಾಗಿತ್ತು. ಅದಕ್ಕೆ ಜಾತಿಯೋ, ಹಣವೋ ಅಡ್ಡಿಯಾಗಬಾರದು ಎಂಬುದು ಆತನ ಅಭಿಪ್ರಾಯವಾಗಿತ್ತು. ಸಾಂಪ್ರದಾಯಿಕ ಶಿಕ್ಷಣದ ವಿರುದ್ಧ ಆತನು ಸಂಪೂರ್ಣವಾಗಿ ಯಶಸ್ವಿಯಾದನೆಂದು ಹೇಳುವಂತಿಲ್ಲ. ಸಾಂಪ್ರದಾಯಿಕ ಎೞುತ್ತ್‌ಪಳ್ಳಿಗಳು ಬ್ರಿಟಿಷರ ಆಗಮನದ ವರೆಗೂ ವ್ಯವಸ್ಥಿತವಾಗಿ ನಡೆದುವು.
ಕಳರಿಗಳು
ಪ್ರಾಚೀನ ಕೇರಳದಲ್ಲಿ ಶಿಕ್ಷಣದ ಜೊತೆಗೆ ಸಾಂಸ್ಕೃತಿಕ ಕಲೆಗಳ ಅಭ್ಯಾಸಕ್ಕೂ ಬೇಕಾದ ವ್ಯವಸ್ಥೆಗಳನ್ನು ಮಾಡಲಾಗಿತ್ತು. ಕಳರಿಗಳೆಂದರೆ ಕೇರಳದಲ್ಲಿನ ಸಾಂಪ್ರದಾಯಿಕ ಶಸ್ತ್ರಾಭ್ಯಾಸ ಕೇಂದ್ರಗಳು. ಪ್ರತಿಯೊಂದು ಗ್ರಾಮದಲ್ಲಿಯೂ ಒಂದೊಂದು ಕಳರಿಯಿರುತ್ತಿತ್ತು. ಕಳರಿಗಳಲ್ಲಿ ವಿದ್ಯೆಯನ್ನು ಹೇಳಿಕೊಡುವ ಗುರುವನ್ನು ಪಣಿಕ್ಕರರೆಂದೋ, ಕುರುಪ್ಪ್ ಎಂದೋ ಕರೆಯು ತ್ತಿದ್ದರು. ಎೞುತ್ತ್‌ಪಳ್ಳಿಗಳಲ್ಲಿ ಶಿಕ್ಷಣ ಪಡೆದ ಬಳಿಕ ವಿದ್ಯಾರ್ಥಿಗಳು ಕಳರಿಗಳಲ್ಲಿ ಕಲಿಯು ತ್ತಿದ್ದರು. ಕಳರಿಗಳಲ್ಲಿ ಆಯುಧ ಬಳಕೆ, ಕತ್ತಿ ಹೋರಾಟ, ಕುಸ್ತಿ ಮೊದಲಾದವುಗಳನ್ನು ಹೇಳಿಕೊಡುತ್ತಿದ್ದರು. ಕೇರಳದ ಸಾಂಸ್ಕೃತಿಕ ಇತಿಹಾಸದಲ್ಲಿ ಕಳರಿಗಳಿಗೆ ವಿಶಿಷ್ಟ ಸ್ಥಾನವಿದೆ. ಊರಿಗೆ ಅನ್ಯರ ಅಥವಾ ದುಷ್ಟಶಕ್ತಿಗಳ ಆಕ್ರಮಣಗಳನ್ನು ತಡೆಗಟ್ಟುವಲ್ಲಿ ಕಳರಿಗಳಲ್ಲಿ ಪಳಗಿದ ಯುವಕರು ಹೋರಾಡಿದ ದುಷ್ಟಾಂತಗಳಿವೆ. ಅನ್ಯಾಕ್ರಮಣದ ವಿರುದ್ಧ ಕಳರಿಗಳು ಮಾನವಶಕ್ತಿಯನ್ನು ವ್ಯವಸ್ಥಿತವಾಗಿ ರೂಪುಗೊಳಿಸುತ್ತಿದ್ದವು. ಬ್ರಿಟಿಷರ ಆಗಮನದ ತರುವಾಯ ಎೞುತ್ತುಪಳ್ಳಿಗಳೊಡನೆ ಕಳರಿಗಳೂ ನಾಮಾವಶೇಷವಾದವು.
ಪೋರ್ಚುಗೀಸರು ಮತ್ತು ಡಚ್ಚರ ಕೊಡುಗೆ
ಪೋರ್ಚುಗೀಸರು ಕೊಚ್ಚಿ, ಕೊಡುಙಲ್ಲೂರು, ವೈಪ್ಪಿನ್‌ಕೋಟೆ ಮೊದಲಾದೆಡೆಗಳಲ್ಲಿ ಮತಪಂಡಿತರುಗಳಿಗೆ ತರಬೇತಿ ನೀಡಲು ‘ಸೆಮಿನಾರಿ’ಗಳನ್ನು ಸ್ಥಾಪಿಸಿದರು. ಈ ‘ಸೆಮಿನಾರಿ’ ಗಳಿಂದ ಸ್ಥಳೀಯ ಜನರ ನಡುವೆ ಲ್ಯಾಟಿನ್ ಹಾಗೂ ಪೋರ್ಚುಗೀಸ್ ಭಾಷೆಗೆ ಪ್ರಚಾರ ದೊರೆಯಿತು. ಕೆಲವು ಮಂದಿ ರಾಜರುಗಳು ಪೋರ್ಚುಗೀಸ್ ಭಾಷೆಯನ್ನು ಕಲಿತರು. ಪೋರ್ಚುಗೀಸರಿಗೂ ಸ್ಥಳೀಯರಾದ ಕ್ರಿಶ್ಚಿಯನರಿಗೂ ಶಿಕ್ಷಣ ನೀಡಲು ಜೆಸುಟ್ ಕಾಲೇಜೊಂದನ್ನು ಸ್ಥಾಪಿಸಲಾಗಿತ್ತು ಎಂದು ತಿಳಿದುಬರುತ್ತದೆ.
ಕೇರಳದಲ್ಲಿ ಮೊತ್ತ ಮೊದಲ ಬಾರಿಗೆ ಮುದ್ರಣಾಲಯಗಳನ್ನು ಸ್ಥಾಪಿಸಿದವರು ಪೋರ್ಚುಗೀಸರು. ಜೋವನ್ನಸ್ ಗೋಣ್‌ಸಾಲ್‌ವಸ್ ಎಂಬ ಸ್ಪಾನಿಷ್ ಜೆಸುಟ್ ಪಾದ್ರಿಯು ಮಲಯಾಳಂ ಅಕ್ಷರ ಮೊಳೆಗಳನ್ನು ತಯಾರಿಸಿದ. ಪೋರ್ಚುಗೀಸರು ಕೊಚ್ಚಿ ಮತ್ತು ವೈಪ್ಪಿನ್‌ಕೋಟೆಗಳಲ್ಲಿ ಮೊತ್ತ ಮೊದಲ ಮುದ್ರಣಾಲಯಗಳನ್ನು ಸ್ಥಾಪಿಸಿದರು. ಇವು ಭಾರತದಲ್ಲಿಯೇ ಮೊತ್ತ ಮೊದಲ ಮುದ್ರಣಾಲಯಗಳೆಂದು ತಿಳಿಯಲಾಗಿದೆ. ಕ್ರಿಸ್ತೀಯ ಮತತತ್ವಂ, ಕ್ರಿಸ್ತೀಯ ವಣಕ್ಕಂ ಎಂಬಿತ್ಯಾದಿ ಕೃತಿಗಳು ಮೊದಲ ಬಾರಿಗೆ ಮುದ್ರಣಗೊಂಡವು. ಕೇರಳದ ಕುರಿತು ಮೊದಲು ಸಂಶೋಧನೆಗಳನ್ನು ಮಾಡಲು ತೊಡಗಿದವರು ಪೋರ್ಚುಗೀಸರು. ಕೇರಳದ ಔಷಧಿ ಸಸ್ಯಗಳ ಬಗೆಗೆ ಅಧ್ಯಯನ ಮಾಡಿ ಗ್ರಂಥ ರಚಿಸಿದವರೂ ಅವರೇ. ಕೇರಳದ ಸಂಸ್ಕೃತಿಯ ಕುರಿತು ಬಿಡಿ ಲೇಖನಗಳನ್ನು ಪ್ರಕಟಿಸಿದ್ದಾರೆ. ವೇದಗಳನ್ನು ಕುರಿತ ವ್ಯಾಖ್ಯಾನಗಳನ್ನು ಮಲಯಾಳಂಗೆ ಭಾಷಾಂತರ ಮಾಡಿ ಮೊತ್ತ ಮೊದಲು ಪ್ರಕಟಿಸಿದವರೂ ಪೋರ್ಚುಗೀಸರೇ.
ಪೋರ್ಚುಗೀಸರ ತರುವಾಯ ಬಂದ ಡಚ್ಚರು ಶಿಕ್ಷಣ ಸಂಸ್ಥೆಗಳನ್ನು ಸ್ಥಾಪಿಸುವಲ್ಲಿ ಆಸಕ್ತರಾಗಿರಲಿಲ್ಲ. ಅವರು ಪೋರ್ಚುಗೀಸರು ಆರಂಭಿಸಿದ ಸಂಶೋಧನೆಗಳನ್ನು ಮುಂದು ವರಿಸಿದರು. ಭಾರತೀಯ ಸಂಸ್ಕೃತಿ ಬಗೆಗೆ ಅನೇಕ ತೆರನ ಸಂಶೋಧನೆಗಳಲ್ಲಿ ತೊಡಗಿಸಿ ಕೊಂಡರು. ಭಾರತದಲ್ಲಿ ಬೆಳೆಯುವ ಔಷಧಿ ಸಸ್ಯಗಳ ಸ್ವಭಾವ ಲಕ್ಷಣಗಳನ್ನು ವಿವರಿಸುವ ಗ್ರಂಥ ‘ಹೋರ್ಟಸ್ ಇಂಡಿಕಸ್ ಮಲಬಾರಿಕಸ್’ ಡಚ್ಚರ ಪ್ರಮುಖ ಕೊಡುಗೆಗಳಲ್ಲೊಂದು. ಹನ್ನೆರಡು ಅಧ್ಯಾಯಗಳಲ್ಲಿ ೭೯೪ ಚಿತ್ರಗಳಿರುವ ಈ ಗ್ರಂಥ ೧೬೭೮-೧೭೦೩ರ ನಡುವೆ ಆರ್ಮ್‌ಸ್ಟರ್‌ಡಾಮಿನಲ್ಲಿ ಪ್ರಕಟವಾಯಿತು. ಡಚ್ಚ್ ಆಡಳಿತಾಧಿಕಾರಿಯಾದ ವಾನ್‌ರೀಡ್‌ನ ನೇತೃತ್ವದಲ್ಲಿ ಈ ಗ್ರಂಥ ಸಿದ್ಧಗೊಂಡಿತ್ತು. ಈ ಗ್ರಂಥರಚನೆಯ ಸಂದರ್ಭದಲ್ಲಿ ಕೇರಳದ ಪಂಡಿತರಾದ ರಂಗಭಟ್ಟ, ಅಪ್ಪುಭಟ್ಟ, ವಿನಾಯಕಭಟ್ಟ ಎಂಬ ಕೊಂಕಣಿ ಬ್ರಾಹ್ಮಣರು ಹಾಗೂ ಇಟ್ಟಿ ಅಚ್ಚುತನ್ ಎಂಬ ಈಳವ ವೈದ್ಯರು ನೆರವು ನೀಡಿದ್ದರು. ಕೇರಳವನ್ನು ಆಧರಿಸಿದ ಸಂಶೋಧನೆಗಳಿಗೆ, ಅಧ್ಯಯನಗಳಿಗೆ ನಾಂದಿ ಹಾಡಿದವರು ಪೋರ್ಚುಗೀಸರು ಹಾಗೂ ಡಚ್ಚರು. ಆ ನಂತರ ಬ್ರಿಟಿಷರು ಆ ದಾರಿಯಲ್ಲಿ ಬಹುದೂರ ಸಾಗಿದರು.
ಕ್ರಿಶ್ಚಿಯನ್ ಮಿಷನರಿಗಳ ಕೊಡುಗೆ
೧೮ನೆಯ ಶತಮಾನದಲ್ಲಿ ಕೇರಳದಲ್ಲಿ ಕ್ರಿಶ್ಚಿಯನ್ ಮಿಷನರಿಗಳ ಚಟುವಟಿಕೆ ವ್ಯಾಪಕ ವಾಗಿತ್ತು. ವ್ಯಾಕರಣ, ನಿಘಂಟು, ಮೊದಲಾದ ಕ್ಷೇತ್ರಗಳಲ್ಲಿ ಅವರ ಸಾಧನೆ ಆರಂಭದಲ್ಲಿಯೇ ಗಮನಾರ್ಹವೆನಿಸಿತ್ತು. ೧೬೯೯ರಲ್ಲಿ ಕೆರಳಕ್ಕೆ ಬಂದ ಜರ್ಮನ್ ಮಿಷನರಿ ಅರ್‌ಣೋಸ್ ಪಾದ್ರಿ ಮಲಯಾಳಂ ವ್ಯಾಕರಣ ಗ್ರಂಥವನ್ನು ಹಾಗೂ ಮಲಯಾಳಂ ನಿಘಂಟನ್ನು ರಚಿಸಿದ. ಕೇರಳದಲ್ಲಿರುವ ಮಿಷನರಿಗಳ ಸಲುವಾಗಿ ಮಲಯಾಳಂ ನಿಘಂಟೊಂದನ್ನು ಪಾದರ್ ಕ್ಲೆಮಂಟ್ ಸಿದ್ಧಪಡಿಸಿದ. ೧೭೭೨ರಲ್ಲಿ ಅದು ರೋಮ್‌ನಲ್ಲಿ ಪ್ರಕಟವಾಯಿತು.
ವಿದ್ಯಾಭ್ಯಾಸದ ಪ್ರಚಾರಕ್ಕಾಗಿ ಇಂಗ್ಲಿಷ್ ಮಿಷನರಿಗಳು ಅಮೂಲ್ಯ ಕೊಡುಗೆಗಳನ್ನು ಸಲ್ಲಿದ್ದಾರೆ. ೧೭೯೯ರಲ್ಲಿ ರೋಬರ್ಟ್ ಡ್ರಮ್ಮಂಡ್ಸ್ ಮುಂಬಯಿಯಲ್ಲಿ ಮಲಯಾಳ ಭಾಷಾ ವ್ಯಾಕರಣ ಗ್ರಂಥವನ್ನು ಪ್ರಕಟಿಸಿದ. ೧೮೪೬ರಲ್ಲಿ ಒಂದು ಇಂಗ್ಲಿಷ್-ಮಲಯಾಳಂ ನಿಘಂಟು ಪ್ರಕಟವಾಯಿತು. ಅಲ್ಲದೆ ಇಂಗ್ಲಿಷರಿಗಾಗಿ ಒಂದು ಮಲಯಾಳಂ ವ್ಯಾಕರಣ ಗ್ರಂಥವೂ ಇದೇ ಕಾಲದಲ್ಲಿ ಪ್ರಕಟವಾಯಿತು.
ಮಿಷನರಿಗಳ ಕೊಡುಗೆಗಳನ್ನು ಹೇಳುವಾಗ ಮುಖ್ಯವಾಗಿ ಗಮನಿಸಬೇಕಾದ ಹೆಸರು ಡಾ. ಹರ್ಮನ್ ಗುಂಡರ್ಟನದು. ಜರ್ಮನಿಯವನಾದ ಈತ ೧೮೭೨ರಲ್ಲಿ ಮಲಯಾಳಂ- ಇಂಗ್ಲಿಷ್ ನಿಘಂಟನ್ನು ಪ್ರಕಟಿಸಿದ. ಇದಲ್ಲದೆ ವ್ಯಾಕರಣ, ಚರಿತ್ರೆ, ವೇದಶಾಸ್ತ್ರ ಮೊದಲಾದ ವಿಷಯಗಳಲ್ಲಿ ಆತ ಗ್ರಂಥ ರಚಿಸಿದ. ಶಾಲಾ ವಿದ್ಯಾರ್ಥಿಗಳಿಗಾಗಿ ಅನೇಕ ಪಠ್ಯಗಳನ್ನು ಆತ ಪ್ರಕಟಿಸಿದ. ಅಲ್ಲದೆ ರಾಜ್ಯ ಸಮಾಚಾರ ಮತ್ತು ಪಶ್ಚಿಮೋದಯ ಎಂಬ ನಿಯತಕಾಲಿಕೆಗಳನ್ನು ಹೊರ ತರುತ್ತಿದ್ದ. ಮಲಯಾಳಂ ಸಾಹಿತ್ಯ ಕ್ಷೇತ್ರದಲ್ಲಿ ಡಾ. ಗುಂಡರ್ಟ್‌ನ ಕೊಡುಗೆ ಎಂದೆಂದೂ ಅವಿಸ್ಮರಣೀಯ.
ಕ್ರಿಶ್ಚಿಯನ್ ಮಿಷನರಿಗಳ ಕೆಲಸಗಳು ಸ್ಥಳೀಯ ವಿದ್ವಾಂಸರನ್ನು ಪ್ರಚೋದಿಸಿದುವು. ಅವರು ಮಲಯಾಳಂ ಭಾಷೆಯಲ್ಲಿ ಕೃತಿ ರಚನೆ ಮಾಡತೊಡಗಿದರು. ಈ ಕಾಲಘಟ್ಟದಲ್ಲಿ ಶಿಕ್ಷಣವು ಹೆಚ್ಚು ವ್ಯಾಪಕವಾಯಿತು. ಅನೇಕ ವಿಷಯಗಳಲ್ಲಿ ಉತ್ತಮ ಪಠ್ಯಗಳು ಮಲಯಾಳಂ ಭಾಷೆಯಲ್ಲಿ ಸಿದ್ಧವಾದವು.
ಪಾಶ್ಚಾತ್ಯ ಶಿಕ್ಷಣದ ಪ್ರಾರಂಭ
ಕೇರಳದಲ್ಲಿ ಪಾಶ್ಚಾತ್ಯ ವಿದ್ಯಾಭ್ಯಾಸವನ್ನು ಕ್ರಿಶ್ಚಿಯನ್ ಮಿಷನರಿಗಳು ಪ್ರಾರಂಭಿಸಿದರು. ಇವರಲ್ಲಿ ಪ್ರೊಟೆಸ್ಟಂಟ್ ಮಿಷನರಿಗಳು ಮೊದಲಿಗರು. ರಿಂಕಿಲ್‌ಟಾಬ್ ಎಂಬ ಪ್ರಷ್ಯನ್ ಮಿಷನರಿ ೧೮೦೬ ರಿಂದ ೧೮೧೬ರವರೆಗೆ ತಿರುವನಂತಪುರಂ- ನಾಗರಕೋವಿಲ್ ಪ್ರದೇಶಗಳಲ್ಲಿ ಅನೇಕ ಶಾಲೆಗಳನ್ನು ಆರಂಭಿಸಿದ. ಜಾತಿಮತ ಭೇದವಿಲ್ಲದೆ ಉಚಿತವಾಗಿ ಶಿಕ್ಷಣವನ್ನು ನೀಡುವ ವ್ಯವಸ್ಥೆಯನ್ನು ಮಾಡಿದ. ಈ ವಿಷಯದಲ್ಲಿ ಇನ್ನಷ್ಟು ಕೊಡುಗೆಗಳನ್ನು ನೀಡಿದವ ಲಂಡನ್ ಮಿಷನ್ ಸೊಸೈಟಿಯ ಡಾ. ಮೀಡ್. ೧೮೧೭ರಲ್ಲಿ ಈತ ಕೇರಳಕ್ಕೆ ಬಂದು, ೧೮೭೩ರಲ್ಲಿ ಮರಣ ಹೊಂದುವವರೆಗೆ ಶಿಕ್ಷಣ ಪ್ರಚಾರಕ್ಕಾಗಿ ತನ್ನ ಜೀವನವನ್ನು ಮುಡಿಪಾಗಿರಿಸಿದ್ದ. ಸಾಮಾನ್ಯ ಶಿಕ್ಷಣಕ್ಕಿಂತಲೂ ವೃತ್ತಿಪರ ಶಿಕ್ಷಣಕ್ಕೆ ಈತ ಹೆಚ್ಚಿನ ಪ್ರಾಶಸ್ತ್ಯ ನೀಡಿದ್ದ. ಸ್ತ್ರೀಯರಿಗೆ ಶಿಕ್ಷಣ ನೀಡುವಲ್ಲಿಯೂ ಆತ ಶ್ರಮವಹಿಸಿದ.
೧೮೧೩ರಲ್ಲಿ ಸಿರಿಯನ್ ಪಾದ್ರಿಗಳು ಪುರೋಹಿತರಿಗೆ ತರಬೇತಿ ನೀಡಲು ಕೋಟ್ಟಯಂ ನಲ್ಲಿ ಒಂದು ‘ಸೆಮಿನರಿ’ಯನ್ನು ಸ್ಥಾಪಿಸಿದರು. ಇಲ್ಲಿ ಸಿ.ಎಂ.ಎಸ್ ಮಿಷನರಿಗಳು ಇದ್ದುದರಿಂದ ಅವರು ಧಾರ್ಮಿಕದ ಜೊತೆಗೆ ಧಾರ್ಮಿಕೇತರ ವಿಷಯಗಳನ್ನು ಬೋಧಿ ಸುತ್ತಿದ್ದರು. ೧೮೨೧ರಲ್ಲಿ ಅವರು ಕೋಟ್ಟಯಂನಲ್ಲಿ ಗ್ರಾಮೀಣ ಶಾಲೆಯನ್ನು ಸ್ಥಾಪಿಸಿದರು. ಅವರ ಹೆಂಡತಿಯರ ನೇತೃತ್ವದಲ್ಲಿ ಹೆಣ್ಣು ಮಕ್ಕಳ ಶಾಲೆಯನ್ನು ಸ್ಥಾಪಿಸಿದರು. ಬ್ರಿಟಿಷ್ ಮಿಷನರಿಗಳು ಹಾಗೂ ಬಾಸೆಲ್ ಮಿಷನ್‌ನವರೂ ಕೊಚ್ಚಿ ಹಾಗೂ ಮಲಬಾರು ಪ್ರದೇಶಗಳಲ್ಲಿ ಇಂಗ್ಲಿಷ್ ಶಾಲೆಗಳನ್ನು ಆರಂಭಿಸಿದರು.
ಮಿಷನರಿಗಳು ಆರಂಭಿಸಿದ ಇಂಗ್ಲಿಷ್ ಶಾಲೆಗಳ ಮೂಲಕ ಸರಕಾರವೂ ಶಾಲೆಗಳ ಸ್ಥಾಪನೆಯ ಅಗತ್ಯವನ್ನು ಕಂಡುಕೊಂಡಿತು. ೧೮೧೭ರಲ್ಲಿ ರಾಣಿ ಗೌರಿಪಾರ್ವತಿ ಬಾಯಿಯು ದಿವಾನರಾಗಿದ್ದ ಕರ್ನಲ್ ಮನ್ರೋನ ನೆರವಿನಿಂದ ಉಚಿತ ಹಾಗೂ ಕಡ್ಡಾಯ ಶಿಕ್ಷಣವನ್ನು ಜಾರಿಗೆ ತಂದಳು. ನಾಡಿನ ಎಲ್ಲಾ ಭಾಗಗಳಲ್ಲಿಯೂ ಪ್ರಾಥಮಿಕ ಶಾಲೆಗಳನ್ನು ಸ್ಥಾಪಿಸಿದ್ದಲ್ಲದೆ ಹತ್ತು ವರ್ಷದವರೆಗಿನ ಮಕ್ಕಳು ಕಡ್ಡಾಯವಾಗಿ ಶಾಲೆಗೆ ಹೋಗುವಂತೆ ನಿರ್ಬಂಧಿಸಲಾಯಿತು. ಅರ್ಹರಾದ ಅಧ್ಯಾಪಕರನ್ನು ಸರಕಾರದಿಂದಲೇ ನೇಮಿಸಿ ಅವರಿಗೆ ಮಾಸಿಕವಾಗಿ ವೇತನವನ್ನು ಕೊಡುವ ವ್ಯವಸ್ಥೆಯನ್ನು ಮಾಡಲಾಯಿತು. ಈ ಮೂಲಕ ಶಿಕ್ಷಣ ಪ್ರಚಾರ ಮಾಡುವ ಕೆಲಸ ಸರಕಾರದ್ದು ಎಂಬ ನಿಯಮವೊಂದು ಅಂಗೀಕಾರ ಪಡೆದಂತಾಯಿತು.
ಸ್ವಾತಿತಿರುನಾಳನ ಕಾಲದಲ್ಲಿ ೧೮೩೪ರಲ್ಲಿ ತಿರುವನಂತಪುರದಲ್ಲಿ ಮೊದಲ ಇಂಗ್ಲಿಷ್ ಶಾಲೆ ಸ್ಥಾಪನೆಯಾಯಿತು. ‘ಹಿಸ್ ಹೈನೆಸ್‌ದಿ  ಮಹಾರಾಜಾಸ್ ಫ್ರಿ ಸ್ಕೂಲ್’ ಎಂಬ ಹೆಸರಿನಿಂದ ಪ್ರಸಿದ್ಧವಾದ ಈ ಶಾಲೆಯನ್ನು ವರ್ಷದೊಳಗೆ ಸರಕಾರ ಸ್ವಾಧೀನಕ್ಕೆ ತೆಗೆದು ಕೊಂಡಿತ್ತು. ೧೮೬೬ರಲ್ಲಿ ಆ ಶಾಲೆಯೇ ಕಾಲೇಜಿನ ಮಟ್ಟಕ್ಕೆ ವಿಸ್ತರಿಸಿತು. ಕೊಚ್ಚಿ, ಮಲಬಾರು ಪ್ರದೇಶಗಳಲ್ಲಿಯೂ ಇದೇ ಮಾದರಿಯ ಶಾಲೆಗಳು ಆರಂಭವಾದವು. ೧೮೪೫ರಲ್ಲಿ ಎರ್ನಾಕುಳಂನಲ್ಲಿ ಮೊದಲ ಆಂಗ್ಲ ಹೈಸ್ಕೂಲ್ ಆರಂಭವಾಯಿತು. ಮಲಬಾರ್ ಬಾಸೆಲ್‌ಮಿಷನ್‌ನ ಸ್ಥಾಪಕನಾದ ಡಾ. ಗುಂಡರ್ಟ್‌ನನ್ನು ಮಲಬಾರಿನ ಹಾಗೂ ದಕ್ಷಿಣ ಕರ್ನಾಟಕದ ಶಾಲೆಗಳ ಇನ್ಸ್‌ಪೆಕ್ಟರನ್ನಾಗಿ ಸರಕಾರ ನೇಮಿಸಿತು. ತಲಶ್ಶೇರಿಯ ಬಾಸೆಲ್ ಮಿಷನ್ ೧೮೬೨ರಲ್ಲಿ ಬ್ರಣ್ಣನ್ ಶಾಲೆ ಸ್ಥಾಪಿಸಲಾಯಿತು. ಮಿಸ್ಟರ್ ಬ್ರಣ್ಣನ್ ನೀಡಿದ ೧೨೦೦೦ ರೂಪಾಯಿಗಳ ಕೊಡುಗೆಯಿಂದ ಇದನ್ನು ಸ್ಥಾಪಿಸಲಾಯಿತು. ಬಳಿಕ ಅದನ್ನು ಸರಕಾರ ಸ್ವಾಧೀನಪಡಿಸಿಕೊಂಡಿತಲ್ಲದೆ ಬ್ರಣ್ಣನ್ ಕಾಲೇಜಾಗಿ ಇಂದಿಗೂ ಪ್ರಸಿದ್ಧವಾಗಿದೆ.
ಸಾಮಾನ್ಯ ಶಿಕ್ಷಣವನ್ನು ನೀಡುವ ಈ ಎಲ್ಲಾ ಶಾಲೆಗಳು ಸಾರ್ವಜನಿಕವಾಗಿ ಎಲ್ಲಾ ಜನವರ್ಗದವರನ್ನು ಒಳಗೊಂಡು ಶಿಕ್ಷಣ ನೀಡಿದವು. ನಂತರದ ದಿನಗಳಲ್ಲಿ ನಿರ್ದಿಷ್ಟ ವಿಷಯಗಳಲ್ಲಿ ಉನ್ನತ ಶಿಕ್ಷಣದ ಅಗತ್ಯವನ್ನು ಮನಗಂಡು ಆ ನಿಟ್ಟಿನಲ್ಲಿ ಅನೇಕ ಶಿಕ್ಷಣ ಸಂಸ್ಥೆಗಳು ಸ್ಥಾಪನೆಯಾದವು. ಇವುಗಳಲ್ಲಿ ಲಾ ಕಾಲೇಜು, ಆಯುರ್ವೇದ ಕಾಲೇಜು, ಸಂಸ್ಕೃತ ಕಾಲೇಜು, ಎಂಜಿನಿಯರಿಂಗ್ ಕಾಲೇಜು, ಸ್ವಾತಿತಿರುನಾಳ್ ಸಂಗೀತ ಅಕಾಡೆಮಿ, ತೃಶ್ಯೂರ್ ವೆಟರ್ನರಿ ಕಾಲೇಜು ಹೀಗೆ ಅನೇಕ ಸಂಸ್ಥೆಗಳು ತರುವಾಯ ಅಸ್ತಿತ್ವಕ್ಕೆ ಬ೦ದವು.
ಕೇರಳದ ಕಾಲೇಜುಗಳು ಮದರಾಸು ವಿಶ್ವವಿದ್ಯಾಲಯದ ವ್ಯಾಪ್ತಿಯಲ್ಲಿದ್ದವು. ೧೯೩೭ರಲ್ಲಿ ತಿರುವಾಂಕೂರು ವಿಶ್ವವಿದ್ಯಾಲಯ ಸ್ಥಾಪನೆಯಾಯಿತು. ಅದು ತಿರುವಾಂಕೂರು ಪ್ರದೇಶದ ಕಾಲೇಜುಗಳನ್ನು ತನ್ನ ಸುಪರ್ದಿಗೆ ತೆಗೆದುಕೊಂಡಿತು. ೧೯೪೯ರಲ್ಲಿ ಕೊಚ್ಚಿ-ತಿರುವಾಂಕೂರು ಸಂಸ್ಥಾನಗಳು ಒಂದುಗೂಡಿದಾಗ ಕೊಚ್ಚಿ ಸಂಸ್ಥಾನದ ಕಾಲೇಜುಗಳೂ ಅದರ ವ್ಯಾಪ್ತಿಗೆ ಬಂದವು. ಕೇರಳ ರಾಜ್ಯ ರೂಪಗೊಂಡಾಗ ೧೯೫೭ರಲ್ಲಿ ತಿರುವಾಂಕೂರು ವಿಶ್ವವಿದ್ಯಾಲಯವು ಕೇರಳ ವಿಶ್ವವಿದ್ಯಾಲಯವಾಗಿ ಬದಲಾಯಿತು. ಕೇರಳದಾದ್ಯಂತ ಎಲ್ಲಾ ಕಾಲೇಜುಗಳನ್ನು ತನ್ನ ವ್ಯಾಪ್ತಿಗೆ ತೆಗೆದುಕೊಂಡಿತು. ಬಳಿಕ ಕ್ಯಾಲಿಕಟ್ ವಿಶ್ವವಿದ್ಯಾಲಯ ಕೊಚ್ಚಿನ್ ವಿಶ್ವವಿದ್ಯಾಲಯ, ಕೇರಳ ಕೃಷಿ ವಿಶ್ವವಿದ್ಯಾಲಯ, ಮಹಾತ್ಮಗಾಂಧಿ ವಿಶ್ವವಿದ್ಯಾಲಯ, ಶಂಕರಾಚಾರ್ಯ ಸಂಸ್ಕೃತ ವಿಶ್ವವಿದ್ಯಾಲಯ, ಕಣ್ಣೂರು ವಿಶ್ವವಿದ್ಯಾಲಯ ಗಳು ಸ್ಥಾಪನೆಯಾದವು. ಜೊತೆಗೆ ಅನೇಕ ಖಾಸಗೀ ಸಂಸ್ಥೆಗಳು ಶಿಕ್ಷಣ ಕ್ಷೇತ್ರದಲ್ಲಿ ಅಗಾಧವಾದ ಸೇವೆಯನ್ನು ಸಲ್ಲಿಸುತ್ತಿವೆ. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ ಕ್ರಿಶ್ಚಿಯನ್ ಮಿಷನ್‌ಗಳು, ಶ್ರೀನಾರಾಯಣಗುರು ಟ್ರಸ್ಟ್, ನಾಯರ್ ಸರ್ವೀಸ್ ಸೊಸೈಟಿ, ಮುಸ್ಲಿಂ ಎಜುಕೇಷನ್ ಸೊಸೈಟಿ ಮೊದಲಾದವುಗಳು. ಆದರೆ ತಾಂತ್ರಿಕ ಶಿಕ್ಷಣ ಸಂಸ್ಥೆಗಳನ್ನು ಇಂದಿಗೂ ಸರಕಾರವೇ ತನ್ನ ಸುಪರ್ದಿಯಲ್ಲಿ ಉಳಿಸಿಕೊಂಡಿವೆ.
ಸಾಂಸ್ಕೃತಿಕ ಸಂಸ್ಥೆಗಳು
ಕೇರಳದ ಕಲೆ, ಸಂಸ್ಕೃತಿಗಳ ಪೋಷಣೆಗಾಗಿ ಅನೇಕ ಸಂಘ-ಸಂಸ್ಥೆಗಳು ಸ್ಥಾಪನೆಗೊಂಡಿವೆ. ತಿರುವಾಂಕೂರಿನಲ್ಲಿ ಸ್ವಾತಿತಿರುನಾಳರ ಕಾಲದಲ್ಲಿ ಅನೇಕ ಸಂಸ್ಥೆಗಳು ಕಾರ್ಯಾರಂಭಿಸಿದವು. ೧೮೩೬ರಲ್ಲಿ ತಿರುವನಂತಪುರಂನ ನಕ್ಷತ್ರ ಬಂಗಲೆಯಲ್ಲಿ ಶ್ರೀ ಮೂಲಂ ತಿರುನಾಳರ ಆಡಳಿತದ ಕಾಲದಲ್ಲಿ (೧೮೮೫-೧೯೨೪) ಸಾಂಸ್ಕೃತಿಕವಾಗಿ ಅನೇಕ ಕೆಲಸಗಳು ನಡೆದವು. ಪ್ರಾಚೀನ ಹಸ್ತಪ್ರತಿಗಳನ್ನು ಶೋಧಿಸಿ ಪ್ರಕಟಿಸಲು ಹೊಸ ಇಲಾಖೆಯೊಂದು ಕಾರ್ಯಾರಂಭಿಸಿತ್ತು. ಇದು ಈಗ ತಿರುವನಂತಪುರಂನ ಕಾರ್ಯವಟ್ಟಂನಲ್ಲಿ ಕಾರ್ಯ ನಿರ್ವಹಿಸುವ ‘ಓರಿಯೆಂಟಲ್ ರಿಸರ್ಚ್ ಇನ್‌ಸ್ಟಿಟ್ಯೂಟ್ ಆಫ್ ಮ್ಯಾನ್‌ಸ್ಕ್ರಿಪ್ಟ್ ಲೈಬ್ರರಿ’ ಎಂಬ ಹೆಸರಿನಿಂದ ಪ್ರಸಿದ್ಧ ವಾಗಿದೆ. ಇದು ಕೇರಳ ವಿಶ್ವವಿದ್ಯಾಲಯದ ಅಧೀನದಲ್ಲಿ ಕೆಲಸ ನಿರ್ವಹಿಸುತ್ತಿದೆ. ಪ್ರಾಚೀನ ಹಸ್ತಪ್ರತಿಗಳನ್ನು ಹುಡುಕಿ ತೆಗೆದು ಪ್ರಕಟಿಸುವ ಮೂಲಕ ಈ ಸಂಸ್ಥೆ ಹೆಸರು ಮಾಡಿದೆ. ಇದೇ ತೆರನ ಇನ್ನೊಂದು ಸಂಸ್ಥೆ ತಿರುವಾಂಕೂರಿನ ‘ಆರ್ಕಿಯೋಲಜಿಕಲ್ ಸೀರೀಸ್’ ಇತಿಹಾಸ ವಿದ್ಯಾರ್ಥಿಗಳಿಗೆ ಅಮೂಲ್ಯ ಮಾಹಿತಿಗಳನ್ನು ಒದಗಿಸುತ್ತಿದೆ. ೧೯೩೦ ರಲ್ಲಿ ಮಹಾಕವಿ ವಳ್ಳತ್ತೋಳ್ ಸ್ಥಾಪಿಸಿದ ‘ಕೇರಳ ಕಲಾ ಮಂಡಲಂ’ನಲ್ಲಿ ಕಥಕಳಿ ಮೊದಲಾದ ಕಲೆಗಳಿಗೆ ಅಧಿಕೃತ ಮಾರ್ಗದರ್ಶನ ನೀಡುತ್ತಾರೆ. ಇದನ್ನು ಇಷ್ಟರಲ್ಲೆ ವಿಶ್ವವಿದ್ಯಾಲಯವಾಗಿ ಉನ್ನತೀಕರಿಸಲು ವಿಶ್ವವಿದ್ಯಾಲಯದ ಧನಸಹಾಯ ಆಯೋಗವು ಪರಿಶೀಲಿಸುತ್ತಿದೆ. ಇವಲ್ಲದೆ ಸರಕಾರದ ಅಧೀನದಲ್ಲಿರುವ ಕೇರಳ ಸಾಹಿತ್ಯ ಅಕಾಡೆಮಿ, ಸಂಗೀತ ನಾಟಕ ಅಕಾಡೆಮಿ, ಲಲಿತಕಲಾ ಅಕಾಡೆಮಿ ಮೊದಲಾದ ಸಂಸ್ಥೆಗಳನ್ನು ಇಲ್ಲಿ ಹೆಸರಿಸಬಹುದು.
ಗ್ರಂಥಾಲಯಗಳು
ಕೇರಳದ ಗ್ರಾಮೀಣ ಪ್ರದೇಶಗಳಲ್ಲಿ ಶಿಕ್ಷಣವನ್ನು ಪ್ರಚಾರಪಡಿಸುವಲ್ಲಿ ಗ್ರಂಥಾಲಯಗಳಿಗೆ ಮಹತ್ವದ ಪಾತ್ರವಿದೆ. ಮಹಾಭಾರತ ಪಟ್ಟತ್ತಾನುವಿನಂತಹ ಕಾರ್ಯಕ್ರಮಗಳು ಪಂಡಿತವರ್ಗದಲ್ಲಿ ಪ್ರಚಾರದಲ್ಲಿದ್ದಂತೆ ಜನಸಾಮಾನ್ಯರ ನಡುವೆ ಕಥಕಳಿ, ಕೂತ್ತ್ ಮೊದಲಾದ ಮನರಂಜನ ಕಲೆಗಳು ಪ್ರಚಾರದಲ್ಲಿದ್ದವು. ಜನ ಸಾಮಾನ್ಯರಿಗೆ ಸಾಂಸ್ಕೃತಿಕ ಮೌಲ್ಯಗಳನ್ನು ತಿಳಿಯಪಡಿಸುವಲ್ಲಿ ಇವುಗಳಿಗೆ ಮಹತ್ವದ ಪಾತ್ರವಿದೆ. ಇವುಗಳ ಪ್ರಸಕ್ತಿ ಕಡಿಮೆಯಾಗುತ್ತಿದ್ದಂತೆ ಗ್ರಂಥಾಲಯಗಳು ಜ್ಞಾನ ಪ್ರಸಾರದಲ್ಲಿ ಪ್ರಾಶಸ್ತ್ಯ ಪಡೆದವು.
ಆಧುನಿಕ ಮಾದರಿಯ ಗ್ರಂಥಾಲಯಗಳು ಕೇರಳದಲ್ಲಿ ಆರಂಭವಾದುದು ಹತ್ತೊಂಭತ್ತನೆಯ ಶತಮಾನದ ಆರಂಭದಲ್ಲಿ. ಭಾರತದಲ್ಲಿಯೇ ಅತ್ಯಂತ ಹಳೆಯದಾದ ತಿರುವನಂತಪುರಂನ ಪಬ್ಲಿಕ್ ಲೈಬ್ರರಿ ೧೮೨೯ರಲ್ಲಿ ಮತ್ತು ಕೋಟ್ಟಯಂನಲ್ಲಿ ಪಬ್ಲಿಕ್ ಲೈಬ್ರರಿಗಳು ಕಾರ್ಯಾರಂಭಿಸಿದವು. ತರುವಾಯ ನಗರ, ಗ್ರಾಮೀಣ ಪ್ರದೇಶಗಳಲ್ಲಿ ಗ್ರಂಥಾಲಯಗಳನ್ನು ಸ್ಥಾಪಿಸಿ ಗ್ರಂಥಾಲಯ ಸಂಘ ಎಂಬ ಜನಪರ ಸಂಘಟನೆಯೊಂದು ಆರಂಭವಾಯಿತು. ಈ ಸಂಘವು ಸರಕಾರದ ನೆರವು ಪಡೆದ ಅನೇಕ ಗ್ರಂಥಾಲಯಗಳನ್ನು ತೆರೆದುದುಲ್ಲದೆ ಜೀರ್ಣಗೊಂಡ ಅನೇಕ ಗ್ರಂಥಾಲಯಗಳಿಗೆ ಪುನರ್ಜೀವ ಕೊಟ್ಟಿತು. ಈ ಸಂಘದ ಹೊರತಾಗಿ ಮಲಬಾರ್ ಪ್ರದೇಶದಲ್ಲಿ ಲೋಕಲ್ ಲೈಬ್ರರಿ ಅಥೋರಿಟಿ ಎಂಬ ಹೆಸರಿನ ಖಾಸಗೀ ಸಂಸ್ಥೆಯೂ ರೂಪ ಪಡೆಯಿತು.
೧೯೮೯ರಲ್ಲಿ ಕೇರಳ ವಿಧಾನಸಭೆಯು ಕೇರಳ ಪಬ್ಲಿಕ್ ಲೈಬ್ರರೀಸ್ ಆಕ್ಟ್ ಪ್ರಕಾರ ಕೇರಳದ ಎಲ್ಲಾ ಗ್ರಂಥಾಲಯಗಳನ್ನು ರಾಜ್ಯದ ಲೈಬ್ರರಿ ಕೌನ್ಸಿಲ್‌ನ ನಿಯಂತ್ರಣಕ್ಕೆ ತಂದಿತು. ಈ ಕೌನ್ಸಿಲಿನ ಅಧೀನದಲ್ಲಿ ನಗರ, ಗ್ರಾಮೀಣ ಪ್ರದೇಶ ಹಾಗೂ ಪಂಚಾಯತ್ ಮಟ್ಟಗಳಲ್ಲೂ ಅನೇಕ ಗ್ರಂಥಾಲಯಗಳನ್ನು ಸ್ಥಾಪಿಸಿದೆ. ಸುಮಾರು ಐದು ಸಾವಿರಕ್ಕೆ ಮಿಕ್ಕ ಗ್ರಂಥಾಲಯಗಳು ಕೇರಳದಲ್ಲಿ ಇಂದು ಕಾರ್ಯ ನಿರ್ವಹಿಸುತ್ತಿವೆ.
ಪತ್ರಿಕೆಗಳು
ಇಂಗ್ಲಿಷ್ ಶಿಕ್ಷಣದ ಪರಿಣಾಮವಾಗಿ ರಾಜಕೀಯ ಒತ್ತಾಸೆಯಿಂದ ಪತ್ರಿಕೋದ್ಯಮ ಕೇರಳದಲ್ಲಿ ಆರಂಭವಾಯಿತು. ಕಲ್ಕತ್ತದಿಂದ ಪ್ರಕಟವಾಗುತ್ತಿದ್ದ ‘ಅಮೃತ್ ಬಜಾರ್ ಪತ್ರಿಕೆ’ಯ ಪ್ರೇರಣೆಯಿಂದ ೧೮೮೪ರಲ್ಲಿ ಮಲಬಾರಿನ ಮೊದಲ ವೃತ್ತಪತ್ರಿಕೆ ಎಂಬ ಕೀರ್ತಿಗೆ ಪಾತ್ರವಾದ ‘ಕೇರಳ ಪತ್ರಿಕೆ’ ಕೋಳಿಕೋಡಿನಲ್ಲಿ ಪ್ರಾರಂಭವಾಯಿತು. ೧೮೮೬ರಲ್ಲಿ ತಿರುವನಂತಪುರಂನಿಂದ ಪ್ರಕಟಣೆ ಆರಂಭಿಸಿದ ‘ಮಲಯಾಳಿ’ಯು ತಿರುವಾಂಕೂರಿನಲ್ಲಿ ಸಾಮಾಜಿಕ ಪ್ರಜ್ಞೆಯನ್ನು ಪ್ರಚೋದಿಸುವಲ್ಲಿ ಪ್ರಮುಖ ಪಾತ್ರವಹಿಸಿತು. ೧೮೮೭ರಲ್ಲಿ ಕೋಟ್ಟಯಂನಲ್ಲಿ ಆರಂಭವಾದ ನಸ್ರಾಣಿ ದೀಪಿಕ ೧೯೩೯ರಲ್ಲಿ ‘ದೀಪಿಕ’ ಎಂಬ ಹೆಸರಿನ ದಿನಪತ್ರಿಕೆಯಾಗಿ ರೂಪು ಪಡೆಯಿತು. ಜೊತೆ ಜೊತೆಗೆ ನಡೆದ ಗ್ರಂಥಾಲಯ ಚಳುವಳಿಯು ಇವುಗಳನ್ನು ಜನರಿಗೆ ತಲುಪಿಸುವಲ್ಲಿ ನೆರವಾದುವು. ಗ್ರಂಥಾಲಯಗಳ ಮೂಲಕ ಅನೇಕ ಉಪಯುಕ್ತ ಗ್ರಂಥಗಳನ್ನು ದಿನಪತ್ರಿಕೆಗಳನ್ನು ವಾರಪತ್ರಿಕೆಗಳನ್ನು ಒದಗಿಸಲಾಗುತ್ತಿತ್ತು. ಗ್ರಾಮೀಣ ಪ್ರದೇಶದ ಅನೇಕ ಜನರು ಇದರ ಉಪಯೋಗವನ್ನು ಪಡೆದುಕೊಳ್ಳುತ್ತಿದ್ದರು. ಇದು ಒಂದು ರೀತಿಯ ಜನರ ಓದಿನ ಆಸಕ್ತಿಯನ್ನು ಹೆಚ್ಚಿಸಿದೆ. ರೇಡಿಯೋ, ಟಿ.ವಿ. ಮೊದಲಾದ ಪ್ರಚಾರ ಮಾಧ್ಯಮಗಳಿದ್ದರೂ ಕೇರಳದಲ್ಲಿ ಇಂದಿಗೂ ಪುಸ್ತಕ, ಪತ್ರಿಕೆಗಳನ್ನು ಕೊಂಡು ಓದುವ ಜನರಿದ್ದಾರೆ. ಈ ಕಾರಣಕ್ಕಾಗಿಯೇ ಮಲಯಾಳಂ ಮನೋರಮ ಪತ್ರಿಕೆ ಭಾರತದಲ್ಲಿ ಅತ್ಯಂತ ಹೆಚ್ಚು ಪ್ರಸಾರವುಳ್ಳ ಪ್ರಾದೇಶಿಕ ಭಾಷಾ ಪತ್ರಿಕೆ ಎಂಬ ಹೆಗ್ಗಳಿಕೆಗೆ ಪಾತ್ರವಾಗಿದೆ. ‘ಮಲಯಾಳ ಮನೋರಮ’ ಪತ್ರಿಕೆ ಆರಂಭವಾದುದು ೧೮೯೦ರಲ್ಲಿ. ಕೇರಳ ದಲ್ಲಿ ಮೊದಲ ‘ಜೋಯಿಂಟ್ ಸ್ಟಾಕ್ ಕಂಪನಿ’ (೧೮೮೮)ಯನ್ನು ಆರಂಭ ಮಾಡಿದ ವರ್ಗೀಸ್ ಮಾಪ್ಪಿಳನ ನೇತೃತ್ವದಲ್ಲಿ ಇದು ಪ್ರಕಟವಾಯಿತು. ಅಂದಿನ ರಾಜ, ಮಹಾರಾಜರು ಗಳ ನೆರವಿನಿಂದ ಮಲಯಾಳ ಮನೋರಮ ಕ್ಷಿಪ್ತಬೆಳವಣಿಗೆ ಕಂಡಿತು. ೧೯೨೮ರಲ್ಲಿ ಮನೋರಮ ದಿನಪತ್ರಿಕೆಯಾಗಿ ರೂಪುಗೊಂಡಿತು.
೧೯೦೬ರಲ್ಲಿ ಕೆ. ರಾಮಕೃಷ್ಣ ಪಿಳ್ಳೆಯವರ ಸಂಪಾದಕತ್ವದಲ್ಲಿ ತಿರುವನಂತಪುರದಿಂದ ‘ಸ್ವದೇಶಾಭಿಮಾನಿ’ ಎಂಬ ಪತ್ರಿಕೆ ಪ್ರಕಟವಾಗಲಾರಂಭಿಸಿತು. ಆಡಳಿತಾಧಿಕಾರಿಗಳ ಭ್ರಷ್ಟಾಚಾರಗಳನ್ನು, ಸಾಮಾಜಿಕ ಅನ್ಯಾಯಗಳ ವಿರುದ್ಧ ಹೋರಾಟಕ್ಕಿಳಿದ ಹೆಗ್ಗಳಿಕೆ ಈ ಪತ್ರಿಕೆಯದು. ಮಹಾತ್ಮಾಗಾಂಧೀಜಿಯವರ ‘ಯಂಗ್ ಇಂಡಿಯಾ’ ಮಾದರಿಯಲ್ಲಿ ಕೋಳಿಕೋಡಿನಲ್ಲಿ ‘ಮಾತೃಭೂಮಿ’ ಎಂಬ ಪತ್ರಿಕೆ ೧೯೨೩ರಲ್ಲಿ ಪ್ರಾರಂಭವಾಯಿತು. ಮಲಯಾಳಿಗರ ರಾಷ್ಟ್ರೀಯ ಪ್ರಜ್ಞೆಯನ್ನು ಕೆರಳಿಸುವಲ್ಲಿ ಈ ಪತ್ರಿಕೆಯ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಸಾಮಾಜಿಕ ಸಮಸ್ಯೆಗಳ ವಿರುದ್ಧವೂ ಪತ್ರಿಕೆ ಧ್ವನಿಯೆತ್ತಿದೆ. ಸಂಪಾದಕ ರಾಗಿದ್ದ ಕೆ.ಪಿ. ಕೇಶವ ಮೇನೋನ್ ಸ್ವತಹ ವೈಕಂ ಸತ್ಯಾಗ್ರಹದಲ್ಲಿ ಭಾಗವಹಿಸಿದ್ದು ಇದಕ್ಕೆ ಉತ್ತಮ ನಿದರ್ಶನ. ಮಾತೃಭೂಮಿಯನ್ನು ಆರಂಭಿಸಿದ ವೇಳೆಗೆ ರಾಷ್ಟ್ರೀಯ ಚಳುವಳಿ ಯನ್ನು ಬೆಂಬಲಿಸಿದ ಎರಡು ಪತ್ರಿಕೆಗಳು ಮಲಯಾಳಂನಲ್ಲಿ ಪ್ರಕಟವಾಗುತ್ತಿದ್ದುವು. ಅವೆಂದರೆ ಎ.ಕೆ. ಪಿಳ್ಳೆಯವರ ಸಂಪಾದಕತ್ವದಲ್ಲಿ ಕೊಲ್ಲಂನಿಂದ ಪ್ರಕಟವಾಗುತ್ತಿದ್ದ ‘ಸ್ವರಾಟ್’ ಮತ್ತು ಪಾಲಕ್ಕಾಡ್‌ನಿಂದ ಕೃಷ್ಣಸ್ವಾಮಿ ಅಯ್ಯರ್ ಅವರು ಪ್ರಕಟಿಸುತ್ತಿದ್ದ ‘ಯುವ ಭಾರತ’. ಇದಲ್ಲದೆ ಕೇರಳ ಕೌಮುದಿ (೧೯೪೦), ದೇಶಾಭಿಮಾನಿ (೧೯೪೫), ಜನಯುಗಂ (೧೯೪೮) ಮೊದಲಾದ ರಾಜ್ಯಮಟ್ಟದ ಪತ್ರಿಕೆಗಳು ಇಂದಿಗೂ ಇವೆ. ಇವುಗಳಲ್ಲದೆ ರಾಜ್ಯದ ವಿವಿಧ ಪ್ರಮುಖ ಕೇಂದ್ರಗಳಲ್ಲಿ ಅಲ್ಲದೆ ಹೊರನಾಡುಗಳಲ್ಲಿಯೂ ಆವೃತ್ತಿಗಳಿವೆ. ಈ ಪತ್ರಿಕೆಗಳನ್ನು ಹೊರತುಪಡಿಸಿ ಸ್ಥಳೀಯವಾಗಿ ಅನೇಕ ಸಣ್ಣ ಪುಟ್ಟ ಪತ್ರಿಕೆಗಳು ಪ್ರಕಟವಾಗುತ್ತಿವೆ. ಬಹುಭಾಷಿಕರಿರುವ ಕಾಸರಗೋಡು ಜಿಲ್ಲೆಯಲ್ಲಿಯೇ ಉತ್ತರದೇಶಂ, ಕಾರವಲ್ ಮೊದಲಾದ ಮಲಯಾಳಂ ಪತ್ರಿಕೆಗಳು ಪ್ರಕಟವಾಗುತ್ತಿವೆ. ಅಲ್ಲದೆ ಕನ್ನಡದಲ್ಲಿಯೂ ಪ್ರತಿಸೂರ್ಯ, ಗಡಿನಾಡು, ಕಾಸರಗೋಡು ಸಮಾಚಾರ, ಬಯ್ಯಮಲ್ಲಿಗೆ ಮೊದಲಾದ ಪತ್ರಿಕೆಗಳು ಪ್ರಕಟವಾಗುತ್ತಿದ್ದವು. ಏಕಕಾಲಕ್ಕೆ ಕನ್ನಡ ಮಲಯಾಳಂ ಸೇರಿ ಆರು ಪತ್ರಿಕೆಗಳು ಒಂದೇ ನಗರದಲ್ಲಿ ಪ್ರಕಟವಾಗುತ್ತಿರುವುದನ್ನು ನೋಡಿದರೆ ಕೇರಳೀಯರ ವಾಚನಾಭಿರುಚಿಯನ್ನು ಅರಿತುಕೊಳ್ಳಬಹುದು. ಈಗ ‘ಕಾರವಲ್’ ಮತ್ತು ‘ಉತ್ತರದೇಶಂ’ ಎಂಬೆರೆಡು ಪತ್ರಿಕೆಗಳು ಕನ್ನಡ ಮತ್ತು ಮಲಯಾಳಂ ಆವೃತ್ತಿಗಳನ್ನು ಪ್ರಕಟಿಸುತ್ತಿವೆ.
ಆರ್ಯುವೇದ
ಆಯುರ್ವೇದದ ವೈದ್ಯ ಪದ್ಧತಿಯಲ್ಲಿ ಕೇರಳೀಯರಿಗೆ ವಿಶಿಷ್ಟ ಸ್ಥಾನವಿದೆ. ಜೈನ ಬೌದ್ಧ ಮತೀಯರು ಇದನ್ನು ಕೇರಳದಲ್ಲಿ ಪ್ರಚಾರ ಮಾಡಿದರು. ಬೌದ್ಧ ವಿಹಾರಗಳ ಜೊತೆಗೆ ಅವರು ಔಷಧ ಶಾಲೆಗಳನ್ನು ಸ್ಥಾಪಿಸಿದರು. ಅಷ್ಟಾಂಗ ಹೃದಯ, ಸುಶ್ರುತ ಸಂಹಿತೆ, ಚರಕ ಸಂಹಿತೆ ಮೊದಲಾದ ಆಯುರ್ವೇದ ಗ್ರಂಥಗಳನ್ನು ಕೇರಳದೆಲ್ಲೆಡೆ ಪ್ರಚಾರ ಮಾಡಿದರು. ವಾಗ್ಭಟನ ಅಷ್ಟಾಂಗ ಹೃದಯ ಸಂಪ್ರದಾಯವೇ ಇಲ್ಲಿ ಹೆಚ್ಚು ಪ್ರಚಲಿತದಲ್ಲಿರುವುದು. ನಂಬೂದಿರಿ ಬ್ರಾಹ್ಮಣರು ಮತ್ತು ಈಳವ ಸಮುದಾಯದವರು ಆಯುರ್ವೇದದಲ್ಲಿ ಪಾಂಡಿತ್ಯವನ್ನು ಪಡೆದಿದ್ದರು. ‘ಹೋರ್ಟಸ್ ಇಂಡಿಕಸ್ ಮಲಬಾರಿಕಸ್’ ಎಂಬ ಗ್ರಂಥ ರಚನೆಯಲ್ಲಿ ಈಳವ ಸಮುದಾಯದ ವಿದಗ್ಧರು ನೆರವು ನೀಡಿರುವುದನ್ನು ಇಲ್ಲಿ ನೆನಪಿಸಿಕೊಳ್ಳ ಬಹುದು.
ಆಯುರ್ವೇದವನ್ನು ಕುರಿತಂತೆ ಕೇರಳದಲ್ಲಿ ಅನೇಕ ಗ್ರಂಥಗಳು ರಚನೆಯಾಗಿವೆ. ವಿಷ ವೈದ್ಯ, ಬಾಲಚಿಕಿತ್ಸೆ, ಕಣ್ಣಿನ ಚಿಕಿತ್ಸೆ, ಕ್ಷಯ, ಕುಷ್ಠ, ಪ್ರಮೇಹಂ ಮೊದಲಾದ ರೋಗ ಚಿಕಿತ್ಸೆಗಳ ಬಗೆಗೆ ಆ ಗ್ರಂಥಗಳಲ್ಲಿ ವಿವರಿಸಲಾಗಿದೆ. ಅನೇಕರು ಈ ಗ್ರಂಥಗಳ ಜ್ಞಾನವನ್ನು ಪಡೆದು ಪರಂಪರಾಗತವಾಗಿ ಚಿಕಿತ್ಸೆ ಮುಂದುವರಿಸಿಕೊಂಡು ಬಂದವರಿದ್ದಾರೆ. ಕೆಲವು ಗ್ರಾಮೀಣ ಪ್ರದೇಶದ ಕುಟುಂಬಗಳೂ ಆಯುರ್ವೇದದ ಚಿಕಿತ್ಸೆಯನ್ನು ಕಂಠಗತ ಮಾಡಿ ಕೊಂಡಿದ್ದು ಕುಟುಂಬದ ಆಸ್ತಿರೂಪದ ಆ ವಿದ್ಯೆಯನ್ನು ಮುಂದುವರಿಸಿಕೊಂಡು ಬಂದಿದ್ದಾರೆ. ಸರಕಾರಗಳು ಆಯರ್ವೇದ ಆಸ್ಪತ್ರೆಗಳನ್ನು ಕೇರಳದೆಲ್ಲೆಡೆ ಸ್ಥಾಪಿಸಿ ಈ ಔಷಧ ಪದ್ಧತಿಗೆ ಹೆಚ್ಚಿನ ಪ್ರಚಾರ ನೀಡಿದೆ. ನಾಟಿ ಔಷಧಿ ಎಂಬ ನೆಲೆಯಲ್ಲಿ ರೋಗಗಳಿಗೆ ಔಷಧಿ ನೀಡುವ ಅನೇಕ ಖಾಸಗೀ ಸಂಸ್ಥೆಗಳೂ ಇವೆ.
ಆಯುರ್ವೇದವನ್ನು ತಾತ್ವಿಕವಾಗಿಯೂ ಪ್ರಯೋಗಿಕವಾಗಿಯೂ ಚಾಲ್ತಿಗೆ ತಂದು ಯಶಸ್ವಿಯಾದ ಅನೇಕ ಸಂಸ್ಥೆಗಳಿವೆ. ಇವುಗಳಲ್ಲಿ ಕೋಟಯ್ಕಲ್ ವೈದ್ಯಶಾಲಾ ಪ್ರಸಿದ್ಧವಾದುದು. ಇದನ್ನು ಸ್ಥಾಪಿಸಿದವರು ಪಿ.ಎಸ್. ವಾರಿಯರ್. ಇದಕ್ಕೆ ಕೇರಳ ಕರ್ನಾಟಕಗಳಲ್ಲದೆ ದೇಶದ ಅನೇಕ ರಾಜ್ಯಗಳಲ್ಲಿ ಶಾಖೆಗಳಿವೆ. ಸ್ಥಾಪಕನಾದ ಪಿ.ಎಸ್. ವಾರಿಯರ್ ರಚಿಸಿದ ಅಷ್ಟಾಂಗಶರೀರಂ, ಬೃಹತ್‌ಶರೀರಂ ಮೊದಲಾದ ಗ್ರಂಥಗಳು ಪ್ರಸಿದ್ಧವಾಗಿವೆ. ಪಂಚಕರ್ಮ ಚಿಕಿತ್ಸೆ, ಕೇರಳದ ಆಯುರ್ವೇದ ವೈದ್ಯರ ಒಂದು ವಿಶಿಷ್ಟ ಪದ್ಧತಿ. ‘ಧಾರ’, ‘ಪಿೞಿಚ್ಚಿಲ್’, ‘ಞವರಕಿಳಿ’, ‘ಉಳಿಚ್ಚಿಲ್’, ‘ಶಿರೋವಸ್ತಿ’ ಮೊದಲಾದವುಗಳಲ್ಲಿ ಕೇರಳೀಯರು ಪ್ರಸಿದ್ಧರು. ಈ ಎಲ್ಲಾ ಚಿಕಿತ್ಸಾ ವಿಧಾನಗಳ ಮೂಲಕವೇ ಕೋಟಯ್ಕಲ್ ವೈದ್ಯ ಶಾಲೆಯು ಅಂತರ್‌ರಾಷ್ಟ್ರೀಯ ಮಟ್ಟದಲ್ಲಿ ಸುದ್ದಿಯಲ್ಲಿದೆ.
ಕೇರಳ ಕಥನ : ೭. ಬುಡಕಟ್ಟು ಕಲೆಗಳು
ಕೇರಳದ ಆದಿವಾಸಿಗಳೆಂದು ಹೇಳಲಾಗುವ ಸುಮಾರು ಎರಡು ಲಕ್ಷಕ್ಕೂ ಮಿಕ್ಕಿದ ಜನರು ಕೇರಳದ ಗುಡ್ಡಗಾಡುಗಳಲ್ಲಿ ವಾಸಿಸುತ್ತಾರೆ. ಬುಡಕಟ್ಟು ಜನರೆಂದು ಗುರುತಿಸಲಾದ ಇವರು ಕೇರಳದ ಗುಡ್ಡಗಾಡು ಪ್ರದೇಶಗಳಾದ ಮಲಬಾರು, ಕೊಚ್ಚಿ, ತಿರುವಾಂಕೂರು ಪ್ರದೇಶದ ಬೆಟ್ಟ ಗುಡ್ಡಗಳಲ್ಲಿ ವಾಸವಾಗಿದ್ದಾರೆ. ಇವರಲ್ಲಿ ಸುಮಾರು ಮೂವತ್ತೈದು ಬುಡಕಟ್ಟುಗಳಿಗೆ ಸೇರಿದ ಜನರಿದ್ದಾರೆ ಎಂದು ಭಾವಿಸಲಾಗಿದೆ. ಅವರಲ್ಲಿ ಪ್ರಮುಖರಾದವರೆಂದರೆ ಕುರಿಚಿಯರು, ನಾಯಾಡಿಗಳು, ಮುಳ್ಳು ಕುರುಂಬರು, ಊರಾಳಿ ಕುರುಂಬರು, ಇರುಳರು, ಮುದಗರು, ಪಣಿಯರು, ಎರ್ನಾಡರ್, ಕಾಡರು, ಮುತುವಾಣರು, ಕಣಿಕ್ಕರು, ಊರಾಳರು, ಪಲಿಯನರು, ಮಲವೇಡರು, ವೇಟ್ಟುವರು, ಇರವಲ್ಲನರು, ವೇಡರು ಮಲಯನರು ಮತ್ತು ಕೊರಗರು. ಶತಮಾನಗಳು ಕಳೆದರೂ ಬುಡಕಟ್ಟು ಜನವರ್ಗದವರ ಮೂಲಭೂತ ಸಂಸ್ಕೃತಿ ಬದಲಾಗಿಲ್ಲ. ನಾಗರಿಕ ಬದುಕಿನಿಂದ ದೂರವಾಗಿ ಬದುಕುವ ಈ ಜನವರ್ಗದವರು ತಮ್ಮದೇ ಆದ ಆಚರಣೆಗಳು, ಜೀವನ ವಿಧಾನಗಳು, ಸಂಸ್ಕಾರಗಳು ಇತ್ಯಾದಿಗಳಿಂದಾಗಿ ಪ್ರತ್ಯೇಕವಾದ ಅಸ್ತಿತ್ವವನ್ನು ಉಳಿಸಿಕೊಡಿದ್ದಾರೆ. ಹಾಗಾಗಿ ಅವರು ಮಾತನಾಡುವ ಮಲಯಾಳಂನ ಉಪಭಾಷೆ, ಸಾಮಾಜಿಕ ರಚನೆ, ಸ್ವಭಾವ ಇತ್ಯಾದಿಗಳಲ್ಲಿ ಕೇರಳದ ಪ್ರಮುಖ ಸಂಸ್ಕೃತಿಯಿಂದ ಭಿನ್ನವಾದ ಗುಡ್ಡಗಾಡು ಸಂಸ್ಕೃತಿಯ ಅವಶಿಷ್ಟ್ಯಗಳನ್ನು ಇಂದಿಗೂ ಕಾಣಬಹುದು.
ಪ್ರತಿಯೊಂದು ಬುಡಕಟ್ಟು ಜನರು ವ್ಯತ್ಯಸ್ಥವಾದ ಪದ್ಧತಿಗಳನ್ನು, ಕುಣಿತಗಳನ್ನು ಉಳಿಸಿ, ಬೆಳೆಸಿಕೊಂಡು ಬಂದಿದ್ದಾರೆ. ಅವರ ಕುಣಿತಗಳು ಕೇವಲ ಕಲೆಗಳಷ್ಟೇ ಅಲ್ಲದೆ ಬದುಕಿನ ರೀತಿಯೊಂದಿಗೆ ಹಾಸುಹೊಕ್ಕಾಗಿವೆ. ಅವರ ಬದುಕಿನ ಗುರಿಗಳನ್ನು ಸಾಧಿಸುವ ದೈನಂದಿನ ಬದುಕಿನ ಮುಖ್ಯ ಲಯದಲ್ಲಿ ಇವು ಮಿಳಿತಗೊಂಡಿವೆ. ಬುಡಕಟ್ಟು ಜನರ ಉತ್ಸಾಹ, ಭರವಸೆ, ಭಯ, ನಿರೀಕ್ಷೆಗಳು ಭೌತಿಕ ಅಭಿವ್ಯಕ್ತಿಯ ಮೂಲಕ ಹೊರಹೊಮ್ಮುವ ಅನೇಕ ಕುಣಿತಗಳು ಕೇರಳ ಸಂಸ್ಕೃತಿಯ ಬಹುಮುಖ್ಯ ಭಾಗವೇ ಆಗಿದೆ.
ಸಾಮಾನ್ಯವಾಗಿ ಮೇಲ್ನೋಟಕ್ಕೆ ಇವರ ಕುಣಿತಗಳು ಸರಳ. ಅರ್ಥವಿಲ್ಲದ ಅಂಗಾಂಗಗಳ ಚಲನೆಯ ಮೂಲಕ ಅಭಿವ್ಯಕ್ತಿಗೊಳ್ಳುತ್ತದೆ. ಕೆಲವೊಮ್ಮೆ ದೇಹವನ್ನು ಅಲುಗಾಡಿಸುತ್ತಾ, ಕೈ ಚಪ್ಪಾಳೆ ತಟ್ಟುತ್ತಾ, ವಾದ್ಯ ಪರಿಕರಗಳನ್ನು ಬಾರಿಸುತ್ತಾ ಕುಣಿಯುವುದೂ ಇದೆ. ಕೆಲವೊಮ್ಮೆ ಒಂದೇ ರೀತಿಯಲ್ಲಿ ಕೈ, ಕಾಲುಗಳನ್ನು ಚಲಿಸುವ ಏಕತಾನತೆಯಿಂದ ಕೂಡಿರುವುದೂ ಇದೆ. ಕೆಲವೊಂದು ಚಲನೆಗಳಲ್ಲಿ ದೇಹದ ಎಲ್ಲಾ ಅಂಗಗಳನ್ನೂ ಒಳಗೊಳ್ಳುವಂತೆ ಅಂದರೆ ತಲೆ, ಸೊಂಟ, ತೋಳು, ಬೆರಳು, ಕಾಲು ಇತರ ಮಾಂಸಖಂಡಗಳನ್ನು ಚಲನೆಗೆ ಗುರಿಪಡಿಸುತ್ತಾ ಕುಣಿಯುವ ಕುಣಿತಗಳೂ ಇವೆ.
ಸಂಕೀರ್ಣವಾದ ಕೆಲವು ಕುಣಿತಗಳಲ್ಲಿ ಸೌಹಾರ್ದದ ಸಂಕೇತಗಳು, ಸಮೂಹದ ಭಾವನೆಗಳ ಲಯವನ್ನೇ ದೇಹದ ಚಲನೆಗಳಲ್ಲಿ ಅಭಿವ್ಯಕ್ತಿಸುತ್ತಾರೆ ಎಂದು ವ್ಯಾಖ್ಯಾನಿಸಿ ಕೊಳ್ಳುವುದಕ್ಕೂ ಆಸ್ಪದವಿದೆ. ಸಾಮಾನ್ಯವಾಗಿ ಕುಣಿತಗಳು ನಿಧಾನಗತಿಯಲ್ಲಿ ಪ್ರಾರಂಭವಾಗಿ ತಾಳ ವಾದ್ಯಗಳ ಸಂಗೀತದ ಲಯದ ನಡೆ ವೇಗವನ್ನು ಪಡೆಯುವುದರೊಂದಿಗೆ ಕುಣಿತದ ಉತ್ಕೃಷ್ಟ ಸ್ಥಿತಿಯೊಂದನ್ನು ತಲುಪುವ ರೀತಿಯಲ್ಲಿಯೂ ಇರುತ್ತದೆ. ಹೆಚ್ಚಾಗಿ ಶೌರ್ಯ ಸಾಹಸಗಳ ಭಾವಗಳನ್ನು ಅಭಿವ್ಯಕ್ತಿಸುವ ಕಲಾರೂಪವಿದು ಎಂದು ಸ್ಥೂಲವಾಗಿ ಹೇಳ ಬಹುದು.
ಕೆಲವೊಂದು ಬುಡಕಟ್ಟುಗಳಲ್ಲಿ ಕುಣಿತದ ಜೊತೆಗೆ ಲಯಬದ್ಧವಾದ ಹಾಡೂ ಇರುತ್ತದೆ. ಕೆಲವೊಮ್ಮೆ ಕುಣಿವವರೇ ಹಾಡುವ ರೀತಿಯಲ್ಲಿದ್ದರೆ ಮತ್ತೆ ಕೆಲವು ಕುಣಿತಗಳಲ್ಲಿ ಕುಣಿವ ಹಾಗೂ ಹಾಡುವ ಪ್ರತ್ಯೇಕ ಜನವರ್ಗದವರಿರುವುದೂ ಇದೆ. ಕೆಲವು ಕುಣಿತಗಳಿಗೆ ವಿಶೇಷವಾದ ವಾದ್ಯ ಪರಿಕರಗಳೇ ಇರುತ್ತವೆ. ಆದರೆ ‘ಚೆಂಡೆ’ ಸಾಮಾನ್ಯವಾಗಿ ಹೆಚ್ಚಿನ ಕುಣಿತಗಳಲ್ಲೂ ಬಿಟ್ಟಿರಲಾರದ ಒಂದು ವಾದ್ಯವೆನಿಸಿದೆ. ಕುಣಿತಗಾರರ ವೇಷಭೂಷಣಗಳು ನಗ್ನತೆಯಿಂದ ತೊಡುಗೆಯವರೆಗೂ ಇರುತ್ತದೆ. ಆಭರಣಗಳು ಬಣ್ಣಗಳಿಂದ ಆರಂಭವಾಗಿ ಥಳುಕಿನ ವಸ್ತುಗಳ ವರೆಗೂ ಇರುತ್ತದೆ.
ಎಲ್ಲಾ ಬುಡಕಟ್ಟು ಕಲಾ ರೂಪಗಳಂತೆ ಕೇರಳದ ಬುಡಕಟ್ಟು ಕಲಾರೂಪಗಳೂ ಸಹ ಅಪ್ರಜ್ಞಾಪೂರ್ವಕ ಹಾಗೂ ಆತ್ಮಸಂತೋಷದ ಪ್ರತೀಕಗಳಾಗಿವೆ. ಇದು ಸಹಜವಾದ ಮಾನವ ಸ್ವಭಾವದ ಅಂತರಂಗದ ನೇರ ಪ್ರಕಟಣೆಯಾಗಿರುತ್ತದೆ. ಕೇರಳದ ಪ್ರಮುಖ ಬುಡಕಟ್ಟು ನೃತ್ಯಗಳೆಂದರೆ ಎಲೆಲಕ್ಕರಡಿ, ಕಾಡರಂಕಳಿ, ಕುರುಂಬರ ಕಳಿ, ಪಣಿಯರ್‌ಕಳಿ, ಇಡಯರ್‌ಕಳಿ, ಮುಡಿಯಾಟ್ಟಮ್, ವೇಡರ್‌ಕಳಿ ಮೊದಲಾದವುಗಳು. ಇಲ್ಲಿ ‘ಕಳಿ’ ಎಂದರೆ ಆಟ ಎಂದರ್ಥ.
ಎಲೇಲಕ್ಕರಡಿ
ಇದು ಒಂದು ಸಮೂಹ ನೃತ್ಯ. ಶೌರ್ಯ, ಸಾಹಸಗಳನ್ನು ಪ್ರಕಟಿಸುವ ಈ ನೃತ್ಯದಲ್ಲಿ ಹೆಣ್ಣು, ಗಂಡು ಹಾಗೂ ಮಕ್ಕಳು ಸಮಾನವಾಗಿ ಭಾಗವಹಿಸುತ್ತಾರೆ. ಇದು ಮುಖ್ಯವಾಗಿ ಪಾಲಕ್ಕಾಡ್ ಜಿಲ್ಲೆಯ ಅಟ್ಟಪಾಡಿ ಪ್ರದೇಶದಲ್ಲಿ ನೆಲೆಸಿರುವ ‘ಇರುಳರ್’ ಬುಡಕಟ್ಟಿನಲ್ಲಿ ಪ್ರಚಲಿತದಲ್ಲಿರುವ ಕುಣಿತ. ಈ ಕುಣಿತವು ತಮ್ಮ ಗುಡಿಸಲುಗಳ ಮೇಲೆ ಆಕ್ರಮಣ ಮಾಡುವ ಕ್ರೂರ ಕರಡಿಯೊಂದಿಗೆ ಹೋರಾಡುವ ರೂಪದಲ್ಲಿರುತ್ತದೆ. ಲಯಬದ್ಧವಾಗಿ ಹೆಜ್ಜೆ ಹಾಕುತ್ತಾ, ಏರು ಸ್ವರದಲ್ಲಿ ಶಬ್ದ ಮಾಡುತ್ತಾ, ಯುದ್ಧದ ಕೂಗುಗಳೊಂದಿಗೆ ಚರ್ಮ ವಾದ್ಯವನ್ನು ಬಾರಿಸುತ್ತಾ ಕುಣಿಯುವ ನೃತ್ಯವಿದು. ಕರಡಿಯೊಂದಿಗೆ ಹೋರಾಡುವ ವಿವಿಧ ಆಯಾಮಗಳನ್ನು ಹಾಗೂ ವಿವಿಧ ಹಂತಗಳನ್ನು ಈ ಕುಣಿತದ ಮೂಲಕ ತೋರಿಸ ಲಾಗುತ್ತದೆ.
ಕಾಡರ್‌ನೃತ್ತಮ್
ಕೊಚ್ಚಿಯ ಕಾಡು ಪ್ರದೇಶದಲ್ಲಿ ನೆಲೆಸಿರುವ ‘ಕಾಡರ್’ ಬುಡಕಟ್ಟು ಮಹಿಳೆಯರು ಮಾತ್ರ ಭಾಗವಹಿಸುವ ನೃತ್ಯವಿದು. ಬಟ್ಟೆಯ ತುದಿಯನ್ನು ಹಿಡಿದುಕೊಂಡು ಕೈಗಳನ್ನು ಸೊಂಟಕ್ಕೆ ಸೇರಿಸಿ ಹಿಡಿದುಕೊಂಡು ಅರ್ಧವೃತ್ತಾಕೃತಿಯಲ್ಲಿ ಲಯಬದ್ಧವಾಗಿ ಕುಣಿಯುವ ನೃತ್ಯವಿದು. ಸರಳವಾದರೂ ನಿಧಾನ ನಡೆಯುಳ್ಳ ಸುಂದರ ನೃತ್ಯವಿದು.
ಕುರುಂಬರ್ ನೃತ್ತಮ್
ವಯನಾಡು ಜಿಲ್ಲೆಯ ಗುಡ್ಡಗಾಡುಗಳಲ್ಲಿ ಬೇರೆ ಬೇರೆ ಬುಡಕಟ್ಟಿಗೆ ಸೇರಿದ ಜನವರ್ಗದವರಿದ್ದಾರೆ. ಅವರಲ್ಲಿ ಪ್ರಮುಖರಾದವರು ಕುರುಂಬರ್ ಮತ್ತು ಕಟ್ಟುನಾಯಕರ್. ಈ ಜನವರ್ಗದವರಲ್ಲಿ ಪ್ರಚಲಿತವಿರುವ ನೃತ್ಯವಿದು. ಇದೊಂದು ವಿಶಿಷ್ಟವಾದ ವಿವಾಹ ನೃತ್ಯ. ಮದುವೆಗೆ ಪೂರ್ವದಲ್ಲಿ ವಧು-ವರರ ಸಂಬಂಧಿಕರು ಸೇರಿ ನೃತ್ಯ ಮಾಡುತ್ತಾರೆ. ಮದುವೆಯ ಬಳಿಕ ವಧೂವರರು ಈ ನೃತ್ಯ ಆಡುತ್ತಾರೆ. ಮದುವೆಯ ಕಾರ್ಯಕ್ರಮಗಳು ಮುಗಿದು ವರ ವಧುವಿನೊಂದಿಗೆ ತನ್ನ ಮನೆಗೆ ಹೋದಾಗ ಮತ್ತೆ ಕುಟುಂಬದ ಸದಸ್ಯರೊಡನೆ ಈ ನೃತ್ಯವನ್ನು ಪುನರಾವರ್ತಿಸುವುದು ಪದ್ಧತಿ.
ಕಾಣಿಕ್ಕರ್ ನೃತ್ತಮ್
ಕಾಣಿಕ್ಕರ್ ಜನರ ಸಮೂಹ ನೃತ್ಯವಿದು. ಇದೊಂದು ಆಚರಣ ರೂಪದ ನೃತ್ಯ. ನೃತ್ಯ ಮಾಡುವವರ ಹೆಜ್ಜೆಗಳು, ಚರ್ಮ ವಾದ್ಯದ ಬಡಿತ ಹಾಗೂ ಕೈಯ ಚಲನೆಗಳು ಏಕಕಾಲದಲ್ಲಿ ನಡೆಯುವುದು ಇದರ ವೈಶಿಷ್ಟ್ಯ.
ಪಣಿಯರ್ ಕಳಿ
ಪಣಿಯರ್ ಎಂದರೆ ವಯನಾಡು ಜಿಲ್ಲೆಯ ಬೆಟ್ಟಗಾಡುಗಳಲ್ಲಿ ನೆಲೆಸಿರುವ ಇನ್ನೊಂದು ಜನವರ್ಗ. ಇವರಲ್ಲಿನ ಗಂಡಸರು ಮಾಡುವ ನೃತ್ಯ ವಿಧಾನವಿದು. ಇದರಲ್ಲಿ ಸುಮಾರು ಎಂಟರಿಂದ ಹತ್ತು ಮಂದಿ ಗಂಡಸರು ಭಾಗವಹಿಸುತ್ತಾರೆ. ಪರಸ್ಪರ ಕೈ ಹಿಡಿದುಕೊಂಡು ವೃತ್ತಾಕಾರದಲ್ಲಿ ನಿಂತುಕೊಳ್ಳುತ್ತಾರೆ. ಸುತ್ತ ಬರುತ್ತ ತಾಳವಾದ್ಯಗಳಿಗೆ ಅನುಗುಣವಾಗಿ ಶರೀರವನ್ನು ಬಾಗಿಸುತ್ತಾ ಕುಣಿಯುತ್ತಾರೆ. ಇದರಲ್ಲಿ ಮುಖ್ಯವಾಗಿ ಬಳಸುವ ತಾಳವಾದ್ಯ ಗಳೆಂದರೆ ಕರು, ಪಾರ, ಉಡಕ್ಕು ಮೊದಲಾದವುಗಳು. ನೃತ್ಯದ ಗತಿ ತೀವ್ರವಾದಂತೆ ವೃತ್ತವನ್ನು ಹಿಗ್ಗಿಸುತ್ತ ಮತ್ತು ಕುಗ್ಗಿಸುತ್ತ ವಿಶಿಷ್ಟ ಶಬ್ದವನ್ನು ಮಾಡುತ್ತಾ ವೇಗವಾಗಿ ಸುತ್ತುತ್ತಾರೆ.
ಮಾನ್‌ಕಳಿ
ಈ ಬುಡಕಟ್ಟು ನೃತ್ಯದಲ್ಲಿ ಎರಡು ರೀತಿಗಳಿವೆ. ಒಂದು ವಿಧದ ಪ್ರಕಾರ ರಾಮಾಯಣದ ಸ್ವರ್ಣ ಜಿಂಕೆಯ ಸನ್ನಿವೇಶವನ್ನು ಪ್ರದರ್ಶಿಸುತ್ತಾರೆ. ಸ್ವರ್ಣ ಜಿಂಕೆಯ ರೂಪದಲ್ಲಿ ಬಂದ ಮಾರೀಚನ ನೃತ್ಯ ಹಾಗೂ ಅದರಿಂದ ಆಕರ್ಷಿತಳಾಗುವ ಸೀತೆಯ ಚಲನವಲನಗಳನ್ನು ನೃತ್ಯದಲ್ಲಿ ಬಿಂಬಿಸುವ ಮೂಲಕ ಇದನ್ನು ಪ್ರದರ್ಶಿಸಲಾಗುತ್ತದೆ.
ಇನ್ನೊಂದು ರೀತಿಯಲ್ಲಿ ಒಬ್ಬ ಜಿಂಕೆಯ ಪಾತ್ರವನ್ನು ವಹಿಸಿದರೆ ಇನ್ನೊಬ್ಬ ಬೇಟೆಗಾರನ ಪಾತ್ರವನ್ನು ವಹಿಸುತ್ತಾನೆ. ಜಿಂಕೆ ಜಿಗಿಯುತ್ತಾ ಸುತ್ತು ಬರುತ್ತದೆ. ಬೇಟೆಗಾರ ಜಿಂಕೆಯನ್ನು ಲಕ್ಷ್ಯವಾಗಿರಿಸಿ ಹಿಂಬಾಲಿಸುತ್ತಾ ಕೈಯಲ್ಲಿ ಹಿಡಿದಿರುವ ಮರದ ತುಂಡೊಂದನ್ನು ಬಾಣದಂತೆ ಝಳಪಿಸುತ್ತಾನೆ. ಇಡೀ ನೃತ್ಯ ಕರ್ಕಶವಾದ ವಾದ್ಯ ಪರಿಕರಗಳ ಬಳಕೆಯೊಂದಿಗೆ ನಡೆಯುತ್ತದೆ.
ಪರ್ವಳ್ಳಿ ಕಳಿ
ತಿರುವಾಂಕೂರಿವ ದಟ್ಟಾರಣ್ಯ ಪ್ರದೇಶದಲ್ಲಿ ವಾಸವಾಗಿರುವ ಬುಡಕಟ್ಟು ಜನರ ಕುಣಿತವಿದು. ಇದರಲ್ಲಿ ಹೆಣ್ಣು ಗಂಡು ಸಮಾನವಾಗಿ ಭಾಗವಹಿಸುತ್ತಾರೆ. ಬೆನ್ನು, ಭುಜಗಳನ್ನು ಪರಸ್ಪರ ತಾಗಿಸಿ ಕೆ ಕೈ ಹಿಡಿದುಕೊಂಡ ಭಂಗಿಯಲ್ಲಿ ನೃತ್ಯ ಮಾಡುತ್ತಾರೆ. ನೃತ್ಯದ ಗತಿ ತೀವ್ರವಾಗುತ್ತಿದ್ದಂತೆ ಹೆಣ್ಣು ಗಂಡುಗಳು ತಮ್ಮ ಸ್ಥಾನಗಳನ್ನು ವಿಸ್ಮಯಕಾರಿ ಎನಿಸುವಷ್ಟು ತೀವ್ರಗತಿಯಲ್ಲಿ ಬದಲಾಯಿಸುತ್ತಾರೆ. ಗುಂಪಿನ ಎಲ್ಲರೂ ಹಾಡುತ್ತಾರೆ. ಹಿಡಿದ ಕೈಗಳನ್ನು ವಾದ್ಯಗಳ ಧ್ವನಿಗಳಿಗೆ ಹೊಂದಿಕೆಯಾಗುವಂತೆ ಚಲಿಸುವುದರ ಮೂಲಕ ನೃತ್ಯಕ್ಕೆ ಆಕರ್ಷಣೆ ಯನ್ನು ಒದಗಿಸುತ್ತಾರೆ.
ಕೂರನ್‌ಕಳಿ
ಇದು ಮಾನ್‌ಕಳಿಯೊಡನೆ ಸಾದೃಶ್ಯವಿರುವ ಇನ್ನೊಂದು ನೃತ್ಯ. ಇಲ್ಲಿ ಒಬ್ಬ ಕರಡಿಯ ಪಾತ್ರವನ್ನು ನಿರ್ವಹಿಸಿದರೆ, ಮತ್ತೊಬ್ಬ ಅದನ್ನು ಬೇಟೆಯಾಡುವ ನಾಯಿಯ ಪಾತ್ರವನ್ನು ವಹಿಸುತ್ತಾನೆ. ಇಲ್ಲಿನ ಚಲನೆಗಳೆಲ್ಲ ತಾಳ ಲಯಬದ್ಧವಾಗಿರುತ್ತದೆ. ಇದು ನಡೆಯುತ್ತಿರುವಂತೆ ಇವರಿಬ್ಬರ ಸುತ್ತಲೂ ವೃತ್ತಾಕಾರದಲ್ಲಿ ನಿಂತು ಕೇಕೆ ಹಾಕುತ್ತಾ, ಕೈ ಚಪ್ಪಾಳೆ ತಟ್ಟುತ್ತಾ ಕುಣಿಯುತ್ತಿರುತ್ತಾರೆ.
ತವಳ ಕಳಿ
ಇದರಲ್ಲಿ ಬಹುಸಂಖ್ಯೆಯ ಹುಡುಗರು ಭಾಗವಹಿಸುತ್ತಾರೆ. ಕಪ್ಪೆಯಂತೆ ಕುಪ್ಪಳಿಸುತ್ತಾ ಸ್ಪರ್ಧಾತ್ಮಕವಾಗಿ ಆಡುವ ಆಟವಿದು.
ಎಡಯ ನೃತ್ತಮ್
ಕಾಡು ಕುರುಬರ ನೃತ್ಯವಿದು. ಇದರಲ್ಲಿ ಹೆಂಗಸರು ಹಾಗೂ ಗಂಡಸರು ಭಾಗವಹಿಸುತ್ತಾರೆ. ಒಬ್ಬ ಕುರುಬ ಹಾಡುತ್ತಾನೆ. ಅದನ್ನೇ ಇತರ ಹಿಮ್ಮೇಳದವರು ಅನುಕರಿಸುತ್ತಾರೆ. ಹಾಡು ಸಾಗುತ್ತಿರುವಂತೆ ಅವರಲ್ಲೊಬ್ಬ ಕುರುಬ ನಡುವೆ ಕುರಿಗಳನ್ನು ಓಡಿಸುವಂತೆ ವಿಶಿಷ್ಟ ಧ್ವನಿ ಮಾಡುತ್ತಾನೆ. ಅಷ್ಟರಲ್ಲಿ ಕುಣಿಯುವವರ ನಡುವಿನಿಂದ ಒಬ್ಬನು ಕ್ರೂರ ಪ್ರಾಣಿಯೊಂದರ ಧ್ವನಿಯನ್ನು ಜೋರಾಗಿ ಅನುಕರಿಸುತ್ತಾ ಕುರಿಯನ್ನು ಆಕ್ರಮಣ ಮಾಡುವಂತೆ ಸ್ವರ ಏರಿಸುತ್ತಾನೆ. ಗುಂಪಿನ ಇತರ ಕೆಲವು ಮಂದಿಗಳು ಕುರಿಯನ್ನು ಕದ್ದೊಯ್ಯಲು ಬಂದ ಕಳ್ಳರಂತೆ ಧ್ವನಿ ಮಾಡುತ್ತಾರೆ. ಗುಂಪಿನ ಇತರ ಕೆಲವು ಮಂದಿ ಕುರಿಯ ಭಯವನ್ನು, ರಕ್ಷಣೆಗಾಗಿ ಅದು ಅಳುವ ಧ್ವನಿಯನ್ನು ಅನುಕರಿಸುತ್ತಾ ಕುಣಿಯುತ್ತಾರೆ.
ಮುಡಿಯಾಟ್ಟಮ್
ಮುಡಿಯಾಟ್ಟಮನ್ನು ನೀಲಿಲ್ಯಾಟ್ಟಮ್ ಎಂದು ಕರೆಯಲಾಗುತ್ತದೆ. ಇದು ಹೆಂಗಸರು ಮಾತ್ರ ಭಾಗವಹಿಸುವ ನೃತ್ಯ ವಿಧಾನ. ನೃತ್ಯ ಮಾಡುವ ಹೆಂಗಸರು ಪುಟ್ಟ ಮರದ ತುಂಡೊಂದರ ಮೇಲೆ ನಿಂತಿರುತ್ತಾರೆ. ನಿಧಾನ ಗತಿಯಲ್ಲಿ ಚಲನೆ ಆರಂಭಿಸುತ್ತಾ ಸರಳವಾದ ದೈಹಿಕ ಚಲನೆಗಳನ್ನು ಮಾಡುತ್ತಾರೆ. ನೃತ್ಯವು ಉಚ್ಛ್ರಾಯ ಸ್ಥಿತಿಗೇರುತ್ತಿದ್ದಂತೆ ತಲೆಯನ್ನು ಆಕರ್ಷಕವಾಗಿ ಚಲಿಸುತ್ತಾರೆ. ಬಿಚ್ಚಿದ ಕೂದಲುಗಳನ್ನು ಕೆಳಗೆ ಹಾರಿ ಬಿಡುತ್ತಾ ಲಯಬದ್ಧ ವಾಗಿ ವೃತ್ತಾಕಾರವಾಗಿ ಸುತ್ತುತ್ತಾರೆ. ಈ ನೃತ್ಯಕ್ಕೆ ಕರು, ಮರಮ್, ಪಾರ, ಕೊಕ್ಕರೇ ಮೊದಲಾದ ವಾದ್ಯ ಪರಿಕರಗಳನ್ನು ಬಳಸುತ್ತಾರೆ.
ನಾಯರ್‌ಕಳಿ
ಇದು ಮಲಬಾರ್ ಮತ್ತು ವಯನಾಡ್ ಜಿಲ್ಲೆಗಳ ಬುಡಕಟ್ಟು ಜನರಲ್ಲಿ ಪ್ರಸಿದ್ಧ ವಾಗಿರುವ ನೃತ್ಯ. ಇದು ಮನರಂಜನೆಗಿಂತಲೂ ಹೆಚ್ಚು ಆಚರಣಾ ಸಂಬಂಧಿಯಾದ ನೃತ್ಯ. ಇದನ್ನು ಸಾಮಾನ್ಯವಾಗಿ ಮದುವೆ ಮೊದಲಾದ ಸಂದರ್ಭಗಳಲ್ಲಿ ಕುಲ ದೇವತೆಗಳಿಗೆ ಪೂಜೆಯ ರೂಪದಲ್ಲಿ ಪ್ರದರ್ಶಿಸಲಾಗುತ್ತದೆ.
ದಪ್ಪು ಬಾರಿಸುವ ಕೊಳಲು ವಾದನ ಮಾಡುವ ಮೂಲಕ ನಾಯರ್‌ಕಳಿ ಪ್ರದರ್ಶನ ಆರಂಭಿಸುತ್ತಾರೆ. ಗಿಜಿಗುಡುವ ಕಾಲ್ಗೆಜ್ಜೆ ಕಟ್ಟಿ ಪ್ರದಕ್ಷಿಣಾಕಾರದಲ್ಲಿ ಹಾಗೂ ಅಪ್ರದಕ್ಷಿಣಾಕಾರ ವಾಗಿ ಚಲಿಸುತ್ತಾ ನೃತ್ಯ ಮಾಡುತ್ತಾರೆ. ಇದರ ನಡುವೆ ಆಗಾಗ ‘ಹೊಯ್ ಹೊಯ್’ ಎಂದು ಸದ್ದು ಮಾಡುತ್ತಾರೆ. ದಪ್ಪು ಮತ್ತು ಕೊಳಲನ್ನು ಮುಖ್ಯ ವಾದ್ಯೋಪಕರಣಗಳಾಗಿ ಬಳಸುತ್ತಾರೆ.
ಗಧಿಕ
ಇದು ವಯನಾಡು ಜಿಲ್ಲೆಯ ಅಡಿಯ ಬುಡಕಟ್ಟುಗಳು ಪ್ರದರ್ಶಿಸುವ ಒಂದು ಆರಾಧನಾ ನೃತ್ಯ. ಇದು ರೋಗ ನಿವಾರಣೆಗಾಗಿ ಮಾಡುವ ಆಚರಣೆ. ಸುಖ ಪ್ರಸವಕ್ಕಾಗಿಯೂ ಈ ನೃತ್ಯವನ್ನು ಪ್ರದರ್ಶಿಸುವುದಿದೆ.
ಗಧಿಕದ ಮುಖ್ಯ ಕಲಾವಿದ ಶಿವನನ್ನು ರೋಗ ನಿವಾರಣೆಗಾಗಿ ಮೊದಲು ಪ್ರಾರ್ಥಿಸುತ್ತಾನೆ. ದೇವರು ಸಿಟ್ಟಾಗಿರುವುದರಿಂದ ರೋಗಿ ಕಾಯಿಲೆಗೆ ತುತ್ತಾಗಿದ್ದಾನೆ ಎಂಬ ಕೇಂದ್ರ ಆಶಯದ ನೆಲೆಯಿಂದ ಈ ನೃತ್ಯ ಪ್ರದರ್ಶಿತವಾಗುತ್ತದೆ. ಇವರು ಪ್ರಾರ್ಥಿಸುವುದು ವಿಶಿಷ್ಟವಾದ ಉಪಭಾಷೆಯೊಂದರಲ್ಲಿ. ಇದು ಕನ್ನಡಕ್ಕೆ ಸಮೀಪವಾದ ಭಾಷೆ.
ಒಮ್ಮೆ ಶಿವ ಭೂಮಿಗೆ ಬಂದ. ಅವನನ್ನು ಭಕ್ತರು ಸುತ್ತುವರಿದರು. ಇತರ ದೇವ, ದೇವತೆಗಳು ಶಿವನ ಸಂಗಡ ಸೇರಿಕೊಂಡರು. ಅವರಲ್ಲಿ ಚಾಮುಂಡಿ, ಮಾಣಿಯಮ್ಮ, ಮಲಂಕಾಳಿ (ಶಿವೆ) ಮತ್ತು ಕರಿಮ್‌ಕಾಳಿ ಇದ್ದರು. ಅದೇ ವೇಳೆಗೆ ಇತರ ಕಲಾವಿದರು ವರ್ಣರಂಜಿತ ಉಡುಗೆಗಳನ್ನು ಧರಿಸಿ ವೃತ್ತಾಕಾರವಾಗಿ ನಿಂತು ದೇವಾಲಯದ ಆಕೃತಿ ರೂಪುಗೊಳ್ಳುವಂತೆ ಮಾಡುತ್ತಾರೆ. ಹೆಣ್ಣಿನ ವೇಷ ಧರಿಸಿದ ಪುರುಷರೂ ಶಿವನ ಅಪ್ಪಣೆಯ ಮೇರೆಗೆ ದೇವದೇವತೆಗಳನ್ನು ಸ್ವಾಗತಿಸುವರಂತೆ ನೃತ್ಯವಾಡುತ್ತಾರೆ.
ಗಧಿಕವನ್ನು ಸಾಮಾನ್ಯವಾಗಿ ಜೂನ್, ಜುಲೈ ತಿಂಗಳಲ್ಲಿ ಆಚರಿಸಲಾಗುತ್ತದೆ. ಕಲಾವಿದರನ್ನು ಮನೆ ಮನೆಗಳಿಗೆಲ್ಲ ಆಮಂತ್ರಿಸಿ ನೃತ್ಯವಾಡಿಸುತ್ತಾರೆ. ಹೀಗೆ ಆಹ್ವಾನದ ಮೇರೆಗೆ ನಡೆಯುವ ಈ ನೃತ್ಯಾಚರಣೆ ಸಾಮಾನ್ಯವಾಗಿ ನದಿಯ ತೀರದಲ್ಲಿ ನಡೆಯುತ್ತದೆ.
ಗೋದಾಮುರಿ
ಕೇರಳದ ಬುಡಕಟ್ಟು ಜನರು ಪೋಷಿಸಿಕೊಂಡು ಬಂದ ಅನೇಕ ಜಾನಪದ ಕಲೆಗಳಿವೆ. ಅವರು ಹೊಲಗಳಲ್ಲಿ ದುಡಿಮೆಯ ಸಂದರ್ಭದಲ್ಲಿ, ಮನೆಗಳಲ್ಲಿ ವಿರಾಮದ ವೇಳೆಯಲ್ಲಿ ಹಾಗೂ ಧಾರ್ಮಿಕ ಆಚರಣೆಗಳ ಸಂದರ್ಭದಲ್ಲಿ ಕುಣಿದು, ನೃತ್ಯವಾಡುವರು. ಉತ್ತರ ಕೇರಳದ ಮಲಯ ಜನವರ್ಗದವರಲ್ಲಿ ಪ್ರಚಲಿತವಿರುವ ನೃತ್ಯವೇ ‘ಗೋದಾಮುರಿ’. ಹಸುವಿನದೋ ಅಥವಾ ಇತರ ಯಾವುದಾದರೂ ರೂಪವನ್ನು ಕಂಗಿನ ಹಾಳೆಯಿಂದ ರಚಿಸಿ ಅದರ ಒಳಗೆ ಹೆಣ್ಣು ವೇಷ ತೊಟ್ಟ ಯುವಕ ಕುಳಿತುಕೊಳ್ಳುವನು. ಅವನ ಕುಣಿತಗಳಿಗೆ ಅನುಗುಣವಾಗಿ ಚೆಂಡೆ ಬಾರಿಸುವವನೂ ಭಸ್ಮ ಲೇಪಿಸಿದ ಒಂದಷ್ಟು ಮಂದಿ ಅವನ ಜೊತೆಗಿರುತ್ತಾರೆ. ಹಸು ಮನುಷ್ಯನಿಗೆ ಮಾಡುವ ಉಪಕಾರಗಳನ್ನು ಕುರಿತು ಹಾಡು ಹಾಡುವರು, ‘ಗೋದಾಮುರಿ’ ಆಡುವವರು ಕೃಷಿಕರ ಮನೆಗಳಿಗೆ ಮಾತ್ರವೇ ಹೋಗುವರು. ಇದು ಕೃಷಿ ಸಂಬಂಧಿಯಾದ ಒಂದು ಆಚರಣೆಯಾಗಿದೆ.
ವೇಡನ್‌ಪಾಡಲ್
ಜುಲೈ ಆಗಸ್ಟ್ ತಿಂಗಳುಗಳಲ್ಲಿ ಅಂದರೆ ಕರ್ಕಾಟಕ ಮಾಸದಲ್ಲಿ ಉತ್ತರ ಕೇರಳದಲ್ಲಿ ನಡೆಯುವ ಒಂದು ಆಚರಣೆ ‘ವೇಡನ್‌ಪಾಡಲ್’. ಒಬ್ಬ ಹುಡುಗ ಬೇಡನ ವೇಷ ತೊಟ್ಟು ಕೈಯಲ್ಲಿ ಬಿಲ್ಲು ಬಾಣಗಳನ್ನು ಹಿಡಿದುಕೊಂಡು ಮನೆ ಮನೆಗೆ ಬರುವನು. ಜೊತೆಗೆ ಕೊರಳಿಗೆ ಪುಟ್ಟದೊಂದು ಚೆಂಡೆಯನ್ನು ನೇತುಹಾಕಿಕೊಂಡು ಇನ್ನೊಬ್ಬನಿರುತ್ತಾನೆ. ಎಲ್ಲಾ ಮನೆಗಳವರು ಬೇಡನನ್ನು ಸ್ವಾಗತಿಸುವರು. ಕಾಡಿನಲ್ಲಿ ಬೇಡನು ಅನುಭವಿಸಬೇಕಾದ ಕಷ್ಟಗಳನ್ನು ವರ್ಣಿಸುವ ಹಾಡನ್ನು ಹಾಡುತ್ತಾ ಬರುವನು. ಬೇಡನು ಕಾಡು ಹಂದಿಯನ್ನು ಹುಡುಕುತ್ತಾ ಬಂದುದನ್ನು, ಅರ್ಜುನನ ಜೊತೆ ಯುದ್ಧ ಮಾಡಿ ಗೆದ್ದ ವಿಜಯಗಾಥೆಯನ್ನು, ಕೊನೆಗೆ ಶಿವನೇ ಬೇಡನ ರೂಪದಲ್ಲಿ ಬಂದುದನ್ನು ಹಾಡಿನ ರೂಪದಲ್ಲಿ ವರ್ಣಿಸುತ್ತಾ ನರ್ತಿಸುವನು. ಪುರಾಣೋಕ್ತವಾದ ‘ಕಿರಾತಾರ್ಜುನೀಯ’ ಪ್ರಸಂಗವೇ ಹಾಡಿನಲ್ಲಿರುವುದು ಸ್ಪಷ್ಟ. ಮನೆಗಳವರು ಊಟ ಹಾಗೂ ಇನ್ನಿತರ ಅಡುಗೆ ಸಾಮಾಗ್ರಿಗಳನ್ನು ದಾನವಾಗಿ ನೀಡುವರು. ಕರ್ಕಾಟಕ ತಿಂಗಳ ಮಳೆಗಾಲವು ಅತ್ಯಂತ ಕಷ್ಟದ ಹಾಗೂ ಬರಗಾಲದ ದಿನಗಳು. ಈ ಸಂದರ್ಭದಲ್ಲಿ ಸಂಪತ್ತು, ಸಮೃದ್ದಿಗಳನ್ನು ಹಾರೈಸುತ್ತಾ ಬೇಡನ ವೇಷದ ಹಾಡುಗಾರ ಮನೆ ಮನೆಗಳಿಗೆ ಭೇಟಿ ನೀಡುವನು. ದಕ್ಷಿಣ ಕನ್ನಡದಲ್ಲಿ ಆಷಾಢ ಮಾಸದಲ್ಲಿ ಮನೆ ಮನೆಗಳಿಗೆ ಭೇಟಿ ನೀಡುವ ಆಟಕಳಿಂಜವನ್ನು ಹೋಲುವ ಸಂಪ್ರದಾಯವಿದು.
ಪ್ರತಿಯೊಂದು ಬುಡಕಟ್ಟು ಜನವರ್ಗಕ್ಕೂ ಅವರವರದಾದ ಕಲಾರೂಪಗಳಿವೆ. ವಿವಿಧ ಧಾರ್ಮಿಕ ಆಚರಣೆಗಳ ಸಂದರ್ಭದಲ್ಲಿ ಅವು  ಪ್ರದರ್ಶಿತಗೊಳ್ಳುತ್ತವೆ. ಪ್ರೇತ, ಪಿಶಾಚಿಗಳ ಪೀಡನೆಯಿಂದ ರಕ್ಷಣೆ ಪಡೆಯಲು, ದೋಷಗಳ ಪರಿಹಾರಾರ್ಥವಾಗಿ ಅನೇಕ ನೃತ್ಯಾಚರಣೆಗಳು ಪ್ರಚಲಿತದಲ್ಲಿವೆ. ಸಾಮಾನ್ಯವಾಗಿ ನೃತ್ಯಗಳಲ್ಲಿ ಭಾಗವಹಿಸುವವರು ಪುರುಷರು. ಮಹಿಳೆಯರು ಹಿಮ್ಮೇಳ ವಾದ್ಯಗಳಲ್ಲಿ ಹಾಗೂ ಹಾಡುಗಳಲ್ಲಿ ಸಹಕರಿಸುವರು.
ಜಾನಪದ ನೃತ್ಯ ಪ್ರಕಾರಗಳು
ಕೇರಳದಲ್ಲಿ ಅನೇಕ ಜನಪದ ನೃತ್ಯ ಪ್ರಕಾರಗಳಿವೆ. ಅವುಗಳಲ್ಲಿ ಕೆಲವು ಕಾಲದಿಂದ ಕಾಲಕ್ಕೆ ಬದಲಾಗುತ್ತಾ ಬಂದಿವೆ. ಏನಿದ್ದರೂ ಅವುಗಳಲ್ಲಿ ಬಳಸುವ ಸಂಗೀತ, ವೇಷ ಭೂಷಣಗಳಲ್ಲಿ ಪ್ರಾದೇಶಿಕವಾಗಿ ಜನರ ಮನೋಭಾವ ಹಾಗೂ ವೈಲಕ್ಷಣಗಳು ಪ್ರತಿಬಿಂಬಿ ಸುವುದನ್ನು ಕಾಣಬಹುದು. ಪ್ರಕೃತಿ ಮೌನವಾಗಿ ನುಗ್ಗಿಬಂದು ಈ ಕಲಾರೂಪಗಳಿಗೆ ಒಂದು ಆಕಾರವನ್ನು ಕೊಡುತ್ತದೆ. ಹಾಗೆಯೇ ಈ ಕಲೆಗಳಲ್ಲಿಯೇ ಬದುಕಿಗೂ ಒಂದು ಅಸ್ತಿತ್ವವನ್ನು ಕೊಡುತ್ತದೆ. ಸಾಮಾನ್ಯವಾಗಿ ಎಲ್ಲಾ ಜಾನಪದ ಕಲಾರೂಪಗಳು ಆರಾಧನೆಯ ಭಾಗ ವಾಗಿಯೋ, ಕೃಷಿ ಸಂಬಂಧಿಯಾಗಿಯೋ, ಹಬ್ಬ ಹರಿದಿನಗಳಲ್ಲೋ ಆಚರಣೆಯ ರೂಪದಲ್ಲಿ ಉಳಿದುಕೊಂಡು  ಬಂದಿವೆ. ಅವುಗಳ ಲೌಕಿಕ ದೃಷ್ಟಿಗಳೂ ಕೂಡಾ ಸಂದೇಹಾಸ್ಪದವಾಗಿಯೇ ಇವೆ. ಅವುಗಳನ್ನು ಸ್ಪಷ್ಟವಾಗಿ ಸಾಮಾಜಿಕ, ಧಾರ್ಮಿಕ, ರಾಜಕೀಯ ಇತ್ಯಾದಿಗಳ ನೆಲೆಯಿಂದ ವರ್ಗೀಕರಿಸುವುದು ಕಷ್ಟ. ಕೆಲವು ನೃತ್ಯ ರೂಪಗಳು ಗಂಡಸರಿಗೆ ಮಾತ್ರ ಸೀಮಿತವಾದರೆ ಮತ್ತೆ ಕೆಲವು ಮಹಿಳೆಯರಿಗೆ ಮಾತ್ರ ಸೀಮಿತವಾಗಿವೆ. ಹೆಣ್ಣು ಗಂಡು ಪರಸ್ಪರ ಜೊತೆಗೂಡಿ ಮಾಡುವ ಜಾನಪದ ನೃತ್ಯಗಳೂ ಇವೆ. ಹೆಚ್ಚಿನ ಜಾನಪದ ನೃತ್ಯಗಳು ಹಾಡಿನೊಂದಿಗೆ ಪ್ರದರ್ಶನಗೊಳ್ಳುತ್ತವೆ. ನೃತ್ಯ ಮಾಡುವ ಕಲಾವಿದರೇ ಹಾಡುವ ಕಲಾರೂಪಗಳೂ ಇವೆ. ಹಾಡುಗಾರರಾಗಿ ಪ್ರತ್ಯೇಕ ಗುಂಪು ಇರುವುದೂ ಇದೆ. ಕೆಲವು ನೃತ್ಯ ಪ್ರಕಾರಗಳಲ್ಲಿ ವಾದ್ಯ ಪರಿಕರಗಳನ್ನು ಮಾತ್ರ ಬಾಜಿಸಲಾಗುತ್ತದೆ. ಬಹುತೇಕ ನೃತ್ಯಗಳು ವೃತ್ತಾಕಾರದಲ್ಲಿ ನಿಂತು ಕೈ ಚಪ್ಪಾಳೆ ತಟ್ಟುವುದರ ಮೂಲಕ ಪ್ರದರ್ಶಿಸಲಾಗುತ್ತದೆ. ಕೆಲವೊಂದು ನೃತ್ಯಗಳಲ್ಲಿ ಕೈ ಚಪ್ಪಾಳೆಗೆ ಬದಲು ಪುಟ್ಟ ಕೋಲುಗಳನ್ನು ಹಿಡಿದುಕೊಂಡು ಬಡಿಯುವುದೂ ಇದೆ. ಪ್ರತಿಯೊಂದು ಜಾನಪದ ನೃತ್ಯಗಳಲ್ಲಿ ಬಳಸುವ ವೇಷಭೂಷಣಗಳು ಪ್ರಾದೇಶಿಕವಾಗಿ ಭಿನ್ನವಾಗಿರುತ್ತವೆ. ಕಲಾವಿದರ ವಾಕ್ಚಾತುರ್ಯ, ಅನಾಯಾಸವಾಗಿ ನೆರವೇರಿಸುವ ದೈಹಿಕ ಚಲನೆಗಳಲ್ಲಿ ಹೊರಹೊಮ್ಮುವ ಉತ್ಸಾಹ ನಿಜಕ್ಕೂ ಅದ್ಭುತವಾಗಿರುತ್ತದೆ. ಇಂತಹ ಅನೇಕ ಕಲಾರೂಪಗಳಲ್ಲಿ ಕಲಾವಿದರೆಂದು, ಪ್ರೇಕ್ಷಕರೆಂದು ಪ್ರತ್ಯೇಕ ಜನವರ್ಗವಿರುವುದಿಲ್ಲ. ಹೆಚ್ಚು ಕಡಿಮೆ ಎಲ್ಲಾ ಜಾನಪದ ನೃತ್ಯಗಳೂ ಸರಳ. ಆದರೆ ಆ ಸರಳತೆಯ ತಳದಲ್ಲಿಯೂ ಗಂಭೀರವಾದ ಕಲ್ಪನೆ ಮತ್ತು ನೇರವಾದ ಅಭಿವ್ಯಕ್ತಿಗೆ ಕಲಾತ್ಮಕ ಲೇಪವಿರುತ್ತದೆ. ಸುಮಾರು ಐವತ್ತಕ್ಕೂ ಮಿಕ್ಕಿದ ಸಂಖ್ಯೆಯ ಪ್ರಸಿದ್ದ ಜಾನಪದ ನೃತ್ಯ ಪ್ರಕಾರಗಳು ಕೇರಳದಲ್ಲಿವೆ. ಅವುಗಳಲ್ಲಿ ಕಳಿಯಾಟ್ಟಮ್, ಮುಡಿಯೇಟ್ಟ್, ಕೊಲಮ್‌ತುಳ್ಳಲ್, ಕೋಲ್ಕಳಿ, ರೂಪಕಳಿ, ವೇಲಕಳಿ, ಕಾಮಪಡವುಕಳಿ, ಕನ್ನಿಯಾರ್‌ಕಳಿ, ಪರಿಚುಮುಟ್ಟಂ ಕಳಿ, ಡಪ್ಪುಕಳಿ, ತುರುವಾಕಳಿ, ತಿರುವಾದಿರಕಳಿ ಮೊದಲಾದವು ಹೆಚ್ಚು ಪ್ರಸಿದ್ಧವಾದವುಗಳು.
ಸಂಘಕಳಿ
ಇದನ್ನು ಶಾಸ್ತ್ರಕಳಿ, ಚದಿರಕಳಿ, ವಟ್ರಕಳಿ ಎಂಬಿತ್ಯಾದಿ ಹೆಸರುಗಳಿಂದಲೂ ಕರೆಯಲಾ ಗುತ್ತದೆ. ಇದು ರಸಿಕತೆಗೆ ಹೆಸರಾದ ನಂಬೂದಿರಿ ಬ್ರಾಹ್ಮಣರು ಹರಕೆಯ ರೂಪದಲ್ಲಿ ನೆರವೇರಿಸುವ ಒಂದು ಸಮಾಜೋ ಧಾರ್ಮಿಕ ನೃತ್ಯ. ಪ್ರಾಚೀನ ಕೇರಳದ ಯುದ್ಧ ಕಸರತ್ತು ಹಾಗೂ ತರಬೆೇತಿಗಳೊಂದಿಗೆ ಸಂಘಕ್ಕಳಿ ನೇರ ಸಂಬಂಧ ಹೊಂದಿದಂತಿದೆ. ಇದರಲ್ಲಿ ಶಸ್ತ್ರಾಸ್ತ್ರಗಳ ಕೈಚಳಕ ಇತ್ಯಾದಿಗಳಿಗೆ ಪ್ರಾಮುಖ್ಯತೆಯಿದೆ. ಹೋರಾಟದ ಹಲವು ತಂತ್ರಗಳನ್ನು ಇದರಲ್ಲಿ ಕಾಣಬಹುದು.
ನಂಬೂದಿರಿ ಬ್ರಾಹ್ಮಣರಲ್ಲಿ ಸಂಘಕ್ಕಳಿಗೆ ಮಹತ್ವದ ಸ್ಥಾನವಿದೆ. ಶಸ್ತ್ರ, ಶಾಸ್ತ್ರಗಳನ್ನು ಕೈಯಲ್ಲಿ ಹಿಡಿದುಕೊಂಡೇ ಕೇರಳವನ್ನು ಪ್ರವೇಶಿಸಿದ ನಂಬೂದಿರಿ ಬ್ರಾಹ್ಮಣರು ರಾಜ್ಯಾಧಿಕಾರ ಮತ್ತು ಧಾರ್ಮಿಕಾಧಿಕಾರಗಳನ್ನು ಸ್ವಾಧೀನಪಡಿಸಿಕೊಂಡರು. ಈ ಅಧಿಕಾರದ ರಕ್ಷಣೆಗಾಗಿ ಅವರು ಯುದ್ಧ ವಿದ್ಯೆಯಲ್ಲಿ ಪಳಗಿದ ಬ್ರಾಹ್ಮಣ ಯುವಕರನ್ನು ಸೇರಿಸಿ ಸಂಘಗಳನ್ನು ರಚಿಸಿದರು. ಅಂದು ದೇಶ ರಕ್ಷಣೆ ಹಾಗೂ ನಾಡಿನ ಕಾನೂನು ಪಾಲನೆಯೂ ಇದೇ ಸಂಘಗಳ ಜವಾಬ್ದಾರಿಯಾಗಿತ್ತು. ನಂಬೂದಿರಿಗಳ ಸಮಾಜ ರಕ್ಷಣೆ, ಅವರ ಮನೆಗಳಲ್ಲಿ ವಿಶೇಷ ಸಮಾರಂಭಗಳನ್ನು ನಡೆಸಿಕೊಡುವುದು, ವಿವಿಧ ವಿನೋದ ಕಾರ್ಯಕ್ರಮಗಳನ್ನು ನಡೆಸುವುದು ಇತ್ಯಾದಿಗಳೆಲ್ಲ ಈ ಸಂಘಗಳ ಅಧಿಕಾರ ವ್ಯಾಪ್ತಿಯಲ್ಲಿದ್ದವು. ಅನ್ನಪ್ರಾಶನ, ಉಪನಯನ, ಮದುವೆ, ಶ್ರಾದ್ಧ ಮೊದಲಾದ ಧಾರ್ಮಿಕ ಸಂದರ್ಭಗಳಷ್ಟೇ ಅಲ್ಲದೆ ಹುಟ್ಟುಹಬ್ಬ, ಷಷ್ಠ್ಯಬ್ದ, ದೇವಾಲಯಗಳ ಜಾತ್ರೆ ಮೊದಲಾದ ಸಂದರ್ಭಗಳಲ್ಲಿ ಸಂಘಗಳು ವಿನೋದ ಕಾರ್ಯಕ್ರಮ ಗಳನ್ನು ನಡೆಸಿಕೊಡುತ್ತಿದ್ದವು. ಸಂಘಗಳು ನಡೆಸಿಕೊಡುತ್ತಿದ್ದ ಒಂದು ನಿರ್ದಿಷ್ಟ ರೂಪದ ಈ ನೃತ್ಯ ಕಲೆಯೇ ಮುಂದೆ ಸಂಘಕಳಿ ಎಂಬ ಹೆಸರಿನಿಂದ ಪ್ರಸಿದ್ಧವಾಯಿತು. ಇಷ್ಟಾರ್ಥ ಸಿದ್ದಿಗಾಗಿ ಹರಕೆಯ ರೂಪದಲ್ಲಿ ಸಂಘಕಳಿ ನಡೆಸಲಾಗುತ್ತದೆ. ಹರಕೆಯಿಂದ ಕಾರ್ಯ ಕೈಗೂಡಿದಾಗಲೂ, ದೇವರಿಗೆ ಕೃತಜ್ಞತೆಯ ರೂಪದಲ್ಲಿಯೂ ಸಂಘಕಳಿ ನಡೆಯುತ್ತದೆ.
ತುಂಬಾ ಜನರು ಕೆಂಪು ರುಮಾಲನ್ನು ತಲೆಗೆ ಕಟ್ಟಿಕೊಂಡು ತೋಳಿಗೆ ಕೆಂಪು ಬಟ್ಟೆಯನ್ನು ಕಟ್ಟಿ ವೀರಾವೇಶದಿಂದ ಚೆಂಡೆ, ಮದ್ದಳೆ, ಜಾಗಟೆ ಮತ್ತು ಚಕ್ರತಾಳಗಳನ್ನು ಬಾರಿಸುತ್ತಾ ಮೆರವಣಿಗೆ ಹೊರಡುವುದರೊಂದಿಗೆ ಸಂಘಕಳಿ ಆರಂಭವಾಗುತ್ತದೆ. ನೃತ್ಯದಲ್ಲಿ ಅನೇಕ ಆಚರಣೆಗಳಿವೆ. ಪೂಜೆ, ದೇವತಾ ಸ್ತುತಿ, ನೃತ್ಯ, ವಿನೋದ ಮೊದಲಾದ ಹಂತಗಳಿವೆ. ಅವು ಗಳನ್ನು ಕೊಟ್ಟಿಚ್ಚಗಂಪೂಗಳ್, ಕೊಟ್ಟಯಾರ್ಕಲ್, ಪಾನ, ವೆಳಚ್ಚಪಾಡ್, ನಲುಪಾಚಮ್, ಸ್ಲೋಕಮ್, ನೀತುವಾಯಿನಂ, ಕಂಡಪ್ಪಾನ್‌ಪ್ಪುರಪ್ಪಾಡ್, ಪೊಲಿ ಕೈಮನೋತಿಕ ಸಂವಾದಮ್, ಪರದೇಸಿಪ್ಪರಪ್ಪ್ರಾಡ್ ಹೀಗೆ ಅನೇಕ ಹೆಸರಿನ ಆಚರಣಾ ಹಂತಗಳಿವೆ. ಕುಡಮೆಡುಪ್ಪು ನೃತ್ಯದ ಕೊನೆಯ ಹಂತ. ಇದು ಹೋರಾಟದ ಸಾಮರ್ಥ್ಯವನ್ನು ಪ್ರಕಟಿಸುವ ನೃತ್ಯದ ಭಾಗ. ಇಬ್ಬಿಬ್ಬರು ವೇದಿಕೆಗೆ ಬಂದು ನಮಸ್ಕರಿಸಿ ಖಡ್ಗ ಝಳಪಿಸುವುದು ಹಾಗೂ ಇನ್ನಿತರ ಆಯುಧಗನ್ನು ಬಳಸುವ ತಂತ್ರಗಾರಿಕೆಯನ್ನು ಪ್ರದರ್ಶಿಸುವರು.
ಮನೆಯ ಮುಂಭಾಗದಲ್ಲಿ ಸಂಘಕ್ಕಳಿ ನಡೆಯುವ ಪ್ರತ್ಯೇಕ ಜಾಗವನ್ನು ನಿರ್ಮಿಸುತ್ತಾರೆ. ಅದರ ಸುತ್ತಲೂ ನೋಡುಗರು ಕುಳಿತುಕೊಳ್ಳುವ ವ್ಯವಸ್ಥೆ ಮಾಡಲಾಗುತ್ತದೆ. ಸಂಘಕ್ಕಳಿ ನಡೆಯುವ ಜಾಗದಲ್ಲಿ ಸ್ವಲ್ಪ ಎತ್ತರವಾಗಿ ನಿರ್ಮಿಸಿದ ವೇದಿಕೆಯಲ್ಲಿ ಭತ್ತ ತುಂಬಿದ ಕಳಸಿಗೆ (ನಿರಪರ)ಯನ್ನಿಟ್ಟು ಅದರಲ್ಲಿ ತೆಂಗಿನ ಹೂವಿನ ಗೊನೆಯನ್ನು ಇರಿಸುತ್ತಾರೆ. ಅದರ ಸಮೀಪದಲ್ಲಿಯೇ ಅಷ್ಟಮಂಗಲ್ಯಂ ಇರಿಸುತ್ತಾರೆ. ಅಷ್ಟಮಂಗಲ್ಯಂ ಎಂದರೆ ಎಂಟು ಬಗೆೆಯ ಮಂಗಳ ವಸ್ತುಗಳು – ಅಂದರೆ ಅಕ್ಕಿ, ಭತ್ತ, ಮಡಿಬಟ್ಟೆ, ಕನ್ನಡಿ, ಕುಂಕುಮ, ಕಾಡಿಗೆ, ಗ್ರಂಥ ಮತ್ತು ಚಿನ್ನ. ಇವುಗಳ ಜೊತೆಗೆ ದಶಪುಷ್ಪಗಳನ್ನು ಇರಿಸುತ್ತಾರೆ. ದಶಪುಷ್ಪಗಳೆಂದರೆ ಕರುಗ (ಗರಿಕೆ), ಕೃಷ್ಣ ಕಾಂತಿ, ಪೂವಕುರಂನಿಲ, ಕೈದೋನ್ನಿ, ಮುಯಲ್ ಚೆವಿಯನ್, ಮೂಕ್ಕೂಟ್ಟಿ, ನೀಲಪುವ, ಉಳಿಂದ್, ಚರೂಳ್, ತಿರುಂತಳಿ. ಅಲ್ಲದೆ ಬಾಳೆಹಣ್ಣಿನ ಗೊನೆ, ವೀಳ್ಯೆದೆಲೆ, ಅಡಿಕೆ, ತೆಂಗಿನಕಾಯಿ, ಹಾಲೆಮರದ ಕೊಂಬೆ ಇತ್ಯಾದಿಗಳನ್ನು ಇರಿಸುವರು. ಜರಿವಸ್ತ್ರ ಮತ್ತು ತೋರಣಗಳಿಂದ ವೇದಿಕೆಯನ್ನು ಅಲಂಕರಿಸುತ್ತಾರೆ. ವೇದಿಕೆಯ ಇಕ್ಕೆಲಗಳಲ್ಲಿ ಹಾಡುಗಾರರು ಕುಳಿತುಕೊಳ್ಳುವರು.
ಹಿಂದೆ ಸಂಘಕ್ಕಳಿಯ ಸಂಘಗಳು ಹದಿನೆಂಟು ಇದ್ದವು ಎಂದು ಮಣಿಪ್ರವಾಳ ಸಾಹಿತ್ಯ ಕೃತಿಯಾದ ಚಂದ್ರೋತ್ಸವದಲ್ಲಿ ಹೇಳಿದೆ. ಆ ಹದಿನೆಂಟು ಸಂಘಗಳು ಮುಂದೆ ಮೂವತ್ತೆರಡಾದವು. ಆದರೆ ಇಂದು ಒಂದೇ ಸಂಘಕ್ಕೆ ಸಂಘಕಳಿ ನಡೆಸಲು ಸಾಧ್ಯವಿಲ್ಲದ ಸ್ಥಿತಿ ಇದೆ. ಬೇರೆ ಬೇರೆ ಸಂಘಗಳ ಕಲಾವಿದರನ್ನು ಸೇರಿಸಿ ಸಂಘಕಳಿಗಳು ಅಪರೂಪವಾಗಿ ನಡೆಸುವುದಿದೆ. ನಂಬೂದಿರಿ ಬ್ರಾಹ್ಮಣರಿಗೆ ಮಾತ್ರ ಸೀಮಿತವಾಗಿದ್ದ ಈ ಕಲೆಯು ಇಂದು ಕ್ಷತ್ರಿಯರನ್ನು ನಾಯನ್ಮಾರರನ್ನೂ ಸೇರಿಸಿ ಪ್ರದರ್ಶಿಸಲಾಗುತ್ತದೆ.
ಕೇರಳ ಕಥನ : ೮. ರಂಗ ಕಲೆಗಳು – ಭದ್ರಕಾಳಿಪಾಟ್
ತೀಯಾಟ್ಟಂನಲ್ಲಿ ಬಹುಮುಖ್ಯವಾದದ್ದು ವಿಷ್ಣುಮೂರ್ತಿ ದೈವದ ತೀಯಾಟಂ. ದಕ್ಷಿಣ ಕರ್ನಾಟಕದ ಕೆಲವು ಭಾಗಗಳಲ್ಲಿ ಹಾಗೂ ಉತ್ತರ ಕೇರಳದಲ್ಲಿ ಆಚರಣೆಯಲ್ಲಿರುವ ಗ್ರಾಮೀಣ ಆರಾಧನ ಪದ್ಧತಿಯಿದು. ಇದನ್ನು ‘ಒತ್ತೆಕೋಲ’ ಎಂದೂ ಕರೆಯುತ್ತಾರೆ. ಶ್ರೀಹರಿಯ ಹತ್ತು ಅವತಾರಗಳಲ್ಲಿ ಒಂದಾದ ನರಸಿಂಹ ಅವತಾರಕ್ಕೆ ಸಂಬಂಧಿಸಿದ ಆರಾಧನೆಯಿದು. ಹಿರಣ್ಯಾಕ್ಷನನ್ನು ವಧಿಸಿದ ಬಳಿಕ ಅವನು ಮಾಡಿದ ಅನ್ಯಾಯದಿಂದ ಕೆರಳಿ ಕೋಪಗೊಂಡ ನರಸಿಂಹನು ರಾಕ್ಷಸರಿಗೆ ವರವನ್ನೀಯುವ ಹರ, ಬ್ರಹ್ಮ, ಇಂದ್ರಾದಿಗಳ ಮೇಲೂ ಧಾಳಿ ಮಾಡುತ್ತಾನೆ. ಆತ ಕೈಲಾಸಕ್ಕೆ ಧಾಳಿಯಿಟ್ಟಾಗ ಆತನ ಉಗ್ರ ಸ್ವರೂಪವನ್ನು ಕಂಡು ಬೆದರಿದ ಶಿವನು ಆತನ ದಾರಿಗಡ್ಡವಾಗಿ ತನ್ನ ಹಣೆಗಣ್ಣಿನಿಂದ ಕೆಂಡದ ರಾಶಿಯನ್ನು ಸೃಷ್ಟಿಸಿ ತಪ್ಪಿಸಿಕೊಳ್ಳುತ್ತಾನೆ. ಇದಿರಾಗಿ ಬಂದ ಕೆಂಡದ ರಾಶಿಯನ್ನು ವೈರಿಯೆಂದು ಬಗೆದು ನರಸಿಂಹನು ಅದನ್ನು ಸಂಪೂರ್ಣವಾಗಿ ನಾಶ ಮಾಡುವನು. ಈ ಕತೆಯನ್ನು ಸಂಕೇತಿಸುವ ರೀತಿ ಒತ್ತೆಕೋಲದ ಆರಾಧನಾ ಪದ್ಧತಿಯಿರುತ್ತದೆ.
ವಿಷ್ಣುಮೂರ್ತಿಯಾಗಿ ವೇಷ ಧರಿಸಿದ ವ್ಯಕ್ತಿ ಕೆಂಡದ ರಾಶಿಯನ್ನು ತುಳಿಯುವ ಅದನ್ನು ನಾಶ ಮಾಡುವ ಆಟದ ರೂಪದಲ್ಲಿ ಕುಣಿತವಿರುತ್ತದೆ. ಹಾಲು ಒಸರುವ ಮರದ ಕಟ್ಟಿಗೆಯನ್ನು ಕೂಡಿ ಹಾಕಿ ಬೆಂಕಿ ಉರಿಸಿ ಬೃಹದಾಕಾರದ ಕೆಂಡದ ರಾಶಿಯನ್ನು ಸಿದ್ಧಪಡಿಸುತ್ತಾರೆ. ನಿಗಿ ನಿಗಿ ಉರಿಯುವ ಕೆಂಡದ ರಾಶಿಯ ಮೇಲೆ ವಿಷ್ಣುಮೂರ್ತಿ ವೇಷ ಧರಿಸಿದ ವ್ಯಕ್ತಿ ಹತ್ತುವುದು, ಹಾರುವುದು, ಬೀಳುವುದು ಇತ್ಯಾದಿಗಳನ್ನು ಮಾಡುತ್ತಾನೆ. ಒಂದು ರೀತಿಯಲ್ಲಿ ಬೆಂಕಿಯ ಜೊತೆಗಿನ ಆಟ. ಅದಕ್ಕೆ ತೀಯಾಟ  (ಬೆಂಕಿಯಾಟ) ಎಂದು ಹೆಸರು ಬಂದಿರಬೇಕು. ಬೆಂಕಿ ವೇಷ ಧರಿಸಿದವನನ್ನು ಸುಡದೇ ಇರುವುದನ್ನು ನೋಡಿದ ಭಕ್ತರು ತನ್ಮಯತೆಯಿಂದ ನೋಡಿ ಕೃತಾರ್ಥ ಭಾವವನ್ನು ಪಡೆಯುತ್ತಾರೆ. ವೈಷ್ಣವರ ಆರಾಧನಾ ಪದ್ಧತಿಗಿಂತ ತೀರಾ ಭಿನ್ನವಾದ ಇದು ಪ್ರಾಚೀನ ದೇಸೀ ರೂಪದ ಆರಾಧನಾ ಪದ್ಧತಿ ಎಂದು ಹೇಳಬಹುದು.
ಭದ್ರಕಾಳಿಪಾಟ್
ದೇವರ ಸಂತೃಪ್ತಿಗಾಗಿ ಬ್ರಾಹ್ಮಣರ ಹಾಗೂ ಕ್ಷತ್ರಿಯರ ಕುಟುಂಬಗಳಲ್ಲಿ ಕೆಲವು ದೇವಾಲಯಗಳಲ್ಲಿ ನಡೆಸುವ ಒಂದು ಕಾಳಿ ಸೇವೆ ಭದ್ರಕಾಳಿಪಾಟ್. ಅನೇಕ ದಿನಗಳ ಕಾಲ ನಡೆಯುವ ಈ ಸೇವೆಯ ಅಂತ್ಯ ನೃತ್ಯದ ಮೂಲಕವೇ. ವೀಳ್ಯೆದೆಲೆ, ಅಕ್ಕಿಹಿಟ್ಟು, ಹೂ ಮೊದಲಾದವುಗಳಿಂದ ನೆಲದಲ್ಲಿ ಕಾಳಿಯ ರೂಪವನ್ನು ಬರೆಯುವರು. ಪ್ರತಿದಿನ ಪೂಜೆಯ ಕೊನೆಗೆ ಬರೆದುದನ್ನು ಮಾಯಿಸಿ ತೀಯಾಟ (ಬೆಂಕಿಯಾಟ)ವನ್ನು ನಡೆಸುವರು. ತೀಯಾಟ ವನ್ನು ನಡೆಸಿಕೊಡುವವನು ದೇಹಕ್ಕೆ ಮಸಿಯನ್ನು ಬಳಿದುಕೊಳ್ಳುವನು. ತಲೆಯಲ್ಲಿ ಗೂಳಿಯ ಚಿತ್ರವಿರುವ ಕಿರೀಟವನ್ನು, ಕೂದಲನ್ನು ಕಟ್ಟಿಕೊಳ್ಳುವನು. ಕಾಳಿ ದಾರಿಕಾಸುರನನ್ನು ವಧಿಸಿದ ಕತೆಯನ್ನು ನೃತ್ಯದ ಮೂಲಕ ಆಡಿ ತೋರಿಸುವನು. ಕಾಳಿ ಸೇವೆ ಮಾಡುವ ಇತರ ಎರಡು ರೂಪಗಳು ಪಾನ ಮತ್ತು ಕಣ್ಯಾರ್‌ಕಳಿ. ಕಣ್ಯಾರ್ ಕಳಿಯಲ್ಲಿ ನರ್ತಕನು ದೀಪದ ಸುತ್ತಲೂ ಮೂರು ದಿವಸ ಸಂಗೀತದೊಡನೆ ನೃತ್ತ ಮಾಡುವನು.
ಪಡೇನಿ
ದಕ್ಷಿಣ ಕೇರಳ ಹಾಗೂ ಮಧ್ಯ ತಿರುವಿದಾಂಕೂರು ಪ್ರದೇಶಗಳಲ್ಲಿ ಪ್ರಚಲಿತವಿರುವ ಒಂದು ಆರಾಧನ ಕಲೆಯಿದು. ‘ಪಡಶ್ರೇಣಿ’ ಎಂಬ ಪದವೇ ಪಡಯಣಿ, ಪಡಯನಿ ಆಗಿ ಪಡೇನಿ ಆಗಿರಬಹುದು ಎಂಬ ಅಭಿಪ್ರಾಯವೂ ಇದೆ (ವಿಷ್ಣುನಂಬೂದಿರಿ ಎಂ.ವಿ., ೨೦೦೦:೩೯೯). ಭದ್ರಕಾಳಿ ದೇವಾಲಯಗಳಲ್ಲಿ ಈ ಕಲೆಯು ಆಚರಣಾ ರೂಪದಲ್ಲಿದೆ. ದಾರಿಕಾಸುರನನ್ನು ವಧಿಸಿಯೂ ದೇವಿಯ ಕೋಪ ಶಮನವಾಗದೆ ಉಳಿಯಲು, ಆಕೆಯನ್ನು ಸಾಂತ್ವನ ಪಡಿಸಲು ಪರಮೇಶ್ವರ ಹಾಗೂ ಆತನ ಗಣಗಳು ವೇಷಕಟ್ಟಿ ಕುಣಿದುದರ ನೆನಪಿಗಾಗಿ ಈ ಕಲಾ ರೂಪ ಆಚರಣೆಗೆ ಬಂತೆಂಬುದು ಐತಿಹ್ಯ. ಕಂಗಿನ ಹಾಳೆಗಳ ಮುಖವಾಡ ವನ್ನು ಧರಿಸಿದ ವೇಷಗಳು ಕುಣಿದು ಮನರಂಜನೆ ನೀಡುತ್ತವೆ. ದೇವಿಯ ಪ್ರೀತ್ಯರ್ಥವಾಗಿ ಹಾಗೂ ಪಿಶಾಚಿಗಳ ಉಚ್ಛಾಟನೆಗಾಗಿ ಈ ಆಚರಣೆಯನ್ನು ನೆರವೇರಿಸಲಾಗುತ್ತದೆ. ಇದರಲ್ಲಿ ಭೀಕರ ರೂಪದ ವೇಷವಿಧಾನಗಳಿರುತ್ತವೆ. ಕಾಲನವೇಷ, ಭೈರವಿವೇಷ ಇತ್ಯಾದಿಗಳು ಭೀಕರವಾಗಿರುತ್ತವೆ. ಪರದೇಶಿಯಂತಹ ವೇಷಗಳು ಹಾಸ್ಯವನ್ನು ಪ್ರಕಟಿಸಿ ಮನರಂಜನೆಯನ್ನು ಒದಗಿಸುತ್ತವೆ. ಆರಾಧನೆ ಮತ್ತು ರಂಗಕಲೆಗಳ ಸಂದರ್ಭದಲ್ಲಿ ಅತ್ಯಂತ ಪ್ರಾಚೀನವೆನ್ನ ಬಹುದಾದ ಕಲಾರೂಪವಿದು. ಯಕ್ಷಗಾನ, ಕಥಕಳಿ, ತೆಯ್ಯಂ ಮೊದಲಾದ ಕಲಾರೂಪಗಳ ಪ್ರಾಚೀನ ರೂಪವೇ ಪಡೇನಿ ಎಂಬ ಅಭಿಪ್ರಾಯವೂ ಇದೆ (ಕೆ.ಎಂ. ರಾಘವನಂಬಿಯಾರ್, ೨೦೦೨ : ೬೬).
ಇತರ ಆರಾಧನಾ ಕಲೆಗಳು
ಮೇಲೆ ವಿವರಿಸಿದ ಕಲಾ ಪ್ರಕಾರಗಳಲ್ಲದೆ ಇನ್ನು ಅನೇಕ ಆರಾಧನಾ ಕಲೆಗಳು ಕೇರಳದ ದೇವಾಲಯಗಳಲ್ಲಿವೆ. ಅವುಗಳಲ್ಲಿ ಕೆಲವನ್ನು ಇಲ್ಲಿ ಗಮನಿಸಬಹುದು. ಪ್ರೋತ್ಸಾಹ ಅನೇಕ ಕಲೆಗಳು ಶಿಥಿಲಗೊಂಡು ಕಣ್ಮರೆಯಾಗಿವೆ. ಇನ್ನು ಕೆಲವು ಪಳೆಯುಳಿಕೆಗಳ ರೂಪದಲ್ಲಿ ಉಳಿದುಕೊಂಡಿವೆ. ಅಂತಹ ಕಲೆಗಳಲ್ಲಿ ಪಾಠಕಂ ಕೂಡಾ ಒಂದು. ಇದನ್ನು ಕೂತ್ತಿನ ಸರಳ ರೂಪ ಎಂದು ಪರಿಗಣಿಸಲಾಗುತ್ತದೆ. ಇದರಲ್ಲಿ ಒಬ್ಬ ಕಲಾವಿದ ಪುರಾಣ ಕತೆಗಳನ್ನು ವ್ಯಾಖ್ಯಾನಿಸುವನು. ಇತ್ತೀಚಿನ ದಿನಗಳಲ್ಲಿ ಈ ಕಲೆಯ ಸಂಗೀತಾತ್ಮಕ ಗುಣವನ್ನು ಹರಿಕತೆ ಎಂಬ ಕಲಾ ಪ್ರಕಾರ ಸ್ವೀಕರಿಸಿದೆ. ಈ ಪ್ರಾಚೀನ ಕಲಾ ರೂಪದ ಆಧುನಿಕ ರೂಪವೇ ಕಥಾ ಪ್ರಸಂಗ. ಇದರಲ್ಲಿ ಕತೆಯನ್ನು ವ್ಯಾಖ್ಯಾನಿಸುವವನು ವಿವಿಧ ಮೂಲಗಳಿಂದ ಹಾಡುಗಳನ್ನು ಸಂಗ್ರಹಿಸಿ ಕತೆಯನ್ನು ವರ್ಣಿಸುವನು. ಪುರಾಣೇತರ ವಿಷಯಗಳೂ ಇಂದಿನ ಕಥಾಪ್ರಸಂಗಕ್ಕೆ ವಿಷಯಗಳಾಗಿವೆ.
ಮಧ್ಯಕಾಲೀನ ಕೇರಳದಲ್ಲಿ ದೇವಸ್ಥಾನದ ಜಾತ್ರೆ ಮೊದಲಾದ ಸಂದರ್ಭಗಳಲ್ಲಿ ನಡೆಸುವ ಒಂದು ನೃತ್ಯ ಕಲೆಯೇ ಕುರತ್ತಿಯಾಟಂ. ಶಿವ ಪಾರ್ವತಿಯರನ್ನು ಕುರಿತ ಕತೆಯನ್ನು ಇಬ್ಬರು ಕಲಾವಿದರು ಹಾಡು ಮತ್ತು ನೃತ್ಯಗಳ ಮೂಲಕ ಪ್ರದರ್ಶಿಸುವರು. ತಮ್ಮ ದೇವರುಗಳ ಗುಣಗಾನವನ್ನು ಇಬ್ಬರೂ ಸ್ಪರ್ಧಾತ್ಮಕವಾಗಿ ವರ್ಣಿಸುವರು. ಪೂರ್ವದಲ್ಲಿ ಕುರತ್ತಿಯ ಸ್ತ್ರೀಯರು ಮಾತ್ರ ಪ್ರದರ್ಶಿಸುತ್ತಿದ್ದ ಕಲಾ ರೂಪವಾಗಿದ್ದಿರಬೇಕು. ಈಗ ಪುರುಷರು ಸ್ತ್ರೀ ವೇಷ ಧರಿಸಿ ಶಿವನ ಮತ್ತು ವಿಷ್ಣುವನ್ನು ಪ್ರತಿನಿಧಿಸುವರು.
ವಾದ್ಯೋಪಕರಣಗಳನ್ನೇ ಮುಖ್ಯವಾಗಿರಿಸಿದ ಅನೇಕ ಆರಾಧನಾ ಕಲೆಗಳೂ ಕೇರಳ ದಲ್ಲಿವೆ. ಗೀತೆ, ಚೆಂಡೆಮೇಳ, ಪಂಚವಾದ್ಯ, ಪರಿಷವಾದ್ಯ, ತಾಯಂಬಕ, ನಾದಸ್ವರ ಮೇಳ ಮೊದಲಾದವುಗಳನ್ನು ಹೆಸರಿಸಬಹುದು. ದೇವವಾದ್ಯವಾದ ಢಕ್ಕೆಯನ್ನು ಬಾರಿಸುತ್ತಾ ದೇವರ ಮುಂದೆ ಆಲಾಪನೆ ಮಾಡವುದೇ ಗೀತೆ. ಈಗ ಗೀತಗೋವಿಂದದ ಶ್ಲೋಕಗಳನ್ನು, ಮುತ್ತು ಸ್ವಾಮಿ ದೀಕ್ಷಿತರ ಹಾಗೂ ತ್ಯಾಗರಾಜನ ಕೀರ್ತನೆಗಳನ್ನು ಆಲಾಪಿಸುವರು. ಸ್ವಾತಿತಿರುನಾಳರ ರಚನೆಗಳಿಗೂ ಇಲ್ಲಿ ಅವಕಾಶವಿದೆ. ಚೆಂಡೆ, ಕೊಂಬು, ವಾದ್ಯ, ಕೊಳಲು ಮೊದಲಾದ ವಾದ್ಯಗಳನ್ನು ಬಳಸಿದ ಮೇಳವು ತ್ರಿಶ್ಶೂರ್‌ಪೂರಂನಲ್ಲಿ ವಿಶೇಷವಾಗಿ ಆಚರಿಸಲಾಗುತ್ತದೆ. ದೈವೀಶಕ್ತಿಯ ಪ್ರಕಟಣೆಯಾಗಿ ಈ ಮೇಳ ವಾದ್ಯವನ್ನು ಪರಿಗಣಿಸಲಾಗುತ್ತದೆ. ಇಗರ್ಜಿಗಳಲ್ಲಿ ಹುಟ್ಟು ಹಬ್ಬವನ್ನು ಆಚರಿಸುವಾಗ ಚೆಂಡೆ ಮೇಳವನ್ನು ಏರ್ಪಡಿಸುವುದಿದೆ. ಐದು ವಾದ್ಯ ಪರಿಕರಗಳನ್ನು ಉಪಯೋಗಿಸುವುದೇ ಪಂಚ ವಾದ್ಯಮೇಳ. ಅನೇಕ ಗಂಟೆಗಳವರೆಗೆ ಮೇಳಗಳ ವಾದನ ನಡೆಯುತ್ತಿರುತ್ತದೆ. ಆರೋಹಣ, ಅವರೋಹಣಗಳಲ್ಲಿ ಬಾರಿಸುತ್ತಾ ಈ ಚಂಡೆಮೇಳ ಸುದೀರ್ಘ ಅವಧಿಯವರೆಗೂ ಮುಂದುವರೆಯುತ್ತದೆ. ವೈಕಂದೇವಾಲಯದಲ್ಲಿ ಅಷ್ಟಮಿ ಮಹೋತ್ಸವದ ಹತ್ತನೆಯ ದಿವಸ ಪಂಚವಾದ್ಯವನ್ನು ಕೇಳಿದರೆ ಪಾಪ ವಿಮೋಚನೆ ಯಾಗುತ್ತದೆಂದು ನಂಬಿಕೆಯಿದೆ. ಇದಕ್ಕೆ ಸ್ವರ್ಗದಿಂ ದೇವತೆಗಳೂ ಇಳಿದು  ಬರುತ್ತಾ ರೆಂಬುದು ನಂಬಿಕೆ.
ದ್ವಾರಪಾಲಕರು, ದಿಕ್ಪಾಲಕರು, ಭೂತಗಣಗಳು ಮೊದಲಾದ ಉಪದೇವತೆಗಳಿಗಾಗಿ ರುವುದೇ ಪರಿಷವಾದ್ಯಮೇಳ, ತಾಯಂಬಕಂ ಕೇರಳದ ವಿಶಿಷ್ಟವಾದ ಒಂದು ವಾದ್ಯ ಪದ್ಧತಿ. ಪಂಚವಾದ್ಯಗಳಂತೆ ತಾಯಂಬಕ ಕೂಡಾ ದೀರ್ಘ ಕಾಲ ನಡೆಯುತ್ತದೆ. ದೇವಾಲಯಗಳ ಪೂಜೆಯ ವೇಳೆಗೆ ನಾದಸ್ವರ ಮೇಳ ನಡೆಯುತ್ತದೆ. ವಿವಾಹ ಸಂದರ್ಭಗಳಲ್ಲಿ ನಾದಸ್ವರ ಮೇಳ ನಡೆಸುವುದು ಮಂಗಳಕರವೆಂದು ಭಾವಿಸಲಾಗುತ್ತದೆ. ಮುಸಲ್ಮಾನರೂ ವಿಶೇಷ ಸಂದರ್ಭಗಳಲ್ಲಿ ನಾದಸ್ವರವನ್ನು ಏರ್ಪಡಿಸುವುದಿದೆ. ನಾದಸ್ವರ ಎಲ್ಲಾ ಜನವರ್ಗದವರಲ್ಲೂ ಪ್ರಚಾರದಲ್ಲಿರುವ ಕಲಾರೂಪ.
ಪಾಂಡಿತ್ಯ ಪ್ರದರ್ಶನದ ಮನರಂಜನ ಕಲೆಗಳು
ಪಾಂಡಿತ್ಯವನ್ನು ತಿಳಿಯಪಡಿಸುವ ಉದ್ದೇಶಕ್ಕಾಗಿ ರೂಪುಗೊಂಡ ಅನೇಕ ಕಲೆಗಳಿವೆ. ಇದರಲ್ಲಿ ಅಕ್ಷರಶ್ಲೋಕ ಪ್ರಮುಖವಾದುದು. ಇದರಲ್ಲಿ ಭಾಗವಹಿಸುವವರ ನೆನಪಿನ ಶಕ್ತಿಯನ್ನು ಹಾಗೂ ಪಾಂಡಿತ್ಯವನ್ನು ಒರೆಗೆ ಹಚ್ಚುವ ಕಲಾ ರೂಪವಿದು. ಅಕ್ಷರ ಕ್ರಮವನ್ನು ಅನುಸರಿಸಿ ಬರುವ ಸ್ಪರ್ಧೆ ಇದು. ವೃತ್ತಾಕಾರವಾಗಿ ಕುಳಿತು ಒಬ್ಬರು ಹೇಳುವ ಶ್ಲೋಕದ ಮೂರನೆಯ ಪಾದದ ಮೊದಲ ಅಕ್ಷರದಿಂದ ಆರಂಭವಾಗುವ ಶ್ಲೋಕವನ್ನು ಮುಂದಿನವರು ಹೇಳಬೇಕು. ಹೀಗೆ ಸರದಿಯಲ್ಲಿ ಬಂದಾಗ ಶ್ಲೋಕ ಹೇಳುವಲ್ಲಿ ವಿಫಲರಾದವರು ಸೋಲೊಪ್ಪಿ ಕೊಂಡು ಸ್ಪರ್ಧೆಯಿಂದ ನಿರ್ಗಮಿಸಬೇಕು. ಕೊನೆಯವರೆಗೂ ಸೋಲದೆ ಶ್ಲೋಕ ಹೇಳುವವರು ಗೆದ್ದು ಬಹುಮಾನಕ್ಕೆ ಅರ್ಹರಾಗುವರು. ಮಲಯಾಳಂ ಮತ್ತು ಸಂಸ್ಕೃತ ಶ್ಲೋಕಗಳನ್ನು ನೆನಪಿನಲ್ಲಿರಿಸಿಕೊಳ್ಳುವವರ ನಡುವೆ ಪ್ರಚಾರದಲ್ಲಿರುವ ಒಂದು ಮನರಂಜನೆ ಕಲೆ ಅಕ್ಷರ ಶ್ಲೋಕ. ತೃಶ್ಯೂರನ್ನು ಕೇಂದ್ರವಾಗಿರಿಸಿದ ಒಂದು ಅಕ್ಷರ ಶ್ಲೋಕ ಪರಿಷತ್ತು ಸ್ಥಾಪನೆಯಾಗಿ ಕಾರ್ಯಪ್ರವೃತ್ತವಾಗಿದೆ.
ಚವಿಟ್ಟು ನಾಟಕಂ
ಕೇರಳದ ಇಗರ್ಜಿಗಳ ಪೋಷಕರಿಂದ ಸೃಷ್ಟಿಸಿದ ಕಲಾರೂಪವೇ ‘ಚವಿಟ್ಟು ನಾಟಕಂ’. ಕಥಕಳಿಗೆ ಪರ್ಯಾಯವಾಗಿ ಕ್ರಿಶ್ಚಿಯನ್ ಪ್ರೇಕ್ಷಕರಿಗಾಗಿಯೇ ಕ್ರಿಶ್ಚಿಯನ್ ಧರ್ಮಾಧಿಕಾರಿಗಳು ಇದನ್ನು ಹುಟ್ಟು ಹಾಕಿದರು. ೧೭-೧೮ನೆಯ ಶತಮಾನದಲ್ಲಿ ಆರಂಭವಾದ ಈ ಕಲಾ ರೂಪಕ್ಕೆ ಪಾಶ್ಚಾತ್ಯ ಮಿಷನರಿಗಳ ನೆರವು ಲಭ್ಯವಾಗಿದೆ. ಕ್ರಿಶ್ಚಿಯನ್ ಧರ್ಮಕ್ಕೆ ಅನುಗುಣವಾದ ಬೈಬಲ್‌ನ ಕತೆಗಳನ್ನು ರಂಗಕ್ಕೆ ಅಳವಡಿಸಿದ ಕಲಾ ಪ್ರಕಾರವಿದು. ಕಥಕಳಿಯಲ್ಲಿ ಪ್ರದರ್ಶಿಸುವ ಹಿಂದೂ ಪುರಾಣಗಳಿಗೆ ಬದಲಾಗಿ ಇಲ್ಲಿ ಬೈಬಲ್‌ನ ಕತೆಗಳನ್ನು ಪ್ರದರ್ಶಿಸಲಾಗುತ್ತದೆ. ತಮಿಳುನಾಡಿನಿಂದ ಬಂದ ಕ್ರಿಶ್ಚಿಯನ್ ವಿದ್ವಾಂಸರಾದ ಚಿನ್ನತಂಬಿಪಿಳ್ಳೆ ಮತ್ತು ವೇದನಾಯಕಂಪಿಳ್ಳೆ ಇವರಿಬ್ಬರು ಸೇರಿ ಮಟ್ಟಾಂಚೇರಿಯಲ್ಲಿ ಈ ಕಲೆಯನ್ನು ಆರಂಭಿಸಿದರು. ಕಥಕಳಿಯನ್ನು ಆಧರಿಸಿಯೇ ಇದು ಹುಟ್ಟಿಕೊಂಡಿತಾದರೂ ಇದು ಪಾಶ್ಚಾತ್ಯರ ಒಪೆರಾಕ್ಕೆ ಹೆಚ್ಚು ಋಣಿಯಾಗಿದೆ. ಚವಿಟ್ಟು ನಾಟಕದಲ್ಲಿ ಸಂಭಾಷಣೆಯೂ ಇದೆ. ಅಲ್ಲದೆ ನಟರೂ ಹಾಡುತ್ತಾರೆ. ಕಂಠ ಸಂಗೀತ, ವಾದ್ಯ ಸಂಗೀತ, ಸಂಭಾಷಣೆ ಇವೆಲ್ಲಕ್ಕೂ ಚವಿಟ್ಟು ನಾಟಕದಲ್ಲಿ ಪ್ರಾಮುಖ್ಯವಿದೆ. ಹಾಡು ಮತ್ತು ತಾಳಕ್ಕೆ ಅನುಗುಣವಾಗಿ ಮರದಿಂದ ತಯಾರಿಸಿದ ವೇದಿಕೆಯಲ್ಲಿ ತುಳಿದು ತಾಳ ಹಿಡಿಯುವುದೇ ಒಂದು ವಿಶೇಷ. ತುಳಿಯುವುದು ಅಭಿನಯಿಸುವುದು ಈ ಕಲೆಯ ಮುಖ್ಯ ಅಂಶ. ಹಾಗಾಗಿ ಇದಕ್ಕೆ ಚವಿಟ್ಟು ನಾಟಕಂ (ತುಳಿಯುವ ನಾಟಕ) ಎಂಬ ಹೆಸರು ಅನ್ವರ್ಥವಾಗಿದೆ. ಹಲಗೆಯ ಮೇಲೆ ತುಳಿದು ಕರ್ಣ ಕಠೋರವಾದ ಶಬ್ದವನ್ನು ಹೊರಡಿಸುವುದರಿಂದ ತಟ್ಟು ಪೊಳಿಪ್ಪನ್ (ವೇದಿಕೆ ಮುರಿವವನು) ಎಂಬೊಂದು ಹೆಸರೂ ಇದಕ್ಕಿದೆ. ಪ್ರೋತ್ಸಾಹ ಕಡಿಮೆಯಾದದ್ದರಿಂದ ಈಗ ಈ ಕಲೆ ಬಹುತೇಕ ಅಪ್ರತ್ಯಕ್ಷವಾಗುತ್ತಾ ಸಾಗಿದೆ. ಆದರೂ ಕೊಚ್ಚಿನ್ ಪ್ರದೇಶಗಳಲ್ಲಿ ಕೆಲವು ಚವಿಟ್ಟು ನಾಟಕ ಸಂಘಗಳು ಇಂದಿಗೂ ಇವೆ.
ಯುದ್ಧ ಕಲೆಗಳು
ವೇಲಕಳಿ
ವೇಲಕಳಿ ನಾಯರ್ ಸಮುದಾಯದ ಒಂದು ಯುದ್ಧ ನೃತ್ಯ. ಇದು ಪ್ರಾಚೀನ ಕೇರಳದ ಯುದ್ಧಕಲೆಯಲ್ಲಿನ ಕ್ರೌರ್ಯ ಮತ್ತು ಭೀಕರತೆಯನ್ನು ಪ್ರತಿಬಿಂಬಿಸುವ ಒಂದು ಕಲೆ. ಕೈಯಲ್ಲಿ ಖಡ್ಗವನ್ನು ಹಿಡಿದು ಝಳಪಿಸುತ್ತಾ ಇನ್ನೊಂದು ಕೈಯಲ್ಲಿ ಗುರಾಣಿಯಿಂದ ಸಂರಕ್ಷಿಸಿಕೊಳ್ಳುತ್ತಾ ಶಕ್ತಿ ಹಾಗೂ ಸಾಮರ್ಥ್ಯಗಳನ್ನು ಈ ಕಲೆಯ ಮೂಲಕ ಪ್ರದರ್ಶಿ ಸುತ್ತಾರೆ. ಈ ನೃತ್ಯವು ದುಷ್ಟರ ಶಿಕ್ಷೆ ಹಾಗೂ ಶಿಷ್ಟ ರಕ್ಷೆಯ ಆಶಯದಲ್ಲಿ ಕೊನೆಯಾಗುತ್ತದೆ.
ತಿರುವನಂತಪುರಂನ ಶ್ರೀ ಪದ್ಮನಾಭಸ್ವಾಮಿ ದೇವಾಲಯ, ಹರಿಪಾಡ್‌ನ ಶ್ರೀ ಸುಬ್ರಹ್ಮಣ್ಯಸ್ವಾಮಿ ದೇವಾಲಯ, ಅಂಬಲಪುೞದ ಶ್ರೀಕೃಷ್ಣಸ್ವಾಮಿ ದೇವಾಲಯ, ಚೇರ್ತಲದ ಭಗವತೀ ದೇವಾಲಯ ಮೊದಲಾದ ದೇವಾಲಯಗಳಲ್ಲಿ ಪ್ರಚಲಿತದಲ್ಲಿರುವ ಒಂದು ಯುದ್ಧಕಲೆ ‘ವೇಲಕಳಿ’. ಕುರುಕ್ಷೇತ್ರದಲ್ಲಿ ನಡೆದ ಕೌರವ ಪಾಂಡವರ ಯುದ್ದವನ್ನು ನೆನಪಿಸುವ ಕಲೆ ವೇಲಕಳಿ. ವೇಲಕಳಿಯಲ್ಲಿ ಆರಂಭದಿಂದ ಅಂತ್ಯವರೆಗೆ ಒಂದೇ ಲಯದಲ್ಲಿ ವಾದ್ಯ ಬಾರಿಸುವರು. ಕಲಾವಿದರು ಮುಂಡು ಉಟ್ಟು ಸೊಂಟಕ್ಕೆ ಕೆಂಪು ಬಟ್ಟೆಯನ್ನು ಕಟ್ಟಿಕೊಳ್ಳುವರು. ತಲೆಗೆ ಕೆಂಪು ಟೋಪಿ ಧರಿಸುವರು. ಎಡಕೈಯಲ್ಲಿ ಖಡ್ಗ ಬಲಗೈಯಲ್ಲಿ ಗುರಾಣಿಯನ್ನು ಧರಿಸಿ ಕುಣಿಯುವರು. ಕೊಂಬು ವಾದ್ಯ, ಕೊಳಲು ದಪ್ಪು, ಮದ್ದಳೆ ಎಂಬೀ ವಾದ್ಯ ಪರಿಕರಗಳನ್ನು ವೇಲಕಳಿಯಲ್ಲಿ ಬಳಸಲಾಗುತ್ತದೆ. ಮೇಳದಲ್ಲಿ ಕಿರಿಯರು ಮುಂದಿನ ಸಾಲಿನಲ್ಲಿಯು ಹೆಚ್ಚು ವಯಸ್ಸಿನವರು ಅನುಕ್ರಮವಾಗಿ ಹಿಂದಿನ ಸಾಲುಗಳಲ್ಲಿ ನಿಲ್ಲುವರು. ಗೂಳಿ, ಕೋಳಿ ಮೊದಲಾದವುಗಳ ವೇಷಗಳನ್ನು, ಕಲಾವಿದರು ಹಿಂದೆ ತೊಟ್ಟುಕೊಳ್ಳುತ್ತಿದ್ದರು. ಇದು ಪ್ರಾಚೀನ ಕಾಲದಲ್ಲಿ ಪ್ರಾಣಿಗಳನ್ನು ಯುದ್ಧಗಳಲ್ಲಿ ಬಳಸುತ್ತಿದ್ದುದರ ಕುರುಹಾಗಿರಬಹುದು. ಸುಮಾರು ಒಂದು ತಾಸಿಗೂ ಹೆಚ್ಚು ಹೊತ್ತು ಒಂದು ಪುಟ್ಟ ಯುದ್ಧದ ದೃಶ್ಯ ಮುಂದುವರಿಯುತ್ತದೆ. ನೃತ್ಯ, ಜಿಗಿತ, ಮುಂದಕ್ಕೆ ಹಿಂದಕ್ಕೆ ಸಾಗುವ ಚಲನೆ ಎಲ್ಲವೂ ಒಂದು ಆಕರ್ಷಕ ದೃಶ್ಯವನ್ನು ಸೃಷ್ಟಿಸುತ್ತದೆ. ವೇಲಕಳಿಯ ಕಲಾವಿದರು ಸ್ವತಹ ಖಡ್ಗ ಝಳಪಿಸಿ ಯುದ್ಧದ ಸಾಮರ್ಥ್ಯವನ್ನು ಪ್ರಕಟಿಸುವರು. ಶ್ರೀಪದ್ಮನಾಭಸ್ವಾಮಿ ದೇವಾಲಯದ ಪೂರ್ವ ದ್ವಾರದಲ್ಲಿ ಪಂಚ ಪಾಂಡವರ ರೂಪವನ್ನು ಇರಿಸಿರುವ ಎದುರು ಭಾಗಳಲ್ಲಿ ವೇಲಕಳಿ ನಡೆಯುತ್ತದೆ.
ಕಳರಿಪಯಟ್ಟ್
ಉತ್ತರ ಕೇರಳದಲ್ಲಿ ಪ್ರಚಲಿತದಲ್ಲಿದ್ದ ಒಂದು ಯುದ್ಧಕಲೆ ಕಳರಿಪಯಟ್. ಇದನ್ನು ತುಳುನಾಡಿನ ಕಲೆ ಎಂದೂ ಕರೆಯಲಾಗುತ್ತದೆ. ಕೇರಳದಲ್ಲಿ ಇದನ್ನು ‘ತುಳುನಾಡ ಕಳರಿ’ ಎಂದೇ ಹೇಳಲಾಗುತ್ತದೆ. ತುಳುನಾಡಿನಲ್ಲಿ ಅನೇಕ ಕಳರಿಗಳು ಇದ್ದ ಬಗೆಗೆ ಐತಿಹ್ಯಗಳಿವೆ. ಒಂದು ಐತಿಹ್ಯದ ಪ್ರಕಾರ ಉಡುಪಿಯ ಪಾಂಗಾಳದ ಸಮೀಪ ನಾನಾಯರ್ ಕಳರಿಯಿತ್ತು. ಇಂದಿಗೂ ಅದರ ಅವಶೇಷಗಳಿವೆ. ಇದರ ಮೂಲಸ್ಥಾನ ಉಡುಪಿಯ ಸಮೀಪದ ದ್ರೋಣಂಪಳ್ಳಿ ಎಂದು ಐತಿಹ್ಯಗಳ ಮೂಲಕ ತಿಳಿದುಬರುತ್ತದೆ. ಈ ಕಲೆಯನ್ನು ಕುರಿತಂತೆ ಅನೇಕ ಐತಿಹ್ಯಗಳು ಪ್ರಚಾರದಲ್ಲಿವೆ. ಕಳರಿಪಯಟ್ಟನ್ನು ಸಮಗ್ರವಾಗಿ ಕರಗತ ಮಾಡಿಕೊಂಡಿರುವ ವೀರರಲ್ಲಿ ೧೬ ನೆಯ ಶತಮಾನದಲ್ಲಿ ಜೀವಿಸಿದ್ದ ತಚ್ಚೋಳಿಮೇಪ್ಪದ ಕುಞಾದೇವನೂ ಒಬ್ಬ. ಅನೇಕ ವಡಕ್ಕನ್ ಪಾಟ್ಟುಗಳಲ್ಲಿ ಈತನೇ ನಾಯಕನೂ ಹೌದು. ಪ್ರಾಚೀನ ಕಾಲದಲ್ಲಿ ಎಲ್ಲಾ ಊರುಗಳಲ್ಲಿಯೂ ಈ ಯುದ್ಧ ಕಲೆಯನ್ನು ಹೇಳಿಕೊಡುವ ಕಳರಿ (ಗರಡಿಮನೆ )ಗಳಿದ್ದವು. ಕಳರಿಯನ್ನು ಕಾಪಾಡುವುದು ಪರದೈವವಾದ ಭಗವತಿ. ಮಧ್ಯಕಾಲೀನ ಕೇರಳದ ವೀರರೆಲ್ಲರೂ ಕಳರಿಗಳ ಸೃಷ್ಟಿಗಳೇ. ವಿದ್ಯಾರ್ಥಿಗಳಿಂದ ಭಕ್ತಿ ವಿಶ್ವಾಸಗಳನ್ನು ಗಳಿಸಿದ ಗುರುಗಳು ಕಳರಿಗಳಲ್ಲಿದ್ದರು. ಹುಡುಗರೂ ಹುಡುಗಿಯರೂ ಕಚ್ಚೆ ಬಿಗಿದು ಕಳರಿಗಳಲ್ಲಿ ಅಭ್ಯಾಸ ಮಾಡುತ್ತಿದ್ದರು. ಹುಡುಗರಿಗೆ ಹೇಳಿಕೊಡುತ್ತಿದ್ದ ಶಿಕ್ಷಣ ಅವರ ಆರೋಗ್ಯ ಪೂರ್ಣವಾದ ಅಂಗಸೌಷ್ಠವವನ್ನು ಕಾಪಾಡುವ ಉದ್ದೇಶವನ್ನು ಮಾತ್ರ ಹೊಂದಿತ್ತು. ಪಾರಂಪರಿಕ ಕಳರಿಪಯಟ್ ಶಿಕ್ಷಣವು ಕೇರಳದ ಕ್ರೀಡಾಪಟುಗಳಿಗೆ ಅತ್ಯಂತ ಉಪಯುಕ್ತವಾಗಿದೆ.
ಕಳರಿ ಅಭ್ಯಾಸಕ್ಕೆ ಅನೇಕ ಘಟ್ಟಗಳಿವೆ. ಪ್ರವೇಶ ಪಡೆದ ವಿದ್ಯಾರ್ಥಿಗಳಿಗೆ ಎರಡು ವಾರಗಳ ಕಾಲ ಮಸಾಜು ನಡೆಯುತ್ತದೆ. ಆ ಬಳಿಕ ಯಾವ ತೆರನ ಆಕ್ರಮಣವನ್ನು ತಡೆಯಲು ಶಕ್ತವಾಗುವಂತೆ ಹನ್ನೆರಡು ವಿಧದ ಆಟಗಳ ಅಭ್ಯಾಸ ಮಾಡಿಸಲಾಗುತ್ತದೆ. ಇವುಗಳಿಂದ ವಿದ್ಯಾರ್ಥಿಗಳ ಶರೀರಕ್ಕೆ ಬೇಕಾದಂತೆ ಬಾಗುವ, ಬಳಕುವ ಸಾಮರ್ಥ್ಯ ಲಭ್ಯವಾಗುತ್ತದೆ. ಈ ಪ್ರಾಥಮಿಕ ಶಿಕ್ಷಣದ ಬಳಿಕ ಯುದ್ಧಾಕ್ರಮಣದಿಂದ ರಕ್ಷಿಸುವ ಕಠಿಣ ತೆರನ ಪಾಠಗಳನ್ನು ಹೇಳಿಕೊಡಲಾಗುತ್ತದೆ. ಕುರುವಡಿ, ಶರೀರವಡಿ, ಕೂಂದಂ, ವೇಲ್, ಖಡ್ಗ ಮೊದಲಾದ ಆಯುಧಗಳನ್ನು ಉಪಯೋಗಿಸುವ ವಿದ್ಯೆಯನ್ನು ಕಲಿಸಲಾಗುತ್ತದೆ. ಐದಡಿ ಉದ್ದವಿರುವ ಒಂದು ತೆರನ ಖಡ್ಗವೇ ಉರುಮಿ. ಇದು ಕಳರಿ ಪಯಟ್‌ನಲ್ಲಿ ಮಾತ್ರವೇ ಉಪಯೋಗಿಸುವ ಆಯುಧ. ಈ ಆಯುಧ ಪ್ರಯೋಗದಲ್ಲಿ ಒದೇನನು ಅಸಾಮಾನ್ಯವೆನಿಸಿದ್ದನು. ಸಮರ್ಥರಾದ ವಿದ್ಯಾರ್ಥಿಗಳಿಗೆ ಮರ್ಮ ವಿದ್ಯೆಗಳನ್ನು ಹೇಳಿಕೊಡಲಾಗುತ್ತದೆ. ಮರ್ಮವನ್ನು ಅರಿತವರು ಬೇಕಾದರೆ ಇದಿರಾಳಿಯನ್ನು ಸ್ಪರ್ಶ ಮಾತ್ರದಿಂದಲೇ ಸಾಯಿಸಬಲ್ಲರು. ಹೀಗಾಗಿ ಅದನ್ನು ಆತ್ಮರಕ್ಷಣೆಗಾಗಿ ಹೋರಾಟದ ಕೊನೆಯ ಹಂತದಲ್ಲಿ ಮಾತ್ರ ಪ್ರಯೋಗಿಸಲಾಗುತ್ತದೆ. ವಾಸ್ತವವಾಗಿ ಕಳರಿಪಯಟ್‌ನ ಮೂಲತತ್ವ ಶ್ರೇಷ್ಠ ಲಕ್ಷ್ಯವೇ ಹೊರತು ವೈಯಕ್ತಿಕ ಹಿತಾಸಕ್ತಿಗಳಲ್ಲ.
ನವೆಂಬರ್-ಡಿಸೆಂಬರ್ ತಿಂಗಳುಗಳಲ್ಲಿ ನಲವತ್ತೊಂದು ದಿವಸಗಳ ಕಾಲ ಕಳರಿಪಯಟ್‌ನ ಬೃಹತ್ ಪ್ರದರ್ಶನ ನಡೆಯುತ್ತದೆ. ಕಳರಿ ವಿದ್ಯಾರ್ಥಿಗಳು ಗುರುವಿಗೆ ಗುರುದಕ್ಷಿಣೆಯನ್ನು ಹಾಗೂ ಸ್ಥಳೀಯ ನಾಯಕರಿಗೆ ಕೊಡುಗೆಗಳನ್ನು ಸಮರ್ಪಿಸುವ ಸಂಪ್ರದಾಯವಿದೆ. ೧೭ನೆಯ ಶತಮಾನದವರೆಗೂ ಕೇರಳದಲ್ಲಿ ಕಳರಿಪಯಟ್‌ನ ಸುವರ್ಣ ಕಾಲವಾಗಿತ್ತು. ಮದ್ದು, ಗುಂಡುಗಳು, ಪಿರಂಗಿಗಳ ಪ್ರಯೋಗ ಆರಂಭವಾದ ಬಳಿಕ ಯುದ್ಧ ರಂಗಗಳಲ್ಲಿ ಕಳರಿಗೆ ಸ್ಥಾನವಿಲ್ಲದಾಯಿತು. ೨೦ನೆಯ ಶತಮಾನದ ಆರಂಭದ ದಶಕಗಳಿಂದ ಕೆಲವು ಆಸಕ್ತ ಗುರುಗಳು ಹಾಗೂ ಶಿಷ್ಯ ವರ್ಗದ ಶ್ರಮದ ಪರಿಣಾಮವಾಗಿ ಮತ್ತೆ ಕಳರಿಪಯಟ್ ಸಾಂಸ್ಕೃತಿಕ ರಂಗದಲ್ಲಿ ಸ್ಥಾನ ಪಡೆದಿದೆ. ಭಾರತದಾದ್ಯಂತ ಕಳರಿ ಸಂಪ್ರದಾಯವನ್ನು ಪ್ರಚಾರ ಮಾಡಿದ ‘ಕೇರಳ ಕಳರಿ ಸಂಘ’ದಂತಹ ಸಂಸ್ಥೆಗಳು ಹೆಸರು ಗಮನಾರ್ಹ. ಹಾಗೆಯೇ ಅನೇಕ ವ್ಯಕ್ತಿಗಳು ಈ ಸಂಪ್ರದಾಯದ ಉಳಿವಿಗಾಗಿ ಶ್ರಮಿಸಿದ್ದಾರೆ.
ಪರಿಚಕಳಿ
ಹತ್ತು ಹನ್ನೆರಡು ಜನರು ಸೇರಿ ಆಡುವ ಯುದ್ಧ ವಿದ್ಯೆಯಿದು. ಗರಡಿಗಳಲ್ಲಿ ಇದಕ್ಕೆ ತರಬೇತಿಗಳನ್ನು ಕೊಡಲಾಗುತ್ತಿತ್ತು. ಸೊಂಟದಲ್ಲಿ ಕಚ್ಚೆ ಬಿಗಿದು, ತಲೆಗೆ ಬಟ್ಟೆ ಬಿಗಿದು, ಕಾಲಿಗೆ ಗೆಜ್ಜೆಕಟ್ಟಿ ಕೈಯಲ್ಲಿ ಕತ್ತಿ ಮತ್ತು ಗುರಾಣಿ ಹಿಡಿದು ಪ್ರದರ್ಶಿಸುವ ಕಲೆಯಿದು. ಕೇರಳಾದ್ಯಂತ ಪ್ರಚಲಿತದಲ್ಲಿರುವ ಈ ಕಲೆಯಲ್ಲಿ ಅಲ್ಪ ಸ್ವಲ್ಪ ವ್ಯತ್ಯಾಸಗಳನ್ನು ಕಾಣಬಹುದು. ದಕ್ಷಿಣ ಕೇರಳದಲ್ಲಿ ಪುಲಯರು, ಚೆರುಮರು ಹಾಗೂ ಉತ್ತರ ಕೇರಳದಲ್ಲಿ ಅರಯರು ಮೊದಲಾದ ಜನಸಮುದಾಯಗಳಲ್ಲಿ ಇದು ಪ್ರಚಲಿತದಲ್ಲಿದೆ. ಪಾಲಕ್ವಾಡ್ ಜಿಲ್ಲೆಯಲ್ಲಿ ‘ವಟ್ಟಕಳ’ ಎಂಬ ಹೆಸರಿನಿಂದ ಇದನ್ನು ಕರೆಯುತ್ತಾರೆ. ಮಲಬಾರು ಪ್ರದೇಶಗಳಲ್ಲಿ ಸ್ವಲ್ಪ ಭಿನ್ನವಾದ ರೂಪದಲ್ಲಿರುವ ಕಲೆಗೆ ‘ಪರಿಶಕಳಿ’ ಎಂದು ಕರೆಯಲಾಗುತ್ತದೆ.
ಉತ್ತರ ಕೇರಳದ ಮಾಪಿಳ್ಳೆಯರಲ್ಲಿ ಪ್ರಚಲಿತದಲ್ಲಿದ್ದ ಕಲೆ ಪರಿಶಕಳಿ. ಇದು ಬಹುತೇಕ ಇಂದು ನಾಮಾವಶೇಷವಾಗಿದೆ. ಗರಡಿ ಮನೆಗಳಲ್ಲಿ ಗುರುಗಳಿಂದ ಪರಿಶಕಳಿಯ ಶಿಕ್ಷಣವನ್ನು ಪಡೆಯಲಾಗುತ್ತಿತ್ತು. ಕೆಂಪು ಬಣ್ಣದ ಬಯಟ್‌ಗಳಿಂದ ನಿರ್ಮಿಸಿದ ಗುರಾಣಿ ಹಾಗೂ ಚಿಕ್ಕ ಕೋಲು ಪರಿಶಕಳಿಯಲ್ಲಿ ಉಪಯೋಗಿಸುವ ಆಯುಧಗಳು. ಖಡ್ಗ ಹಾಗೂ ಈಟಿಗಳನ್ನು ಮೇಲಕ್ಕೆಸೆದು ಹಿಡಿಯುವ ಕ್ರಿಯೆಗಳನ್ನು ವಾಳೇರ್, ಕುಂದಮೇರ್ ಮೊದಲಾದ ವಿದ್ಯೆಗಳಲ್ಲಿ ಕಾಣಬಹುದು. ಒಬ್ಬಾತ ಖಡ್ಗವನ್ನು ಎಸೆಯುವುದು ಮತ್ತೊಬ್ಬ ಹಿಡಿಯುವುದು ಹೀಗೆ ಇತ್ತಂಡದವರು ನಡೆಸುವ ಸ್ಪರ್ಧೆಯ ರೀತಿಯಲ್ಲಿಇದು ಏರ್ಪಡುತ್ತದೆ.
ಸಂಗೀತ
ದೇವತೆಗಳನ್ನು ನೃತ್ಯದ ಮೂಲಕ ತೃಪ್ತಿಪಡಿಸುವಂತೆ ಸಂಗೀತದ ಮೂಲಕ ಆರಾಧಿಸುವ  ಪದ್ಧತಿ ಕೇರಳದಲ್ಲಿ ಆಚರಣೆಯಲ್ಲಿತ್ತು. ಸಂಘ ಕಾಲದಲ್ಲಿ ಕವಿಗಳು ರಾಜರನ್ನು ಹೊಗಳುವ ಸಲುವಾಗಿ ಹಾಡುಗಳನ್ನು ರಚಿಸಿ ಹಾಡಿ ಕವಿಗಳಾಗಿದ್ದರು. ಮತ್ತೆ ಕೆಲವರು ಸಂಚಾರಿ ಕವಿಗಳಾಗಿದ್ದರು. ಕೊಳಲು, ಚಂಡೆ ಮೊದಲಾದ ವಾದ್ಯೋಪಕರಣಗಳನ್ನು ಉಪಯೋಗಿಸ ಲಾಗುತ್ತಿತ್ತು. ಕ್ಷುದ್ರ ದೇವತೆಗಳ ಉಚ್ಛಾಟನೆಗಾಗಿ ವೀಣೆ, ಕೊಳಲು ಮೊದಲಾದ ವಾದ್ಯೋಪಕರಣಗಳೊಡನೆ ಸಂಗೀತವನ್ನು ಆಲಾಪಿಸಲಾಗುತ್ತಿತ್ತೆಂದು ‘ಪುರನಾನೂರು’ ತಿಳಿಸುತ್ತದೆ. ಕುಲಶೇಖರ ಸಾಮ್ರಾಜ್ಯದ ಕಾಲದಲ್ಲಿ (ಕ್ರಿ.ಶ. ೮೦೦-೧೧೦೨) ಸಂಗೀತಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ಲಭಿಸಿತ್ತು. ಭಕ್ತಿ ಪಂಥದ ಸಂದರ್ಭದಲ್ಲಿ ಭಕ್ತಿ, ಸಾಹಿತ್ಯ, ಹಾಗೂ ಭಜನೆಯ ಹಾಡುಗಳ ರಚನೆಗಳು ಯಥೇಚ್ಛವಾಗಿ ನಡೆದವು. ದೇವಾಲಯಗಳಲ್ಲಿ ಭಕ್ತರ ಭಜನೆಯ ಸಂಗೀತ ಸಾಮಾನ್ಯವಾಗಿತ್ತು. ಆ ಕಾಲಘಟ್ಟದಲ್ಲಿ ಕೂತ್ತು, ಕೂಡಿಯಾಟಂಗಳು ಸಂಗೀತ ಪರಂಪರೆಯನ್ನು ವಿಸ್ತರಿಸಿದವು. ವೆನ್ನಾಡಿನ ರಾಜನಾಗಿದ್ದ ರವಿವರ್ಮ ಕುಲಶೇಖರನ್ (೧೨೯೯-೧೩೧೪) ಸಂಗೀತ ಕಲೆಯಲ್ಲಿ ಪ್ರಾವೀಣ್ಯವನ್ನು ಪಡೆದಿದ್ದನು. ತಿರುವನಂತಪುರಂನ ಶಾಸನ ಒಂದರಲ್ಲಿ ಈತನನ್ನು ಅರುವತ್ತ್ನಾಲ್ಕು ಕಲೆಗಳಲ್ಲಿಯೂ ಪ್ರಸಿದ್ಧನೆಂದು ಹೊಗಳಿದೆ. ಜಯದೇವನ ಗೀತಗೋವಿಂದವನ್ನು ಬಂಗಾಳದಿಂದ ಕೇರಳಕ್ಕೆ ತಂದು ಅದನ್ನು ಆಧರಿಸಿ ದೇವಾಲಯಗಳಲ್ಲಿ ಅಷ್ಟಪದಿ ಹಾಡನ್ನು ಪ್ರಚಾರಕ್ಕೆ ತರಲಾಯಿತು.
೧೭ನೆಯ ಶತಮಾನದಲ್ಲಿ ತಿರುವನಂತಪುರಂನ ಉಮಯಮ್ಮ ರಾಣಿಗೆ ನೆರವಾಗಲು ಬಂದ ಕೋಟ್ಟಯಂ ರಾಜ ಕೇರಳವರ್ಮನು ರಾಮಾಯಣದ ಅನುವಾದದ ಮೂಲಕ ಪ್ರಸಿದ್ಧನಾದವ. ಆತ ಶ್ರೀಪದ್ಮನಾಭಪಾದದಿಂದ ಇಪ್ಪತ್ನಾಲ್ಕು ರಾಗಗಳ ಎಂಟು ಶ್ಲೋಕ ಗಳನ್ನು ಭಗವಂತನ ಸ್ತುತಿಗಾಗಿ ರಚಿಸಿದ. ಮಾರ್ತಾಂಡವರ್ಮನ ಕಾಲ (೧೭೨೯-೧೭೫೮)ದಲ್ಲಿ ರಾಜನ ಆಸ್ಥಾನ ವಿದ್ವಾಂಸನಾಗಿದ್ದ ರಾಮಪುರತ್ತು ವಾರಿಯರ್ ಗೀತಗೋವಿಂದವನ್ನು ಮಲಯಾಳಂಗೆ ಭಾಷಾಂತರಿಸಿದ. ಮೂಲ ಕೃತಿಯ ರಾಗ, ತಾಳಗಳನ್ನು ಹಾಗೆಯೇ ಉಳಿಸಿಕೊಳ್ಳುವುದರೊಂದಿಗೆ ಹೊಸ ರಾಗಗಳನ್ನು ಪರಿಚಯಿಸಿದ. ಉಣ್ಣಾಯಿಯ ‘ನಳಚರಿತಂ’, ‘ಆಟಕತೆ’ ಕೇರಳದ ಸಂಗೀತ ಕ್ಷೇತ್ರಕ್ಕೆ ವಿಶಿಷ್ಟ ಕೊಡುಗೆಯಾಗಿದೆ. ಕುಂಜನ್ ನಂಬ್ಯಾರರ ತುಳ್ಳಲ್ ಹಾಡುಗಳು, ಕಥಕಳಿ ಸಾಹಿತ್ಯ ಕೇರಳದ ಸಂಗೀತ ಪರಂಪರೆಯ ಆರಂಭ ಘಟ್ಟಗಳಾಗಿವೆ. ಕೇರಳದ ಸಂಗೀತ ಕ್ಷೇತ್ರದಲ್ಲಿ ಉಜ್ವಲವಾದ ಇನ್ನೊಂದು ಹೆಸರು ಇರಯಿಮ್ಮನ್‌ತಂಬಿಯವರು (೧೭೮೨-೧೮೮೬). ಆತ ಸ್ವಾತಿತಿರುನಾಳನ ಸಮಕಾಲೀನ ವಾಗಿದ್ದ. ಅವನ ಕೀಚಕವಧಂ, ಉತ್ತರ ಸ್ವಯಂವರ, ದಕ್ಷಯಾಗಂ ಎಂಬೀ ಮೂರು ಆಟಕತೆಗಳು ಸುಪ್ರಸಿದ್ಧವಾಗಿವೆ. ಕೀರ್ತನಂ, ವರ್ಣನಂ, ಪದಂ ಮೊದಲಾದ ಸಂಗೀತ ವಿಭಾಗಗಳಿಗೆ ತಂಬಿ ವಿಶಿಷ್ಟ ಕೊಡುಗೆಗಳನ್ನು ನೀಡಿದ್ದಾನೆ.
ಕೇರಳದ ಸಂಗೀತ ಚರಿತ್ರೆಯಲ್ಲಿ ಅಗ್ರಗಣ್ಯನೆನಸಿದವ ಸ್ವಾತಿತಿರುನಾಳ್ (೧೮೨೯-೪೭). ಆತನ ಆಡಳಿತಾವಧಿ ಕೇರಳ ಸಂಗೀತದ ಸುವರ್ಣ ಯುಗವಾಗಿತ್ತು. ಆತ ಸಂಸ್ಕೃತ, ಹಿಂದಿ, ತಮಿಳು, ತೆಲುಗು, ಕನ್ನಡ ಮೊದಲಾದ ಭಾಷೆಗಳಲ್ಲೆಲ್ಲಾ ಒಟ್ಟು ಐದು ನೂರಕ್ಕೂ ಹೆಚ್ಚಿನ ರಚನೆಗಳನ್ನು ಮಾಡಿದ್ದಾನೆ. ಸಂಗೀತದ ಎಲ್ಲಾ ವಿಭಾಗಗಳಲ್ಲಿಯೂ ವಿದ್ವಾಂಸ ನೆನಿಸಿದ್ದ ಸ್ವಾತಿತಿರುನಾಳ್ ಸ್ವರಜತಿ, ವರ್ಣಂ, ಕೀರ್ತನಂ, ಪದಂ, ತಿಲ್ಲಾನ ಮೊದಲಾದವು ಗಳನ್ನೆಲ್ಲಾ ರಚಿಸಿದ. ಭಾರತಾದ್ಯಂತ ಇದ್ದ ಗಾಯಕರನ್ನು ವಾಗ್ಗೇಯಕಾರರನ್ನು ಆತ ತನ್ನ ಆಸ್ಥಾನಕ್ಕೆ ಆಹ್ವಾನಿಸಿದ್ದ. ಅವರಲ್ಲಿ ತಂಜಾವೂರಿನವರಾದ ನಡಿವೇಲು, ಶಿವಾನಂದ, ಚಿನ್ನಯ್ಯ, ಪೊನ್ನಯ್ಯ, ಪಾಲಕ್ಕಾಡ್ ಪರಮೇಶ್ವರ ಭಾಗವತರ್, ಗ್ವಾಲಿಯರ್ ಲಕ್ಷ್ಮಣದಾಸ್, ಲಾಹೋರಿನ ಇಮಾ ಫಕೀರ್, ಔಧಿಯ ಹರಿದಾಸ್ ಗೋಸಾಯಿ, ಷಟ್‌ಕಾಲ ಗೋವಿಂದ ಮಾರಾರ್, ಕೃಷ್ಣ ಮಾರಾರ್ ಮೊದಲಾದವರು ಪ್ರಮುಖರು. ಎರ್ನಾಕುಳಂ ಜಿಲ್ಲೆಯ ರಾಮಲಿಂಗಂ ಎಂಬಲ್ಲಿ ನೆಲೆಸಿದ್ದ ಷಟ್‌ಕಾಲ ಗೋವಿಂದ ಮಾರಾರರು ಗೀತಗೋವಿಂದದ ‘ಚಂದನಾರ್ಚಿತ ನೀಲ ಕಳೇಬರ’ ಎಂಬ ಪಲ್ಲವಿಯನ್ನು ಆರು ಕಾಲಗಳಲ್ಲಿ ರಾಗಮಾಲಿಕೆ ಯಾಗಿ ಹಾಡಿ ಶ್ರೀತ್ಯಾಗರಾಜರ ಪ್ರಶಂಸೆಗೆ ಪಾತ್ರರಾಗಿದ್ದರು. ಆರು ಕಾಲಗಳಲ್ಲಿ ಹಾಡಿದ್ದ ರಿಂದಲೇ ಇವರು ಷಟ್‌ಕಾಲ ಗೋವಿಂದಮಾರಾರ್ ಎಂಬ ವಿಶೇಷಣವನ್ನು ಪಡೆದರು. ತಂಜಾವೂರಿನಲ್ಲಿ ನಡೆದ ಸಂಗೀತ ಕಚೇರಿಯಲ್ಲಿ ಇದನ್ನು ಹಾಡಿದಾಗ ‘ಇಂತಹ ಮಹಾನುಭಾವರು ಎಷ್ಟು ಜನರಿದ್ದಾರೆ’ ಎಂದು ತ್ಯಾಗರಾಜರು ಉದ್ಗರಿಸಿದರಂತೆ. ಅವರ ಗೌರವಸೂಚಕವಾಗಿ ‘ಎಂದರೋ ಮಹಾನುಭಾವುಲು’ ಎಂದು ಹಾಡಿದರಂತೆ. ಗೋವಿಂದ ಸ್ವಾಮಿ ವರ್ಣಙಳ್ ಎಂದು ಹೆಸರುಳ್ಳ ಕೃತಿಗಳೆಲ್ಲ ಗೋವಿಂದಮಾರಾರದು. ಆದರೆ ಅವುಗಳು ಲಭ್ಯವಿಲ್ಲ. ಮಾರಾರರು ಬಳಸುತ್ತಿದ್ದ ತಂಬೂರಿಯು ವಿಶಿಷ್ಟವಾದುದಾಗಿತ್ತು. ಕರ್ನಾಟಕ ಸಂಗೀತದಲ್ಲಿ ಇವರ ಹೆಸರು ಚಿರಸ್ಥಾಯಿಯಾದುದು (ಅಚ್ಯುತವಾರ್ಯರ್ ಎಸ್., ೨೦೦೨ : ೨೬೩).
ಶಾಸ್ತ್ರೀಯ ಸಂಗೀತದಲ್ಲಷ್ಟೇ ಅಲ್ಲ, ಕೇರಳವು ಜಾನಪದ ಸಂಗೀತ ಕ್ಷೇತ್ರದಲ್ಲಿಯೂ ಶ್ರೀಮಂತವಾಗಿತ್ತು. ಕೇರಳದ ರಾಬಿನ್‌ಹುಡ್ ಎಂದೇ ಗುರುತಿಸಲಾಗುವ ತಚ್ಚೋಳಿ ಒದೇನನ್ ಮೊದಲಾದ ವೀರರನ್ನು ಕುರಿತಾದ ವಡಕ್ಕನ್ ಪಾಟುಗಳಿಗೆ ಜಾನಪದ ಸಂಗೀತ ಪರಂಪರೆಯಲ್ಲಿ ವಿಶಿಷ್ಟ ಸ್ಥಾನವಿತ್ತು. ಇದೇ ಮಾದರಿಯಲ್ಲಿ ತೆಕ್ಕನ್ ಪಾಟುಗಳೂ ಇವೆ. ಕುಞಾಲಿ ಮರಕ್ಕಾರ್, ಪಳಶ್ಯಿರಾಜ ಮೊದಲಾದವರ ವೀರಗಾಥೆಗಳನ್ನು ಕುರಿತಾದ ಹಾಡುಗಳು, ಟಿಪ್ಪು ಸುಲ್ತಾನನ ಆಕ್ರಮಣ ಮೊದಲಾದವುಗಳನ್ನು ವರ್ಣಿಸುವ ಜಾನಪದ ಲಾವಣಿಗಳೂ ಇವೆ. ಹೆಚ್ಚಿನವು ಇಂದಿಗೂ ಜನಪದರಲ್ಲಿ ಬಳಕೆಯಲ್ಲಿವೆ. ವಿವಿಧ ವಿಷಯ ಗಳನ್ನು ಕುರಿತಾದ ಮಾಪ್ಪಿಳ್ಳ ಪಾಟ್ಟುಗಳು ವಿಶಿಷ್ಟ ಗಾನಶೈಲಿಯವು. ಮಾಪಿಳ್ಳ ಪಾಟುಗಳು ಅರೆಬಿಕ್-ಮಲಯಾಳಂ ಮಿಶ್ರಿತ ಭಾಷೆಯಲ್ಲಿವೆ. ದೋಣಿ ಹಾಡು (ವಂಚಿಪಾಟ್) ದೋಣಿಗೆ ಹುಟ್ಟು ಹಾಕುವ ಲಯಕ್ಕನುಗುಣವಾಗಿ ರಚನೆಗೊಂಡ ಹಾಡುಗಳು. ಮಧ್ಯ ತಿರುವಿದಾಂಕೂರು ಪ್ರದೇಶದಲ್ಲಿ ಅತ್ಯಧಿಕ ಪ್ರಚಾರದಲ್ಲಿರುವ ಗಾನಶೈಲಿ ದೋಣಿ ಹಾಡು. ಪ್ರಸಿದ್ಧವಾದ ದೋಣಿಯಾಟವೂ ಅಲ್ಲಿಯೇ ನಡೆಯುತ್ತದೆ. ದೋಣಿಯಾಟದಲ್ಲಿ ಉತ್ಸಾಹಭರಿತರಾಗಿ ಹುಟ್ಟು ಹಾಕುವಾಗ ದೋಣಿ ಹಾಡನ್ನು ಹಾಡುತ್ತಾರೆ. ಇವೇ ಅಲ್ಲದೆ ಓಣಂ, ವಿಷು ಮೊದಲಾದ ಆಚರಣೆಗಳ ಸಂದರ್ಭದಲ್ಲಿ ಹಾಗೂ ಬುಡಕಟ್ಟು ಜನರಲ್ಲಿ ಅನೇಕ ರೀತಿಯ ಜಾನಪದ ಹಾಡುಗಳು ಬಳಕೆಯಲ್ಲಿವೆ.
ಕೇರಳದ ಸಂಗೀತವನ್ನು ಕುರಿತಂತೆ ಅನೇಕ ಗ್ರಂಥಗಳು ಪ್ರಕಟವಾಗಿವೆ. ರಾಮಚರಿತಂ, ರಾಮಕಥಾಪಾಟ್ಟ್, ಕೃಷ್ಣಗಾಥ ಮೊದಲಾದ ಕೃತಿಗಳಲ್ಲಿ ಸಂಗೀತದ ಕುರಿತು ಉಲ್ಲೇಖಗಳಿವೆ. ಹದಿನಾಲ್ಕನೆಯ ಶತಮಾನದ ‘ಉಣ್ಣಿನೀಲಿ ಸಂದೇಶ’ ಕಾವ್ಯದಲ್ಲಿ ಗಂಧರ್ವ ಸಂಗೀತದ ಹಾಗೂ ವಾದ್ಯಗಳ ಕುರಿತು ವಿವರಣೆಗಳು ಬರುತ್ತವೆ. ತಿರುವನಂತಪುರಂನ ಓರಿಯಂಟಲ್ ಮ್ಯಾನ್‌ಸ್ಕ್ರಿಪ್ ಲೈಬ್ರರಿಯು ಪ್ರಕಟಿಸಿದ ಸಂಗೀತ ಶಾಸ್ತ್ರಂ, ಸಂಗೀತ ಚೂಡಾಮಣಿ, ಸಂಗೀತ ಮಂಜರಿ, ಸ್ವರತಾಳಾದಿ ಲಕ್ಷಣಂ, ಸಂಗೀತ ವಿಧಿಗಳ್ ಮೊದಲಾದವು ಹೆಸರಿಸಬಹುದಾದ ಇತರೇ ಪ್ರಮುಖ ಗ್ರಂಥಗಳು. ಸಂಗೀತ ಚೂಡಾಮಣಿಯಲ್ಲಿ ತೊಂಬತ್ತು ರಾಗಗಳನ್ನು ನೂರಾ ಒಂದು ತಾಳಗಳನ್ನು ಕುರಿತು ವಿವರಿಸಲಾಗಿದೆ. ಸಂಗೀತ ಕಚೇರಿಯನ್ನು ಕುರಿತ ವಿಚಾರಗಳೂ ಇದರಲ್ಲಿವೆ. ಸಂಗೀತ ಕಲೆ, ಪ್ರಯೋಗ, ಸಿದ್ಧಾಂತ ಮೊದಲಾದವುಗಳಿಗೆ ಸಂಬಂಧಿಸಿದಂತೆ ಕೇರಳದ ಕೊಡುಗೆ ಗಮನಾರ್ಹವಾಗಿದೆ.
ಸರ್ಕಸ್
ಕೇರಳದ ಪ್ರಾತಿನಿಧಿಕವೆನ್ನಬಹುದಾದ ಕಲೆಗಳಲ್ಲಿ ಸರ್ಕಸ್‌ಗೆ ಪ್ರಮುಖ ಸ್ಥಾನವಿದೆ. ಇದು ಕೇರಳದ್ದೇನಲ್ಲ. ಆದರೆ ಭಾರತದ ಸರ್ಕಸ್ ಪರಂಪರೆಗೆ ನಾಂದಿ ಹಾಡಿದುದೇ ಕೇರಳದ ಕಣ್ಣೂರು ಮತ್ತು ತಲಶ್ಶೇರಿಗಳಲ್ಲಿ. ೧೮೮೦ರಲ್ಲಿ ವಿಷ್ಣುಪಂತ್ ಛತ್ರ ಅವರು ‘ನ್ಯೂ ಇಂಡಿಯನ್ ಸರ್ಕಸ್’ ಆರಂಭಿಸುವುದರ ಮೂಲಕ ಭಾರತದಲ್ಲಿ ಸರ್ಕಸ್ ಜನ್ಮ ತಾಳಿತು. ಸರ್ಕಸ್ ಆರಂಭಿಸುವುದ ಮೂಲಕ ೨೦ ನೆಯ ಶತಮಾನದ ಆರಂಭದಲ್ಲಿ ಜನ ಜೀವನದಲ್ಲಿ ಹೊಸ ಚೈತನ್ಯ ಕಾಣಿಸಿಕೊಂಡಿತು. ಸರ್ಕಸ್‌ನ ಆಚಾರ್ಯ ಪುರುಷರೆನಿಸಿದ ಕೀಲೇರಿ ಕುಞಾಕಣ್ಣನ್ ಟೀಚರ್ (೧೮೫೮). ಬಾಲ್ಯದಲ್ಲಿ ಕಳರಿ ಪಯಟ್‌ನಲ್ಲೂ ಮುಷ್ಟಿ ಯುದ್ಧ ದಲ್ಲೂ ಪ್ರಾವೀಣ್ಯ ಪಡೆದಿದ್ದರು. ತಲಶ್ಶೇರಿಯಲ್ಲಿ ನೆಲೆಸಿದ್ದ ಬ್ರಿಟಿಷ್ ಅಧಿಕಾರಿಗಳ ಕ್ರೀಡಾ ಚಟುವಟಿಕೆಗಳನ್ನು ಕಣ್ಣಾರೆ ಕಾಣುವ ಅವಕಾಶ ಕುಞಾಕಣ್ಣನಿಗೆ ಲಭ್ಯವಾಯಿತು. ಕ್ರಮೇಣ ಸರ್ಕಸ್ ವಿದ್ಯೆಯಲ್ಲಿ ಮುಳುಗಿದ ಕುಞಾಕಣ್ಣನ್ ಸರ್ಕಸ್ ಕಲೆಗೆ ಹೊಸ ಜನರನ್ನು ಸಿದ್ಧಗೊಳಿಸಿದ. ಹೊಸ ರೂಪವನ್ನು ನೀಡಿದ. ಗ್ರಾಮೀಣ ಪ್ರದೇಶಗಳಲ್ಲಿನ ಅನಾಥ ಹುಡುಗರನ್ನು ಕರೆತಂದು ಸರ್ಕಸ್ ಕಲೆಯನ್ನು ಕಲಿಸಿಕೊಟ್ಟ. ಭಾರತದ ಎರಡನೆಯ ಹಾಗೂ ಕೇರಳದ ಮೊದಲ ಸರ್ಕಸ್ ಇನ್‌ಸ್ಟಿಟ್ಯೂಟನ್ನು ೧೯೦೧ರಲ್ಲಿ ಆತ ಆರಂಭಿಸಿದ. ಇಲ್ಲಿ ಶಿಕ್ಷಣ ಪಡೆದವರು ಆರಂಭಿಸಿದ ಮೊದಲ ಸರ್ಕಸ್ ಕಂಪನಿಯಾದ ‘ಮಲಬಾರ್ ಸರ್ಕಸ್ ಕಂಪೆನಿ’ ಸರ್ಕಸ್ ಕ್ಷೇತ್ರದಲ್ಲಿ ಹೊಸ ಯುಗವನ್ನೇ ಸೃಷ್ಟಿಸಿತು.
ಸ್ವಾರಸ್ಯಕರವಾದ ಅನೇಕ ಕಸರತ್ತುಗಳು ಮಲಬಾರ್ ಸರ್ಕಸ್ಸಿನಲ್ಲಿದ್ದವು. ಮೊದಲ ಮಲಯಾಳಿ ಸರ್ಕಸ್ ಮಹಿಳೆ ಮಿಸ್ ಯಶೋಧ ಮಲಬಾರ್ ಸರ್ಕಸ್‌ನ ಸದಸ್ಯೆ ಯಾಗಿದ್ದಳು. ‘ಮಲಬಾರ್ ಸಾನ್‌ಡೊ’, ಎಂದೇ ಖ್ಯಾತನಾದ ಪೂವಾಂಡನ್ ಕುಞಾಂಬು ಮಲಬಾರ್ ಸರ್ಕಸಿನಲ್ಲಿ ಪ್ರಖ್ಯಾತ ಕಲಾವಿದನಾಗಿದ್ದ. ಈ ಸರ್ಕಸ್ ಕಂಪೆನಿ ತುಂಬಾ ದಿವಸಗಳ ಕಾಲ ನಡೆದರೂ ಬಳಿಕ ಶಿಥಿಲಗೊಂಡಿತು. ರೇಮಂಡ್ ಸರ್ಕಸ್, ವೈಟ್‌ವೇ ಸರ್ಕಸ್ ಮೊದಲಾದ ಕಂಪೆನಿಗಳು ದೀರ್ಘಕಾಲ ಬಾಳಿದವು. ಇವು ವಿಶ್ವವಿಖ್ಯಾತವಾದ ಸರ್ಕಸ್ ಕಂಪೆನಿಗಳ ಜೊತೆಗೆ ಸ್ಪರ್ಧೆ ನಡೆಸಿ ಪ್ರಶಸ್ತಿಗಳನ್ನು ಪಡೆದವು. ವೈಟ್‌ವೇ ಸರ್ಕಸ್ ಕಂಪೆನಿಯ ಪ್ರಖ್ಯಾತ ಕಲಾವಿದನಾದ ಕಣ್ಣನ್ ರೋಪ್ ಡ್ಯಾನ್ಸ್‌ನಲ್ಲಿ ವಿಜಯಿಯಾದವ. ಆತ ೧೯೨೮ರಲ್ಲಿ ಆ ಕಂಪೆನಿಯನ್ನು ಬಿಟ್ಟು ವಿದೇಶಿ ಕಂಪೆನಿಗಳನ್ನು ಸೇರಿ ಪ್ರದರ್ಶನ ನಡೆಸಿದ. ರೋಪ್ ಡ್ಯಾನ್ಸಿನಲ್ಲಿ ಸೋಮರ್ ಸಾಲ್ಟ್ ತೋರಿಸಿದ್ದರಿಂದ ಹಿಟ್ಲರನು ‘ಜಂಪಿಂಗ್ ಡೆವಿಲ್’ ಎಂದು ಹೆಸರು ನೀಡಿ ಗೌರವಿಸಿದ. ಕಣ್ಣನು ಕರಗತ ಮಾಡಿದ ರೋಪ್ ಡ್ಯಾನ್ಸ್ ಕೇರಳೀಯರ ವಿಶಿಷ್ಟ ಕೊಡುಗೆ. ಇದು ಕುರವರು (ಹಾವಾಡಿಗರು) ಎಂಬ ಬುಡಕಟ್ಟು ಜನರಿಂದ ಕಲಿತ ಕಲೆಯಾಗಿತ್ತು.
ವೈಟ್‌ವೇ ಸರ್ಕಸ್ ಆರಂಭಿಸಿದಾಗ ಕೇರಳದಲ್ಲಿ ಕಮಲಾ ಸರ್ಕಸ್, ದಿ ಗ್ರೆಂಡ್ ಫಯರಿ ಸರ್ಕಸ್, ದಿ ಗ್ರೇಟ್ ಈಸ್ಟರ್ನ್ ಸರ್ಕಸ್ ಮೊದಲಾದ ಹಲವು ಕಂಪೆನಿಗಳು ಆರಂಭವಾದವು. ಬ್ರಾಹ್ಮಣ ಸಮುದಾಯದಿಂದ ಮೊದಲ ಬಾರಿಗೆ ಸರ್ಕಸ್ ಕ್ಷೇತ್ರ ಪ್ರವೇಶಿಸಿದ ವಿ.ಆರ್. ಕೃಷ್ಣಯ್ಯರ್ ಸರ್ಕಸ್ ಅಧ್ಯಾಪಕರೂ ಆಗಿ ಹೆಸರುವಾಸಿಯಾಗಿದ್ದರು. ೧೯೦೪ರ ವೇಳೆಗೆೆ ಇವರು ರಾಮಮೂರ್ತಿ ಎಂಬವರ ಗ್ರ್ಯಾಂಡ್ ಇಂಡಿಯನ್ ಸರ್ಕಸ್‌ಗೆ ಸೇರಿದರು. ಮೂರ್ ಆರಂಭಿಸಿದ ಈ ಸರ್ಕಸ್ ಕಂಪೆನಿಯ ಯಜಮಾನರೂ ಆದರು. ಭಾರತದಲ್ಲಿಯೂ ವಿದೇಶಗಳಲ್ಲಿಯೂ ಕೇರಳ ಸರ್ಕಸ್‌ಗೆ ಕೀರ್ತಿಗಳಿಸಿಕೊಡುವಲ್ಲಿ ಈ ಕಂಪೆನಿಯ ಪಾತ್ರ ಮಹತ್ವದ್ದಾಗಿದೆ. ಭಾರತದಲ್ಲಿರುವ ಸುಮಾರು ಐವತ್ತರಷ್ಟು ಸರ್ಕಸ್ ಕಂಪೆನಿಗಳಲ್ಲಿ ಎರಡು ಮೂರನ್ನು ಹೊರತುಪಡಿಸಿದರೆ ಎಲ್ಲಾ ಕಂಪೆನಿಗಳ ಯಜಮಾನಿಕೆ ಕೇರಳೀಯರದೇ. ಬಹುತೇಕ ಕಲಾವಿದರೂ ಮಲಯಾಳಿಗಳೇ ಎಂಬುದೂ ಗಮನಾರ್ಹ. ಹೀಗೆ ಭಾರತೀಯ ಸರ್ಕಸ್ ಇತಿಹಾಸದಲ್ಲಿ ಕೇರಳದ ಕೊಡುಗೆ ಅವಿಸ್ಮರಣೀಯವಾದುದು.
ಚಲನಚಿತ್ರ
ಭಾರತೀಯ ಚಿತ್ರರಂಗದಲ್ಲಿ ಮಲಯಾಳಂ ಚಿತ್ರಗಳಿಗೆ ವಿಶಿಷ್ಟ ಸ್ಥಾನವಿದೆ. ಕಲಾತ್ಮಕತೆಯ ದೃಷ್ಟಿಯಿಂದ ಬಂಗಾಳಿ ಚಿತ್ರಗಳಿಗೆ ಸರಿಮಿಗಿಲೆನಿಸಿದ ಮಲಯಾಳಂ ಚಿತ್ರಗಳು ಗಮನ ಸೆಳೆದಿವೆ. ತಮಿಳುನಾಡಿನ ಸೇಲಂನಲ್ಲಿ ೧೯೩೮ರಲ್ಲಿ ನಿರ್ಮಿಸಿದ ‘ಬಾಲನ್’ ಮೊದಲ ಮಲಯಾಳಂ ಚಲನಚಿತ್ರ. ಆಲಪ್ಪುೞದ ಉದಯ ಸ್ಟುಡಿಯೋ, ತಿರುವನಂತಪುರಂನ ಮೆರಿಲಾಂಡ್ ಸ್ಟುಡಿಯೋಗಳು ಆರಂಭವಾಗುವುದಕ್ಕೆ ಎಷ್ಟೋ ವರ್ಷ ಮೊದಲೇ ಬಾಲನ್ ಚಲನಚಿತ್ರ ನಿರ್ಮಾಣಗೊಂಡಿದೆ. ಉದಯ ಸ್ಟುಡಿಯೋ ರೂಪು ಪಡೆದುದು ೧೯೪೭ರಲ್ಲಿ. ಸಾಮಾಜಿಕ ವಿಷಯಗಳನ್ನು ಚಲನಚಿತ್ರಗಳಲ್ಲಿ ಆಯ್ದುಕೊಂಡು ಜನ ಸಮುದಾಯಗಳ ಭಾವನೆಗಳನ್ನು ವೈಚಾರಿಕವಾಗಿ ತಿದ್ದುವಲ್ಲಿ ಪ್ರಮುಖ ಪಾತ್ರ ವಹಿಸಿವೆ. ವಿವಿಧ ಸಮುದಾಯ ಗಳಿಗೆ ಸೇರಿದ ನಟ ನಟಿಯರು ಎಲ್ಲಾ ಜನ ವಿಭಾಗದ ಪ್ರೀತಿ ಪಾತ್ರರಾಗಿದ್ದಾರೆ. ಕೇಶವದೇವ್, ತಗಳಿ ಶಿವಶಂಕರ ಪಿಳ್ಳೆ, ಎಂ.ಟಿ. ವಾಸುದೇವನ್ ನಾಯರ್, ಜಿ. ವಿವೇಕಾನಂದನ್, ಮಲಯಾಟ್ಟೂರ್ ರಾಮಕೃಷ್ಣನ್ ಮೊದಲಾದ ಪ್ರಸಿದ್ಧ ಕಾದಂಬರಿಕಾರರ ಕೃತಿಗಳು ಚಲನಚಿತ್ರದ ಮೂಲಕ ಜನರ ಶ್ರದ್ಧೆಯನ್ನು ಆಕರ್ಷಿಸಿದೆ. ಕೃಷಿಕರು, ಕಾರ್ಮಿಕರು, ತೋಟಿ ಜನರು, ರಿಕ್ಷಾವಾಲರು, ಅಧ್ಯಾಪಕರು ಮೊದಲಾದ ಜನ ಸಮುದಾಯವನ್ನು ಪ್ರತಿನಿಧಿಸುವ ಉತ್ತಮ ಚಲನಚಿತ್ರಗಳು ಮಲಯಾಳಂನಲ್ಲಿ ತೆರೆ ಕಂಡಿವೆ. ಭಾರತ ಸರಕಾರದಿಂದ ಚಿನ್ನದ ಪದಕ ಪಡೆದ ಚೆಮ್ಮೀನ್, ಸ್ವಯಂವರಂ, ನಿರ್ಮಾಲ್ಯಂ, ಚಿದಂಬರಂ ಮೊದಲಾದ ಮಲಯಾಳಂ ಚಲನಚಿತ್ರಗಳು ರಾಷ್ಟ್ರಮಟ್ಟದಲ್ಲಿ ಕೀರ್ತಿ ತಂದುಕೊಟ್ಟ ಚಿತ್ರಗಳಾಗಿವೆ.
ಕೇರಳೀಯರ ಜೀವನ ವಿಧಾನಗಳನ್ನು, ಸಂಸ್ಕಾರಗಳನ್ನು ಕೇರಳದ ಹೊರಗಡೆಯವರಿಗೆ ತಿಳಿಯಪಡಿಸುವ ಪ್ರಮುಖ ಮಾಧ್ಯಮ ಚಲನಚಿತ್ರ. ಸಾಮಾಜಿಕ ವಿಷಯಗಳಷ್ಟೇ ಅಲ್ಲ ಧಾರ್ಮಿಕ ವಿಷಯಗಳು ಚಲನಚಿತ್ರದಲ್ಲಿ ಜಾಗ ಪಡೆದಿದೆ. ಗುರುವಾಯೂರಪ್ಪನ್, ಚೋಟ್ಟಾನಿಕ್ಕರ ಅಮ್ಮ, ಸ್ವಾಮಿ ಅಯ್ಯಪ್ಪನ್ ಮೊದಲಾದವುಗಳನ್ನು ಇಲ್ಲಿ ಹೆಸರಿಸಬಹುದು. ಜಗದ್ಗುರು ಆದಿಶಂಕರನ್ ಶಂಕರಾಚಾರ್ಯರ ಕತೆಯನ್ನು ಆಧರಿಸಿದೆ. ದೇಶ ವಿದೇಶಗಳಲ್ಲಿ ಭಾರತೀಯ ಧಾರ್ಮಿಕ ತತ್ವಗಳನ್ನು ಪ್ರಚುರ ಪಡಿಸುವಲ್ಲಿ ಈ ಚಲನಚಿತ್ರದ ಸಾಧನೆ ಮಹತ್ವದ್ದಾಗಿದೆ. ಅಡೂರು ಗೋಪಾಲಕೃಷ್ಣನ್, ಜಿ. ಅರವಿಂದನ್ ಮೊದಲಾದ ನಿರ್ದೇಶಕರು ರಾಷ್ಟ್ರಮಟ್ಟದಲ್ಲಿ ಹಾಗೂ ಅಂತರ್‌ರಾಷ್ಟ್ರಮಟ್ಟದಲ್ಲಿ ಪ್ರಶಸ್ತಿಗಳನ್ನು ಪಡೆದಿದ್ದಾರೆ.
ರಾಜ್ಯ ಮಟ್ಟದಲ್ಲಿ ಚಲನಚಿತ್ರಗಳಿಗೆ  ಪ್ರಶಸ್ತಿಗಳನ್ನು ಏರ್ಪಡಿಸಿ ಪ್ರೋತ್ಸಾಹ ಕೇರಳ ಸರ್ಕಾರ ಮುಂದಾಗಿದೆ. ಅದಕ್ಕಾಗಿ ಒಂದು ಫಿಲ್ಮ್ ಡೆವಲಪ್‌ಮೆಂಟ್ ಕಾರ್ಪೋರೇಷನ್‌ನ್ನು ತಿರುವನಂತಪುರಂನಲ್ಲಿ ಆರಂಭಿಸಿದೆ. ತಿರುವೆಲ್ಲಾದಲ್ಲಿ ಒಂದು ಸ್ಟುಡಿಯೋವನ್ನು ಸಹ ಪ್ರಾರಂಭಿಸಿದೆ.
ಕೇರಳದ ಹೊರಗಿನವರಿಗೆ ಮಲಯಾಳಂ ಸಿನಿಮಾ ಎಂದರೆ ಅಶ್ಲೀಲ ಸಿನಿಮಾಗಳು. ಆದರೆ ಸಿನಿಮಾಗಳು ಹಣ ಮಾಡುವ ಉದ್ದೇಶದಿಂದ ಕೇರಳದ ಹೊರಗಿನವರಿಗಾಗಿ ತಯಾರಿಸಿದವುಗಳು. ಕೇರಳೀಯರು ಕಲಾತ್ಮಕವಾದ ಚಿತ್ರಗಳನ್ನೇ ಹೆಚ್ಚಾಗಿ ನೋಡುತ್ತಾರೆ. ಹೆಚ್ಚು ವಾಸ್ತವಿಕವಾದ ದೃಶ್ಯಗಳುಳ್ಳ ಸಿನಿಮಾಗಳು ಪ್ರೇಕ್ಷಕರನ್ನು ವೈಚಾರಿಕವಾಗಿಯೂ ಹೃದಯ ತಟ್ಟುವಂತೆ ಇಲ್ಲಿಯ ನಿರ್ದೇಶಕರು ಚಿತ್ರವನ್ನು ರೂಪಿಸುತ್ತಾರೆ. ಹಾಸ್ಯ ಮಿಶ್ರಿತವಾದ ವಿನೋದ ಚಿತ್ರಗಳು ಪ್ರೇಕ್ಷಕರ ಭಾವವನ್ನು ಪ್ರಚೋದಿಸುವುದಕ್ಕೆ ಬದಲಾಗಿ ಬುದ್ದಿಯನ್ನು ಸ್ಪರ್ಶಿಸುತ್ತವೆ. ಈ ತೆರನ ಚಿತ್ರಗಳನ್ನೇ ಕೇರಳದ ಪ್ರೇಕ್ಷಕರು ಹೆಚ್ಚಾಗಿ ಬಯಸುತ್ತಾರೆ. ಇದನ್ನರಿತ ಚಿತ್ರ ನಿರ್ಮಾಪಕರು ಉತ್ತಮ ಅಭಿರುಚಿಯ ಪ್ರೇಕ್ಷಕರಿಗಾಗಿ ನಿರ್ಮಿಸಿದ ಚಿತ್ರಗಳು ರಾಷ್ಟ್ರಮಟ್ಟದಲ್ಲಿಯೂ ಗಮನ ಸೆಳೆದಿವೆ. ಈ ಹಿನ್ನೆಲೆಯಲ್ಲಿ ಮಲಯಾಳಂ ಚಿತ್ರಗಳು ಭಾರತೀಯ ಚಿತ್ರರಂಗದಲ್ಲಿ ಗಮನಾರ್ಹ ಎನಿಸಿವೆ.
ಕೇರಳ ಕಥನ : ೯. ಕರಕುಶಲ ಕಲೆಗಳು – ರತ್ನಗಳಿಗೆ ಒಪ್ಪ ಹಾಕುವುದು.
ರತ್ನಗಳಿಗೆ ಒಪ್ಪ ಹಾಕುವುದು.
ಕೃತ್ರಿಮ ರತ್ನಗಳಿಗೆ ಒಪ್ಪ ಹಾಕಿ ಅವನ್ನು ಬೇಕಾದ ರೀತಿಯಲ್ಲಿ ಮಿನುಗುವಂತೆ ಮಾಡುವ ಅಸಾಧಾರಣ ಸೂಕ್ಷ್ಮತೆಯೂ, ಸೌಂದರ್ಯ ಪ್ರಜ್ಞೆಯೂ ಒಂದು ಕುಶಲ ಕಲೆಗಾರಿಕೆಯೇ ಆಗಿದೆ. ಕೇರಳದಲ್ಲಿ ಇತ್ತೀಚೆಗೆ ಇದೊಂದು ವೃತ್ತಿಯಾಗಿ ಬೆಳೆದು ಬಂದಿದೆ. ತೃಶ್ಯೂರು ಸುತ್ತಮುತ್ತಲ ಪ್ರದೇಶಗಳೇ ಇದರ ಪ್ರಮುಖ ಕೇಂದ್ರ. ತಮಿಳುನಾಡಿನ ತಿರುಚಿನಾಪಳ್ಳಿಯ ರತ್ನ ವ್ಯಾಪಾರಿಗಳು ಸ್ವಿಟ್ಜರ್‌ಲ್ಯಾಂಡಿನಿಂದ ಕೃತಕ ರತ್ನಗಳನ್ನು ಆಮದು ಮಾಡಿ ತೃಶ್ಯೂರಿಗೆ ಕಳುಹಿಸುತ್ತಾರೆ. ತೃಶ್ಯೂರಿನ ಕಾರ್ಮಿಕರ ಒಪ್ಪ ಕೆಲಸದ ಬಳಿಕ ಕೃತ್ರಿಮ ರತ್ನಗಳ ರೂಪದಿಂದ ಅವು ಮತ್ತೆ ತಿರುಚಿನಾಪಳ್ಳಿಗೆ ಹೋಗುತ್ತವೆ.
ಶಿಲಾಶಿಲ್ಪಗಳು
ಕಗ್ಗಲ್ಲುಗಳಲ್ಲಿ ವಿವಿಧ ಮಾದರಿಯ ಕೆತ್ತನೆಯನ್ನು ಮಾಡುವುದರಲ್ಲಿ ಕೇರಳೀಯರ ಪ್ರಾವೀಣ್ಯವು ಪ್ರಕಟವಾಗಿದೆ. ಕ್ರಿ.ಶ. ೭-೮ನೆಯ ಶತಮಾನದಲ್ಲಿ ಆರಂಭವಾದ ಶಿಲ್ಪಕಲೆಗಳ ವೈಭವ ೧೬-೧೮ನೆಯ ಶತಮಾನದ ವರೆಗೂ ಮುಂದುವರೆಯಿತು. ದೇವಾಲಯಗಳ ನಿರ್ಮಾಣಗಳ ಮೂಲಕ ಶಿಲ್ಪಿಗಳ ಕರಕೌಶಲ್ಯ ಇಂದಿಗೂ ಸಾಕ್ಷಿಯಾಗಿ ಉಳಿದಿವೆ. ದೇವಾಲಯಗಳ ನಿರ್ಮಾಣ ಕೆಲಸ ಇಲ್ಲವಾದ ನಂತರ ಶಿಲೆ ಕಲ್ಲುಗಳಲ್ಲಿ ಕಂಬಗಳನ್ನು, ಕಡಿಯುವ ಕಲ್ಲುಗಳನ್ನು ಮೊದಲಾದ ಉಪಯೋಗೀ ವಸ್ತುಗಳನ್ನು ರಚಿಸುವುದರಲ್ಲಿ ಪ್ರಾವಿಣ್ಯವನ್ನು ತೋರ್ಪಡಿಸುವುದಿದೆ.  ದೇವಾಲಯಗಳಲ್ಲಿ ಪ್ರತಿಷ್ಠೆ ಮಾಡಲು ಬೇಕಾದ ವಿಗ್ರಹಗಳಿಗೆ ಅಗತ್ಯವಾದ ‘ಕೃಷ್ಣಶಿಲೆ’ ಎಂಬ ವಿಶಿಷ್ಟವಾದ ಕಲ್ಲು ಓಮಲ್ಲೂರ್ ಎಂಬ ಸ್ಥಳದಲ್ಲಿ ಲಭಿಸುತ್ತದೆ. ಶಿಲ್ಪರತ್ನಂ, ತಂತ್ರಸಮುಚ್ಛಯಂ ಮೊದಲಾದ ಗ್ರಂಥಗಳಲ್ಲಿ ಉಲ್ಲೇಖಿಸಿದ್ದನ್ನು ಶಿಲ್ಪಿಗಳು ಅನುಸರಿಸುತ್ತಾರೆ.
ತೆಂಗಿನ ಚಿಪ್ಪು
ಕೇರಳದ ಕಲ್ಪವೃಕ್ಷವು ಕೊಡುವ ಗೆರಟೆ ಅಥವಾ ತೆಂಗಿನ ಚಿಪ್ಪು ಸೌಂದರ್ಯ ವಸ್ತುಗಳನ್ನು ಹಾಗೂ ಉಪಯೋಗೀ ವಸ್ತುಗಳನ್ನು ತಯಾರಿಸಲು ಉಪಯೋಗವಾಗುತ್ತದೆ. ಚಹಾ ಪಾತ್ರೆಗಳು, ಕಪ್ಪುಗಳು, ಸೌಟುಗಳು, ಹೂದಾನಿಗಳು, ಅಲಂಕಾರ ವಸ್ತುಗಳು, ಹೀಗೆ ಅನೇಕ ವಸ್ತುಗಳನ್ನು ಗೆರಟೆಯಿಂದ ತಯಾರಿಸಲಾಗುತ್ತದೆ. ಸಣ್ಣಪುಟ್ಟ ಕುಸುರಿ ಕೆಲಸಗಳನ್ನು ಮಾಡುವಾಗ ಗೆರಟೆ ಒಡೆದು ಹೋಗುವ ಸಾಧ್ಯತೆಯಿರುವುದರಿಂದ ಬಹಳ ಎಚ್ಚರಿಕೆ ವಹಿಸಬೇಕಾದ ವೃತ್ತಿಯಿದು. ತಿರುವನಂತಪುರಂ ಹಾಗೂ ನೈಯಾಟ್ಟಿನ್‌ಕರ ಈ ವೃತ್ತಿಗೆ ಪ್ರಸಿದ್ಧವಾದ ಸ್ಥಳಗಳು. ಹಿತ್ತಾಳೆಗೆ ತೆಂಗಿನ ಚಿಪ್ಪುಗಳನ್ನು ಅಂಟಿಸಿ ದೀಪದ ಶೇಡೆಗಳನ್ನು, ದೀಪದ ಕಾಲುಗಳನ್ನು, ಹೂದಾನಿಗಳನ್ನು, ಹುಕ್ಕ ಮೊದಲಾದ ವಸ್ತುಗಳನ್ನು ತಯಾರಿಸಲಾಗುತ್ತದೆ. ಇದಕ್ಕೆ ಕೋಳಿಕೋಡಿನ ಕೊಯಿಲಾಂಡಿ ಪ್ರಸಿದ್ಧವಾದ ಸ್ಥಳ. ಮಧ್ಯ ಪೌರಾಸ್ತ್ಯ ರಾಜ್ಯಗಳಲ್ಲೂ ಆಫ್ರಿಕಾ ದೇಶಗಳಲ್ಲೂ ಈ ತೆರನ ವಸ್ತುಗಳಿಗೆ ಸಾಕಷ್ಟು ಬೇಡಿಕೆಯೂ ಇದೆ.
ಬಟ್ಟೆಯ ಟೋಪಿಗಳು
ಕಾಸರಗೋಡಿನ ತಳಂಗೆರೆ ಎಂಬಲ್ಲಿ ಮುಸಲ್ಮಾನರು ತಯಾರಿಸುವ ಬಟ್ಟೆಯ ಟೋಪಿಗಳಿಗೆ ಅರಬ್ ರಾಷ್ಟ್ರಗಳಲ್ಲಿ ಹಾಗೂ ಆಫ್ರಿಕಾ ದೇಶಗಳಲ್ಲಿ ವಿಶೇಷ ಬೇಡಿಕೆಯಿದೆ. ಇಲ್ಲಿ ಎರಡು ವಿಧದ ಟೋಪಿಗಳನ್ನು ತಯಾರಿಸುತ್ತಾರೆ. ಕಡಿಮೆ ಬೆಲೆಯ ಬಟ್ಟೆಗಳಲ್ಲಿ ನೂಲುಗಳಿಂದ ಹೊಲಿದು ತಯಾರಿಸುವ ಸಾಮಾನ್ಯ ಟೋಪಿ ಒಂದು. ಉತ್ತಮ ಗುಣಮಟ್ಟದ ಜರಿ ಬಟ್ಟೆಗಳಿಂದ ತಯಾರಿಸುವ ವಿಶಿಷ್ಟ ಟೋಪಿ ಇನ್ನೊಂದು.
ಬೊಂಬೆಗಳು ಹಾಗೂ ಆಟಿಕೆಗಳು
ಬೊಂಬೆಗಳು ಹಾಗೂ ಆಟಿಕೆಗಳು ನಿರ್ಮಿಸುವ ಕಲೆ ಪ್ರಾಚೀನ ಕಾಲದ ದಾರುಶಿಲ್ಪ ಕಲೆಯಷ್ಟೇ ಹಳಮೆಯಿದೆ. ದೃಷ್ಟಿ ತಾಕುವುದು. ಮೊದಲಾದವುಗಳಿಗೆ ಪ್ರತಿರೋಧ ಒಡ್ಡಲು ಮನುಷ್ಯರ ಹಾಗೂ ಪ್ರಾಣಿಗಳ ವಿಕೃತ ರೂಪಗಳನ್ನು ನಿಲ್ಲಿಸಿ ನೋಡುಗರ ಗಮನ ಸೆಳೆಯುವಂತೆ ಮಾಡುವ ಪದ್ಧತಿ ಇಂದಿನಂತೆ ಪ್ರಾಚೀನ ಕಾಲದಲ್ಲಿಯೂ ಇದ್ದಿತ್ತು. ಉತ್ಸವ ಆಚರಣೆಗಳ ಸಂದರ್ಭದಲ್ಲಿ ಮೆರವಣಿಗೆಗಳಲ್ಲಿ ವಿವಿಧ ರೀತಿಯ ಮುಖವಾಡಗಳನ್ನು ಬಳಸಲಾಗುತ್ತಿತ್ತು. ವೈವಿಧ್ಯಮಯವಾದ ಮುಖವಾಡಗಳ ರಚನೆಯನ್ನು ಕೇರಳದಲ್ಲಿ ಪ್ರಾಚೀನ ಕಾಲದಿಂದಲೇ ಮಾಡಲಾಗುತ್ತಿತ್ತು.
ಪೇಪರ್ ಪಲ್ಬುಗಳಿಂದ ತಯಾರಿಸುವ ಕಥಕಳಿಯ ಮುಖವಾಡಗಳು ಪ್ರಾಣಿ ಪಕ್ಷಿಗಳ ಮಾದರಿಗಳು, ವಿಭಿನ್ನ ಉಡುಗೆ ತೊಡುಗೆಗಳಲ್ಲಿರುವ ಜನರು ಈ ಮೊದಲಾದವುಗಳಿಗೆ ಮನೆ, ಹೋಟೆಲುಗಳ ಸ್ವಾಗತ ಕೊಠಡಿಗಳಲ್ಲಿ ಪ್ರಮುಖ ಸ್ಥಾನ ಲಭ್ಯವಾಗಿದೆ. ಆವೆಮಣ್ಣು, ಪ್ಲಾಸ್ಟರ್ ಆಫ್ ಪ್ಯಾರಿಸ್, ಸಿಮೆಂಟ್ ಮೊದಲಾದವುಗಳಿಂದ ರೂಪಿಸಿದ ಕಲಾಸೃಷ್ಟಿಗಳನ್ನು ಅಲಂಕಾರಕ್ಕಾಗಿ ಬಳಸುವುದಿದೆ.
ಆಭರಣಗಳು
ಕೇರಳೀಯರಿಗೆ ಸಂಬಂಧಿಸಿದಂತೆ ಸೌಂದರ್ಯಾವಿಷ್ಕಾರದ ಪ್ರಮುಖವಾದ ಒಂದು ಕ್ಷೇತ್ರ ಆಭರಣ. ಹಿಂದಿನ ಕಾಲದಲ್ಲಿ ಆಭರಣಗಳು ಅವುಗಳನ್ನು ಧರಿಸಿದ ವ್ಯಕ್ತಿಗಳ ಜಾತಿ ಮತಾದಿಗಳನ್ನು ಬಹಿರಂಗಪಡಿಸುತ್ತಿದ್ದವು. ಹಲವು ಕಾಲಘಟ್ಟಗಳಲ್ಲಿ ನಡೆದು ಬಂದಿರುವ ಕೊಡುಕೊಳುಗೆಯ ಪರಿಣಾಮವಾಗಿ ಇಂದಿನ ಪರಿಸ್ಥಿತಿ ಸಾಕಷ್ಟು ಬದಲಾಗಿದೆ.
ಹಾವಿನ ಹೆಡೆಯಂತಿರುವ ನಾಗಹೆಡೆತಾಳಿ ನಾಯರ್ ಸ್ತ್ರೀಯರ ವಿಶಿಷ್ಟ ಆಭರಣವಾಗಿತ್ತು. ಅಡ್ಡಿಯಲ್ (ಅಡ್ಡಿಕೆ), ಯಂತ್ರಂ, ಪುಲಿನಖಂ (ಹುಲಿಯುಗುರು), ಅವಿಲ್‌ಮಾಲ (ಅವಲಕ್ಕಿ ಸರ) ಮೊದಲಾದವು ಅಂದು ಅವರ ಪ್ರಮುಖ ಆಭರಣಗಳಾಗಿದ್ದವು. ಕೈಯ ಕಡಗಗಳು, ಮೂಗಿನ ಮೂಗುತಿ, ಕಿವಿಯ ‘ತೋಡಯಂ’ ಇವುಗಳಲ್ಲಿ ಗಮನಾರ್ಹವಾಗಿವೆ. ನಂಬೂದಿರಿ ಸ್ತ್ರೀಯರು ಕಂಠಾಭರಣವಾಗಿ ಪುಟ್ಟ ವಿಶಿಷ್ಟ ತಾಳಿಯನ್ನು ಧರಿಸುತ್ತಿದ್ದರು. ಕಾಸಿನ ಸರ, ಒಡ್ಯಾಣ ಮೊದಲಾದವುಗಳು ತಮಿಳು ಬ್ರಾಹ್ಮಣ ಸ್ತ್ರೀಯರ ಪ್ರತ್ಯೇಕತೆಗಳಾಗಿದ್ದವು. ಕಿವಿಯ ಹಲವು ಸ್ಥಳಗಳಲ್ಲಿ ಚುಚ್ಚಿ ‘ಮೇಕ್ಕಾಮೋದಿರಂ’ ಎಂಬ ಹೆಸರಿನ ಗಟ್ಟಿ ಹಿತ್ತಾಳೆಯ ಬಳೆಗಳು ಅಂದಿನ ಕ್ರಿಶ್ಚಿಯನ್ ಮಹಿಳೆಯರ ಪ್ರಮುಖ ಕರ್ಣಾಭರಣಗಳಾಗಿದ್ದವು. ಒಟ್ಯಾಳ ಪದಕಂ, ಕೊಂಬ್, ತಳ ಮೊದಲಾದ ಅಂದಿನ ಕ್ರಿಶ್ಚಿಯನ್ ಸ್ತ್ರೀಯರ ವಿಶಿಷ್ಟ ಆಭರಣ ಗಳಾಗಿದ್ದವು. ಪದಕ, ತಳ, ಬಳೆ, ಚಿನ್ನದ ಸರ, ಮುತ್ತಿನ ಮಾಲೆ ಮೊದಲಾದವುಗಳನ್ನು ಧರಿಸುತ್ತಿದ್ದರಾದರೂ ಮುಸಲ್ಮಾನ ಸ್ತ್ರೀಯರಿಗೆ ರತ್ನಾಭರಣಗಳಲ್ಲಿ ಅಂತಹ ಮೋಹ ವೇನಿರಲಿಲ್ಲ.
ಆಭರಣಗಳನ್ನು ಕುರಿತಂತೆ ಕೇರಳದ ಸ್ತ್ರೀಯರ ಮೋಹಕ್ಕೆ ಇಂದಿಗೂ ಕೂಡಾ ವಿಶೇಷ ವ್ಯತ್ಯಾಸ ಬಂದಿಲ್ಲ ಎಂಬುದನ್ನು ಗಮನಿಸಬಹುದು. ಶಿಕ್ಷಣದ ಅಧಿಕ್ಯವಾದ ಕಾರಣದಿಂದ ಆಭರಣಗಳ ಸಂಖ್ಯೆಯ ಪ್ರಮಾಣವೂ ಕಡಿಮೆಯಾಗುತ್ತಿದೆ ಎಂಬೊಂದು ಸಾಮಾನ್ಯ ಅಭಿಪ್ರಾಯ ಸರಿಯೆಂದು ತೋರುತ್ತದೆ. ಕೇರಳದ ಚಿನ್ನ ವ್ಯಾಪಾರಿಗಳು ಹಳೆಯ ಮಾದರಿ ಗಳನ್ನು ಪುನರ್ ರಚಿಸಿ ಹೊಸ ಹೊಸ ಮಾದರಿಗಳನ್ನು ಪ್ರಚಾರಕ್ಕೆ ತರುತ್ತಿದ್ದಾರೆ. ಚಿನ್ನದ ಬೆಲೆ ಹೆಚ್ಚುತ್ತಿರುವುದರಿಂದ ಚಿನ್ನದ ಲೇಪ ಮಾಡಿದ ಆಭರಣಗಳ ಬಳಕೆ ಹೆಚ್ಚು ಹೆಚ್ಚು ಪ್ರಚಾರಕ್ಕೆ ಬರುತ್ತಿದೆ. ಜೊತೆಗೆ ಚಿನ್ನಾಭರಣಗಳ ಬಳಕೆಯೂ ಹೆಚ್ಚುತ್ತಲೇ ಇದೆ. ಕೇರಳದ ನಗರಗಳಲ್ಲಿ ಚಿನ್ನಾಭರಣಗಳ ಮಾರಾಟ ಮಳಿಗೆಗಳು ನಗರದ ಸೌಂದರ್ಯವನ್ನು ಹೆಚ್ಚಿಸಿವೆ. ದೇಶದಲ್ಲಿ ಹಾಗೂ ಅರಬ್ ರಾಷ್ಟ್ರಗಳಲ್ಲಿ ಕೇರಳ ಮೂಲದ ಚಿನ್ನಾಭರಣ ವ್ಯಾಪಾರಿಗಳದೇ ಸಿಂಹಪಾಲು.
ಹುರಿಹಗ್ಗ ವಸ್ತುಗಳು
ಹುರಿಹಗ್ಗ ಹಾಗೂ ಅದರಿಂದ ತಯಾರಿಸುವ ಅನೇಕ ವಸ್ತುಗಳು ಕೇರಳೀಯರ ಕರಕೌಶಲ್ಯದ ಪ್ರಮುಖ ಮಾದರಿಗಳೆನಿಸಿವೆ. ಕಬ್ಬಿಣದ ಸಂಕಲೆಗಳ ಆವಿರ್ಭಾವಕ್ಕೂ ಪೂರ್ವದಲ್ಲಿ ಹಡುಗುಗಳಲ್ಲಿ ಹುರಿಹಗ್ಗಗಳನ್ನು ಬಳಸುತ್ತಿದ್ದರು. ನೆಲಹಾಸು, ಚಾಪೆ, ಕಾರ್ಪೆಟ್, ಹಾಸಿಗೆ, ಕುಷನ್, ಟೋಪಿ, ಹೀಗೆ ಹತ್ತು ಹಲವು ಉಪಯೋಗೀ ವಸ್ತುಗಳನ್ನು ಹುರಿಹಗ್ಗಗಳಿಂದ ತಯಾರಿಸುತ್ತಿದ್ದರು. ಕೇರಳದ ಪ್ರಮುಖ ಹುರಿಹಗ್ಗ ನಿರ್ಮಾಣ ಕೇಂದ್ರ ಗಳು ಆಲಪ್ಪುೞದಲ್ಲಿವೆ. ಭಾರತದ ಪ್ರಮುಖ ರಫ್ತು ಸರಕುಗಳಲ್ಲಿ ಇದೂ ಒಂದು.
ಇತರೇ ಕುಶಲ ವಸ್ತುಗಳು
ಡಮಾಸ್ಕಸ್‌ನಲ್ಲಿ ರೂಪು ಪಡೆದ ವಿಶೇಷವಾದ ಒಂದು ಲೋಹದ ಕುಶಲ ವಸ್ತುವಿದೆ. ಕಬ್ಬಿಣ, ಉಕ್ಕು, ಕಂಚು ಮೊದಲಾದ ಲೋಹಗಳಲ್ಲಿ ಚಿನ್ನ ಅಥವಾ ಬೆಳ್ಳಿಯಿಂದ ನಿರ್ಮಿಸಿದ ಮಾದರಿಗಳಂತೆಯೇ ಆಕೃತಿಗಳನ್ನು ನಿರ್ಮಿಸಲಾಗುತ್ತದೆ. ಕಾಪ್ಟ್‌ಗಿರಿ ಎಂಬ ಹೆಸರಿನಿಂದ ಪ್ರಚಲಿತದಲ್ಲಿರುವ ಈ ಕರಕೌಶಲ್ಯ ವೃತ್ತಿಯಲ್ಲಿ ತೊಡಗಿಸಿಕೊಂಡ ಕೆಲವರು ಇಂದಿಗೂ ತಿರುವನಂತಪುಂನಲ್ಲಿದ್ದಾರೆ. ಮಾರ್ತಾಂಡವರ್ಮನ ಕಾಲಕ್ಕೂ ಮೊದಲೇ ಈ ವಿದ್ಯೆ ತಿರುವಾಂಕೂರಿನಲ್ಲಿ ಪ್ರಚಾರದಲ್ಲಿತ್ತು ಎಂಬುದಕ್ಕೆ ಆ ಕಾಲದ ಆಯುಧಗಳಲ್ಲಿನ ಅಲಂಕಾರಗಳು ಸಾಕ್ಷ್ಯ ವಹಿಸುತ್ತವೆ. ಹಲವು ರೀತಿಯ ನಿತ್ಯೋಪಯೋಗದ ವಸ್ತುಗಳನ್ನು  ನಿರ್ಮಿಸಲು ಕಾಪ್ಟ್‌ಗಿರಿಯು ಪ್ರಯೋಜನಪ್ರದವಾಗಿದೆ. ದೇವ ದೇವತೆಗಳ ವಿಗ್ರಹಗಳು, ಹಳ್ಳಿಯ ಪ್ರಾಕೃತಿಕ ದೃಶ್ಯಗಳು, ಚಿತ್ರದ ಚೌಕಟ್ಟುಗಳು, ಸಿಗರೇಟ್ ಪೆಟ್ಟಿಗೆಗಳು, ಆಷ್ ಟ್ರೇಗಳು ಮೊದಲಾದವುಗಳೆಲ್ಲ ಇವುಗಳಲ್ಲಿ ಸೇರಿವೆ. ಅನಂತಶಯನ, ವೇಣುಗೋಪಾಲ, ವೀಣಾಪಾಣಿಯಾದ ಸರಸ್ವತಿ ಮೊದಲಾದ ವಿಗ್ರಹಗಳನ್ನು ಬೆಳ್ಳಿ ಸರಿಗೆಯಿಂದ ತಯಾರಿಸುವ ತಿರುವನಂತಪುರಂನ ಕಾಪ್ಟ್‌ಗಿರಿ ಕೆಲಸಗಾರರ ಕೌಶಲ್ಯ ಗಮನ ಸೆಳೆಯುತ್ತದೆ.
ಕೇರಳದ ಇನ್ನೊಂದು ಲೋಹ ಕೆಲಸವೆಂದರೆ ಕೊಲ್ಲಂನ ಬೆಳ್ಳಿ ಚಮಚ. ಕೊಲ್ಲಂನ ಕೆಲವು ಚಿನ್ನದ ವ್ಯಾಪಾರಿಗಳು ದೊಡ್ಡ ಪ್ರಮಾಣದಲ್ಲಿ ನಿರ್ಮಿಸಿ ಹೊರ ದೇಶಗಳಿಗೆ ರಫ್ತು ಮಾಡುವ ಬೆಳ್ಳಿಯ ಚಮಚಗಳಿಗೆ  ವಿಶೇಷ ಪ್ರಸಿದ್ದಿಯಿದೆ. ವಿಶೇಷವಾದ ಬೆಳ್ಳಿಯ ನಾಣ್ಯಗಳ ಕೆತ್ತನೆಯ ಹಿಡಿಕೆಯಿರುವ ವಿಶಿಷ್ಟ ಚಮಚಗಳಿವು.
ಪಯ್ಯನ್ನೂರು ಪವಿತ್ರಮೋದಿರಂ ಎಂಬ ಚಿನ್ನದುಂಗರವು ಪ್ರಸಿದ್ಧವಾಗಿದೆ. ಇದನ್ನು ನಿರ್ದಿಷ್ಟವಾದ ಅಕ್ಕಸಾಲಿಗ ಸಮುದಾಯವೊಂದು ತಯಾರು ಮಾಡಿಕೊಡುತ್ತದೆ. ಇದನ್ನು ಧರಿಸಿಕೊಂಡುವವರಿಗೆ ವಿಶಿಷ್ಟ ಸೌಭಾಗ್ಯ ಪ್ರಾಪ್ತಿಯಾಗುತ್ತದೆ ಎಂಬ ನಂಬಿಕೆ ಜನರಲ್ಲಿದೆ. ಉಂಗುರವನ್ನು ಸಿದ್ಧ ಮಾಡಿದ ಬಳಿಕ ಅಲ್ಲಿನ ಸುಬ್ರಹ್ಮಣ್ಯ ದೇವಾಲಯಕ್ಕೆ ಹೋಗಿ ಪೂಜೆ ಸಲ್ಲಿಸಿ ನಂತರವೇ ಧರಿಸಿಕೊಳ್ಳುವುದು ಸಂಪ್ರದಾಯ.
ಕೇರಳದ ಪ್ರದರ್ಶನ ಕಲೆಗಳಲ್ಲಿ ಬಳಸುವ ಅನೇಕ ಸಾಧನ ಸಲಕರಣೆಗಳು, ವೇಷಭೂಷಣ ಗಳು ಮೊದಲಾದವುಗಳಲ್ಲಿ ಕೌಶಲ ಪೂರ್ಣವಾದ ಕಲಾತ್ಮಕತೆಯನ್ನು ಗುರುತಿಸಬಹುದು. ಸಂಗೀತೋಪಕರಣಗಳ ನಿರ್ಮಾಣವೂ ಇವುಗಳಲ್ಲಿ ಒಂದು. ಬಾರಿಸುವ, ಊದುವ ಎಷ್ಟೋ ವಾದ್ಯ ಪರಿಕರಗಳು ಕೇರಳದ ದೇವಸ್ಥಾನಗಳ ಆಚರಣೆ ಹಾಗೂ ಪ್ರದರ್ಶನ ಕಲೆಗಳ ಸಂದರ್ಭಗಳಲ್ಲಿ ಕಾಣಬಹುದಾಗಿದೆ. ಚೆಂಡೆ, ಮೃದಂಗ, ಡಕ್ಕೆ, ತಮಟೆ, ಮೊದಲಾದ ವಾದನ ಪರಿಕರಗಳನ್ನು ಕೇರಳದಲ್ಲಿಯೇ ನಿರ್ಮಿಸುತ್ತಾರೆ. ಹಾರ್ಮೋನಿಯಂ, ವೀಣೆ, ಕೊಳಲು ಮೊದಲಾದವುಗಳನ್ನು ಅಗತ್ಯಕ್ಕೆ ಅನುಗುಣವಾಗಿ ಅಲ್ಲಿಲ್ಲಿ ತಯಾರಿಸುತ್ತಾರೆ. ಕಥಕಳಿ, ಓಟನ್‌ತುಳ್ಳಲ್, ಕೃಷ್ಣನಾಟಂ, ಉತ್ಸವ ಆಚರಣೆಗಳ ಸಂದರ್ಭಗಳಲ್ಲಿ ಆನೆಗಳನ್ನು ಶೃಂಗರಿಸಲು ಬೇಕಾದ ಅಲಂಕಾರ ಸಾಮಗ್ರಿಗಳನ್ನು ಕಲಾತ್ಮಕವಾಗಿ ತಯಾರಿಸುವ ಕಲಾವಿದರೂ ಕೇರಳದಲ್ಲಿ ಸಾಕಷ್ಟಿದ್ದಾರೆ. ಕಥಕಳಿಯ ವೇಷಭೂಷಣಗಳ ನಿರ್ಮಾಣಕ್ಕೆ ಅಲಪ್ಪುೞ ಜಿಲ್ಲೆಯ ಕೆಲವು ಸ್ಥಳಗಳು ಹಾಗೂ ಚೆರುತುರುತ್ತಿಯ ಕೇರಳ ಕಲಾಮಂಡಲ ಪ್ರಸಿದ್ದವಾಗಿದೆ. ಉತ್ತರ ಕೇರಳದಲ್ಲಿ ಪ್ರಚಲಿತವಿರುವ ತೆಯ್ಯಂಗಳಿಗೆ ಬೇಕಾದ ವೇಷಭೂಷಣ ಗಳನ್ನು ಕಣ್ಣೂರು ಜಿಲ್ಲೆಯ ತಳಿಪರಂಬದಲ್ಲಿ ತಯಾರಿಸಲಾಗುತ್ತದೆ. ತಲಚೇರಿ ಸರ್ಕಸ್‌ಗಳ ತವರುಮನೆಯೆಂದೇ ಪ್ರಸಿದ್ಧವಾಗಿದೆ. ಅಲ್ಲಿ ಸರ್ಕಸ್‌ಗಳಿಗೆ ಬೇಕಾದ ಎಲ್ಲಾ ತೆರನ ವಸ್ತುಗಳನ್ನು ತಯಾರಿಸುತ್ತಾರೆ. ಇವುಗಳಲ್ಲಿ ಬಿದಿರಿನ ಕಡ್ಡಿಗಳನ್ನು ಬಳಸಿ ತಯಾರಿಸುವ ಬಣ್ಣದ ಕೊಡೆಗಳ ಆಕರ್ಷಣೆ ವಿಶಿಷ್ಟವಾಗಿದೆ.
ಸಮುದ್ರದಿಂದ ದೊರೆಯುವ ಶಂಖ, ಚಿಪ್ಪುಗಳನ್ನು ಬಳಸಿ ವಿವಿಧ ಅಲಂಕರಣ ಸಾಮಗ್ರಿ ಗಳನ್ನು, ಪೇಪರ್ ವೈಟ್, ಆಷ್ ಟ್ರೇ, ಪಿನ್ ಕುಷನ್, ಕಿವಿಯ ಆಭರಣ ಮೊದಲಾದವು ಗಳನ್ನು ತಯಾರಿಸುವ ಜನರು ತಿರುವನಂತಪುಂನ ಕರಾವಳಿ ಪ್ರದೇಶದಲ್ಲಿದ್ದಾರೆ. ಬಳೆಗಳು, ಸರಗಳು, ಕೈ ಚೀಲಗಳು ಮೊದಲಾದವುಗಳನ್ನು ಚಿಪ್ಪುಗಳಲ್ಲಿ ತಯಾರಿಸುವ ಮೂಲಕ ಕಾಸರಗೋಡಿನ ಅನೇಕರು ಜೀವನ ಮಾರ್ಗಗಳನ್ನು ಕಂಡುಕೊಂಡಿದ್ದಾರೆ. ಮೇಜಿನ ಮೇಲಿನ ಬಟ್ಟೆಗಳಲ್ಲಿ, ತಲೆದಿಂಬಿನ ಹೊದಿಕೆಗಳಲ್ಲಿ, ಸೀರೆಗಳಲ್ಲಿ, ಕರವಸ್ತ್ರ ಮೊದಲಾದವುಗಳಲ್ಲಿ ವಿವಿಧ ರೀತಿಯ ಚಿತ್ರಗಳನ್ನು ಬಿಡಿಸುವವರು ಕೇರಳದಲ್ಲಿ ಇದ್ದಾರೆ. ಬಟ್ಟೆಗಳ ಮೇಲಿನ ವಿನ್ಯಾಸಗಳಿಗೆ ಕೇರಳದಲ್ಲಿ ಮಾತ್ರವಲ್ಲ ಇತರೆಡೆಗಳಲ್ಲಿಯೂ ವಿಶೇಷ ಬೇಡಿಕೆಯಿದೆ.
ಇತ್ತೀಚಿನ ದಿನಗಳಲ್ಲಿ  ಕೇರಳದ ಕರಕುಶಲ ಕಲಾವಿದರು ವಿಭಿನ್ನ ರೀತಿಯ ವಿನೂತನ ಕಲಾ ವಸ್ತುಗಳನ್ನು ಸೃಷ್ಟಿಸುತ್ತಿದ್ದಾರೆ. ಅವುಗಳಲ್ಲಿ ಹೆಸರಿಸಲೇಬೇಕಾದ ಕಲಾರೂಪವೊಂದಿದೆ. ಕಡುಕಪ್ಪು ಬಣ್ಣದ ಬಟ್ಟೆಯಲ್ಲಿ ಬೈಹುಲ್ಲಿನ ತುಂಡುಗಳನ್ನು ಅಂಟಿಸಿ ಪ್ರಕೃತಿ ಚಿತ್ರಗಳನ್ನು, ವ್ಯಕ್ತಿಗಳ ಭಾವಚಿತ್ರಗಳನ್ನು ಮಾಡುವುದು ಇಲ್ಲಿನ ಕಲಾವಿದರಿಗೆ ಸಾಧ್ಯವಾಗಿದೆ. ಪ್ರಕೃತಿದತ್ತ ವಾಗಿ ದೊರೆಯುವ ಮರದ ತೊಗಟೆಗಳನ್ನು ಬಳಸಿ ಚಿತ್ರಿಸುವುದೂ ಇದೆ. ನಾಗರಬೆತ್ತವು ಪ್ರಕೃತಿದತ್ತವಾದರೂ ಅವುಗಳ ಬೆಲೆ ಬಹಳ ಅಧಿಕ. ಆ ಕಾರಣಕ್ಕಾಗಿ ಪ್ಲಾಸ್ಟಿಕ್‌ನ ಬೆತ್ತಗಳು ಬಳಕೆಗೆ ಬಂದಿವೆ. ಪ್ಲಾಸ್ಟಿಕ್ ಬೆತ್ತಗಳಿಂದ ವಿವಿಧ ವಸ್ತುಗಳನ್ನು ನಿರ್ಮಿಸಿ ಜನ ಉಪಯೋಗಿಸತೊಡಗಿದ್ದಾರೆ. ಪ್ರಕೃತಿದತ್ತವಾದ ವಸ್ತುಗಳಿಂದ ತಯಾರಿಸುತ್ತಿದ್ದ ಬಹುತೇಕ ಎಲ್ಲಾ ಕಲಾ ಕೌಶಲ್ಯಗಳು ಇಂದು ಪ್ಲಾಸ್ಟಿಕ್‌ನ ಮೂಲಕ ಪೂರೈಕೆಯಾಗುತ್ತಿವೆ.
ಕಳಮೆೞುತ್ತು
‘ಕಳಮೆೞುತ್ತು’ (ಕಳ ಬರೆಯುವುದು) ಕೇರಳದ ವಿಶಿಷ್ಟ ಸಾಂಪ್ರದಾಯಿಕ ಕಲೆ ಗಳಲ್ಲೊಂದು. ಧಾರ್ಮಿಕ ಹಿನ್ನೆಲೆಯುಳ್ಳ ಈ ಕಲೆ ನಾಗಾರಾಧನೆ ಹಾಗೂ ಭದ್ರಕಾಳಿ ಆರಾಧನೆಗೆ ಸಂಬಂಧಿಸಿದೆ. ಬಣ್ಣದ ಪುಡಿಗಳನ್ನು ಬಳಸಿ ನೆಲದ ಮೇಲೆ ಬರೆಯುವ ವಿವಿಧ ಚಿತ್ರಗಳನ್ನು ‘ಕಳಂ’ ಎಂದು ಕರೆಯುತ್ತಾರೆ. ಸಾಮಾನ್ಯವಾಗಿ ಬಿಳಿಯ ಅಕ್ಕಿಪುಡಿ, ಇದ್ದಿಲು, ಅರಿಶಿನ, ಬಾಗೆ ಎಲೆಯ ಪುಡಿ ಮತ್ತು ಸುಣ್ಣದ ಪುಡಿಗಳನ್ನು ಬಣ್ಣಗಳಿಗಾಗಿ ಬಳಸಲಾಗುತ್ತದೆ. ಹೂವಿನ ಎಸಳುಗಳಿಂದಲೂ ಕಳ ಬರೆಯುವುದಿದೆ. ಇದಕ್ಕೆ ಪೂಕಳಂ ಎಂದು ಹೆಸರು. ಸಾಂಕೇತಿಕವೂ ಅಲಂಕೃತವೂ ಆದ ಪದ್ಮ, ಸ್ವಸ್ತಿಕ, ಚಕ್ರ ಮೊದಲಾದವುಗಳನ್ನು ಆರಾಧನೆಯ ಸಂದರ್ಭದಲ್ಲಿ ಬರೆದ ಬಳಿಕವೇ ಧಾರ್ಮಿಕ ವಿಧಿ ವಿಧಾನಗಳು ನಡೆಯುತ್ತವೆ. ದುರ್ಗೆ, ಕಾಳಿ, ಶಾಸ್ತಾವ್, ವೇಟೆಕೊರಮಗನ್, ನಾಗ ಮೊದಲಾದವುಗಳ ಆರಾಧನೆಯ ಸಂದರ್ಭದಲ್ಲಿ ಕಳ ಬರೆದು ಶುದ್ದೀಕರಿಸುವ ಕ್ರಿಯೆ ಪ್ರಮುಖವಾದುದು. ಕಳಂ ಬರೆಯುವ ಸಂದರ್ಭದಲ್ಲಿ ಆಯಾ ದೇವತೆಗಳಿಗೆ ಸಂಬಂಧಿಸಿದ ಹಾಡುಗಳನ್ನು ಹಾಡುವುದೂ ಇದೆ.
ಸಾಮಾನ್ಯವಾಗಿ ಬ್ರಾಹ್ಮಣ ಮಹಿಳೆಯರು ಕಳ ಬರೆಯುವಲ್ಲಿ ನಿಷ್ಣಾತರಾಗಿದ್ದಾರೆ. ದಿನನಿತ್ಯ ರಂಗೋಲಿ ಬರೆಯುವಂತೆ ಬಿಳಿಯ ಪುಡಿಗಳನ್ನು ಬಳಸಿ ಕಳ ಬರೆಯುತ್ತಾರೆ. ನೆಲದ ಮೇಲೆ ಚುಕ್ಕೆಯಿರಿಸಿ ಅವುಗಳನ್ನು ರೇಖೆಗಳಿಂದ ಜೋಡಿಸಿ ಕಲಾತ್ಮಕವಾದ ವಿವಿಧ ಮಾದರಿಗಳನ್ನು ಬರೆಯುತ್ತಾರೆ. ದಿನನಿತ್ಯ ಬರೆಯುವ ಕಳಂ ಕಲಾತ್ಮಕವಾಗಿ ಮಾತ್ರ ಮುಖ್ಯವಾಗುತ್ತದೆ. ಅದರ ಧಾರ್ಮಿಕ ಸಂದರ್ಭದಲ್ಲಿ ಬರೆಯುವ ಕಳಂಗಳಿಗೆ ಧಾರ್ಮಿಕ ಮಹತ್ವವಿದೆ. ವಣ್ಣಾನರು ಮತ್ತು ಕುರುಪ್ಪರು ಕಳಂ ಬರೆಯುವ ಪ್ರಮುಖರು. ಇವರು ಇದನ್ನು ಕುಲವೃತ್ತಿಯಾಗಿಯೇ ಮುಂದುವರಿಸಿಕೊಂಡು ಬಂದಿರುತ್ತಾರೆ. ನೆಲದ ಮೇಲೆ ಬರೆಯುವ ಚಿತ್ರಗಳಲ್ಲಿ ಸರ್ಪಕಳಂ ಮತ್ತು ದೇವಿಕಳಂ ಮುಖ್ಯವಾಗಿದೆ. ಅನೇಕ ಹೆಡೆಗಳುಳ್ಳ ವಿವಿಧ ಶೈಲಿಯ ಸರ್ಪಗಳನ್ನು ಬಿಡಿಸುವ ಸಂಪ್ರದಾಯವು ನಾಗಾರಾಧನೆಗೆ ಸಂಬಂಧಿಸಿದೆ. ಕೇವಲ ಧಾರ್ಮಿಕ ಕಾರಣಗಳಿಗಾಗಿಯಷ್ಟೇ ಅಲ್ಲ, ಪುನರುಜ್ಜೀವನ ಕಲೆಯಾಗಿಯೂ ಕಳಮೆೞುತ್ತುಗೆ ಪ್ರಾಧಾನ್ಯವಿದೆ.
ಚಿತ್ರಕಲೆ
ಕೇರಳದ ಚಿತ್ರಕಲಾ ಪರಂಪರೆಗೆ ಅಜಂತಾ ಕಾಲಘಟ್ಟಕ್ಕಿಂತಲೂ ಪ್ರಾಚೀನತೆಯಿದೆ. ಕನ್ಯಾಕುಮಾರಿಯ ಹಾಗೂ ತಿರುವನಂತಪುರಂನಲ್ಲಿರುವ ಭಿತ್ತಿಚಿತ್ರಗಳನ್ನು ಕೇರಳದ ಚಿತ್ರಕಲೆಯ ಮೊದಲ ಮಾದರಿಗಳೆಂದು ಹೇಳಲಾಗುತ್ತದೆ. ಇವುಗಳಿಗೆ ಪಾಂಡ್ಯ ಶೈಲಿಯ ಪ್ರಭಾವವಿದೆಯೆಂಬುದು ತಜ್ಞರ ಅಭಿಪ್ರಾಯ. ಏಟ್ಟುಮಾನೂರು ಶಿವದೇವಾಲಯದಲ್ಲಿನ ಗೋಪುರದ ಭಿತ್ತಿಯಲ್ಲಿ ದುಷ್ಟ ರಾಕ್ಷಸನನ್ನು ತುಳಿದು ಕೊಂದು ನೃತ್ಯವಾಡುವ ನಟರಾಜನ ಚಿತ್ರವಿದೆ. ದ್ರಾವಿಡ ಚಿತ್ರಕಲೆಯ ಏಕಮಾತ್ರ ಪ್ರಾಚೀನ ಮಾದರಿ ಎಂದು ಇದನ್ನು ಕುರಿತು ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ. ಇದರ ಕಾಲ ಹದಿನಾರನೆಯ ಶತಮಾನ ಎಂದು ತಿಳಿಯ ಲಾಗಿದೆ.
ಭಿತ್ತಿಚಿತ್ರಗಳಿಗೆ ಸಂಬಂಧಿಸಿದಂತೆ ಕೇರಳದ ಎಲ್ಲಾ ದೇವಾಲಯಗಳು ಸಂಪತ್ಸಮೃದ್ಧ ವಾಗಿವೆ. ಪುರಾಣದ ಕಥಾಸನ್ನಿವೇಶಗಳನ್ನು, ಕಥಾ ಪಾತ್ರಗಳನ್ನು ಅನೇಕ ದೇವಾಲಯಗಳ ಗೋಡೆಗಳಲ್ಲಿ ಕಾಣಬಹುದು. ವೈಕಂನ ಮಹಾದೇವ ದೇವಾಲಯದಲ್ಲಿ ಸುಮಾರು ಇಪ್ಪತ್ತು ಚಿತ್ರಗಳಿವೆ. ಉದಯಪುರಂನ ಸುಬ್ರಹ್ಮಣ್ಯ ದೇವಾಲಯದ ಗಣಪತಿಯ ಚಿತ್ರವೂ ಸುಪ್ರಸಿದ್ಧವಾಗಿದೆ. ಗಣಪತಿ, ಸುಬ್ರಹ್ಮಣ್ಯರೊಡನಿರುವ  ಪಾರ್ವತೀ ಪರಮೇಶ್ವರರು, ನಟರಾಜ, ಅಶ್ವಾರೋಹಿಯಾದ ಶಾಸ್ತಾವ್, ಸಂತಾನಗೋಪಾಲ, ವಿಷ್ಣು ಮೊದಲಾದ ಚಿತ್ರಗಳೂ ಇವೆ. ತಿರುವನಂತಪುರಂನ ಶಿವದೇವಾಲಯದಲ್ಲಿರುವ ರಾಮಾಯಣದ ಯುದ್ಧ ದೃಶ್ಯಗಳು ಗಮನಾರ್ಹವಾಗಿವೆ. ತೃಶ್ಯೂರಿನ ವಡಕುನ್ನಾಥನ್ ದೇವಾಲಯದಲ್ಲಿರುವ ಶಂಕರನಾರಾಯಣ ದೇವಾಲಯದ ಗೋಡೆಯ ಚಿತ್ರಗಳಲ್ಲಿ ಕುರುಕ್ಷೇತ್ರದ ದೃಶ್ಯಗಳು, ಶಿವ, ದಕ್ಷಿಣಾಮೂರ್ತಿ, ಗಣಪತಿ ಮೊದಲಾದ ದೇವತೆಗಳು  ಮೊದಲಾದವು ಮುಖ್ಯವಾದವು ಗಳು. ಕೇರಳದ ಚಿತ್ರಕಲೆ ಅತ್ಯಂತ ಸಜೀವವಾಗಿದ್ದ ೧೭ ಹಾಗೂ ೧೮ನೆಯ ಶತಮಾನಗಳ ಅವಧಿಯಲ್ಲಿ ಇವುಗಳನ್ನು ಚಿತ್ರಿಸಲಾಗಿದೆ.
ತಲಶ್ಯೇರಿ ತಾಲೂಕಿನ ಕಣ್ಣವತ್ತಿನ ಸಮೀಪವಿರುವ ತೊಡಿಕಳಂ ದೇವಸ್ಥಾನದಲ್ಲಿ ರುಕ್ಮಿಣಿ ಸ್ವಯಂವರ, ರಾವಣವಧೆ ವೊದಲಾದ ಪೌರಾಣಿಕ ದೃಶ್ಯಗಳನ್ನು ಕಾಣಬಹುದು. ತಿರುಮುಳಿ ಕುಳಂನ ಲಕ್ಷ್ಮಣ ದೇವಸ್ಥಾನದಲ್ಲಿ ಆರನ್ಮುಳದ ವಿಷ್ಣುದೇವಸ್ಥಾನದ ಗೋಡೆಗಳಲ್ಲಿ ಅನೇಕ ಚಿತ್ರಗಳಿವೆ. ಅರಮನೆಗಳಲ್ಲಿ ಹಿಂದೂ ಮತಕ್ಕೆ ಸಂಬಂಧಿಸಿದ ಅನೇಕ ಭಿತ್ತಿಚಿತ್ರಗಳಿವೆ.
ಪದ್ಮನಾಭಪುರ ಅರಮನೆಯಲ್ಲಿ ಅನಂತಶಯನ, ಲಕ್ಷ್ಮೀನಾರಾಯಣ, ಅರ್ಧನಾರೀಶ್ವರ, ಗೋಪೀಕೃಷ್ಣ, ನಟರಾಜ ಮೊದಲಾದ ಅನೇಕ ಸುಂದರ ಚಿತ್ರಗಳಿವೆ. ಮಟ್ಟಾಂಚೇರಿ ಅರಮನೆಯ ಗೋಡೆಗಳಲ್ಲಿ ರಾಮಾಯಣ ದೃಶ್ಯಗಳನ್ನು ಚಿತ್ರಿಸಲಾಗಿದೆ. ಅಲ್ಲದೆ ಕುಮಾರಸಂಭವದ ಚಿತ್ರಗಳೂ ಆ ಅರಮನೆಯ ಗೋಡೆಗಳಲ್ಲಿವೆ. ಕೃಷ್ಣಪುರಂ ಅರಮನೆ ಯಲ್ಲಿನ ಹದಿನಾಲ್ಕು ಅಡಿ ಉದ್ದ ಹಾಗೂ ಹನ್ನೊಂದು ಅಡಿ ಅಗಲವಿರುವ ಗಜೇಂದ್ರ ಮೋಕ್ಷದ ಚಿತ್ರ ಅದ್ಭುತ ಕಲಾ ಸೃಷ್ಟಿಗಳಲ್ಲಿ ಒಂದೆಂದು ವಿದ್ವಾಂಸರ ಅಭಿಪ್ರಾಯ.
ಕೇರಳದ ಇಗರ್ಜಿಗಳ ಗೋಡೆಗಳಲ್ಲಿಯೂ ಅನೇಕ ಮನೋಹರ ಚಿತ್ರಗಳನ್ನು ಕಾಣಬಹುದು. ಯೇಸುವಿನ ಚಿತ್ರವನ್ನು ಹಾಗೂ ಬೈಬಲ್‌ನ ವಿವಿಧ ದೃಶ್ಯಗಳನ್ನು ಅನೇಕ ಇಗರ್ಜಿಗಳಲ್ಲಿ ಚಿತ್ರಿಸಲಾಗಿದೆ. ಸ್ಥಳೀಯ ಕಲಾವಿದರು ಚಿತ್ರಿಸಿದ ಈ ತೆರನ ಅನೇಕ ಚಿತ್ರಗಳಲ್ಲಿ ಕೇರಳದ ಸಾಂಸ್ಕೃತಿಕ ಹಿನ್ನೆಲೆಯನ್ನು ಗುರುತಿಸಬಹುದು.
೧೮ನೆಯ ಶತಮಾನದ ಉತ್ತರಾರ್ಧ ಹಾಗೂ ೧೯ನೆಯ ಶತಮಾನದ ಪೂರ್ವಾರ್ಧದಲ್ಲಿ ಕೇರಳದ ಚಿತ್ರಕಲೆಗೆ ಹೇಳಿಕೊಳ್ಳುವಂತಹ ಪ್ರೋತ್ಸಾಹ ಇದ್ದಿರಲಿಲ್ಲ. ಬಳಿಕ ಸ್ವಾತಿತಿರುನಾಳ್ (೧೮೨೦-೪೭) ಮಹಾರಾಜನ ಪ್ರೋತ್ಸಾಹ ಕಾರಣದಿಂದ ಮತ್ತೆ ಚಿತ್ರಕಲೆಗೆ ಹೊಸ ಚೈತನ್ಯ ಲಭಿಸಿತು. ಈ ಕಾಲಘಟ್ಟದಲ್ಲಿ ಪಾಶ್ಚಾತ್ಯರ ಪ್ರಭಾವದ ಚಿತ್ರಗಳಿಗೆ ಹಿಂದಿಲ್ಲದ ಪ್ರೋತ್ಸಾಹ ಲಭ್ಯವಾಯಿತು. ಹೊರನಾಡುಗಳಿಂದ ಚಿತ್ರ ಕಲಾವಿದರನ್ನು ಸ್ವಾತಿತಿರುನಾಳ್ ತನ್ನ ಆಸ್ಥಾನಕ್ಕೆ ಬರಮಾಡಿಕೊಂಡನು. ಸ್ವಾತಿತಿರುನಾಳನ ಆಸ್ಥಾನ ಕಲಾವಿದರಲ್ಲೊಬ್ಬನಾದ ಮದುರೈಯ ಅಳಗಿರಿನಾಯ್ಡು ಕಿಳಿಮಾನೂರು ರಾಜಕುಟುಂಬದ ಕಲಾವಿದನಾದ ರಾಜರಾಜವರ್ಮನಿಗೆ ಚಿತ್ರಕಲೆಯ ಗುರುವಾಗಿದ್ದನು. ಯುವ ತಲೆಮಾರುಗಳನ್ನು ಚಿತ್ರ ಕಲಾವಿದರನ್ನಾಗಿಸುವ ನಿಟ್ಟಿನಲ್ಲಿ ತರಬೇತಿ ನೀಡಲು ರಾಜರಾಜವರ್ಮನಿಗೆ ಸ್ವಾತಿತಿರುನಾಳ್ ಮಹಾರಾಜನು ಎಲ್ಲಾ ರೀತಿಯ ಅನುಕೂಲಗಳನ್ನು ಒದಗಿಸಿದ್ದನು. ಹೀಗೆ ತರಬೇತಿ ಪಡೆದವರಲ್ಲಿ ಸಹೋದರಿಯ ಮಕ್ಕಳಿಬ್ಬರು ಪ್ರಸಿದ್ಧರಾಗಿದ್ದರು. ಅವರೆಂದರೆ ವಿಶ್ವವಿಖ್ಯಾತರಾದ ರಾಜಾರವಿವರ್ಮ ಮತ್ತು ಅವನ ಸಹೋದರನಾದ ಸಿ. ರಾಜಾರಾಜವರ್ಮ. ಈ ಸಹೋದರರಿಗೆ ಯುರೋಪಿನ ತೈಲಚಿತ್ರಗಳ ರಚನೆಗಳಿಗೆ ಇಲ್ಲಿ ತರಬೆೇತಿ ದೊರೆತಿತ್ತು. ತೈಲ ವರ್ಣ ಚಿತ್ರಗಳಿಗಾಗಿಯೇ ರಾಜಾರವಿವರ್ಮ ಪ್ರಖ್ಯಾತವಾದುದು. ಪೌರಾಣಿಕ ದೃಶ್ಯಗಳನ್ನು ಚಿತ್ರಿಸುವಲ್ಲಿ ರಾಜಾರವಿವರ್ಮನಿಗೆ ವಿಶೇಷ ಆಸಕ್ತಿ, ಅವನ ಸಹೋದರನಿ ಗಾದರೋ ಪ್ರಕೃತಿ ಹಾಗೂ ಮನುಷ್ಯರ ಚಿತ್ರಗಳ ಕಡೆಗೆ ಹೆಚ್ಚಿನ ಆಕರ್ಷಣೆ. ರಾಜಾರವಿವರ್ಮನು ರಚಿಸಿದ ಚಿತ್ರಗಳು ಕೇರಳದಲ್ಲಷ್ಟೇ ಅಲ್ಲ ಭಾರತದ ಬಹುತೇಕ ಚಿತ್ರ ಪ್ರದರ್ಶನಾಲಯಗಳಲ್ಲಿಯೂ ಕಾಣಬಹುದು. ಮಹಿಳೆಯರ ಹಾಗೂ ಮಕ್ಕಳ ಚಿತ್ರವನ್ನು ರಚಿಸುವಲ್ಲಿ ಹೆಸರುವಾಸಿಯಾದ ಮಂಗಳಾಬಾಯಿ ತಂಬುರಾಟ್ಟಿ ರಾಜಾರವಿವರ್ಮನ ಸಹೋದರಿ. ಇವರ ಚಿತ್ರ ರಚನೆಯ ಮಾದರಿಯನ್ನು ಅನುಕರಿಸುವ ಕಲಾವಿದರು ಕೇರಳದಲ್ಲಿ ಇದ್ದರೂ ಸಹ ಈ ಪರಂಪರೆಯ ಸಮರ್ಥ ಪ್ರತಿನಿಧಿಗಳಾಗಲಿಲ್ಲ. ನಂತರದ ದಿನಗಳಲ್ಲಿ ಕೇರಳದಲ್ಲಿ ಪ್ರಸಿದ್ಧರಾದ ಇಬ್ಬರು ಚಿತ್ರಕಲಾವಿದರೆಂದರೆ ಕೆ. ಮಾಧವ ಮೇನೋನ್ ಹಾಗೂ ಕೆ.ಸಿ. ಎಸ್. ಪಣಿಕ್ಕರ್. ಪ್ರಾಣಿ ಪಕ್ಷಿಗಳ ಚಿತ್ರಗಳನ್ನು ರಚಿಸುವಲ್ಲಿ ಇವರು ಸಮರ್ಥರು. ಪರಂಪರಾಗತವಲ್ಲದ ವಿನೂತನ ಶೈಲಿಯ ರಚನೆಗಳನ್ನು ಮಾಡಿದ್ದರಿಂದ ಗಮನಾರ್ಹರೆನಿಸಿದವರಿವರು.
ಕೇರಳದ  ಚಿತ್ರಕಲೆಗೆ ಪಾಶ್ಚಾತ್ಯರ ಪ್ರೇರಣೆ, ಪ್ರಭಾವ ಇದ್ದರೂ ಸಹ  ದೇಸೀಯವಾದ ಸಾಂಸ್ಕೃತಿಕ ಪರಿವೇಷದ ಮೂಲಕವೇ ಅವು ರೂಪು ಪಡೆದಿವೆ. ಬೇರೆ ಬೇರೆ ಕಾಲಘಟ್ಟದಲ್ಲಿ ಆಡಳಿತಾತ್ಮಕವಾಗಿ ಪ್ರಭಾವಿಸಿದ ವಿದೇಶೀಯರು, ವ್ಯಾಪಾರ ವ್ಯವಹಾರಗಳ ಕಾರಣಗಳಿಗಾಗಿ ಕೇರಳಕ್ಕೆ ಬಂದವರು ಇಲ್ಲಿನ ಚಿತ್ರಕಲೆಯನ್ನು ಪ್ರೋತ್ಸಾಹಿಸಿದರು.
ಕೇರಳ ಕಥನ : ೯. ಕರಕುಶಲ ಕಲೆಗಳು
ಕೇರಳ ಸಂಸ್ಕೃತಿಯ ಅವಿಚ್ಛಿನ್ನವಾದ ಪ್ರವಾಹದಲ್ಲಿ ಕರಕುಶಲ ಕಲೆಗಳಿಗೂ ವಿಶೇಷವಾದ ಪ್ರಾಶಸ್ತ್ಯವಿದೆ. ಶೈಲಿಯಲ್ಲಿನ ಅನನ್ಯತೆ, ರಚನಾ ಕೌಶಲ್ಯ ಹಾಗೂ ಸೌಂದರ್ಯದ ದೃಷ್ಟಿಯಿಂದ ಪ್ರತ್ಯೇಕವಾದ ಸ್ಥಾನವನ್ನು ಉಳಿಸಿಕೊಂಡಿದೆ. ಪ್ರಾಚೀನ ಕಾಲದಿಂದಲೇ ಇವು ಜನಜೀವನದೊಂದಿಗೆ ಹಾಸು ಹೊಕ್ಕಾಗಿ ಬೆರತು ಹೋಗಿವೆ. ಅವುಗಳ ಸೌಂದರ್ಯ ದೃಷ್ಟಿ ಹಾಗೂ ಜನರ ಜೀವನ ದೃಷ್ಟಿಗಳಿಗೆ ಒಂದು ರೀತಿಯ ಬೆಸುಗೆ ಎಲ್ಲಾ ಕಾಲಘಟ್ಟಗಳಲ್ಲಿ ಸಾಧ್ಯವಾಗಿದೆ. ಕಲಾವಿದರಿಗೆ ಪ್ರಾಕೃತಿಕ ಕೇರಳವು ಅನೇಕ ಕಲಾ ಸಾಮಗ್ರಿಗಳನ್ನು ಒದಗಿಸಿಕೊಟ್ಟಿದೆ. ಸಾಮಾಜಿಕ ಬದುಕಿಗೂ ಈ ಮೂಲಕ ಅನೇಕ ಕಲಾವಸ್ತುಗಳ ಕೊಡುಗೆಗಳನ್ನು ನೀಡಿವೆ. ಪರಂಪರಾಗತವಾದ ಅನೇಕ ಕರಕುಶಲ ವಸ್ತುಗಳು ತಲೆಮಾರಿನಿಂದ ತಲೆಮಾರಿಗೆ ಉಳಿದುಕೊಂಡು ಬರಲು ಆಯಾ ಕಲಾವಿದರು ತಮ್ಮ ಕುಲಕಸುಬಿನೊಡನೆ ಇರಿಸಿಕೊಂಡ ವೃತ್ತಿ ಗೌರವವೇ ಕಾರಣವಾಗಿದೆ.
ರಾಜ ಮಹಾರಾಜರುಗಳ ಅರಮನೆಗಳಲ್ಲಿ, ಜಮೀನ್ದಾರರ ಮನೆಗಳಲ್ಲಿ, ದೇವಾಲಯಗಳ ಪರಿಸರದಲ್ಲಿ, ಕಲಾವಿದರ ಕರಕೌಶಲ್ಯವು ಮೊಳೆತು, ನೆಲೆನಿಂತಿರುವುದನ್ನು ಕಾಣಬಹುದು. ಅರಮನೆಗಳ ಹಾಗೂ ದೇವಾಲಯಗಳ ಕಾಷ್ಠಶಿಲ್ಪಗಳಲ್ಲಿ, ಭಿತ್ತಿ ಚಿತ್ರಗಳಲ್ಲಿ ಸೂಕ್ಷ್ಮ ಕೆತ್ತನೆಯ ಕೆಲಸಗಳು ಕಲಾ ಸೌಂದರ್ಯವನ್ನು ಕಾಣಬಹುದು. ಅರಮನೆಗಳು ಶಿಥಿಲವಾಗಿ ದೇವಾಲಯಗಳ ಕುರಿತ ಸೇವಾ ಮನೋಭಾವ ಶ್ರದ್ಧೆೆಗಳು ಕಡಿಮೆಯಾದಂತೆ ಪರಾಕಾಷ್ಠ ಸ್ಥಿತಿಯೊಂದನ್ನು ತಲುಪಿದ ಅನೇಕ ಶಿಲ್ಪಕಲೆಗಳು ಬೆಳವಣಿಗೆಯನ್ನು ಸ್ಥಗಿತಗೊಳಿಸಿದವು. ಆದರೆ ನಂತರದ ದಿನಗಳಲ್ಲಿ ಹಲವು ತೆರನ ಗೃಹೋಪಯೋಗಿ ಸಾಧನಗಳ ಹಾಗೂ ಗೃಹಾಲಂಕರಣ ವಸ್ತುಗಳ ಅಗತ್ಯಗಳು ಹೆಚ್ಚಾದಂತೆ ಕಲಾವಿದರು ತಮ್ಮ ಕಲಾ ಸಾಮರ್ಥ್ಯದ ಮೂಲಕ ಹೊಸ ಹೊಸ ಕರಕುಶಲ ವಸ್ತುಗಳನ್ನು ಸಿದ್ಧಪಡಿಸಲು ತೊಡಗಿದರು. ಇಂತಹ ವಸ್ತುಗಳಿಗೆ ಸ್ಥಳೀಯವಾಗಿ ಮಾತ್ರವಲ್ಲ ಹೊರನಾಡುಗಳಲ್ಲೂ ಸಾಕಷ್ಟು ಬೇಡಿಕೆಗಳಿವೆ. ಅನೇಕ ಕಲಾವಿದರು ತಮ್ಮ ತಮ್ಮ ಕ್ಷೇತ್ರಗಳಲ್ಲಿ ನಿರ್ದಿಷ್ಟ ವಸ್ತುಗಳ ತಯಾರಿಯ ಮೂಲಕ ಒಂದು ರೀತಿಯ ಕುಲಕಸುಬಿನಂತೆ ಪ್ರೀತಿ, ಗೌರವಗಳನ್ನು ಇರಿಸಿಕೊಂಡಿದ್ದಾರೆ. ಹಿಂದೆ ಇಂತಹ ಕಲಾವಿದರು ಪುರಾಣೇತಿಹಾಸಗಳಿಂದ ತಮ್ಮ ಸೃಷ್ಟಿಯ ವಸ್ತುಗಳಿಗೆ ಪ್ರಚೋದನೆ ಪಡೆದಿರಬಹುದು. ಆದರೆ ಇಂದು ಪ್ರಕೃತಿಯಿಂದ, ಜನಪದ ಬದುಕಿನಿಂದ ವಿಷಯಗಳನ್ನು ಗ್ರಹಿಸಿ ಉಪಯೋಗಿ ನೆಲೆಯಿಂದ ಅವರು ವಿವಿಧ ವಸ್ತುಗಳನ್ನು ಸಿದ್ಧಪಡಿಸುತ್ತಿದ್ದಾರೆ.
ಕರಕುಶಲ ವಸ್ತುಗಳನ್ನು ನಿರ್ಮಾಣ ಮಾಡುವ ನೂರಾರು ಸಂಘ-ಸಂಸ್ಥೆಗಳು ಕೇರಳದಲ್ಲಿವೆ. ಹಾಗೆಯೇ ಸಾವಿರಾರು ಜನರಿಗೆ ಉದ್ಯೋಗಾವಕಾಶವನ್ನು ಅವು ನೀಡಿವೆ. ಈ ಹಿನ್ನೆಲೆಯಲ್ಲಿ ನೋಡಿದರೆ ಅತ್ಯಂತ ಹೆಚ್ಚು ಅವಕಾಶಗಳನ್ನು ನೀಡಿದ ವಿಭಾಗವೆಂದರೆ ದಂತ, ಕೋಡು ಮೊದಲಾದವುಗಳ ಮೇಲಿರುವ ಕೆತ್ತನೆ ಕೆಲಸಗಳು. ಬಿದಿರು, ಓಲೆಗರಿಗಳ ನೆಯ್ಗೆ, ಬೆತ್ತದ ಆಸನ ವಸ್ತುಗಳು, ವಿವಿಧ ಗೃಹಾಲಂಕಾರ ವಸ್ತುಗಳು ಮೊದಲಾದವುಗಳಲ್ಲಿ ಕರಕೌಶಲ್ಯಗಳ ಕುಸುರಿ ಕೆಲಸಗಳನ್ನು ಕಾಣಬಹುದು. ಹಾಗೆಯೇ ತೆಂಗಿನ ಚಿಪ್ಪು, ಮರ ಮೊದಲಾದವುಗಳ ಮೇಲೂ, ರೇಷ್ಮೆ, ಚಿನ್ನ, ಕಂಚು ವೊದಲಾದವುಗಳಲ್ಲಿ ತಯಾರಿಸುವ ವಿವಿಧ ವಿನ್ಯಾಸಗಳಲ್ಲಿ ಕೇರಳೀಯರ ಕರಕೌಶಲ್ಯಗಳಿವೆ. ಅತ್ಯಂತ ಹೆಚ್ಚು ಕೇಂದ್ರಗಳು ಹಾಲುಕಂಚಿನಲ್ಲಿ ವಿವಿಧ ವಿನ್ಯಾಸಗಳನ್ನು ತಯಾರಿಸುವ ಕೆಲಸಗಳಲ್ಲಿ ನಿರತವಾಗಿರುವುದನ್ನು ಕಾಣಬಹುದು. ನೆಯ್ಗೆ, ಬಿದಿರು ಕೆಲಸಗಳು, ಅನುಕ್ರಮವಾಗಿ ಎರಡನೆಯ ಹಾಗೂ ಮೂರನೆಯ ಸ್ಥಾನವನ್ನು ಪಡೆದಿವೆ. ತೃಶ್ಶೂರ್ ಜಿಲ್ಲೆಯಲ್ಲಿ ಗುಡಿ ಕೈಗಾರಿಕೆ ಅತ್ಯಂತ ಹೆಚ್ಚಿನ ಪ್ರಮಾಣದಲ್ಲಿದೆ. ಪಾಲಕ್ಕಾಡ್ ಜಿಲ್ಲೆ ಎರಡನೆಯ ಸ್ಥಾನದಲ್ಲಿದೆ. ಗುಡಿ ಕೈಗಾರಿಕೆಗಳಲ್ಲಿ ತೊಡಗಿಸಿಕೊಂಡವರಿಗೆ ಸಂಬಂಧಿಸಿದಂತೆ ಗಮನಾರ್ಹವಾದ ಸಂಗತಿ ಯೊಂದಿದೆ. ಅವರಲ್ಲಿ ಹೆಚ್ಚಿನವರೂ ತಮ್ಮ ವೃತ್ತಿಯನ್ನು ಪರಂಪರೆಯಿಂದ  ಕುಲ ಕಸುಬನ್ನಾಗಿ ಉಳಿಸಿಕೊಂಡು ಬಂದವರಾಗಿದ್ದಾರೆ. ಚೆಂಬೊಟ್ಟಿ (ಹಿತ್ತಾಳೆ ಕೆಲಸಗಾರ, ಕಂಚುಗಾರ), ತಟ್ಟಾನ್  (ಅಕ್ಕಸಾಲಿಗ), ಕನ್ನಾನ್ ತಚ್ಚನ್  (ಬಡಗಿ), ಕೊಲ್ಲನ್ ಅಥವಾ ಕರುವಾನ್ (ಕಮ್ಮಾರ) ಮೊದಲಾದ ಜಾತಿವಾಚಕ ಪದಗಳು ಈ ವಸ್ತುಸ್ಥಿತಿಯನ್ನು ಸೂಚಿಸುತ್ತದೆ. ಕರ್ನಾಟಕದ ಸದಂರ್ಭದಲ್ಲೂ ಇಂತಹ ಜಾತಿವಾಚಕ ಪದಗಳು ವೃತ್ತಿಯ ಕಾರಣದಿಂದ ಉಳಿದುಕೊಂಡು ಬಂದಿವೆ. ಕೇರಳದ ಸಂದರ್ಭದಲ್ಲಿ ಇಂದು ವೃತ್ತಿ ಹಾಗೂ ಜಾತಿಗಿರುವ ಸಂಬಂಧಗಳು ಶಿಥಿಲಗೊಂಡಿವೆಯೆಂದೇ ಹೇಳಬಹುದು. ಜೀವನೋಪಾಯಕ್ಕಾಗಿ ಆತ್ಮಸಂತೋಷಕ್ಕಾಗಿ ಯಾವ ಕೆಲಸವನ್ನಾದರೂ ಮಾಡಬಹುದು  ಎಂಬ ವಾಸ್ತವ ಇಂದಿದೆ.
ಇತಿಹಾಸದ ದಾಖಲೆಗಳ ಪ್ರಕಾರ ಕ್ರಿ.ಶ. ೮ನೆಯ ಶತಮಾನದಿಂದಲೇ ಕೇರಳೀಯರು  ಕೆತ್ತನೆ ಕೆಲಸಗಳನ್ನು ನಿರ್ವಹಿಸುತ್ತಾ ಬಂದಿದ್ದಾರೆ. ಪ್ರಾಚೀನ ಕಾಲದಿಂದಲೂ ಕೇರಳದ ಕಲಾವಿದರು ಮತೀಯವಾದ ಹಾಗೂ ಮತೇತರವಾದ ಅಗತ್ಯಗಳಿಗಾಗಿ ದೇವತೆಗಳ ವಿಗ್ರಹ ಗಳನ್ನು ದೀಪಗಳನ್ನು ಕಂಚಿನಿಂದ ತಯಾರಿಸುತ್ತಿದ್ದರು. ಇವತ್ತಿಗೂ ಕೂಡಾ ಗೃಹೋಪಯೋಗಿ ಪಾತ್ರೆಗಳು, ದೀಪಗಳು ಹಾಗೂ ವಿಗ್ರಹಗಳನ್ನು ಕಂಚಿನಿಂದ ತಯಾರಿಸಿರುವುದನ್ನು ಕಾಣಬಹುದು. ದೊಡ್ಡ ಉರುಳಿ, ಗಿಂಡಿ, ಲೋಟ ಮೊದಲಾದ ಪಾತ್ರೆಗಳು, ಸೌಟುಗಳು ಇತ್ಯಾದಿ ಗೃಹೋಪಯೋಗಿ ವಸ್ತುಗಳನ್ನು ಕಂಚಿನಿಂದ ತಯಾರಿಸುತ್ತಿದ್ದರು.
ಗುರುವಾಯೂರು ದೇವಸ್ಥಾನದ ಒಂದು ಕೊಪ್ಪರಿಗೆಯು ಆರು ಅಡಿ ನಾಲ್ಕೂವರೆ ಇಂಚು ವ್ಯಾಸ. ಒಂದು ಅಡಿ ಒಂಭತ್ತು ಇಂಚು ಆಳವೂ ಇದೆ. ಪದ್ಮನಾಭಸ್ವಾಮಿ ದೇವಸ್ಥಾನದ ಒಂದು ಕೊಪ್ಪರಿಗೆಗೆ ಆರಡಿ ಒಂದೂವರೆ ಇಂಚು ವ್ಯಾಸ ಹಾಗೂ ಎರಡಡಿ ಆರು ಇಂಚು ಆಳವೂ ಇದೆ. ದೊಡ್ಡ ಪ್ರಮಾಣದ ಅಡುಗೆ ತಯಾರಿಯ ಸಂದರ್ಭದಲ್ಲಿ  ಈ ತೆರನ ಕೊಪ್ಪರಿಗೆಗಳನ್ನು ಉಪಯೋಗಿಸುತ್ತಿದ್ದರು.
ತೂಗುದೀಪ, ಕಾಲುದೀಪ, ಗೋಡೆದೀಪ, ಕೈದೀಪ ಹೀಗೆ ಪ್ರಮುಖವಾದ ನಾಲ್ಕು ವಿಧವಾದ ದೀಪಗಳನ್ನು ಕೇರಳದಲ್ಲಿ ಕಾಣಬಹುದು. ‘ಚಙಲವಟ್ಟ’ (ಸರಪಳಿದೀಪ) ಎಂಬ ಹೆಸರಿನ ಗಿಳಿಯಾಕೃತಿಯನ್ನು ಹೋಲುವ ಒಂದು ತೆರನ ದೀಪವನ್ನು ಕೇರಳದ ದೇವಾಲಯ ಗಳಲ್ಲಿ ಕಾಣಬಹುದು. ಅರ್ಚನದೀಪ, ಆರತಿದೀಪ, ದೀಪಸ್ಥಂಭ ಮೊದಲಾದವನ್ನು ದೇವಾಲಯಗಳಲ್ಲಿ ವಿವಿಧ ಕಾರ್ಯಕ್ರಮಗಳ ಸಂದರ್ಭದಲ್ಲಿ ಬಳಸಲಾಗುತ್ತದೆ. ನವಿಲಿನ ರೂಪದಲ್ಲಿ ವಿವಿಧ ಪ್ರಾಣಿಗಳ, ಹೂಗಳ ಆಕಾರವನ್ನು ಬತ್ತಿ ಇಡುವ ಜಾಗದಿಂದ ಮೇಲ್ಭಾಗದಲ್ಲಿ ಮಾಡಿರುವುದೂ ಇದೆ. ಜ್ಯೋತಿ ಬೆಳಗುವುದಷ್ಟೇ ಅಲ್ಲದೆ ಅಲಂಕಾರಿಕ ವಸ್ತುವಾಗಿಯೂ ದೀಪವನ್ನು ನಿರ್ಮಿಸುತ್ತಿದ್ದರು. ನವಿಲು ದೀಪ, ಹಂಸದೀಪ, ವಿಮಾನ ದೀಪ, ಮೊದಲಾದವು ಇವುಗಳಲ್ಲಿ ಪ್ರಮುಖವಾದವುಗಳು. ಎಲ್ಲಾ ಮತಾಚರಣೆಗಳ ಹಾಗೂ ಸಾಮಾಜಿಕ ಸಂದರ್ಭಗಳಲ್ಲಿ ದೀಪಕ್ಕೆ ಇಂದಿಗೂ ಪ್ರಾಮುಖ್ಯವಿದೆ. ಕಥಕಳಿಯಂತಹ ದೇವಸ್ಥಾನದ ಕಲಾ ಪ್ರಕಾರಗಳಲ್ಲೂ ಉಪೋಗಿಸುವ ದೀಪಗಳಿಗೆ ದೈವಿಕ ಪರಿವೇಶ ಕೂಡ ಸೇರಿಕೊಂಡಿದೆ. ಹೊಸತಾಗಿ ಆರಂಭಿಸುವ ಎಲ್ಲಾ ಕೆಲಸಗಳಿಗೆ ನಾಂದಿ ಹಾಡುವುದು ದೀಪ ಹಚ್ಚುವುದರ ಮೂಲಕವೇ ಆಗಿದೆ. ಹಿಂದೂಗಳ ವಿವಾಹ ಮಂಟಪದಲ್ಲಿ ಬತ್ತ ತುಂಬಿದ ಪರೆಯಲ್ಲಿ ಕಾಲು ದೀಪವನ್ನು ಉರಿಸಿಡುವುದು ಸಂಪ್ರದಾಯ. ಹಳ್ಳಿ ಹಳ್ಳಿಗಳಿಗೂ ವಿದ್ಯುತ್ ದೀಪಗಳು ಬಂದಿದ್ದರೂ ಕೇರಳೀಯರು ಮನೆಗಳ ಮುಂದೆ ತೆಂಗಿನೆಣ್ಣೆಯಲ್ಲಿ ದೀಪ ಉರಿಸುವ ಸಂಪ್ರದಾಯವನ್ನು ಉಳಿಸಿಕೊಂಡಿದ್ದಾರೆ. ಈ ಕಾರಣದಿಂದ ಕೇರಳೀಯರಿಗೆ ಎಣ್ಣೆ ದೀಪಗಳು ಬದುಕಿನ ಭಾಗವಾಗಿದೆ.
ಕುಂಕುಮ ಕರಂಡಕಗಳು, ಕಳಶ ಗಿಂಡಿಗಳು, ಹೂದಾನಿಗಳು ಮೊದಲಾದ ಅನೇಕ ಅಲಂಕಾರ ವಸ್ತುಗಳನ್ನು ಕಂಚಿನಿಂದ ತಯಾರಿಸುತ್ತಾರೆ. ದೇವ ದೇವಿಯರ ವಿಗ್ರಹಗಳನ್ನು, ವ್ಯಕ್ತಿಗಳ ಪ್ರತಿಮೆಗಳನ್ನು ಅಗತ್ಯಗಳಿಗೆ ಅನುಗುಣವಾಗಿ ಕಂಚಿನಿಂದ ನಿರ್ಮಿಸುವುದಿದೆ. ಸಾಮಾನ್ಯವಾಗಿ ಪಂಚಲೋಹಗಳಿಂದ ಈ ತೆರನ ವಿಗ್ರಹಗಳನ್ನು ತಯಾರಿಸಲಾಗುತ್ತದೆ. ತಂತ್ರ ಸಮುಚ್ಛಯಂ, ಶಿಲ್ಪರತ್ನಂ ಮೊದಲಾದ ಗ್ರಂಥಗಳಲ್ಲಿ ಉಕ್ತವಾದ ರೀತಿಯಲ್ಲಿಯೇ ಈಗಲೂ ವಿಗ್ರಹಗಳನ್ನು ನಿರ್ಮಿಸಲಾಗುತ್ತದೆ. ತೃಶ್ಶೂರಿನ ಕುರ್‌ಕಂಚೇರಿಯಲ್ಲಿರುವ ಶ್ರೀನಾರಾಯಣಗುರುವಿನ ಪೂರ್ಣಕಾಯ ಪ್ರತಿಮೆಯು ಇತ್ತೀಚಿಗೆ ನಿರ್ಮಾಣವಾದ ಪಂಚಲೋಹ ಪ್ರತಿಮೆಗಳಲ್ಲಿ ಗಮನಾರ್ಹವಾಗಿದೆ.
ಪಾಲಕ್ಕಾಡ್, ಇರಿಂಜಾಲಕುಡ, ತೃಶ್ಶೂರ್, ಪೞಯನ್ನೂರ್, ಮಾನ್ನಾರ್, ಕೋಝಿ ಕೋಡ್, ಚಿಟ್ಟೂರ್, ಮೂವಾಟ್ಟಿಪುೞ ಇವು ಕೇರಳದ ಕಂಚು ವ್ಯವಸಾಯ ಕೇಂದ್ರಗಳಲ್ಲಿ ಹೆಸರಿಸಲೇಬೇಕಾದವುಗಳು. ಇತ್ತೀಚಿನ ದಿನಗಳಲ್ಲಿ ಮುಸಲ್ಮಾನರು ಕ್ರಿಶ್ಚಿಯನರು ಈ ವೃತ್ತಿಯಲ್ಲಿಯೂ ತೊಡಗಿಸಿಕೊಂಡಿದ್ದಾರೆ. ಈಗಲೂ ಕಂಚುಗಾರರ ಒಂದು ವಿಭಾಗವಾದ ಮೂಶಾರಿಗಳೇ ಈ ಕ್ಷೇತ್ರದಲ್ಲಿ ಇಂದಿಗೂ ಪರಿಣತಿ ಪಡೆದ ಕುಸುರಿ ಕೆಲಸಗಾರರೆನಿಸಿದ್ದಾರೆ.
ಆರನ್ಮುಳ ಕನ್ನಡಿ
ಕೇರಳದ ಕಂಚಿನ ಕರಕುಶಲ ವಸ್ತುಗಳನ್ನು ಕುರಿತು ಹೇಳುವಾಗ ಆರನ್ಮುಳ ಕನ್ನಡಿಯನ್ನು ಕುರಿತು ಪ್ರತ್ಯೇಕವಾಗಿ ಹೇಳಲೇಬೇಕು. ಪಾದರಸವನ್ನು ಹಚ್ಚಿದ ಆಧುನಿಕ ಕನ್ನಡಿಗಳು ಇಲ್ಲಿ ಪ್ರಚಾರಕ್ಕೆ ಬರುವುದರ ಮೊದಲೆ ತಮಿಳುನಾಡಿನಿಂದ ವಲಸೆ ಬಂದ ಕಂಚುಗಾರರ ಕುಟುಂಬವೊಂದು ಯಾದೃಚ್ಛಿಕವಾಗಿ ಕಂಡುಕೊಂಡ ವೃತ್ತಿರಹಸ್ಯವೊಂದನ್ನು ಆಧರಿಸಿ ವಿಕಾಸಗೊಳಿಸಿದ ಒಂದು ಕಲಾಕೌಶಲವೇ ಮುಂದೆ ಆರನ್ಮುಳ ಲೋಹ ಕನ್ನಡಿ ಎಂದು ಪ್ರಸಿದ್ಧವಾಯಿತು. ತಮಿಳು ನಾಡಿನಿಂದ ಆರನ್ಮುಳ ಗ್ರಾಮಕ್ಕೆ ಬಂದು ನೆಲೆಸಿದ ಕಂಚುಗಾರರ ಕುಟುಂಬದ ವ್ಯಕ್ತಿಯೊಬ್ಬ ಆರನ್ಮುಳ ದೇವಸ್ಥಾನದ ಶ್ರೀಕೃಷ್ಣ ವಿಗ್ರಹದ ಪ್ರತಿರೂಪವೊಂದನ್ನು ಕಂಚಿನಲ್ಲಿ ತಯಾರಿಸಲು ಆರಂಭಿಸಿದ. ಸುತ್ತು ನಿಂತ ಮಹಿಳೆಯರು ಭಕ್ತಿ ಪರವಶರಾಗಿ ಅವರು ತೊಟ್ಟುಕೊಂಡಿದ್ದ ಬೆಳ್ಳಿಯ ಆಭರಣಗಳೆಲ್ಲವನ್ನು ಕಳಚಿ ಉರಿಯುತ್ತಿರುವ ಕುಲುಮೆಗೆ ಎಸೆದರು. ಕೆಲಸ ಮುಗಿದ ಮೇಲೆ ಅವರಿಗೆ ಆಶ್ಚರ್ಯ ಕಾದಿತ್ತು. ಪ್ರೇಕ್ಷಕರ ಮುಖವನ್ನು ಪ್ರತಿಬಿಂಬಿಸುವುದಕ್ಕೆ ತಕ್ಕುದಾದ ಒಂದು ಲೋಹ ಕನ್ನಡಿಯು ಅವರಿಗೆ ದೊರೆಯಿತು. ಇದು ಆರನ್ಮುಳ ಕನ್ನಡಿಯ ಹುಟ್ಟಿನ ಕುರಿತು ಇರುವ ದಂತಕತೆ. ಕಂಚು ಮತ್ತು ತವರವನ್ನು ೧೦:೫.೫ರ ಅನುಪಾತದಲ್ಲಿ ಬೆರೆಸಿ ೬x೬ ಇಂಚು ಅಳತೆಯ  ಅಂಡಾಕಾರದಲ್ಲಿರುವ ಭಾರವಾದ ಈ ಲೋಹದ ಕನ್ನಡಿಗೆ ಬಾಲದಂತೆ ಒಂದು ಹಿಡಿಕೆಯೂ ಇರುತ್ತದೆ. ಉಪಯೋಗದ ದೃಷ್ಟಿಯಿಂದ ನೋಡಿದರೆ ಸಾಮಾನ್ಯ ಕನ್ನಡಿಗಿಂತ ಇದೇನೂ ಕಡಿಮೆಯದ್ದಲ್ಲ. ಆರನ್ಮುಳ ಕನ್ನಡಿಯನ್ನು ನೋಡುತ್ತಿರುವ ದೇವತಾಸ್ತ್ರೀಯನ್ನು ಪದ್ಮನಾಭಸ್ವಾಮಿ ದೇವಾಲಯದ ೧೮ನೇ ಶತಮಾನದ ಒಂದು ಭಿತ್ತಿಚಿತ್ರದಲ್ಲಿ ಕಾಣ ಬಹುದು. ಅರನ್ಮುಳ ಕನ್ನಡಿಯ ನಿರ್ಮಾಣ ರಹಸ್ಯ ಬಹು ಸಮಯಗಳ ಕಾಲ ಗುತ್ತಿಗೆಯಾಗಿ ಕಂಚುಗಾರರ ಕುಟುಂಬವೊಂದರಲ್ಲಿ ಉಳಿದುಕೊಂಡು ಬಂದಿತ್ತು. ಆದರೆ ಇಂದು ಅದರಲ್ಲಿ ಗುಟ್ಟೇನೂ ಉಳಿದಿಲ್ಲ. ತಿರುವನಂತಪುರಂನ ಫೈನ್ ಆರ್ಟ್ಸ್ ಕಾಲೇಜಿನಲ್ಲಿ ಅದನ್ನು ತಯಾರಿಸಲಾಗುತ್ತದೆ. ಲೋಹ ಕನ್ನಡಿ ನಿರ್ಮಾಣಕ್ಕೆ ತರಬೇತಿ ನೀಡುವ ಸಂಸ್ಥೆಯೊಂದು ಸರಕಾರದ ಸ್ವಾಮ್ಯದಲ್ಲಿ ಆರನ್ಮುಳದಲ್ಲಿ ಕಾರ್ಯ ಪ್ರವೃತ್ತವಾಗಿದೆ.
ಮರದ ಕೆತ್ತನೆ ಕೆಲಸಗಳು
ಹದಿನೆಂಟನೆಯ ಶತಮಾನದಲ್ಲಿ ದೇವಾಲಯ ನಿರ್ಮಾಣದ ಕೆಲಸ ಕಾರ್ಯಗಳು ಬಹುತೇಕ ನಿಂತು ಹೋಗಿರುವುದರಿಂದ ಮರದ ಕೆತ್ತನೆ ಕೆಲಸಗಳಲ್ಲಿ ತೊಡಗಿಸಿಕೊಂಡ ಕೆಲಸಗಾರರು ಬೇರೆ ದಾರಿ ಹುಡುಕಬೇಕಾಯಿತು. ಕೇರಳೀಯರ ಕರಕೌಶಲ್ಯವನ್ನು ಪ್ರಕಟಿಸಲು ದೇವಾಲಯಗಳು ಉತ್ತಮ ವೇದಿಕೆಯಾಗಿದ್ದವು. ತರುವಾಯದ ದಿನಗಳಲ್ಲಿ ಮರದ ಕೆತ್ತನೆ ಕೆಲಸಗಳು ಮನೆಯ ಸ್ವಾಗತ ಕೊಠಡಿಯ ಅಲಂಕರಣ ಸಾಮಗ್ರಿಗಳಲ್ಲಿ, ಆಟದ ಗೊಂಬೆ ಗಳಲ್ಲಿ, ಕಥಕಳಿಯ ಮುಖವಾಡಗಳಲ್ಲಿ ಹೀಗೆ ಹಂಚಿಹೋದವು. ಪ್ರಾಣಿಗಳ, ಕಥಕಳಿ ಕಥಾಪಾತ್ರಗಳ ರೂಪಗಳನ್ನು ಸುಂದರವಾಗಿ ರಚಿಸುವ ತೃಶ್ಯೂರ್ ಹಾಗೂ ತಿರುವನಂತಪುರಂನ ಕೈ ಕೆಲಸಗಾರರದು ಅನನ್ಯ ಸಾಧನೆ.
ಭಾರತದಲ್ಲಿ ಎಂದಲ್ಲ ದೇಶ ವಿದೇಶಗಳಲ್ಲೂ ಕಥಕಳಿ ಪಾತ್ರಗಳು ಕೇರಳದ ಮುಖಮುದ್ರೆ  ಎಂಬಂತೆ ಅಂಗೀಕರಿಸಲಾಗಿದೆ. ವಿದೇಶಗಳಲ್ಲಿ ಪ್ರಚಾರ ಪಡೆದ ಇನ್ನೊಂದು ಕಲಾವಸ್ತುಗಳೆಂದರೆ ಮರದಲ್ಲಿ ಕೆತ್ತಿದ ಆನೆಯ ವಿಗ್ರಹಗಳು. ಆನೆ, ಜಿಂಕೆ, ಕಡವೆ ಮೊದಲಾದ ಪ್ರಾಣಿಗಳ ರೂಪಗಳನ್ನು ವೃತ್ತಾಕಾರದ ಮೇಜುಗಳ ಕಾಲುಗಳಲ್ಲಿಯೂ, ಪೇಪರ್‌ವೈಟ್ ಮೊದಲಾದ ಉಪಯೋಗಿ ವಸ್ತುಗಳಲ್ಲಿ ಕೆತ್ತುವುದೂ ಇದೆ. ಹಲವು ರೀತಿಯ ಪ್ರಾಣಿ ಪಕ್ಷಿಗಳ ತಲೆಗಳನ್ನು ಟೀಪಾಯಿಯಂತಹ ಉಪಯೋಗೀ ವಸ್ತುಗಳಲ್ಲಿ ಕೆತ್ತುವುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಮರದ ಕೆತ್ತನೆಗಳಿಗೆ ಸಂಬಂಧಿಸಿದಂತೆ ಕೇರಳಕ್ಕೆ ವಿಶೇಷವಾದ ಸ್ಥಾನವಿದೆ.
ಪರಂಪರೆಯತ್ತ ನೋಡಿದರೆ ಕಂಚುಗಾರರ ಒಂದು ಉಪ ವಿಭಾಗವಾದ ವಿಶ್ವಕರ್ಮರು ಅಥವಾ ಆಚಾರಿಗಳು ಈ ತೆರನ ಮರದ ಕೆತ್ತನೆ ಕೆಲಸಗಳಲ್ಲಿ ತೊಡಗಿಸಿಕೊಂಡಿದ್ದರು. ವೃತ್ತಿ ವಿಭಜನೆ, ಜಾತಿ ವ್ಯವಸ್ಥೆ ಇವುಗಳಲ್ಲಿ ಪರಸ್ಪರ ಸಂಬಂಧ ಇಲ್ಲವಾದರೂ ಸಾಮಾನ್ಯವಾಗಿ ಹೇಳುವುದಾದರೆ ಕಥಕಳಿ ರೂಪ ನಿರ್ಮಾಣವು ಹಿಂದೂಗಳ ಹಾಗೂ ಕ್ರಿಸ್ತನ ರೂಪ ನಿರ್ಮಾಣವು ಕ್ರಿಶ್ಚಿಯನರ ಗುತ್ತಿಗೆಯಾಗಿಯೇ ಉಳಿದಿದೆ.
ದಂತ ಹಾಗೂ ಕೊಂಬಿನ ಕರಕುಶಲ ವಸ್ತುಗಳು
ದಂತ ಹಾಗೂ ಕೋಣದ ಕೊಂಬಿನಲ್ಲಿ ತಯಾರಿಸುವ ವಿವಿಧ ಕೈ ಕೆಲಸಗಳಿಗೆ ಕೇರಳದಲ್ಲಿ ವಿಶೇಷ ಪ್ರಾಧಾನ್ಯವಿದೆ. ತೃಶ್ಯೂರ್ ಹಾಗೂ ತಿರುವನಂತಪುರಂಗಳೇ ಈ ಕೆಲಸಗಳ ಮುಖ್ಯ ಕೇಂದ್ರ ಸ್ಥಾನ. ಈ ಕಲೆಗಾರಿಕೆಗೆ ಹೆಚ್ಚಿನ ಪ್ರೋತ್ಸಾಹ ಸಂರಕ್ಷಣೆಯನ್ನು ಕೊಟ್ಟ ಸ್ವಾತಿ ತಿರುನಾಳ್‌ರ ಕಾಲದಿಂದಲೇ ತಿರುವನಂತಪುರನ ದಂತದ ಕೆತ್ತನೆಗಳು ಪ್ರಖ್ಯಾತವಾಗಿವೆ. ಈ ಕ್ಷೇತ್ರಕ್ಕೆ ಸಂಬಂಧಿಸಿದಂತೆ ಈ ನಗರಕ್ಕೆ ಇಂದಿಗೂ ಪ್ರಥಮ ಸ್ಥಾನವಿದೆ. ಆಟ್ಟಿಂಗಲ್, ಚೇರ್ತಲ, ಕೋಟ್ಟಯಂ, ಕೊಚ್ಚಿನ್ ಮೊದಲಾದೆಡೆಗಳಲ್ಲೂ ಈ ಕೈಗಾರಿಕೆಗಳಲ್ಲಿ ತೊಡಗಿಸಿ ಕೊಂಡ ಜನರಿದ್ದಾರೆ.
ಕೇರಳದ ದಂತ ಶಿಲ್ಪಗಳಿಗೆ ಭಾರತದಲ್ಲಿ ಮಾತ್ರವಲ್ಲ ವಿದೇಶಗಳಲ್ಲೂ ಹೆಚ್ಚಿನ ಬೇಡಿಕೆಯಿದೆ. ಜನರ ಬೇಡಿಕೆ ಹಾಗೂ ಅಭಿರುಚಿಗಳಿಗೆ ಅನುಗುಣವಾಗಿ ದಂತ ಶಿಲ್ಪಿಗಳು ವಿಭಿನ್ನ ವಿನ್ಯಾಸದ ದಂತದ ವಸ್ತುಗಳನ್ನು ಸೃಷ್ಟಿಸುವಲ್ಲಿ ಹೆಚ್ಚಿನ ಮುತುವರ್ಜಿಯನ್ನು ನಿರಂತರ ವಹಿಸಿದ್ದಾರೆ. ಪುರಾಣೇತಿಹಾಸಗಳಲ್ಲಿನ ರೂಪಗಳು, ಪ್ರಾಣಿ ಪಕ್ಷಿಗಳು, ಸಿಗರೇಟ್ ಕಂಟೈನರ್‌ಗಳು, ನಶ್ಯದ ಬುರುಡೆಗಳು, ಕುಂಕುಮ ಮೊದಲಾದವುಗಳನ್ನು ಹಾಕಿಡುವ ಕರಂಡಕಗಳು ಹೀಗೆ ಹಲವು ತೆರನ ವಸ್ತುಗಳನ್ನು ದಂತದಿಂದ ತಯಾರಿಸಲಾಗುತ್ತದೆ. ತಿರುವನಂತಪುರಂನ ಶಿಲ್ಪಿಗಳು ರೂಪು ಕೊಟ್ಟಿರುವ ಅನಂತಶಯನವು ದಂತಶಿಲ್ಪಗಳ ಪರಾಕಾಷ್ಠೆಗೊಂದು ನಿದರ್ಶನ. ಶಿವ ಪಾರ್ವತಿಯರು, ರಾಧಾಕೃಷ್ಣರು, ಮಹಾಲಕ್ಷ್ಮಿ, ಸರಸ್ವತಿ ಮೊದಲಾದವುಗಳು ದಂತಶಿಲ್ಪಿಗಳನ್ನು ಆಕರ್ಷಿಸಿದ ಸಂಗತಿಗಳಾಗಿವೆ. ಪ್ರಿಯಂ ವದೆಯ ನಿರ್ದೇಶಾನುಸಾರ ಕಮಲದ ಎಲೆಯಲ್ಲಿ ಉಗುರಿನಿಂದ ಪ್ರೇಮ ಪತ್ರವನ್ನು ಬರೆಯು ತ್ತಿರುವ ಶಕುಂತಳೆಯನ್ನು ದಂತದಲ್ಲಿ ಕೆತ್ತುವುದು ಕೇರಳದ ಕಲಾವಿದರಿಗೆ ಸಾಧ್ಯವಾಗಿದೆ. ಗೀತೋಪದೇಶ ದಂತಶಿಲ್ಪಿಗಳಿಗೆ ಪ್ರಿಯವಾದ ಮತ್ತೊಂದು ವಿಷಯ. ಪ್ರವಾಸಿಗರನ್ನು ಆಕರ್ಷಿಸುವ ದಂತಶಿಲ್ಪಗಳಲ್ಲಿ ಕೇರಳದ ದೋಣಿಯಾಟದ ಮಾದರಿಗಳೂ ಸೇರಿವೆ. ಕೇರಳದ ಕಲಾವಸ್ತುಗಳಿಗೆ ವಾಣಿಜ್ಯೋದ್ಯಮದಲ್ಲಿ ಉನ್ನತ ಸ್ಥಾನವನ್ನು ಕಲ್ಪಿಸಿಕೊಟ್ಟ ತಿರುವನಂತ ಪುರಂನ ಶ್ರೀಮೂಲಂ ಪುಷ್ಠ್ಯಬ್ದಿ ಪೂರ್ತಿ ಸ್ಮಾರಕ ಕೇಂದ್ರ ೧೯೧೭ ರಿಂದ ದಂತ ಶಿಲ್ಪಿಗಳಿಗೆ ಉದ್ಯೋಗ ಅವಕಾಶಗಳನ್ನು ಒದಗಿಸಿಕೊಟ್ಟಿದೆ. ಅಲ್ಲದೆ ತಮ್ಮ ಸೃಷ್ಟಿಗಳಿಗೆ ಜಾಗತಿಕ ಮಟ್ಟದಲ್ಲಿ ಪ್ರಚಾರವನ್ನು, ಬೇಡಿಕೆಯನ್ನು ಒದಗಿಸಿದೆ. ಹಾಗೂ ದಂತಶಿಲ್ಪಿಗಳಿಗೆ ವೃತ್ತಿ ಗೌರವವನ್ನು ತಂದುಕೊಟ್ಟಿದೆ. ಪರಂಪರಾಗತವಾಗಿ  ವಿಶ್ವಕರ್ಮರು ಹಾಗೂ ಆಚಾರಿಗಳು  ಈ ವೃತ್ತಿಯನ್ನು ನಡೆಸಿಕೊಂಡು ಬಂದಿದ್ದರು. ಆದರೆ ಇಂದು ಅನ್ಯ ಜಾತಿಯ ಜನರೂ ಕೂಡಾ ದಂತ ಶಿಲ್ಪಗಳಲ್ಲಿ ತೊಡಗಿಸಿ ಕೊಂಡಿರುವುದನ್ನು ಕಾಣಬಹುದು.
ದಂತಕ್ಕಿಂತಲೂ ತುಂಬಾ ಅಗ್ಗವಾಗಿ ದೊರೆಯುವ ಕಾಡುಕೋಣನ ಕೋಡುಗಳಿಂದಲೂ ಉಪಯುಕ್ತ ಸಾಮಗ್ರಿಗಳನ್ನು ನಿರ್ಮಿಸುವಲ್ಲಿ ಕೇರಳದ ಕಲಾವಿದರು ಸಿದ್ಧಹಸ್ತರು. ಹೂದಾನಿಗಳು, ಪೇಪರ್ ವೈಟ್‌ಗಳು, ಮೇಜಿನ ಮೇಲೆ ಇಡಬಹುದಾದ ವಿವಿಧ ಅಲಂಕಾರ ವಸ್ತುಗಳು, ನಶ್ಯದ ಬುರುಡೆಗಳೂ, ಏಷ್ ಟ್ರೇಗಳು, ಪ್ರಾಣಿ ಪಕ್ಷಿಗಳ ಮಾದರಿಗಳು ಹೀಗೆ ಶಿಲ್ಪಿಗಳ ಕಲ್ಪನೆಗಳೊಡನೆ ಕೈಚಳಕವೂ ಸೇರಿ ಕೋಣನ ಕೊಂಬುಗಳಿಗೆ ಕೊಡುವ ರೂಪಗಳಿಗೆ ಲೆಕ್ಕವಿಲ್ಲ. ದಾರು ದಂತಗಳಲ್ಲಿ ಮಾಡಬಹುದಾದ ಸೂಕ್ಷ್ಮ ಕುಸುರಿ ಕೆಲಸಗಳಿಗೆ ಕೊಂಬಿನಲ್ಲಿ ಆಸ್ಪದವಿಲ್ಲದಿರಬಹುದು. ಆದರೆ ಅಗ್ಗದ ಬೆಲೆಯ ವಸ್ತುಗಳು ಎನ್ನುವುದೇ ಇವುಗಳ ವೈಶಿಷ್ಟ್ಯ.
ಮುಂಡ ಓಲೆಗಳ ನೆಯ್ಗೆ
ಕೇದಗೆಯ ಹಾಗೂ ಕೇದಗೆ ಜಾತಿಯ ಮುಂಡಗೆಯ ಓಲೆಗಳಲ್ಲಿ ಹೆಣೆಯುವ ಚಾಪೆ ಮೊದಲಾದ ವಸ್ತುಗಳಿಗೆ ಕೇರಳದ ಪರಂಪರಾಗತ ಕೈಗಾರಿಕೆಗಳಲ್ಲಿ ಪ್ರಮುಖ ಸ್ಥಾನವಿದೆ. ಕೊಲ್ಲಂ ಜಿಲ್ಲೆಯ ತಳ್‌ವಾ ಎಂಬ ಸ್ಥಳ ಇದಕ್ಕೆ ಪ್ರಖ್ಯಾತವೆನಿಸಿದೆ. ತಳ್‌ವಾದ ಜೊತೆಗಿನ ಸಂಬಂಧದ ಕಾರಣದಿಂದ ಈ ತೆರನ ಚಾಪೆಗಳನ್ನು ತಳ್‌ಚಾಪೆ (ತಳ್‌ಪ್ಪಾಯಿ)ಗಳು ಎಂದು ಕರೆಯಲಾಗುತ್ತದೆ. ನೀರ ಬದಿಗಳಲ್ಲಿ ಹುಲುಸಾಗಿ ಬೆಳೆಯುವ ಮುಂಡಗೆ, ಕೇದಗೆ ಗಿಡಗಳಿಂದ ಓಲೆಗಳನ್ನು ಸಂಗ್ರಹಿಸಿ ಬಣ್ಣ ಹಾಕಿ, ಒಣಗಿಸಿ ಚಾಪೆಯನ್ನು ಹೆಣೆಯುತ್ತಾರೆ. ಕಂಬಳಿ, ಹಾಸಿಗೆ, ಇತ್ಯಾದಿಗಳ ಬಳಕೆ ಇಲ್ಲದ ದಿನಗಳಲ್ಲಿ ನಿದ್ರಿಸಲು ಅತಿಥಿ ಅಭ್ಯಾಗತರಿಗೆ ಕುಳಿತುಕೊಳ್ಳಲು ಈ ತೆರನ ಚಾಪೆಗಳನ್ನು ಕೇರಳದಾದ್ಯಂತ ಬಳಸುತ್ತಿದ್ದರು. ಈಗಲೂ ಮಧ್ಯಮ ವರ್ಗದ ಹಾಗೂ ಬಡವರ ಮನೆಗಳಲ್ಲಿ ಚಾಪೆಯ ಬಳಕೆ ಸಾಮಾನ್ಯವಾಗಿ ಇದೆ.
ತಲೆದಿಂಬಿನ ಹೊದಿಕೆಗಳು, ಕುಷನ್‌ಗಳು, ಹಲವು ತರದ ಚೀಲಗಳು, ಟೋಪಿಗಳು, ಬುಟ್ಟಿಗಳು, ಹೂದಾನಿಗಳು, ಗೋಡೆ ಹಾಗೂ ಮೇಜಿನ ಮೇಲಿರಿಸುವ ಅಲಂಕಾರ ವಸ್ತುಗಳು ಇತ್ಯಾದಿಗಳನ್ನು ಕೇದಗೆ ಗರಿಗಳಿಂದ ಕೇರಳೀಯರು ನಿರ್ಮಿಸುತ್ತಾರೆ. ಕೆಲವು ನಿರ್ದಿಷ್ಟ ಜಾತಿಗಳವರು ಈ ವೃತ್ತಿಯನ್ನು ಪರಂಪರಾಗತವಾಗಿ ಉಳಿಸಿಕೊಂಡು ಬಂದಿದ್ದಾರೆ. ಆದರೂ ಈ ಕೆಲಸಗಳಲ್ಲಿ ತೊಡಗಿಸಿಕೊಳ್ಳುವವರು ಹೆಚ್ಚಾಗಿ ಮಹಿಳೆಯರು.
ಬಿದಿರಿನ ಕುಶಲ ವಸ್ತುಗಳು
ಬಿದಿರಿನಲ್ಲಿ ಸುಲಲಿತವಾದ ಅನೇಕ ಕುಶಲ ವಸ್ತುಗಳನ್ನು ಕೇರಳದಲ್ಲಿ ತಯಾರಿಸ ಲಾಗುತ್ತದೆ. ಕೃಷಿ ಕೆಲಸಗಳಿಗೆ ಸಂಬಂಧಿಸಿದ ಬುಟ್ಟಿ, ಮೊರ, ಗೆರಸೆ, ಮೊದಲಾದ ಅನೇಕ ಉಪಯೋಗೀ ವಸ್ತುಗಳನ್ನು ಬಿದಿರಿನಿಂದ ಮಾಡಲಾಗುತ್ತದೆ. ಕೇರಳದಲ್ಲಿ ಬಹುತೇಕ ಎಲ್ಲಾ ಪ್ರದೇಶಗಳಲ್ಲೂ ಈ ಕೆಲಸಗಳನ್ನು ನಿರ್ವಹಿಸುತ್ತಾರೆ. ಪಾರಂಪರಿಕವಾಗಿ ನೋಡಿದರೆ ದಲಿತ ಜನರ ಕುಲವೃತ್ತಿಯಾಗಿ ಇದು ಪ್ರಚಲಿತವಾಗಿದೆ. ಆದರೆ ತೃಶ್ಯೂರು ಎರ್ನಾಕುಳಂ ಜಿಲ್ಲೆಗಳಲ್ಲಿ ಕ್ರಿಶ್ಚಿಯನರು ಬೆಟ್ಟ ಪ್ರದೇಶಗಳಲ್ಲಿ ಗಿರಿಜನರೂ ಈ ವೃತ್ತಿಯಲ್ಲಿ ತೊಡಗಿಸಿ ಕೊಂಡಿರುವುದನ್ನು ಕಾಣಬಹುದು. ಗಿರಿಜನರ ಪ್ರಮುಖವಾದ ಉಪಜೀವನ ಮಾರ್ಗವೇ ಬಿದಿರ ಕುಶಲ ವಸ್ತುಗಳ ತಯಾರಿಯಲ್ಲಿದೆ. ಆಲುವಾಯಿ, ಕಲ್ಲರ ಮೊದಲಾದ ಪ್ರದೇಶ ಗಳಲ್ಲಿನ ಬಿದಿರ ವಸ್ತುಗಳಲ್ಲಿ ಪ್ರಕಟಿಸುವ ಸೌಂದರ್ಯಪ್ರಜ್ಞೆ ಗಮನಾರ್ಹವೆನಿಸಿದೆ. ಹಲವು ಬಣ್ಣಗಳನ್ನು ಬಳಿದ ಬಿದಿರ ಸಲಾಕೆಗಳನ್ನು ನೆಯ್ದು ತಯಾರಿಸುವ ಮೆಟ್ಟುಕುಕ್ಕೆಗಳು, ಕೊಡೆಗಳು ದೀಪದ ಶೇಡೋಗಳು ಅತ್ಯಾಕರ್ಷಕವಾಗಿವೆ.
ತಾಳೆಗರಿಗಳು
ಕರ್ನಾಟಕದಲ್ಲಿಯಂತೆ ಕಾಗದದ ತಯಾರಿಗೂ ಪೂರ್ವದಲ್ಲಿ ಬರವಣಿಗೆಗಾಗಿ ಕೇರಳೀಯರು ಉಪಯೋಗಿಸಿದ ಪ್ರಮುಖ ಸಾಧನ ತಾಳೆಗರಿ. ಕಾಗದದಲ್ಲಿ ಮುದ್ರಿಸಿದ ರಾಮಾಯಣಾದಿ ಗ್ರಂಥಗಳಿಗಿಂತಲೂ ಹೆಚ್ಚಾಗಿ ತಾಳೆಗರಿಗಳಲ್ಲಿ ಬರೆದ ಗ್ರಂಥಗಳನ್ನೇ ಬರೆದು ಸಂರಕ್ಷಿಲುವುದು ಇದು ಪವಿತ್ರ ಕೆಲಸ ಎಂಬ ನಂಬಿಕೆ ಕೇರಳೀಯರಲ್ಲಿತ್ತು. ತಾಳೆಯೋಲೆಯ ಗ್ರಂಥಗಳು ಕೇರಳ ಸಂಸ್ಕೃತಿಯ ಪ್ರಮುಖ ಮುಖವಾಣಿಗಳೆನಿಸಿವೆ. ನೆಯಾಟ್ಟಿನ್‌ಕರ ಮತ್ತು ತಿರುವನಂತಪುರಂನ ನಡುವಿನ ಪ್ರದೇಶಗಳಲ್ಲಿ ತಾಳೆಯ ಮರಗಳು ಹೇರಳವಾಗಿವೆ. ಈ ಕಾರಣದಿಂದ ಈ ಪ್ರದೇಶವು ತಾಳೆಗರಿಯ ಕರಕುಶಲಗಾರರನ್ನು ಸಹಜವಾಗಿಯೇ ಆಕರ್ಷಿಸಿವೆ. ಬೊಂಬೆ, ಟೋಪಿ, ಕೊಡೆ ಮೊದಲಾದವುಗಳು ತಾಳೆಗರಿ ಗಳಿಂದ ಮಾಡುತ್ತಿದ್ದ ಪ್ರಮುಖ ವಸ್ತುಗಳು.
ಹುಲ್ಲು ಚಾಪೆಗಳು
ಪಾಲಕ್ಕಾಡ್ ಜಿಲ್ಲೆಯ ಚಿಟ್ಟೂರು ತಾಲೂಕು ಹಾಗೂ ತೃಶ್ಯೂರು ಜಿಲ್ಲೆಯ ತಲಪ್ಪಿಳ್ಳಿ ತಾಲೂಕಿನಲ್ಲಿ ಹಿಂದಿನಿಂದಲೇ ಪ್ರಚಾರದಲ್ಲಿದ್ದ ಒಂದು ಕರಕುಶಲ ವೃತ್ತಿ. ಈ ಪ್ರದೇಶಗಳ ನದಿಯ ತೀರಗಳಲ್ಲಿನ ಜವುಗು ಪ್ರದೇಶಗಳಲ್ಲಿ ಹುಲುಸಾಗಿ ಬೆಳೆಯುವ ಒಂದು ತೆರನ ಹುಲ್ಲಿನಿಂದ ಈ ಚಾಪೆಗಳನ್ನು ತಯಾರಿಸುತ್ತಾರೆ. ಪರಂಪರಾಗತವಾಗಿ ಕೊರಗ ಅಥವಾ ಕುರವ ಜನಾಂಗದವರು ಈ ವೃತ್ತಿಯನ್ನು ಮುಂದುವರೆಸಿಕೊಂಡು ಬಂದಿದ್ದಾರೆ. ಕೆಲವು ಪ್ರದೇಶಗಳಲ್ಲಿ ಮುಸಲ್ಮಾನರೂ ಈ ವೃತ್ತಿಯಲ್ಲಿ ತೊಡಗಿಸಿಕೊಂಡಿರುವುದನ್ನು ಕಾಣ ಬಹುದು. ವಿಭಿನ್ನ ವರ್ಣಗಳಲ್ಲಿ ವಿಭಿನ್ನ ಗಾತ್ರಗಳಲ್ಲಿ ತಯಾರಿಸುವ ಚಿಟ್ಟೂರಿನ ಹುಲ್ಲು ಚಾಪೆಗಳಿಗೆ ಸಾಕಷ್ಟು ಬೇಡಿಕೆಯಿದೆ. ಮಂಚದ ಮೇಲೆ, ನೆಲದ ಮೇಲೆ, ಮೇಜಿನ ಮೇಲೆ ಹಾಸಲು ಹಾಗೂ ಆಹಾರ ಸಾಮಗ್ರಿಗಳನ್ನು ಒಣಗಿಸಲು, ವಿಶೇಷ ಸಂದರ್ಭಗಳಲ್ಲಿ ಅತಿಥಿಗಳಿಗೆ ಕುಳಿತುಕೊಳ್ಳಲು ಹೀಗೆ ಹಲವು ರೀತಿಯಲ್ಲಿ ಈ ಚಾಪೆ ಬಳಕೆಯಾಗುತ್ತಿವೆ. ಕೈಚೀಲಗಳು, ಗೋಡೆಯ ಅಲಂಕರಣ ಸಾಮಗ್ರಿಗಳು ಮೊದಲಾದವುಗಳನ್ನು ತಯಾರಿಸಲು ಈ ಹುಲ್ಲನ್ನು ಬಳಸಲಾಗುತ್ತಿದೆ.
ಬೆತ್ತದ ಕೆಲಸ
ಕೇರಳದ ಅರಣ್ಯ ಪ್ರದೇಶಗಳಲ್ಲಿ ಹಾಗೂ ಹಳ್ಳಿಗಳಲ್ಲೂ ಸಮೃದ್ಧವಾಗಿ ಬೆಳೆಯುವ ಚೂರಲ್  (ಬೆತ್ತ) ಗಿಡದ ಕಾಂಡದಿಂದ ಕುರ್ಚಿ, ಟಿಪಾಯಿ, ಮಂಚ, ತೊಟ್ಟಿಲು ಮೊದಲಾದ ಗೃಹೋಪಯೋಗಿ ವಸ್ತುಗಳನ್ನು ತಯಾರಿಸುತ್ತಾರೆ. ಕೇರಳದಾದ್ಯಂತ ಚೂರಲ್ ಬೆತ್ತದ ಕೆಲಸಗಾರರನ್ನು ಕಾಣಬಹುದಾದರೂ ಆಲಪ್ಪುೞ, ತಿರುವನಂತಪುರಂ, ಕೋಟ್ಟಯಂ ಈ ಕೈಕೆಲಸದ ಪ್ರಮುಖ ಕೇಂದ್ರಗಳಾಗಿವೆ. ಪರಯ ಜನಾಂಗದ ಗುತ್ತಿಗೆಯಲ್ಲಿ ಈ ವೃತ್ತಿಯಿತ್ತು. ಈಗ ಎಲ್ಲಾ ಸಮುದಾಯದವರನ್ನು ಆಕರ್ಷಿಸಿದೆ.
ಕಸೂತಿ
ಮಹಿಳೆಯರೇ ಪ್ರಮುಖವಾಗಿ ಇದರಲ್ಲಿ ತೊಡಗಿಸಿಕೊಂಡಿರುತ್ತಾರೆ. ರಾಜ್ಯದ ದಕ್ಷಿಣದ ಗಡಿ ಪ್ರದೇಶದ ಪಾರಶ್ಯಾಲ ಅತ್ಯಂತ ಪ್ರಸಿದ್ಧವಾಗಿದೆ. ಕ್ರಿ.ಶ. ಆರಂಭದಲ್ಲಿಯೇ ಸಿರಿಯನ್ ವಲಸೆಗಾರರು ಈ ಕೌಶಲ್ಯಗಳನ್ನು ಇಲ್ಲಿ ಪ್ರಚಾರ ಮಾಡಿದರು. ೧೯ನೆಯ ಶತಮಾನದ ಲಂಡನಿನ ಮಿಷನ್ ಸೊಸೈಟಿಯವರು ಇದಕ್ಕೆ ಗಮನಾರ್ಹವಾದ ಪ್ರೋತ್ಸಾಹ ನೀಡಿದರು. ಆರ್ಥಿಕವಾಗಿ ಇದು ಅಂತಹ ಲಾಭಕರವಾದ ಉದ್ಯಮವಲ್ಲದಿದ್ದರೂ ಅನೇಕ ಮಹಿಳೆಯರಿಗೆ ಬಿಡುವಿನ ವೇಳೆಯನ್ನು ಕಳೆಯಲು ಇವು  ದಾರಿ ತೋರಿಸಿದವು. ಕಾನ್ವೆಂಟ್‌ಗಳು ಕಸೂತಿ ಹೆಣಿಗೆಯ ಕೇಂದ್ರಗಳಾದವು. ಚಂಗನಾಶ್ಯೇರಿಯ ಇಗರ್ಜಿಯ ರಕ್ಷಾಧಿಕಾರದಲ್ಲಿ ಕ್ರೈಸ್ತಮತ ಸಂಬಂಧವಾದ ಹುದ್ದೆಯ ಸಮವಸ್ತ್ರಗಳನ್ನು ದೊಡ್ಡ ಪ್ರಮಾಣದಲ್ಲಿ ತಯಾರಿಸುವ ಕೈಗಾರಿಕೆಯಾಗಿ ಬೆಳೆದು ಬಂದಿದೆ. ಇದರಲ್ಲಿ ತೊಡಗಿಸಿಕೊಂಡವರೂ ಪುರುಷರೇ ಎಂಬು ದೊಂದು ವಿಶಿಷ್ಟತೆಯೂ ಇದಕ್ಕಿದೆ.
ಕೇರಳ ಕಥನ : ೧೦. ಭಾಷೆ ಮತ್ತು ಸಾಹಿತ್ಯ – ಆಧುನಿಕ ಕಾವ್ಯ
ಆಧುನಿಕ ಕಾವ್ಯ
ಇಪ್ಪತ್ತನೆಯ ಶತಮಾನದ ಆರಂಭದಲ್ಲಿ ಮಲಯಾಳಂನಲ್ಲಿ ರಮ್ಯ ಸಂಪ್ರದಾಯ ರೂಪು ಪಡೆಯಿತು. ವ್ಯಕ್ತಿಯ ಅಂತರಂಗದ ಭಾವಗಳನ್ನು ಹೊರಹೊಮ್ಮಿಸುವ ಭಾವ ಕಾವ್ಯಗಳು, ಖಂಡ ಕಾವ್ಯಗಳು ಈ ಅವಧಿಯಲ್ಲಿ ಕಾಣಿಸಿಕೊಂಡವು. ಆಂಗ್ಲ ಭಾಷೆ ಹಾಗೂ ಸಾಹಿತ್ಯದೊಂದಿಗಿನ ಸಂಸರ್ಗವೇ ಇದಕ್ಕೆ ಮುಖ್ಯ ಕಾರಣ. ಸಿ.ಎಸ್. ಸುಬ್ರಹ್ಮಣ್ಯ ಪೋತ್ತಿಯವರ ಒಂದು ವಿಲಾಪ ಕಾವ್ಯವೇ ಕಾವ್ಯಗಳಲ್ಲಿ ಪ್ರಮುಖವಾದುದು. ೧೯೦೮ರಲ್ಲಿ ಕುಮಾರನಾಶಾನ್ ಪ್ರಕಟಿಸಿದ ‘ವೀಣಪೂವ್’ (ಪತಿತ ಪುಷ್ಪ) ಎಂಬ ಖಂಡಕಾವ್ಯವು ಮಲಯಾಳಂ ಕಾವ್ಯ ಕ್ಷೇತ್ರದಲ್ಲಿ ಆಧುನಿಕತೆಯ ಯುಗವನ್ನು ಉದ್ಘಾಟಿಸಿತು.
ಕುಮಾರನಾಶಾನ್ (೧೮೭೩-೧೯೨೪) ವಳ್ಳತ್ತೋಳ್ ನಾರಾಯಣ ಮೇನೋನ್  (೧೮೭೮-೧೯೫೮). ಉಳ್ಳೂರ್ ಎಸ್. ಪರಮೇಶ್ವರಯ್ಯರ್ (೧೮೭೭-೧೯೪೯) ಎಂಬೀ ಮೂವರು ಮಹಾಕವಿಗಳು ಇಪ್ಪತ್ತನೇ ಶತಮಾನದ ಮಲಯಾಳಂ ಸಾಹಿತ್ಯದ ಅತಿಕಾಯರು. ಈಳವ ಸಮುದಾಯದಲ್ಲಿ ಜನಿಸಿದ ಕುಮಾರನಾಶಾನ್ ಜಾತಿಯ ಕಾರಣದಿಂದಾಗಿ ಅಪಮಾನಗಳನ್ನು ಎದುರಿಸಿದರು. ಈ ಕಾರಣದಿಂದ ಸಾಮಾಜಿಕ ಪರಿವರ್ತನೆಯತ್ತ ತುಡಿಯುವ ಮನಸ್ಥಿತಿಯೊಂದನ್ನು ಇವರ ಕೃತಿಗಳಲ್ಲಿ ಕಾಣಬಹುದು. ವೀಣಪೂವ್‌ನ ನಂತರ ನಳಿನಿ, ಲೀಲ, ಶ್ರೀಬುದ್ಧಚರಿತಂ, ಪ್ರರೋದನಂ, ಚಿಂತಾವಿಷ್ಟಯಾಯ ಸೀತ, ದುರವಸ್ಥ, ಚಂಡಾಲ ಭಿಕ್ಷುಕಿ, ಕರುಣ ಮೊದಲಾದ ಕೃತಿಗಳನ್ನು ರಚಿಸಿದ. ನಂಬೂದಿರಿ ಹುಡುಗಿಗೂ ದಲಿತ ಹುಡುಗನಿಗೂ ನಡೆಯುವ ವಿವಾಹವನ್ನು ಚಿತ್ರಿಸುವ ‘ದುರವಸ್ಥ’ ಸಾಹಿತ್ಯ ಕ್ಷೇತ್ರದಲ್ಲೂ ಸಾಮಾಜಿಕ ಕ್ಷೇತ್ರದಲ್ಲೂ ಒಂದು ತೆರನ ಕೋಲಾಹಲವನ್ನೇ ಸೃಷ್ಟಿಸಿತ್ತು. ‘ಚಂಡಾಲ ಭಿಕ್ಷುಕಿ’ ಜಾತಿ ಸಂಪ್ರದಾಯಕ್ಕೆ ವಿರುದ್ದವಾಗಿ ತೀಕ್ಷ್ಣವಾಗಿ ಪ್ರತಿಕ್ರಿಯಿಸುತ್ತದೆ. ಕುಮಾರನಾಶಾನ್‌ನ ಕೃತಿಗಳು ಸಾಹಿತ್ಯ ಕ್ಷೇತ್ರದಲ್ಲಿಯೂ ಸಾಮಾಜಿಕ ಕ್ಷೇತ್ರದಲ್ಲೂ ಒಂದೇ ತೆರನ ಕ್ರಾಂತಿಯನ್ನು ಹುಟ್ಟು ಹಾಕಿದುವು.
ಮಹಾಕವಿ ವಳ್ಳತ್ತೋಳ್ ೧೯೧೦ರಲ್ಲಿ ತನ್ನ ಕಿವುಡನ್ನು ವಸ್ತುವಾಗಿಸಿ ಬರೆದ ‘ಬಧಿರವಿಲಾಪಂ’ ಮಲಯಾಳಂನ ಅಂತರಂಗದ ಭಾವಗಳನ್ನು ಪ್ರಕಟಿಸುವ ಕಾವ್ಯಗಳಲ್ಲಿಯೇ ಗಮನಾರ್ಹವಾದುದು. ಸಂಸ್ಕೃತದಿಂದ ವಾಲ್ಮೀಕಿ ರಾಮಾಯಣವನ್ನು ಹಾಗೂ ಋಗ್ವೇದವನ್ನು ಅವರು ಮಲಯಾಳಂಗೆ ಅನುವಾದಿಸಿದರು. ಸಾಹಿತ್ಯ ಮಂಜರಿಗಳಲ್ಲಿ ಸಂಕಲಿಸಿದ ಅವರ ಭಾವಗೀತೆಗಳು ಮಲಯಾಳಂ ಕಾವ್ಯ ಕ್ಷೇತ್ರದ ಭಾವಗೀತೆಗಳೆನಿಸಿವೆ. ಮಲಯಾಳಂನಲ್ಲಿ ದೇಸೀ ಪ್ರಜ್ಞೆಯನ್ನು ಕಾವ್ಯದ ಮೂಲಕ ಮೊಳಗಿಸಿದ ಮೊದಲ ಕವಿ. ಅವರ ‘ಎಂಡೆ ಗುರುನಾಥನ್’ (ನನ್ನ ಗುರುದೇವ) ಎಂಬ ಪ್ರಸಿದ್ಧ ಕೃತಿ ಗಾಂಧೀಜಿಯ ಪಾದಗಳಿಗೆ ಸಮರ್ಪಿಸಿದ ಕೀರ್ತನಾ ರೂಪದ ಕಾವ್ಯ. ದೇಶಾಭಿಮಾನವನ್ನು ಪ್ರಚೋದಿಸುವ ಇನ್ನು ಅನೇಕ ಕಾವ್ಯಗಳನ್ನು ಇವರು ರಚಿಸಿದ್ದಾರೆ. ಬದುಕಿನ ಅಂತಿಮ ಘಟ್ಟದಲ್ಲಿ ಅವರಿಗೆ ಸೋವಿಯೆಟ್ ಯೂನಿಯನ್ ಸಂದರ್ಶಿಸಲು ಒಂದು ಅವಕಾಶ ಲಭ್ಯವಾಗಿತ್ತು. ಆ ತರುವಾಯ ಬರೆದ ಕಾವ್ಯಗಳಲ್ಲಿ ಈ ರಾಷ್ಟ್ರದ ಕುರಿತಾಗಿರುವ ಗೌರವ ಪ್ರಕಟಿಸಿದ್ದನ್ನು ಕಾಣಬಹುದು. ವಳ್ಳತ್ತೋಳ್‌ರಂತೆ ಜನಪರ ಆಶಯಗಳೊಡನೆ ಬೆರೆತ ಕವಿ ಮಲಯಾಳಂನಲ್ಲಿ ಇನ್ನೊಬ್ಬರಿಲ್ಲ.
ಮಹಾಕವಿ ಉಳ್ಳೂರ್ ಪುರಾಣಕತೆಗಳನ್ನು ಹಾಗೂ ಚಾರಿತ್ರಿಕ ಸಂಗತಿಗಳನ್ನು ಪ್ರಮುಖ ಆಶಯವಾಗಿರಿಸಿ ಕಾವ್ಯ ರಚಿಸಿದರು. ಅವರ ‘ಕರ್ಣ ಭೂಷಣಂ’ ಮತ್ತು ‘ಪಿಂಗಳ’ ಕೃತಿಗಳು ಅವು ಹೇಳುವ ನೀತಿ ಹಾಗೂ ಸೌಂದರ್ಯಕ್ಕೆ ಹೆಸರಾಗಿವೆ. ಪ್ರೇಮ ಸಂಗೀತವೇ ಮೊದಲಾದ ಇತರ ಲಘು ಕಾವ್ಯಗಳೂ ಕೂಡಾ ಇದೇ ಕಾರಣಕ್ಕಾಗಿ ಪ್ರಸಿದ್ದವಾಗಿವೆ. ಕಾವ್ಯಗಳನ್ನಲ್ಲದೆ ಅನೇಕ ಗದ್ಯ ಕೃತಿಗಳನ್ನೂ ಉಳ್ಳೂರ್ ಬರೆದಿದ್ದಾರೆ. ಅವುಗಳಲ್ಲಿ ಅತ್ಯಂತ ಪ್ರಮುಖವಾದುದು ಐದು ಸಂಪುಟಗಳಲ್ಲಿ ಪ್ರಕಟವಾದ ಕೇರಳ ಸಾಹಿತ್ಯ ಚರಿತ್ರೆ.
ಈ ಮೂವರು ಮಲಯಾಳಂ ಕವಿಗಳನ್ನು ಹೊರತುಪಡಿಸಿದರೂ ಇತರ ಅನೇಕ ಕವಿಗಳು ಮಲಯಾಳಂ ಕಾವ್ಯ ಕ್ಷೇತ್ರವನ್ನು ಶ್ರೀಮಂತಗೊಳಿಸಿದ್ದಾರೆ. ನಾಲಪ್ಪಾಡ್ ನಾರಾಯಣ ಮೇನೋನ್, ಕುಟ್ಟಿಪುರತ್ತ್ ಕೇಶವನ್ ನಾಯರ್, ಪಳ್ಳತ್ತ್ ರಾಮ, ಕೆ.ಎಂ ಪಣಿಕ್ಕರ್, ಇಡಪ್ಪಳ್ಳಿ ರಾಘವನ್ ಪಿಳ್ಳೆ, ಚಂಗಂಬುಳ ಕೃಷ್ಣನ್ ಪಿಳ್ಳೆ, ಬಾಲಾಮಣಿಯಮ್ಮ, ವೆಣ್ಣಿಕುಳಂ ಗೋಪಾಲಕುರುಪ್ಪ್, ಜಿ. ಶಂಕರ ಕುರುಪ್ಪ್, ವೈಲೋಪ್ಪಳ್ಳಿ ಶ್ರೀಧರ ಮೇನೋನ್, ಪಿ. ಕುಂಞಾರಾಮನ್ ನಾಯರ್ ಮೊದಲಾದವರು ಅಂಥವರಲ್ಲಿ ಕೆಲವರು. ಮೊತ್ತ ಮೊದಲ ಜ್ಞಾನಪೀಠ ಪ್ರಶಸ್ತಿ ಪಡೆದ ಹೆಗ್ಗಳಿಕೆಗೆ ಪಾತ್ರನಾದ ಜಿ. ಶಂಕರಕುರುಪ್ಪ್ ರಾಷ್ಟ್ರಮಟ್ಟದಲ್ಲಿ ಗಮನಾರ್ಹರೆನಿಸಿದರು. ಮಲಯಾಳಂ ಕಾವ್ಯ ಕ್ಷೇತ್ರದಲ್ಲಿ ಸಂಕೇತಗಳ ಬಳಕೆಯ ಮೂಲಕ ಸಮರ್ಥರಾದ ಮೊದಲ ಕವಿ ಇವರು. ಇತ್ತೀಚಿನ ವರ್ಷಗಳಲ್ಲಿ ಮಲಯಾಳಂ ಕವಿತೆಗಳಲ್ಲಿ ಸಾಕಷ್ಟು ವೈವಿಧ್ಯಮಯವಾದ ಪ್ರಯೋಗಗಳು ನಡೆದಿವೆ. ಪ್ರತಿಪಾದಿಸುವ ಹೊಸ ವಿಷಯಗಳಿಗೆ ಅನುಗುಣವಾಗಿ ಬರವಣಿಗೆಯ ಶೈಲಿ ಬಂಧಗಳನ್ನು ಮಲಯಾಳಂ ಕವಿಗಳು ರೂಪಿಸಿಕೊಳ್ಳುತ್ತಾ ಸಾಗಿ ಬಂದಿದ್ದಾರೆ.
ಗದ್ಯ ಸಾಹಿತ್ಯ
ಮಲಯಾಳಂನ ಗದ್ಯ ಸಾಹಿತ್ಯ ವೈವಿಧ್ಯಮಯವಾಗಿ ಬೆಳೆದು ಬಂದಿದೆ. ಈ ಕ್ಷೇತ್ರದಲ್ಲಿ ಎಸ್.ಕೆ. ಪೊಟ್ಟಕ್ಕಾಡ್, ತಗಳಿ ಶಿವಶಂಕರಪಿಳ್ಳೆ, ಎಂ.ಟಿ. ವಾಸುದೇವನ್ ನಾಯರ್ ಮೊದಲಾದವರಿಗೆ ಜ್ಞಾನಪೀಠ ಪ್ರಶಸ್ತಿಯೂ ಲಭಿಸಿದೆ. ೧೯ನೆಯ ಶತಮಾನದಲ್ಲಿ ಆಂಗ್ಲ ಸಾಹಿತ್ಯದ ಪ್ರಭಾವಲಯದಲ್ಲಿ ಅನೇಕ ಹೊಸ ಪಂಥಗಳು, ಪ್ರಕಾರಗಳು ಮಲಯಾಳಂ ಗದ್ಯ ಪ್ರಕಾರದಲ್ಲಿ ಕಾಣಿಸಿಕೊಂಡಿವೆ. ೧೮೮೭ರಲ್ಲಿ ಟಿ.ಎಂ. ಅಪ್ಪುನೆಡುಙಾಡಿಯವರು ಬರೆದು ಪ್ರಕಟಿಸಿದ ‘ಕುಂದಲತ’ ಮಲಯಾಳಂನ ಮೊತ್ತ ಮೊದಲ ಕಾದಂಬರಿ ಎಂಬ ಹೆಗ್ಗಳಿಕೆಗೆ ಪಾತ್ರವಾಗಿದೆ. ೧೮೮೯ರಲ್ಲಿ ಚಂದುಮೇನೋನ್ ಪ್ರಕಟಿಸಿದ ‘ಇಂದುಲೇಖಾ’ ನಾಯರ್ ಸಮುದಾಯದಲ್ಲಿ ಪ್ರಚಲಿತವಿರುವ ಮರುಮಕ್ಕತ್ತಾಯದ ಹಿನ್ನೆಲೆಯಲ್ಲಿ ರೂಪುಗೊಂಡ ಮೊದಲ ಸಾಮಾಜಿಕ ಕಾದಂಬರಿ. ಹತ್ತೊಂಬತ್ತನೆಯ ಶತಮಾನದ ಕೊನೆಯ ವೇಳೆಗೆ ಸಾಮಾಜಿಕ ಕಾದಂಬರಿಗಳನ್ನು ಬರೆದವರಲ್ಲಿ ಪ್ರಮುಖರಾದವರು ಪೊತ್ತೇರಿ ಕುಞಂಬು (ಸರಸ್ವತೀ ವಿಜಯಂ-೧೮೯೨). ಕೞಕ್ಕೆಪ್ಪಾಟ್ ರಾಮನ್ ಕುಟ್ಟಿಮೇನೋನ್ (ಪರಙೋಡಿ ಪರಿಣಯಂ – ೧೮೯೨) ಜೋಸೆಫ್ ಮುಳಿಯಿಲ್ (ಸುಕುಮಾರಿ-೧೮೯೭). ಕನ್ನಡ ಸಾಹಿತ್ಯವನ್ನು ಗಮನಿಸಿದರೆ ಕಾದಂಬರಿಗಳ ಬರವಣಿಗೆಗೆ ಪ್ರಮುಖ ಚಾಲನೆ ದೊರೆತುದು ೨೦ನೆಯ ಶತಮಾನದ ಆದಿಭಾಗದಿಂದ. ೧೮೯೯ರಲ್ಲಿ ಪ್ರಕಟವಾದ ಗುಲ್ವಾಡಿ ವೆಂಕಟ ರಾಯರ ಇಂದಿರಾಬಾಯಿ ಕನ್ನಡದ ಮೊತ್ತ ಮೊದಲ ಸಾಮಾಜಿಕ ಕಾದಂಬರಿಯಾಗಿದೆ. ೧೮೯೨ರಲ್ಲಿ ಪ್ರಕಟವಾದ ಲಕ್ಷ್ಮಣ ಭೀಮರಾವ್ ಗದಗಕರ ಅವರ ‘ಸೂರ್ಯಕಾಂತ’ ಕಾದಂಬರಿಯ ಮಾದರಿಯಲ್ಲಿದ್ದರೂ ಚಾರಿತ್ರಿಕ ಹಿನ್ನೆಲೆಯಿಂದ ನಿರೂಪಿಸಿದ್ದರಿಂದ ಅದನ್ನು ಸಾಮಾಜಿಕ ಕಾದಂಬರಿ ಎಂದು ಪರಿಗಣಿಸಿರಲಿಲ್ಲ.
ಸಿ.ವಿ. ರಾಮನ್ ಪಿಳ್ಳೆ (೧೮೫೮-೧೯೨೨) ಬರೆದ ಮಾರ್ತಾಂಡ ವರ್ಮ, ಧರ್ಮರಾಜ, ರಾಮರಾಜಾಬಹದೂರ್ ಮೊದಲಾದ ಐತಿಹಾಸಿಕ ಕಾದಂಬರಿಗಳು ಮಹತ್ವದ್ದೆನಿಸಿವೆ. ಅಪ್ಪನ್ ತಂಬುರಾನ್, ಕಪ್ಪನ ಕೃಷ್ಣನ್ ಮೇನೋನ್, ಸರ್ದಾರ್ ಕೆ.ಎಂ. ಪಣಿಕ್ಕರ್ ಮೊದಲಾದವರೂ ಐತಿಹಾಸಿಕ ಕಾದಂಬರಿಗಳನ್ನು ಬರೆದು ಪ್ರಸಿದ್ಧರಾಗಿದ್ದಾರೆ. ಆ ನಂತರದ ದಿನಗಳಲ್ಲಿ ಸಾಮಾಜಿಕ ಸಮಸ್ಯೆಗಳನ್ನು ಮುಖ್ಯವಾಗಿ ಕೇಂದ್ರೀಕರಿಸಿಕೊಂಡೇ ಕಾದಂಬರಿಗಳನ್ನು ಬರೆಯಲಾಗಿದೆ. ತಗಳಿ ಶಿವಶಂಕರಪಿಳ್ಳೆ, ಕೇಶವದೇವ್, ವೈಕಂ ಮುಹಮ್ಮದ್ ಬಷೀರ್, ಪಿ.ಸಿ. ಕುಟ್ಟಿಕೃಷ್ಣನ್, ಚೆರುಕಾಡ್, ಎಂ.ಟಿ. ವಾಸುದೇವನ್ ನಾಯರ್ ಮೊದಲಾದವರು ಸಾಮಾಜಿಕವಾಗಿ ಕೆಳಸ್ತರದಲ್ಲಿರುವ ತೋಟಿ ಜನರು, ರಿಕ್ಷಾವಾಲರು, ಕೃಷಿ  ಕಾರ್ಮಿಕರು, ಫ್ಯಾಕ್ಟರಿ ಕಾರ್ಮಿಕರು ಮೊದಲಾದ ಜನವರ್ಗದವರನ್ನು ಕಥಾ ಪಾತ್ರಗಳನ್ನಾಗಿಸಿ ಕಾದಂಬರಿಗಳನ್ನು ಬರೆದಿದ್ದಾರೆ. ಈ ಬರೆಹಗಾರರಲ್ಲಿ ಹಲವರು ಸಣ್ಣ ಕಥಾ ಸಾಹಿತ್ಯಕ್ಕೂ ತಮ್ಮದೇ ಕೊಡುಗೆಗಳನ್ನು ನೀಡಿದ್ದಾರೆ. ಆ್ಯಂಟನ್ ಚೆಕಾವ್, ಮೊಪಾಸಾಂಗ್, ಮಾಕ್ಸಿಂ ಗೋರ್ಕಿ ಮೊದಲಾದ ಪಾಶ್ಚಾತ್ಯ ಕತೆಗಾರರ ಪ್ರಭಾವವನ್ನು ರೂಢಿಸಿಕೊಂಡೇ ಮಲಯಾಳಂನ ಕತೆಗಾರರು ಬೆಳೆದಿದ್ದಾರೆ. ಮಲಯಾಳಂ ನಾಟಕ ಸಾಹಿತ್ಯದ ಹಿನ್ನೆಲೆಯಲ್ಲೂ ಆಂಗ್ಲ ನಾಟಕ ಸಾಹಿತ್ಯದ ಪ್ರಭಾವನ್ನು ನಿಚ್ಚಳವಾಗಿ ಗುರುತಿಸಬಹುದಾಗಿದೆ.
ಕನ್ನಡ ನಾಟಕ ರಚನೆಯ ಸಂದರ್ಭದಲ್ಲಿ ಕನ್ನಡ ಚಾರಿತ್ರಿಕ ಘಟನೆಗಳು, ಜಾನಪದ ಕಲಾ ಪ್ರಕಾರಗಳು ಸತ್ವ ನೀಡಿದಂತೆ ಮಲಯಾಳಂ ಸಂದರ್ಭದಲ್ಲಿ ದೇಸೀ ವಿಷಯಗಳು ನಾಟಕ ರಚನೆಗೆ ಪ್ರೇರಕ ಶಕ್ತಿಯಾಗಿ ರೂಪು ನೀಡಿಲ್ಲ. ಅವು ಹೆಚ್ಚು ಸಂಸ್ಕೃತ ನಾಟಕಗಳ ಕಡೆಗೆ ಮುಖ ಮಾಡಿದ್ದುವು. ಎಸ್. ಕೃಷ್ಣನ್ ಪಿಳ್ಳೆಯವರ ನಾಟಕಗಳು ಮಲಯಾಳಂ ನಾಟಕದ ಆಧುನಿಕತೆಗೆ ನಾಂದಿ ಹಾಡಿದವು. ಅವರ ನಾಟಕಗಳು ಸಾಮಾಜಿಕ ಸಮಸ್ಯೆಗಳ ಜೊತೆಗೆ ಕಥಾ ಪಾತ್ರಗಳ ಮಾನಸಿಕ ಸಂಘರ್ಷವನ್ನು ಚಿತ್ರಿಸುತ್ತದೆ.
ಪಾಶ್ಚಾತ್ಯ ಸಾಹಿತ್ಯದ ಪ್ರಭಾವದಲ್ಲಿ ಬೆಳವಣಿಗೆ ಕಂಡ ಇನ್ನೊಂದು ಸಾಹಿತ್ಯ ಪ್ರಕಾರ ವಿಮರ್ಶೆ. ಎ.ಆರ್. ರಾಜರಾಜವರ್ಮ, ಸಾಹಿತ್ಯ ಪಂಚಾನನ ಪಿ.ಕೆ. ನಾರಾಯಣ ಪಿಳ್ಳೆ, ಸ್ವದೇಶಾಭಿಮಾನಿ ರಾಮಕೃಷ್ಣ ಪಿಳ್ಳೆ ಮೊದಲಾದವರು ಮಲಯಾಳಂ ವಿಮರ್ಶೆಗೆ ನಾಂದಿ ಹಾಡಿದವರಲ್ಲಿ ಮೊದಲಿಗರು. ೧೯೧೨ರಲ್ಲಿ ರಾಮಕೃಷ್ಣ ಪಿಳ್ಳೆ ಬರೆದ ‘ಮಾರ್ಕ್ಸ್‌ನ ಜೀವನ ಚರಿತಂ’ ಭಾರತೀಯ ಭಾಷೆಗಳಲ್ಲಿ ಬಂದ ಕಾರ್ಲ್ ಮಾರ್ಕ್ಸ್‌ನ ಕುರಿತ ಮೊದಲ ಗ್ರಂಥಗಳಲ್ಲಿ ಒಂದು. ಮಲಯಾಳಂನಲ್ಲಿ ವಿಮರ್ಶೆ ಸಾಹಿತ್ಯವನ್ನು ಬೆಳೆಸಿದವರಲ್ಲಿ ಕೇಸರಿ ಬಾಲಕೃಷ್ಣ ಪಿಳ್ಳೆ, ಎಂ.ಪಿ. ಪೋಳ್, ಜೋಸೆಫ್ ಮುಂಡಶ್ಯೇರಿ, ಕುಟ್ಟಿಕೃಷ್ಣನ್ ಮಾರಾರ್ ಮೊದಲಾದವರು. ವೈಚಾರಿಕ ಸಾಹಿತ್ಯ, ಜೀವನ ಚರಿತ್ರೆ, ಪ್ರವಾಸ ಸಾಹಿತ್ಯ, ಸಾಹಿತ್ಯ ಚರಿತ್ರೆ ಮೊದಲಾದ ಪ್ರಕಾರಗಳೂ ವ್ಯಾಪಕವಾಗಿ ಬೆಳೆದಿದೆ.
ಕೇರಳ ಮತ್ತು ಸಂಸ್ಕೃತ ಸಾಹಿತ್ಯ
ಸಂಸ್ಕೃತ ಭಾಷೆಗೂ ಕೇರಳದ ಕೊಡುಗೆ ಅಪಾರವಾಗಿದೆ. ಕನ್ನಡಕ್ಕೆ ಹೋಲಿಸಿದರೆ ಮಲಯಾಳಂಗೆ ಸಂಸ್ಕೃತದ ಪ್ರಭಾವ ಅಧಿಕವೆಂದೇ ಹೇಳಬಹುದು. ಸಂಸ್ಕೃತ ಸಾಹಿತ್ಯಕ್ಕೆ ಪ್ರೋತ್ಸಾಹ ನೀಡುವ ನಿಟ್ಟಿನಲ್ಲಿ ಕೇರಳದಲ್ಲಿ ಪ್ರಾಚೀನ ಕಾಲದಿಂದಲೇ ಅಸ್ತಿತ್ವದಲ್ಲಿದ್ದ ಸಂಸ್ಕೃತ ಪಾಠ ಶಾಲೆಗಳು, ಸಭಾ ಮಠಗಳು, ವೈದಿಕ ಕೇಂದ್ರಗಳು ನೀಡಿದ ಕೊಡುಗೆಗಳು ಗಮನಾರ್ಹವಾಗಿವೆ. ನಂಬೂದಿರಿಗಳು, ಅಂಬಲವಾಸಿ ಜನವರ್ಗದವರು – ಅಂದರೆ ದೇವಾಲಯದಲ್ಲಿ ನೆಲೆಸಿರುವ ಜನ ಸಮುದಾಯದವರು – ಈ ನೆಲೆಯಲ್ಲಿ ಶ್ರಮವಹಿಸಿದ್ದಾರೆ. ಸಂಸ್ಕೃತಕ್ಕಾಗಿ ಇತ್ತೀಚೆಗೆ ಆರಂಭಗೊಂಡ ಸಂಸ್ಕೃತ ವಿಶ್ವವಿದ್ಯಾಲಯವೂ ಕಾಲಡಿಯಲ್ಲಿದೆ. ಕಾವ್ಯ, ನಾಟಕ, ದರ್ಶನ ಗ್ರಂಥಗಳು, ಮತೀಯ ಗ್ರಂಥಗಳು, ಶಿಲ್ಪಕಲೆ, ಜ್ಯೋತಿಶ್ಯಾಸ್ತ್ರ ಮೊದಲಾದ ಪ್ರಕಾರಗಳಲ್ಲಿ ಅನೇಕ ಸಂಸ್ಕೃತ ಗ್ರಂಥಗಳು ಕೇರಳದಲ್ಲಿ ರಚನೆಯಾಗಿವೆ.
ಕೊಲ್ಲವರ್ಷ ಆರಂಭವಾಗುವುದಕ್ಕೆ ಪೂರ್ವದಲ್ಲಿಯೇ ಪ್ರತಿಭಾವಂತರಾದ ಸಂಸ್ಕೃತ ವಿದ್ವಾಂಸರು ಕೇರಳದಲ್ಲಿ ಜೀವಿಸಿದ್ದರು. ದಂಡಿ (ಕ್ರಿ.ಶ. ೮ನೇ ಶತಮಾನ) ತನ್ನ ಆವಂತಿ ಸುಂದರೀ ಕತೆಯಲ್ಲಿ ಮಾತೃದತ್ತನ್ ಮತ್ತು ಭವರಾತನ್ ಎಂಬ ಇಬ್ಬರು ಕೇರಳೀಯ ಸಂಸ್ಕೃತ ವಿದ್ವಾಂಸರ ಕುರಿತು ಹೇಳಿದ್ದಾನೆ. ಜ್ಯೋತಿಶ್ಯಾಸ್ತ್ರ ವಿದ್ವಾಂಸನಾದ ವರರುಚಿ  ಕ್ರಿ.ಶ. ನಾಲ್ಕನೆಯ ಶತಮಾನದಲ್ಲಿ ಕೇರಳದಲ್ಲಿ ಜೀವಿಸಿದ್ದ ಎಂದು ಹೇಳಲಾಗುತ್ತದೆ. ಆತ  ‘ವರರುಚಿವಾಕ್ಯಙಳ್’ ಎಂಬ ಹೆಸರಲ್ಲಿ ೨೪೮ ಚಂದ್ರವಾಕ್ಯಗಳನ್ನು ರಚಿಸಿದ. ಸಂಖ್ಯಾ ಸೂಚಕವಾದ ‘ಕಡಪಯಾದಿ’ಯನ್ನು ರೂಪಿಸಿದ್ದೂ ಆತನೇ. ಇನ್ನೊಬ್ಬ ವರರುಚಿಯೂ ಇದ್ದನೆಂದು ಹೇಳಲಾಗುತ್ತದೆ. ಕೇರಳ ದ್ವಾದಶಭವವಾಕ್ಯಾನಿ, ವರರುಚಿಕ ಎಂಬೀ ಎರಡು ಜ್ಯೋತಿಶ್ಯಾಸ್ತ್ರ ಗ್ರಂಥಗಳನ್ನು ಎರಡನೆಯ ವರರುಚಿ ಬರೆದನೆಂದು ತಿಳಿದು ಬರುತ್ತದೆ. ಮಹಾ ಭಾಸ್ಕರೀಯಂ, ಲಘು ಭಾಸ್ಕರೀಯಂ ಮೊದಲಾದವುಗಳ ಕರ್ತೃವಾದ ಭಾಸ್ಕರನೂ ಕೇರಳದವನೇ ಹೌದು. ಆರ್ಯಭಟ ಸಿದ್ಧಾಂತಕ್ಕಿಂತಲೂ ಉತ್ತಮವೆಂದು ಪರಿಗಣಿಸಲಾಗುವ ಪರಹಿತ ಸಿದ್ಧಾಂತವನ್ನು ಜ್ಯೋತಿಶ್ಯಾಸ್ತ್ರದಲ್ಲಿ ಅಳವಡಿಸಿದ ಹರಿದತ್ತನ್ ಕ್ರಿ.ಶ. ೭ನೆಯ ಶತಮಾನದಲ್ಲಿ ಕೇರಳದಲ್ಲಿ ಜೀವಿಸಿದ್ದ. ಆತ ಬರೆದ ‘ಗ್ರಹಚಾರ ನಿಬಂಧನ’ ಎಂಬ ಕೃತಿ ಪರಹಿತ ಸಿದ್ಧಾಂತವನ್ನು ವಿವರಿಸುತ್ತದೆ. ೯ನೆಯ ಶತಮಾನದಲ್ಲಿ ಜೀವಿಸಿದ್ದ ಗೋವಿಂದಸ್ವಾಮಿ ಎಂಬ ಜ್ಯೋತಿಶ್ಯಾಸ್ತ್ರಜ್ಞನು ಮಹಾ ಭಾಸ್ಕರೀಯಕ್ಕೆ ಒಂದು ಭಾಷ್ಯವನ್ನು ಬರೆದಿದ್ದಾನೆ. ಗೋವಿಂದ ಸ್ವಾಮಿಯ ಶಿಷ್ಯನಾದ ಶಂಕರನಾರಾಯಣನ್ ಮಹೋದಯ ಪುರದ ನಕ್ಷತ್ರ ಗೃಹದ ಒಡೆಯನೂ ಆಗಿದ್ದ. ಲಘು ಭಾಸ್ಕರೀಯಕ್ಕೆ ಶಂಕರನಾರಾಯಣನ್ ಕ್ರಿ.ಶ. ೮೬೯ರಲ್ಲಿ ಶಂಕರ ನಾರಾಯಣೀಯ ಎಂಬೊಂದು ವ್ಯಾಖ್ಯಾನವನ್ನು ರಚಿಸಿದ್ದಾನೆ. ಶಬರಭಾಷ್ಯಕ್ಕೆ ಎರಡು ವ್ಯಾಖ್ಯಾನಗಳನ್ನು ರಚಿಸಿದ ಪ್ರಭಾಕರ ಎಂಬ ಮೀಮಾಂಸಕನೂ ಕೇರಳದವನು.
ಭಾರತೀಯ ತತ್ವಶಾಸ್ತ್ರಕ್ಕೆ ಮಹತ್ವದ ಕೊಡುಗೆಯನ್ನು ನೀಡಿದ ವ್ಯಕ್ತಿ ಶಂಕರಾಚಾರ್ಯ  (೭೮೮-೮೨೦). ಬ್ರಹ್ಮಸೂತ್ರಕ್ಕೆ, ಭಗವದ್ಗೀತೆಗೆ, ಉಪನಿಷತ್ತಿಗೆ ಭಾಷ್ಯವನ್ನು ಬರೆದದ್ದಲ್ಲದೆ ವಿವೇಕ ಚೂಡಾಮಣಿ, ಉಪದೇಶ ಸಹಸ್ರಿ, ಆತ್ಮಬೋಧಂ, ಮೋಹಮುದ್ಗರಂ, ಶಿವಾನಂದ ಲಹರಿ, ಸೌಂದರ್ಯ ಲಹರಿ ಮೊದಲಾದ ಅನೇಕ ಕೃತಿಗಳನ್ನು ಶಂಕರಾಚಾರ್ಯರು ಬರೆದಿದ್ದಾರೆ. ಭಾರತದಲ್ಲಿ ಹುಟ್ಟಿದ ದಾರ್ಶನಿಕರಲ್ಲಿ ಶಂಕರಾಚಾರ್ಯ ಅದ್ವಿತೀಯ. ಅವರ ಅದ್ವೈತ ಸಿದ್ಧಾಂತ ವಿಶ್ವದ ದಾರ್ಶನಿಕ ಚಿಂತನೆಗೆ ಭಾರತ ನೀಡಿದ ಅಮೂಲ್ಯ ಕೊಡುಗೆ ಎಂದೇ ಭಾವಿಸಲಾಗಿದೆ.
ಕ್ರಿ.ಶ. ೯ನೆಯ ಶತಮಾನದಲ್ಲಿ ಸಂಸ್ಕೃತ ಸಾಹಿತ್ಯಕ್ಕೆ ಅಮೂಲ್ಯ ಕೊಡುಗೆಯನ್ನು ನೀಡಿದ ವಿದ್ವಾಂಸರು ಕೇರಳದಲ್ಲಿ ಜೀವಿಸಿದ್ದರು. ಶಂಕರಾಚಾರ್ಯರ ಸಮಕಾಲೀನನಾದ ಶಕ್ತಿಭದ್ರನ್ ರಚಿಸಿದ ‘ಆಶ್ಚರ್ಯ ಚೂಡಾಮಣಿ’ ಶ್ರೇಷ್ಠವಾದ ಸಂಸ್ಕೃತ ನಾಟಕಗಳಲ್ಲಿ ಒಂದೆನಿಸಿದೆ. ‘ಸುಭದ್ರಾ ಧನಂಜಯಂ’, ‘ತಪತೀ ಸಂವರಣಂ’ ಮೊದಲಾದ ನಾಟಕಗಳನ್ನು ಬರೆದ ಕುಲಶೇಖರನ್, ‘ಮುಕುಂದಮಾಲ’ವನ್ನು ಬರೆದ ಕುಲಶೇಖರ ಆಳ್ವಾರ್, ಮೊದಲಾದ ಪ್ರಮುಖರನ್ನು ಹೆಸರಿಸಬಹುದು. ‘ಯುಧಿಷ್ಠರ ವಿಜಯ’ದ ಕರ್ತೃವಾದ ವಾಸುದೇವ ಭಟ್ಟಾತ್ತಿರಿ, ಕ್ರಮದೀಪಿಕ, ಆಟ ಪ್ರಕಾರ ಮೊದಲಾದವುಗಳನ್ನು ಬರೆದ ತೋಲ ಮೊದಲಾದವರು ಕುಲಶೇಖರನ ಒಡನಾಡಿಗಳಾಗಿದ್ದವರು. ಕುಲಶೇಖರನನ್ನು ಕೀರ್ತಿಸುವ  ‘ಮಹೋದಯಪುರೇಶ ಚರಿತಂ’ ತೋಲನು ಬರೆದ ಮಹಾಕಾವ್ಯ.
ಕೇರಳದಲ್ಲಿ ರಚನೆಗೊಂಡ ಮಹಾಕಾವ್ಯಗಳೂ ಇನ್ನೂ ಅನೇಕವಿವೆ. ಕ್ರಿ.ಶ. ೧೧೦೦ರಲ್ಲಿ ಅತುಲನ್ ಎಂಬ ಕವಿ ಬರೆದ ‘ಮೂಷಕವಂಶಂ’ ಮಹಾಕಾವ್ಯವು ಮೂಷಕ ರಾಜವಂಶದ ಚರಿತ್ರೆಯನ್ನು ತಿಳಿಸುತ್ತದೆ. ಲಕ್ಷ್ಮಿದಾಸನ ‘ಶುಕ ಸಂದೇಶಂ’, ದಾಮೋದರನ ‘ಶಿವ ವಿಲಾಸಂ’ ಶಂಕರನ ‘ಕೃಷಿ ವಿಜಯಂ’ ಸುಕುಮಾರನ ‘ಶ್ರೀಕೃಷ್ಣ ವಿಲಾಸಂ’ ಮೊದಲಾದವು ಕೆಲವು ಪ್ರಸಿದ್ಧ ಕೃತಿಗಳು. ವೇನ್ನಾಡು ರಾಜನಾದ ರವಿವರ್ಮ ಕುಲಶೇಖರನ್ (೧೨೯೯-೧೩೧೪) ‘ಪ್ರದ್ಯುಮ್ನಾಭ್ಯುದಯಂ’ ಎಂಬ ನಾಟಕವನ್ನು ಬರೆದಿದ್ದ. ಅಲಂಕಾರ ಶಾಸ್ತ್ರಗಳಿಗೆ  ಭಾಷ್ಯ ವನ್ನು ಬರೆದ ಸಮುದ್ರಬಂಧನ್ ರವಿವರ್ಮನ ಆಸ್ಥಾನದಲ್ಲಿದ್ದ. ೧೪ನೆಯ ಶತಮಾನದಲ್ಲಿ ರಚಿಸಿದ ‘ಲೀಲಾತಿಲಕಂ’ ಗ್ರಂಥವು ಮಣಿಪ್ರವಾಳವನ್ನು ಕುರಿತು ಸಂಸ್ಕೃತದಲ್ಲಿ ಬರೆದ ಒಂದು ಲಕ್ಷಣ ಗ್ರಂಥ.
ಕೋಝಿಕೋಡಿನ ಸಾಮೂದಿರಿಗಳು ಹಾಗೂ ಇತರ ರಾಜರುಗಳು ಸಂಸ್ಕೃತವನ್ನು ಪ್ರೋತ್ಸಾಹ ಪದಿನೆಟ್ಟರ ಕವಿಕಳ್ (ಹದಿನೆಂಟುವರೆ ಕವಿಗಳು) ಸಾಮೂದಿರಿಯ ಆಸ್ಥಾನದಲ್ಲಿದ್ದರು. ಮಲ್ಲಿಕಾಮಾರುತದ ಕರ್ತೃವಾದ ಉದ್ದಂಡಶಾಸ್ತ್ರಿಗಳು, ವಸುಮತೀಮಾನ ವಿಕ್ರಮವನ್ನು ಬರೆದ ಕಾಕಶ್ಯೇರಿ ಭಟ್ಟತ್ತಿರಿ, ತಂತ್ರ ಸಮುಚ್ಛಯವನ್ನು ರಚಿಸಿದ ಚೇನ್ನಾಸ್ ನಾರಾಯಣನ್ ನಂಬೂದಿರಿ ಮೊದಲಾದವರು ಪದಿನೆಟ್ಟರ ಕವಿಗಳಲ್ಲಿ  ಒಳಗೊಳ್ಳುತ್ತಾರೆ. ಮೀಮಾಂಸಕರಾದ ಪಯ್ಯೂರ್ ಪಟ್ಟೇರಿಗಳು ಹದಿನಾಲ್ಕು, ಹದಿನೈದನೆಯ ಶತಮಾನದಲ್ಲಿ ಜೀವಿಸಿದ್ದರು. ಅವರಲ್ಲಿ ಪ್ರಮುಖನಾದ ಪರಮೇಶ್ವರನು ಮೀಮಾಂಸ ಚಕ್ರವರ್ತಿ ಎಂಬ ಬಿರುದನ್ನು ಪಡೆದಿದ್ದ. ತನ್ನ ಮಲ್ಲಿಕಾಮಾರುತಕ್ಕೆ ಪರಮೇಶ್ವರನ ಅನುಮೋದನೆ ಪಡೆಯಲು ಉದ್ದಂಡಶಾಸ್ತ್ರಿಗಳಂತಹ ವಿದ್ವಾಂಸರೂ ಶ್ರಮಿಸಿದ್ದರೆಂದು ತಿಳಿದು ಬರುತ್ತದೆ. ಮೞಮಂಗಲಂ ನಂಬೂದಿರಿಗಳು ಸಂಸ್ಕೃತವನ್ನು ಪ್ರೋತ್ಸಾಹಿಸಿದ ಇನ್ನೊಂದು ವಿದ್ವಾಂಸ ಕುಟುಂಬ. ಜ್ಯೋತಿಶ್ಯಾಸ್ತ್ರಜ್ಞನಾದ ಶಂಕರನ್, ವ್ಯವಹಾರಮಾಲಾ ಕರ್ತೃವಾದ ನಾರಾಯಣನ್, ಅಶೌಚದೀಪಿಕವನ್ನು ಬರೆದ ಪರಮೇಶ್ವರನ್ ಮೊದಲಾದವರೆಲ್ಲ ಮೞಮಂಗಲಂ ಕುಟುಂಬದ ಸದಸ್ಯರು. ತಂತ್ರ ಸಂಗ್ರಹಂ, ಆರ್ಯಭಟೀಯ ಭಾಷ್ಯಂ, ಗ್ರಹ ನಿರ್ಣಯಂ, ಚಂದ್ರಚ್ಛಾಯಾ ಗಣಿತಂ, ಮೊದಲಾದ ಜ್ಯೋತಿಶ್ಯಾಸ್ತ್ರ ಗ್ರಂಥಗಳನ್ನು ಬರೆದ ನೀಲಕಂಠ ಸೋಮಯಾಜಿ (೧೪೪೪) ತನ್ನ ಗ್ರಹಪರೀಕ್ಷಾ ಕರಣಂ ಎಂಬ ಗ್ರಂಥದಲ್ಲಿ ಗ್ರಹಗಳನ್ನು ವಿವಿಧ ಉಪಕರಣಗಳನ್ನು ಉಪಯೋಗಿಸಿ ವೀಕ್ಷಿಸುವುದು, ಅದರ ಆಧಾರದಿಂದ ವಸ್ತುಗಳನ್ನು ಗಣಿಸುವುದು ಮೊದಲಾದವುಗಳನ್ನು ಕುರಿತು ಶಾಸ್ತ್ರ ವಿಚಾರಗಳನ್ನು ಅದರಲ್ಲಿ ಹೇಳಲಾಗಿದೆ.
ಹದಿನಾರನೆಯ ಶತಮಾನದಲ್ಲಿ ಕೇರಳದಲ್ಲಿ ಜೀವಿಸಿದ್ದ ಇಬ್ಬರು ಪ್ರಮುಖ ವಿದ್ವಾಂಸರು ತೃಕ್ಕಂಡಿಯೂರ್ ಅಚ್ಯುತ ಪಿಶಾರಡಿ ಮತ್ತು ಮೇಲ್ಪತ್ತೂರ್ ನಾರಾಯಣ ಭಟ್ಟಾತ್ತಿರಿ. ಅಚ್ಯುತ ಪಿಶಾರಡಿ ಕರಣೋತ್ತಮಂ, ಉಪರಾಗ ಕ್ರಿಯಾ ಕ್ರಮಂ ಮೊದಲಾದ ಜ್ಯೋತಿಶ್ಯಾಸ್ತ್ರ ಗ್ರಂಥಗಳನ್ನು ಬರೆದರು. ನಾರಾಯಣೀಯಂ, ಪ್ರಕ್ರಿಯಾಸರ್ವಸ್ವಂ ಮೊದಲಾದವು ಮೇಲ್ಪತ್ತೂರಿನ ಪ್ರಮುಖ ಕೃತಿಗಳು. ಕೋಝಿಕೋಡ್, ಕೊಚ್ಚಿ, ಚೆಂಬಕಶ್ಯೇರಿ ಮೊದಲಾದ ರಾಜಮನೆತನಗಳ ಆಶ್ರಿತನಾಗಿದ್ದ ಮೇಲ್ಪತ್ತೂರು ಹಲವು ಚಂಪು ಪ್ರಬಂಧಗಳನ್ನು ಬರೆದಿದ್ದಾನೆ.
ಹದಿನೆಂಟು ಹತ್ತೊಂಬತ್ತನೆಯ ಶತಮಾನಗಳಲ್ಲಿ ತಿರುವಿದಾಂಕೂರು ಹಾಗೂ ಕೊಚ್ಚಿಯ ರಾಜಾಶ್ರಯಗಳಲ್ಲಿ ಸಂಸ್ಕೃತ ಸಾಹಿತ್ಯ ವ್ಯಾಪಕವಾಗಿ ಬೆಳೆಯಿತು. ಮಹಾವಿದ್ವಾಂಸ ಸ್ವಾತಿತಿರುನಾಳ್ ಸಂಸ್ಕೃತದಲ್ಲಿ ಅನೇಕ ಕೀರ್ತನೆಗಳನ್ನು ಬರೆದಿದ್ದಾನೆ. ಕೇರಳವರ್ಮ ವಲಿಯಕೋಯಿ ತಂಬುರಾನ್, ಆತನ ಸಹೋದರಿಯ ಮಗನಾದ ಎ.ಆರ್. ರಾಜರಾಜ ವರ್ಮನೂ ಮಹಾ ವಿದ್ವಾಂಸನಾಗಿದ್ದ. ಕೇರಳವರ್ಮನ ‘ವಿಶಾಖವಿಜಯಂ’, ರಾಜರಾಜ ವರ್ಮನ ‘ಆಂಗಲ ಸಾಮ್ರಾಜ್ಯಂ’ ಜನ ಮಾನ್ಯತೆ ದೊರೆತ ಸಂಸ್ಕೃತ ಮಹಾಕಾವ್ಯಗಳಾಗಿವೆ. ಕೈಕುಳಙರೆ ರಾಮವಾರ್ಯರ್ (೧೮೧೭-೧೯೧೬), ಕೊಚ್ಚಿ ರಾಜನಾದ ರಾಮವರ್ಮ ಪರೀಕ್ಷಿತ ತಂಬುರಾನ್, ಕೊಲ್ಲಂಕೆಟ್ಟು ಗೋಪಾಲನ್ ನಾಯರ್ ಮೊದಲಾದವರು ಇತ್ತೀಚಿನ ಪ್ರಸಿದ್ಧ ಸಂಸ್ಕೃತ ವಿದ್ವಾಂಸರು. ಪಿ.ಸಿ. ದೇವಸ್ಯ ಅವರ ಕ್ರಿಸ್ತುಭಾಗವತಂ, ಕೆ. ಬಾಲರಾಮಪಣಿಕ್ಕರರ ಶ್ರೀನಾರಾಯಣ ವಿಜಯಂ, ಕೆ.ಎಸ್. ಎೞುತ್ತಚ್ಚನ್‌ರ ಕೇರಳೋದಯಂ ಮೊದಲಾದ ಮಹಾಕಾವ್ಯಗಳು ಕೇರಳವು ಸಂಸ್ಕೃತ ಸಾಹಿತ್ಯಕ್ಕೆ ಕೊಟ್ಟ ಅಮೂಲ್ಯವಾದ ಕೊಡುಗೆಗಳಾಗಿವೆ.
ಕೇರಳ ಮತ್ತು ಕನ್ನಡ ಸಾಹಿತ್ಯ
ಕೇರಳ ಹಾಗೂ ಕರ್ನಾಟಕದ ಗಡಿ ಪ್ರದೇಶಗಳಲ್ಲಿ ಮೌಖಿಕವಾಗಿ ಸಾಂಸ್ಕೃತಿಕ ಸಂವಹನ ನಡೆಯುತ್ತಾ ಇನ್ನೊಂದೆಡೆ ಸ್ವತಂತ್ರವಾಗಿ ಕನ್ನಡ ಮತ್ತು ಮಲಯಾಳಂನಲ್ಲಿ ಸಾಹಿತ್ಯ ರಚನೆಗಳಾಗುತ್ತಿದ್ದವು. ಆದರೆ ೧೭ನೆಯ ಶತಮಾನದಲ್ಲಿ ಈ ಎರಡೂ ಭಾಷೆಯ ಸಾಹಿತ್ಯಗಳ ನಡುವೆ ಬೆಳೆದ ಸಂಬಂಧ ಮಾತ್ರ ಅತ್ಯಂತ ಕುತೂಹಲಕರವಾಗಿದೆ. ಪಾರ್ತಿಸುಬ್ಬ ವಿರಚಿತ ‘ಯಕ್ಷಗಾನ ರಾಮಾಯಣ’ ಪ್ರಸಂಗ ಮತ್ತು ಕೊಟ್ಟಾರಕರ ಮಹಾರಾಜನು ಬರೆದ ‘ಕಥಕಳಿ ರಾಮಾಯಣ’ ಕೃತಿಗಳ ಜೊತೆಗೆ ಪರಸ್ಪರ ಸಾದೃಶ್ಯಗಳಿವೆ. ಇವುಗಳಲ್ಲಿ ಎಷ್ಟೋ ಪದ್ಯಗಳು ಸಮಾನ ಆಶಯ, ವೃತ್ತಬಂಧಗಳಿಂದ ಎರಡೂ ಕೃತಿಗಳಲ್ಲಿ ದಾಖಲಾಗಿವೆ. ಕೆಲವೊಂದು ವೃತ್ತಗಳು ಯಥಾ ಪ್ರಕಾರ ಅನುವಾದ ರೂಪದಲ್ಲಿ ಬಂದಿವೆ. ಎರಡೂ ಕಾವ್ಯಗಳ ಆರಂಭದ ಸ್ತುತಿ ಪದ್ಯಗಳು ಸಮಾನವಾಗಿವೆ.
ಉದಾಹರಣೆಗಾಗಿ ಕೆಲವು ಪದ್ಯಗಳನ್ನು (ಆಟ್ಟಕಥಗಳ್ ಸಂ.ಕೆ. ಗೋಪಾಲಕೃಷ್ಣ ಪಿಳ್ಳೆ ಬಿ.ಎ. ೧೯೫೩) ಪರಿಶೀಲಿಸಬಹುದು.
(ಕಥಕಳಿ: ಪುತ್ರಕಾಮೇಷ್ಟಿ)
ನೃಪತೇ ಮಹಾಭಾಗ ದಶರಥ ಸುಮತೇ|
ಪುತ್ರಕಾಮೇಷ್ಟಿ ಚೆಯ್ದುಕೊಂಡಿದಾ ನೀಂ|
ಅತ್ತ ನಿನ್ಮನೋರಥಂ ಸಾಧಿಕ್ಕುಮಲ್ಲೋ|
ಪುತ್ರರ್ ನಾಲುಪೇರುಂಡಾವುಂ ನಿನಕ್ಕುಡನೇ|
ಚಿತ್ತಪೀಡಯಿನ್ನಿಯೇ ಸ್ವೈರಮಾಯ್ ವಾಳಾಂ||
(ಯಕ್ಷಗಾನದಲ್ಲಿ)
ನೃಪತೇ ಮಹಾರಾಜ ದಶರಥ ಸುಮತೇ
ಪುತ್ರಕಾಮೇಷ್ಟಿಯ ಮಾಡಿದ್ದರಿಂದಲೇ
ಅತ್ತ ನಿನ್ನ ಮನೋರಥ ಸಿದ್ದಿಯಾಯ್ತು
ಪುತ್ರರು ನಾಲ್ವರುದಿಪರೀಗ ನೀ ಕೇಳು
ಚಿತ್ತ ಚಂಚಲ ಬಿಟ್ಟು ಸ್ಥಿರವಾಗಿ ಬಾಳಯ್ಯ||
(ಕಥಕಳಿ : ಸೀತಾಸ್ವಯಂವರದಲ್ಲಿ)
ಮಿತ್ರ ವಂಶಜಾತನಾಯ ದಶರಥನ್ ನೀ
ಸತ್ಯವಾದಿಯೆನ್ನದೋರ್ತು ಇಙು ವನ್ನೇನ್
(ಯಕ್ಷಗಾನ)
ಮಿತ್ರ ವಂಶಜಾತನಾದ ಭೂಮಿಪಾಲ ನೀನು
ಸತ್ಯವಂತನೆಂದು ನಂಬಿ ಬಂದೆನಲ್ಲ
(ಕಥಕಳಿ : ಪಟ್ಟಾಭಿಷೇಕದಲ್ಲಿ)
ಸಖಿ ನೀ ಚೊನ್ನದು ಕೇಟ್ಟ್ ಸಕಲವುಮರಿಞ್ಞಾನ್
ಸಹಿಯಾಯಿ ತೊಟ್ಟುಂ ತನ್ನೆ ಸಂತತಂ ಚಿಂತಿಕ್ಕುಂತೋರುಂ
(ಯಕ್ಷಗಾನ)
ಸಖಿ ನೀ ಪೇಳಿದ ಮಾತು ಸಕಲವೂ ಲೇಸಾಯ್ತು
ಯುಕುತಿಯೇನಿದಕಿನ್ನು ಎನ್ನೊಳ್ ಪೇಳ್ ಕಂಡುದನ್ನು
(ಕಥಕಳಿ)
ಕಿಂತು ಕಾಂತನ್ ಮುನ್ನಂ ತವ ತನುವಲ್ಲೋ ರಂಡುವರಂ
ಎಂದಿನಿನ್ನು ಖೇದಿಕ್ಕುನ್ನು ಇನ್ನದಿನೇ ಚೋದಿಚ್ಚಾಲುಂ
(ಯಕ್ಷಗಾನ)
ಹಿಂದೆ ಮೆಚ್ಚಿನಿನಗೆ ಆ ನರೇಂದ್ರ ಕೊಟ್ಟ ಮಾತೆರಡ
ಇಂದು ಕೇಳು ಕೊಟ್ಟ ಮೇಲೆ ಮುಂದೆ ಪೇಳು ಕಾರ್ಯ ಬಾಲೆ
(ಕಥಕಳಿ : ಖರವಧಂನಲ್ಲಿ)
ರಾತ್ರಿಂಚರನಾಥನಾಯೊರುತ್ತನುಂಡವನ್ ತನ್ನೆ
ಹಸ್ತಂಗಳಿರುವದುಂಡು ಪೋಲ್ ಅತ್ರಯುಮಲ್ಲ
ಮಸ್ತಕಂಗಳುಂ ಪತ್ತುಂಡು ಪೋಲ್ ಅವನ್ ಸ್ತ್ರೀಕ್ಕಳೇ
ಅತ್ತಲ್ ವರುತ್ತುನ್ನು ಪೋಲ್ ಸದಾ ಈ ವಿಪಿನೇ
ಆವಾಸಂ ದುಷ್ಕರಂ ಪರಂ||
(ಯಕ್ಷಗಾನ)
ರಾತ್ರಿಂಚರನಾಥನಾಗಿ ಮತ್ತೊಬ್ಬ ಖಳನಿರುವನಂತೆ
ಮಸ್ತಕಂಗಳು ಹತ್ತುಂಟಂತೆ – ಅಷ್ಟಲ್ಲದವಗೆ
ಹಸ್ತಂಗಪ್ಪಳಿತ್ತು ಉಂಟಂತೆ – ಹೆಣ್ಣುಗಳೆಂಬ
ಪಿತ್ತ ತಲೆಗೇರಿಹುದಂತೆ – ಈ ವಿಪಿನದೊ
ಳಿರುವುದು ಕಷ್ಟ ರಾಘವ ||
ಹೀಗೆ ನೂರಾರು ಪದ್ಯಗಳಲ್ಲಿ ಹೋಲಿಕೆಗಳನ್ನು ಗುರುತಿಸಬಹುದು.
ಕನ್ನಡಕ್ಕೆ ಸಹಜವಲ್ಲದ ವೃತ್ತಗಳನ್ನು ಪಾರ್ತಿಸುಬ್ಬನು ಮಲಯಾಳಂನ ಪ್ರಭಾವದಿಂದ ಬರೆದಿದ್ದಾನೆ. ಮಲಯಾಳಂನ ಪುತ್ರಕಾಮೇಷ್ಠಿಯ ವೃತ್ತವೊಂದನ್ನು ಕನ್ನಡದ ಪುತ್ರಕಾ ಮೇಷ್ಠಿಯ ವೃತ್ತದಲ್ಲೂ ಬಳಸಿ ಅನುವಾದಿಸಿದ್ದಾನೆ.
(ಕಥಕಳಿ)
ದಶರಥ ನರಪಾಲನ್ ತಾನ್ ಚೊನ್ನದ್ ಕೇಟ್ಟ ಶೇಷಂ|
ವಿಚಲಿತ ತರುಶೈಲಾಂತಂ ಲೋಲ ಭೂ ಮಂಡಲಂ ತಂ|
ಅರುಣ ವದನರಶ್ಮಿಯುತಂ ಪ್ರೋಜ್ವಲದ್ವಹ್ನಿ ಸ್ವರೂಪಂ
ಕುಶಿಕಸುತ ಮುನೀಶನೋವಂ ಕೋಪಮುಂ ಪೂಂಡು ಚೊನ್ನಾನ್
(ಯಕ್ಷಗಾನ)
ದಶರಥ ನರಪಾಲ ಪೇಳ್ದುದಂ ಕೇಳುತಾಗ
ಎಸೆವರುಣಮುಖೀ ಕ್ರಾಂತೆ ತತ್ಸಭಾ ಮಧ್ಯದೊಳಗೆ
ಉಸಿರಿಡುತಂ ಭುಗಿ ಭುಗಿಲೆನುತಾಚಾರ್ಯ ನನ್ನಿರೀಕ್ಷಿಸುತ್ತ
ಕುಶಿಕ ಜನತಿಕೋಪಾರೂಢಂ ತಾನಾಗಿರ್ದು ಪೇಳ್ದಂ||
ಇಂತಹ ವೃತ್ತಗಳು ಮೂಲ ದ್ರಾವಿಡ ಛಂದಸ್ಸಿನಲ್ಲಿ ಇವೆಯಂತೆ. ಅಲ್ಲಿ ಅವಕ್ಕೆ ‘ಅರುಶೀರಡಿಯ ಆಶರಿಯ ವಿರುತ್ತ’ಗಳೆಂದು ಹೆಸರು. ತಮಿಳು ಕಂಬ ರಾಮಾಯಣ ದಲ್ಲಿರುವಂತಹ ವೃತ್ತಗಳ ಗಣನಿಯಮಗಳನ್ನು ಒಂದಷ್ಟು ಶಿಥಿಲಗೊಳಿಸಿ ಮಲಯಾಳ ಕವಿ ಕಥಕಳಿ ಪ್ರಸಂಗದಲ್ಲಿ ಬರೆದಿದ್ದಾನೆ ಎಂದು ವಿದ್ವಾಂಸರು ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ. ಇವು ಮಲಯಾಳಂನ ಕೇಕಯ ಎಂಬ ವೃತ್ತಕ್ಕೆ ಸಮೀಪವಾಗುತ್ತದೆಂದು ಅಭಿಪ್ರಾಯ ಪಟ್ಟಿದ್ದಾರೆ. ಪಾರ್ತಿಸುಬ್ಬನು ಈ ವೃತ್ತಗಳನ್ನು ಸಭಾ ಲಕ್ಷಣದಲ್ಲಿಯೂ ಬಳಸಿದ್ದಾನೆ.
ಮಲಯಾಳಂ ಕಾವ್ಯದಿಂದ ಪ್ರೇರಣೆ ಪಡೆದ ಪಾರ್ತಿಸುಬ್ಬ ರಾಮಾಯಣ ಯಕ್ಷಗಾನ ಪ್ರಸಂಗಗಳಲ್ಲೂ ಯಥಾವತ್ತಾಗಿ ಬಳಸಿಕೊಂಡಿದ್ದಾನೆ. ಹೀಗೆ ಈ ಎರಡೂ ಭಾಷೆ ಸಾಹಿತ್ಯ ಕೃತಿಗಳ ನಡುವೆ ನೇರ ಪ್ರಭಾವ ಪಡೆದ ಸಂದರ್ಭ ಇದೊಂದನ್ನು ಬಿಟ್ಟರೆ ಬೇರೆ ಇಲ್ಲ.
ಕವಿ ಪಾರ್ತಿಸುಬ್ಬನು ಕೇರಳ ಕರ್ನಾಟಕದ ಗಡಿ ಪ್ರದೇಶವಾದ ಕಾಸರಗೋಡಿನ ಕುಂಬಳೆಯವನಾದ್ದರಿಂದ ಮತ್ತು ಕೇರಳದೆಲ್ಲೆಡೆ ಸಂಚರಿಸಿದ್ದರಿಂದ ಈ ತೆರನ ಪ್ರೇರಣೆ ಕವಿ ಸಹಜವಾದುದಾಗಿತ್ತು. ಅನಂತರದ ದಿನಗಳಲ್ಲಿ ಕಾಸರಗೋಡಿನ ಕನ್ನಡ ಕವಿಗಳ ಮೇಲೆ ಮಲಯಾಳಂ ಕೃತಿಗಳ ಪ್ರಭಾವವನ್ನು ಗುರುತಿಸಲು ಬರುವುದಿಲ್ಲ. ಗೋವಿಂದ ಪೈಗಳ ‘ಗೊಲ್ಗೊಥಾ’ ‘ವೈಶಾಖಿ’ ಮೊದಲಾದ ಖಂಡಕಾವ್ಯಗಳ ಮೇಲೆ ಮಲಯಾಳಂನ ಕುಮಾರನ್ ಆಶಾನ್ ಮತ್ತು ವಳ್ಳತೋಳ್ ನಾರಾಯಣ ಮೇನೋನ್‌ರ ಕೃತಿಗಳ ಛಾಯೆಯನ್ನು ಗುರುತಿಸಬಹುದು. ಪೈಗಳ ‘ಗೊಲ್ಗೊಥಾ’ ಮತ್ತು ವಳ್ಳತ್ತೋಳರ ‘ಮಗ್ದಲದ ಮರಿಯಳು’ ಬೈಬಲ್‌ನಿಂದ ಆರಿಸಿದ ಸಂದರ್ಭವನ್ನಾಧರಿಸಿದೆ. ಹಾಗೆಯೇ ಪೈಗಳ ‘ವೈಶಾಖಿ’ ಕುಮಾರನ್ ಆಶಾನರ ‘ಕರುಣ’ ಇವು ಬುದ್ಧನ ಕತೆಯನ್ನಾಧರಿಸಿದ ಕೃತಿಗಳು. ಅಲ್ಲದೆ ಗೋವಿಂದಪೈಗಳ ವಾಸವದತ್ತೆ, ಮಾತಂಗಿ ಎಂಬೀ ಕವಿತೆಗಳು ಕುಮಾರನ್ ಆಶಾನರ ‘ಕರುಣ ಚಂಡಾಲ ಭಿಕ್ಷುಕಿ’ಯ ವಸ್ತುಗಳು ಒಂದೇ ಆಗಿವೆ. ವಸ್ತುವಿನ ಆಯ್ಕೆ ಹಾಗೂ ಕಾವ್ಯದ ಶೈಲಿಯಲ್ಲಿ ಪೈಗಳ ಕೃತಿಗಳಿಗೆ ಮಲಯಾಳಂ ಕೃತಿಗಳೊಂದಿಗೆ ಸಾದೃಶ್ಯ ಮೇಲ್ನೋಟಕ್ಕೆ ಗೋಚರ ವಾಗುತ್ತಿರುವುದು ಸಂಶೋಧನೆಗೆ ಅರ್ಹವಾದ ವಿಷಯ.
ಅನುವಾದ
ಕನ್ನಡ ಮಲಯಾಳಂ ಸಂಬಂಧಕ್ಕೆ ನಾಂದಿ ಹಾಡಿದ್ದು ಅನುವಾದಗಳು. ಕೇಂದ್ರ ಸಾಹಿತ್ಯ ಅಕಾಡೆಮಿ, ದಕ್ಷಿಣ ಭಾರತೀಯ ಭಾಷಾ ಸಂಸ್ಥೆ, ನ್ಯಾಷನಲ್ ಬುಕ್ ಟ್ರಸ್ಟ್, ಇಂಡಿಯಾ ಆಶಾನ್ ಮೆಮೋರಿಯಲ್ ಟ್ರಸ್ಟ್, ಕನ್ನಡ ವಿಶ್ವವಿದ್ಯಾಲಯ ಮೊದಲಾದ ಸಂಸ್ಥೆಗಳು ಅನುವಾದಗಳ ಮೂಲಕ ಎರಡೂ ಭಾಷೆಯ ಸಾಹಿತ್ಯಗಳ ನಡುವೆ ಸಂಬಂಧ ಕಲ್ಪಿಸಿವೆ. ಅಲ್ಲದೆ ಅನೇಕರು ವೈಯಕ್ತಿಕವಾಗಿ ಅನುವಾದಗಳನ್ನು ಮಾಡಿ ಈ ಎರಡೂ ಭಾಷೆಗಳ ಸಂಬಂಧ ಹೆಚ್ಚುವಲ್ಲಿ ನೆರವಾಗಿದ್ದಾರೆ.
ಎಚ್. ರೋಬರ್ಟ್ ಅವರು ೧೮೯೯ರಲ್ಲಿ ಜೋಸೆಫ್ ಮುಳಿಯಿಲ್ ಅವರ ‘ಸುಕುಮಾರಿ’ ಕಾದಂಬರಿಯನ್ನು ಕನ್ನಡಕ್ಕೆ ಅನುವಾದಿಸಿದ್ದರು. ಇದು ಮಲಯಾಳಂನಿಂದ ಕನ್ನಡಕ್ಕೆ ಬಂದ ಮೊದಲ ಕೃತಿಯೂ ಹೌದು. ಬಳಿಕ ಅನೇಕ ಕೃತಿಗಳು ಕನ್ನಡಕ್ಕೆ ಅನುವಾದಗೊಂಡಿವೆ. ತಗಳಿ ಶಿವಶಂಕರ ಪಿಳ್ಳೆ, ವೈಕಂ ಮುಹಮ್ಮದ್ ಬಷೀರ್, ಎಂ. ಟಿ. ವಾಸುದೇವನ್ ನಾಯರ್, ಎಸ್.ಕೆ. ಪೊಟ್ಟಕಾಟ್, ಲಲಿತಾಂಬಿಕ ಅಂತರ್ಜನಂ, ಓ ಚಂದು ಮೇನೋನ್ ಮೊದಲಾದವರ ಕಾದಂಬರಿಗಳು ಕನ್ನಡದಲ್ಲಿ ಪ್ರಕಟವಾಗಿವೆ. ವಳ್ಳತ್ತೋಳ್, ಕುಮಾರನ್ ಆಶಾನ್ ಮೊದಲಾದವರ ಕಾದಂಬರಿಗಳು ಕನ್ನಡದಲ್ಲಿ ಪ್ರಕಟವಾಗಿವೆ. ವಳ್ಳತ್ತೋಳ್, ಕುಮಾರನ್ ಆಶಾನ್ ಮೊದಲಾದವರ ಕವಿತೆಗಳು ಹಾಗೆಯೇ ಕೆಲವು ಪ್ರಸಿದ್ಧ ಏಕಾಂಕಗಳು ಕನ್ನಡಕ್ಕೆ ಬಂದಿವೆ. ಅಲ್ಲದೆ ಇತ್ತೀಚಿನ ಮಲಯಾಳಂ ಕವಿತೆಗಳು, ಕುಂಜನ್ ನಂಬಿಯಾರರ ತುಳ್ಳಲ್ ಕತೆಗಳು, ಲೀಲಾತಿಲಕಂನಂತಹ ಲಕ್ಷಣ ಗ್ರಂಥಗಳು ಕನ್ನಡಕ್ಕೆ ಅನುವಾದಗೊಂಡಿವೆ. ವೈಕಂ ಮುಹಮ್ಮದ್ ಬಷೀರ್, ಎಂ.ಟಿ. ವಾಸುದೇವನ್ ನಾಯರ್, ಮಾಧವಿಕುಟ್ಟಿ ಮೊದಲಾದವರ ಕತೆಗಳು ಕನ್ನಡಕ್ಕೆ ಬಂದಿವೆ. ಒಂದು ಅಂದಾಜು ಪ್ರಕಾರ ಸುಮಾರು ೩೫೦ಕ್ಕೂ ಹೆಚ್ಚು ಕತೆಗಳು ಕನ್ನಡದಲ್ಲಿ ಪ್ರಕಟವಾಗಿವೆ. (ಆದರೆ ಕನ್ನಡದಿಂದ ಮಲಯಾಳಂಗೆ ಹೋದ ಕತೆಗಳ ಸಂಖ್ಯೆ ಐವತ್ತನ್ನು ಮೀರಲಾರದು ಎನಿಸುತ್ತದೆ) ಇದರಲ್ಲಿ ಬಷೀರರ ಹೆಚ್ಚಿನ ಸಂಖ್ಯೆಯ ಕೃತಿಗಳು ಕನ್ನಡದಲ್ಲಿ ಪ್ರಕಟವಾಗಿವೆ.
ಕನ್ನಡದಿಂದ ಮಲಯಾಳಂಗೆ ಅನುವಾದಗೊಂಡ ಅನೇಕ ಕೃತಿಗಳಿವೆ. ನಿಸರ್ಗ, ರಾಮಾಯಣ, ಚಿರಸ್ಮರಣೆ, ಮೃತ್ಯುಂಜಯ, ವಿವೇಚನೆ, ಸ್ವಾಮಿ ಅಪರಂಪಾರ, ರಂಗಮ್ಮನ ವಠಾರ, ಮರಳಿ ಮಣ್ಣಿಗೆ, ಕುಡಿಯರ ಕೂಸು, ಮೂಕಜ್ಜಿಯ ಕನಸುಗಳು, ಚೋಮನದುಡಿ, ಗೃಹಭಂಗ, ಭಾರತೀಪುರ, ಸಂಸ್ಕಾರ, ಅವಸ್ಥೆ, ಭವ, ಕರ್ವಾಲೋ, ಕಾಡು, ಭುಜಂಗಯ್ಯನ ದಶಾವತಾರಗಳು, ಪರಸಂಗಡದ ಗೆಂಡೆತಿಮ್ಮ, ಫಣಿಯಮ್ಮ, ಚಂದ್ರಗಿರಿಯ ತೀರದಲ್ಲಿ, ಸಿಂಗಾರೆವ್ವ ಮತ್ತು ಅರಮನೆ – ಮೊದಲಾದ ಕಾದಂಬರಿಗಳು ಮಲಯಾಳಂನಲ್ಲಿ ಪ್ರಕಟ ವಾಗಿವೆ. ಅನಂತಮೂರ್ತಿ, ಆಲನಹಳ್ಳಿ ಮೊದಲಾದವರ ಕತೆಗಳೂ ಮಲಯಾಳಂನಲ್ಲಿ ಬೆಳಕು ಕಂಡಿವೆ. ಗೋವಿಂದ ಪೈಯವರ ಎಲ್ಲಾ ಕೃತಿಗಳನ್ನು ಮಲಯಾಳಂನಲ್ಲಿ ಪ್ರಕಟಿಸುವಲ್ಲಿ ಕೇರಳ ಸರ್ಕಾರವೇ ಯೋಜನೆ ರೂಪಿಸಿ ಕಾರ್ಯ ರೂಪಕ್ಕಿಳಿಸಿದೆ. ಬೇಂದ್ರೆ, ಅಡಿಗ ಮೊದಲಾದವರ ಕೆಲವು ಕವಿತೆಗಳು, ಪುರಂದರದಾಸರ ಕೀರ್ತನೆಗಳು, ಕೆಲವು ವಚನಗಳು ಮಲಯಾಳಂಗೆ ಅನುವಾದಗೊಂಡಿವೆ.
ಕೆಲವು ವರ್ಷಗಳ ಹಿಂದೆ ‘ಪುಸ್ತಕ ಪ್ರಪಂಚ’ ಮಾಸಪತ್ರಿಕೆಯು ಬಷೀರರ ಬಗ್ಗೆ ವಿಶೇಷ ಸಂಚಿಕೆಯೊಂದನ್ನು ಹೊರ ತಂದಿತ್ತು. ಮಲಯಾಳಂ ಸಣ್ಣ ಕತೆಗಳಿಗೆ ನೂರು ವರ್ಷ ತುಂಬಿದ ಸವಿ ನೆನಪಿಗಾಗಿ ಕಾಸರಗೋಡಿನಲ್ಲಿ ಅನುವಾದ ಕಾರ್ಯಾಗಾರವೊಂದನ್ನು ೧೯೮೮ರಲ್ಲಿ ಏರ್ಪಡಿಸಲಾಗಿತ್ತು. ಈ ಕಾರ್ಯಾಗಾರದಲ್ಲಿ ಅನೇಕ ಮಲಯಾಳಂ ಕತೆಗಳನ್ನು ಕನ್ನಡಕ್ಕೆ ಅನುವಾದಿಸಲಾಯಿತು. ಅವುಗಳನ್ನು ಕತೆಗಾರರ ಸಂಕ್ಷಿಪ್ತ ಪರಿಚಯದೊಂದಿಗೆ ‘ತರಂಗ’ ವಾರಪತ್ರಿಕೆಯು (೨೮-೦೮-೧೯೮೮) ಮಲಯಾಳಂ ಕಥಾಸಂಚಯ ಎಂಬ ಹೆಸರಿನಲ್ಲಿ ವಿಶೇಷ ಸಂಚಿಕೆಯಾಗಿ ಪ್ರಕಟಿಸಿತ್ತು. ಅಲ್ಲದೆ ಅದೇ ಪತ್ರಿಕೆಯು ಮತ್ತೊಮ್ಮೆ (೦೮-೦೨-೧೯೯೮) ಮಲಯಾಳಂ ಕಥಾಸಂಚಯವನ್ನು ಪ್ರಕಟಿಸಿ ಅನೇಕ ಮಲಯಾಳಂ ಕತೆಗಳನ್ನು ಕನ್ನಡ ಓದುಗರಿಗೆ ಕೊಟ್ಟಿದೆ. ಮಲಯಾಳಂ ಪತ್ರಿಕೆಗಳು ಕನ್ನಡ ಸಾಹಿತ್ಯವನ್ನು ಈ ಮಟ್ಟದಲ್ಲಿ ಪ್ರೋತ್ಸಾಹ ಉದಾಹರಣೆಗಳಿಲ್ಲ. ಮಂಗಳ ವಾರಪತ್ರಿಕೆಯು ಮಲಯಾಳಂನ ಜನಪ್ರಿಯ ಬರಹಗಾರರ ಕಾದಂಬರಿಗಳನ್ನು ಧಾರವಾಹಿಯಾಗಿಯೂ ನಿರಂತರ ಪ್ರಕಟಿಸುತ್ತಿದೆ. ಅಲ್ಲದೆ ಇತ್ತೀಚಿನ ದಿನಗಳಲ್ಲಿ ಕನ್ನಡ ದೈನಿಕಗಳು ಭಾನುವಾರದ ವಿಶೇಷ ಪುರವಣೆಗಳಲ್ಲಿ ಮಲಯಾಳಂ ಕತೆಗಳನ್ನು ಪ್ರಕಟಿಸುತ್ತಿರುತ್ತವೆ. ಮಲಯಾಳಂನಿಂದ ಕನ್ನಡಕ್ಕೆ ಅನುವಾದ ಮಾಡುವವರು ಸಾಕಷ್ಟು ಮಂದಿ ಇದ್ದಾರೆ. ಆದರೆ ಕನ್ನಡದಿಂದ ಮಲಯಾಳಂಗೆ ಅನುವಾದಿಸುವ ಕೆಲಸದಲ್ಲಿ ನಿರತರಾದವರ ಸಂಖ್ಯೆ ವಿರಳ.
೧೯೯೬ರಲ್ಲಿ ಕನ್ನಡ ವಿಶ್ವವಿದ್ಯಾಲಯದಲ್ಲಿ ಕೇರಳ ಸಾಹಿತ್ಯ ಅಕಾಡೆಮಿ ಹಾಗೂ ಕೇಂದ್ರ ಸಾಹಿತ್ಯ ಅಕಾಡೆಮಿಗಳ ನೆರವಿನೊಂದಿಗೆ ಆಧುನಿಕ ಕವಿತೆ ಹಾಗೂ ಕತೆಗಳ ಪರಸ್ಪರ ಅನುವಾದ ಕಾರ್ಯಾಗಾರವನ್ನು ನಡೆಸಲಾಗಿತ್ತು. ಆಧುನಿಕ ಕವಿತೆಗಳನ್ನು ಪರಸ್ಪರ ಅನುವಾದಿಸುವಲ್ಲಿ ಸಾಹಿತ್ಯ ಸಂಬಂಧಗಳನ್ನು ಹೆಚ್ಚಿಸಲು ಉಪಯುಕ್ತವಾಗುವಂತೆ ಹಮ್ಮಿಕೊಳ್ಳಲಾಗಿತ್ತು. ಎರಡೂ ಭಾಷೆಗಳ ಕವಿಗಳನ್ನು ಒಂದೆಡೆ ಸೇರಿಸಿ, ಸ್ವತಃ ಕವಿಯೇ ತನ್ನ ಕವಿತೆಗಳನ್ನು ವಾಚಿಸಿ ಅನುವಾದಿಸುವ ಕವಿಗೆ ತಿಳಿಯಹೇಳಬೇಕಾಗಿತ್ತು. ಹೀಗೆ ಕವಿಯ ಜೊತೆಗಿನ ಸಂವಾದ, ವ್ಯಕ್ತಿತ್ವ ಇತ್ಯಾದಿಗಳ ಹಿನ್ನೆಲೆಯಲ್ಲಿ ಕವಿತೆಗಳ ಅನುವಾದ ಸಾಧ್ಯವಾಗಿದೆ. ಇಂಗ್ಲಿಷಿನ ಗೈರುಹಾಜರಿಯಲ್ಲಿಯೂ ಎರಡೂ ಭಾರತೀಯ ಭಾಷಿಕರ ನಡುವೆ ಅರ್ಥಪೂರ್ಣ ಸಂವಹನ ಸಾಧ್ಯವಾಗಿದೆ. ಮಲಯಾಳಂ ಕನ್ನಡ ಲಿಪಿಗಳ ನಡುವೆ ಸಂವಹನ ಶೂನ್ಯ. ಆದರೆ ಎರಡೂ ಭಾಷೆಗಳ ವ್ಯಕ್ತಿಗಳ ನಡುವೆ ಮಾತುಗಳು ಸಂವಹನ ಸಾಧಿಸುತ್ತವೆ ಎಂಬುದನ್ನು ಕಮ್ಮಟ ಸಿದ್ಧಪಡಿಸಿದೆ. ಹಂಪಿಯ ಅನುಭವಗಳ ನೆಲೆಯಿಂದ ಅನೇಕ ಮಲಯಾಳಂ ಕವಿಗಳು ಬಳಿಕ ಕವಿತೆಗಳನ್ನು ಬರೆದಿದ್ದಾರೆ. ಹೀಗೆ ಮಲಯಾಳಂ ಪ್ರದೇಶದಲ್ಲಿ ನೆಲೆಸಿದ್ದ ಅವಧಿಯಲ್ಲಿ ಯು.ಆರ್. ಅನಂತಮೂರ್ತಿಯವರು ಬರೆದ ಕವಿತೆಗಳಲ್ಲಿ ಆ ನೆಲದ ಸಾಂಸ್ಕೃತಿಕ ಆವರಣವನ್ನೂ ಗುರುತಿಸಬಹುದು.
ಅನುವಾದಗಳು ನಡೆಯುತ್ತಿದ್ದರೂ ಕನ್ನಡದಿಂದ ಮಲಯಾಳಂ ಭಾಷೆಗೆ ಹೋದುದಕ್ಕಿಂತ ಮಲಯಾಳಂನಿಂದ ಕನ್ನಡಕ್ಕೆ ಬಂದುದೇ ಹೆಚ್ಚು. ಕನ್ನಡ ಸಂಬಂಧದಲ್ಲಿ ಮಲಯಾಳಂ ಅನುವಾದ ಕೃತಿಗಳು ಗಮನಾರ್ಹವಾಗಿದ್ದು ತಗಳಿ, ವಾಸುದೇವನ್ ನಾಯರ್, ಬಷೀರ್ ಮೊದಲಾದವರು ಅನೇಕ ಕನ್ನಡ ಸಾಹಿತ್ಯಾಸಕ್ತರ ಗಮನ ಸೆಳೆದಿದ್ದಾರೆ. ಬಷೀರರ ಕೃತಿಗಳು ಕನ್ನಡಕ್ಕೆ ಅನುವಾದಗೊಂಡು ಪ್ರಕಟವಾದ ತರುವಾಯದಲ್ಲಿಯೇ, ಕನ್ನಡದಲ್ಲೂ ಮುಸ್ಲಿಂ ಲೇಖಕರು ತಮ್ಮ ಸಾಂಸ್ಕೃತಿಕ ಲೋಕವನ್ನು ಕನ್ನಡ ಸಾಹಿತ್ಯ ಲೋಕದಲ್ಲಿ ಅನಾವರಣ ಗೊಳಿಸಿದರು. ಬಷೀರರ ವೈನೋದಿಕ ಶೈಲಿ, ಮುಸಲ್ಮಾನರ ಅಂಧ ಆಚಾರಗಳ ವಿಡಂಬನೆ ಅನೇಕ ಕನ್ನಡ ಓದುಗರ ಆಸಕ್ತಿ ಕೆರಳಿಸಿತ್ತು. ಅಲ್ಲದೆ ಫಕೀರ್ ಮಹಮ್ಮದ್ ಕಟ್ಪಾಡಿ, ಬೋಳುವಾರ್ ಮಹಮ್ಮದ್ ಕುಂಞಾ, ಸಾರಾ ಅಬೂಬಕ್ಕರ್ ಮೊದಲಾದ ಬರೆಹಗಾರರು ಕನ್ನಡದಲ್ಲಿ ಬರೆಯಲು ಬಷೀರರ ಸಾಹಿತ್ಯ ಪ್ರೇರಣೆ ನೀಡಿದೆ ಎಂಬುದನ್ನು ಗಮನಿಸಬೇಕು.
ಆದರೆ ಮಲಯಾಳಂ ಸಾಹಿತ್ಯ ಸಂದರ್ಭದಲ್ಲಿ ಕನ್ನಡದ ಲೇಖಕರು ಇಂತಹ ಪ್ರೇರಣೆ ಯನ್ನು ಪ್ರಭಾವವನ್ನು ಮೂಡಿಸಿದಂತಿಲ್ಲ. ನಿರಂಜನ, ಶಿವರಾಮ ಕಾರಂತ, ಆಲನಹಳ್ಳಿ, ಅನಂತಮೂರ್ತಿ ಮಲಯಾಳಂ ಓದುಗರ ಪ್ರೀತಿಯ ಬರಹಗಾರರು. ಕಮ್ಯೂನಿಸಂನ ಆಕರ್ಷಣೆಯಿಂದ ನಿರಂಜನ ಮೊದಲು ಜನಪ್ರಿಯರಾದರು. ‘ಚಿರಸ್ಮರಣೆ’ ಕೇರಳ ಹಿನ್ನೆಲೆಯುಳ್ಳ ಕೃತಿ. ಶ್ರೀಕೃಷ್ಣ ಆಲನಹಳ್ಳಿಯವರ ಕೃತಿಗಳು ಮಲಯಾಳಂ ವಾರಪತ್ರಿಕೆಗಳಲ್ಲಿ ಅನುವಾದಗೊಂಡು ಪ್ರಕಟವಾಗಿದ್ದವು. ಆ ಕಾರಣಕ್ಕಾಗಿ ಆಲನಹಳ್ಳಿ ಮಲಯಾಳಿ ಓದುಗರ ಮನೆಮಾತಾದರು. ತಮ್ಮ ಸಂಸ್ಕೃತಿಗಿಂತ ಭಿನ್ನವಾದ ಹೊಸ ಸಂಸ್ಕೃತಿಯೊಂದರ ಸಾಹಿತ್ಯವನ್ನು ಮಲಯಾಳಂ ಓದುಗರು ಪ್ರೀತಿಯಿಂದಲೇ ಸ್ವಾಗತಿಸುತ್ತಾರೆ. ಏಕೆಂದರೆ ಕೇರಳದ ಸಂಸ್ಕೃತಿಗಿಂತ ಭಿನ್ನವಾದ ಕರ್ನಾಟಕದ ವೈವಿಧ್ಯಮಯ ಸಂಸ್ಕೃತಿ ಅನನ್ಯವಾದುದು. ಹಾಗಾಗಿ ಹೊಸ ಸಂಸ್ಕೃತಿಯ ಬಗೆಗಿನ ಆಕರ್ಷಣೆ ಸಹಜವಾಗಿರುತ್ತದೆ. ಕೇರಳದಲ್ಲಿ ಸಾಕ್ಷರತೆಯ ಪ್ರಮಾಣ ಅಧಿಕವಾಗಿರುವುದರಿಂದ ಅಕ್ಷರ ಮಾಧ್ಯಮ ಪ್ರಭಾವಶಾಲಿಯಾಗಿದೆ. ಅಕ್ಷರಗಳ ಮೂಲಕ ಪ್ರವೇಶ ಪಡೆದ ಯಾವುದೇ ಸಂಸ್ಕೃತಿಗೆ ಕೇರಳದಲ್ಲಿ ಶೀಘ್ರ ಪ್ರಚಾರ, ಜನಪ್ರಿಯತೆ ಲಭಿಸುತ್ತದೆ.
ಒಂದು ಅನುವಾದ ಕೃತಿ ಇನ್ನೊಂದು ಭಾಷೆಯ ಕೃತಿಗೆ ನೇರವಾದ ಪ್ರಭಾವ, ಪ್ರೇರಣೆಗಳನ್ನು ನೀಡದೇ ಇರಬಹುದು. ಆದರೆ ಅವು ಇಡೀ ಸಾಹಿತ್ಯ ಸಂದರ್ಭದಲ್ಲಿ ಬರಹಗಾರನ ಸೂಕ್ಷ್ಮ ಮನಸ್ಸಿನ ಮೇಲೆ ಪರಿಣಾಮ ಬೀರಿರುತ್ತವೆ. ಅವು ಅಭಿವ್ಯಕ್ತಿಗಳಲ್ಲಿ ಗೋಚರಕ್ಕೆ ನಿಲುಕದಿರಬಹುದು.
ಕನ್ನಡ ಮತ್ತು ಮಲಯಾಳಂ ಸಾಹಿತ್ಯ ಸಂಬಂಧ, ಬೇಕಾದ ಮಟ್ಟದಲ್ಲಿ ಆಗಲಿಲ್ಲ. ಒಂದೇ ಒಂದು ಕನ್ನಡ ನಾಟಕ ಮಲಯಾಳಂನಲ್ಲಿ ಪ್ರಕಟವಾಗಿಲ್ಲ. ಕನ್ನಡಕ್ಕೆ ವಿಶಿಷ್ಟವಾದ ವಚನ ಸಾಹಿತ್ಯ, ಅಭಿಜಾತ ಕಾವ್ಯ ಕೃತಿಗಳು, ಆಧುನಿಕ ಕವಿತೆಗಳು, ವಿಮರ್ಶೆ ಮೊದಲಾದ ಪ್ರಕಾರಗಳ ಕೃತಿಗಳು ಮಲಯಾಳಂಗೆ ಹೋಗಲೇಬೇಕಾಗಿದೆ. ಆಗ ಮಾತ್ರ ಮಲಯಾಳಂ ಸಾಹಿತ್ಯ ಕ್ಷೇತ್ರಕ್ಕೆ ಕನ್ನಡದ ಕಂಪು ಕಸುವು ದೊರೆತಂತಾಗಬಹುದು. ಹಾಗೆಯೇ ಮಲಯಾಳಂಗೆ ವಿಶಿಷ್ಟವಾದ ತುಳ್ಳಲ್ ಸಾಹಿತ್ಯ, ಪಾಟ್ಟು ಸಾಹಿತ್ಯ, ವೈವಿಧ್ಯಮಯವಾದ ಸಣ್ಣ ಕಥಾಲೋಕ ಕನ್ನಡಕ್ಕೆ ಬರುವ ಅಗತ್ಯವಿದೆ. ಹಾಗಾದಾಗ ಮಾತ್ರ ಎರಡೂ ಸಾಹಿತ್ಯ ಕ್ಷೇತ್ರಗಳೊಳಗಿನ ಸಂಬಂಧ ಆಯಾ ಭಾಷೆಯ ಸಾಹಿತ್ಯ ಹಾಗೂ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ವಿಶೇಷತೆ ಸಾಧಿಸುವುದು ಸಾಧ್ಯ ಎಂದೆನಿಸುತ್ತದೆ.

(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
ಕೇರಳ ಕಥನ : ೧೦. ಭಾಷೆ ಮತ್ತು ಸಾಹಿತ್ಯ
ಕೇರಳದ ಪ್ರಮುಖ ಭಾಷೆ ಮಲಯಾಳಂ. ಭಾರತದಲ್ಲಿ ಮಲಯಾಳಂ ಮಾತನಾಡುವವರ ಸಂಖ್ಯೆ ಸುಮಾರು ಮೂರು ಕೋಟಿ. ಅವರಲ್ಲಿ ಕೇರಳದಲ್ಲಿರುವವರು ಸುಮಾರು ಎರಡೂವರೆ ಕೋಟಿ. ಭಾರತದ ಜನಸಂಖ್ಯೆಯ ಶೇಕಡಾ ೩.೯೨ರಷ್ಟು ಬರುವ ಜನಸಮುದಾಯದ ಭಾಷೆಯೇ ಮಲಯಾಳಂ. ಆರು ಲಕ್ಷದಷ್ಟು ಕೇರಳೀಯರು ತಮಿಳು ಭಾಷೆ ಮಾತನಾಡುವವರು. ಕೇರಳದಲ್ಲಿ ಶೇಕಡಾ ೯೫.೯೯ರಷ್ಟು ಜನರು ಮಲಯಾಳವನ್ನು, ಶೇಕಡ ೨.೩೯ರಷ್ಟು ಜನರು ತಮಿಳುಭಾಷೆಯನ್ನು ಮಾತನಾಡುವವರಾಗಿದ್ದಾರೆ. ಮಲಯಾಳಂ ಮತ್ತು ತಮಿಳಿಗೆ ಹೊರತಾಗಿ ಹೆಚ್ಚು ಪ್ರಚಾರದಲ್ಲಿರುವ ಭಾಷೆ ಕೊಂಕಣಿ, ತುಳು, ಮತ್ತು ಕನ್ನಡ. ಇತರ ಭಾಷೆಗಳಾದ ತೆಲುಗು, ಮರಾಠಿ, ಗುಜರಾತಿ, ಹಿಂದಿ, ಉರ್ದು ಮೊದಲಾದ ಭಾಷೆಗಳನ್ನು ಮಾತನಾಡುವ ಜನರೂ ಇದ್ದಾರೆ. ಪಾಲಕ್ಕಾಡ್, ಇಡುಕ್ಕಿ, ತಿರುವನಂತಪುರಂ ಮೊದಲಾದ ಜಿಲ್ಲೆಗಳಲ್ಲಿ ತಮಿಳುನಾಡಿನೊಡನೆ ತಾಗಿಕೊಂಡಿರುವ ಭಾಗಗಳಲ್ಲಿ ತಮಿಳು ಭಾಷಿಕರ ಸಂಖ್ಯೆ ಹೆಚ್ಚು. ಕರ್ನಾಟಕದೊಡನೆ ತಾಗಿಕೊಂಡಿರುವ ಪ್ರದೇಶಗಳಾದ ಕಾಸರ ಗೋಡು, ವಯನಾಡು ಭಾಗಗಳಲ್ಲಿ ತುಳು ಕನ್ನಡ ಭಾಷೆಗಳಿಗೆ ಹೆಚ್ಚು ಪ್ರಾಶಸ್ತ್ಯವಿದೆ.
ಭಾಷಾ ಪ್ರಭೇದಗಳು
ಕೇರಳದಲ್ಲಿ ಸಾಮಾನ್ಯವಾಗಿ ಮೂರು ಪ್ರಾದೇಶಿಕ ಭಾಷಾ ಪ್ರಭೇದಗಳಿವೆ ಎಂದು ಹೇಳಬಹುದು. ದಕ್ಷಿಣ, ಉತ್ತರ ಮತ್ತು ಮಧ್ಯ ಕೇರಳದ ಪ್ರದೇಶಗಳ ಹಿನ್ನೆಲೆಯಲ್ಲಿ ಈ ಪ್ರಭೇದಗಳನ್ನು ಸ್ಪಷ್ಟವಾಗಿ ಗುರುತಿಸಬಹುದು. ತಮಿಳಿನ ಪ್ರಭಾವ ಹೆಚ್ಚಾಗಿರುವ ದಕ್ಷಿಣ ಕೇರಳದ ಭಾಷೆಯನ್ನು ನೆಯ್ಯಟ್ಟಿನ್‌ಕರ ತಾಲೂಕಿನಲ್ಲೂ, ತಿರುವನಂತಪುರಂ ತಾಲೂಕಿನ ದಕ್ಷಿಣ ಭಾಗದಲ್ಲಿಯೂ ಕಾಣಬಹುದು. ತಮಿಳುನಾಡಿನೊಂದಿಗೆ ಸೇರಿಕೊಂಡಿರುವ ಭೌಗೋಳಿಕ ಕಾರಣವಲ್ಲದೆ ಚಾರಿತ್ರಿಕವಾದ ಕಾರಣ ಕೂಡಾ ಈ ದಕ್ಷಿಣ ಭಾಷೆಯು ರೂಪುಗೊಂಡುದರ ಹಿನ್ನೆಲೆಯಲ್ಲಿದೆ. ಅತಿ ಪ್ರಾಚೀನ ಕಾಲದಿಂದಲೇ ಪಾಂಡ್ಯ, ಚೋಳ ಪ್ರಭುತ್ವಗಳಿಗೆ ದಕ್ಷಿಣ ತಿರುವಾಂಕೂರಿನಲ್ಲಿ ಸಾಂಸ್ಕೃತಿಕವೂ, ರಾಜಕೀಯವೂ ಆದ ನಿಯಂತ್ರಣ ಇತ್ತು. ಹನ್ನೊಂದನೆಯ ಶತಮಾನದಲ್ಲಿ ತಿರುವನಂತಪುರದ ದಕ್ಷಿಣ ಭಾಗಗಳು ಬಹುತೇಕ ಚೋಳರ ಆಳ್ವಿಕೆಯ ವ್ಯಾಪ್ತಿಯಲ್ಲಿಯೇ ಇದ್ದವು. ಈ ಕಾರಣದಿಂದ ದಕ್ಷಿಣ ಕೇರಳದ ಭಾಷೆಯಲ್ಲಿ ತಮಿಳಿನ ಪ್ರಭಾವ ಹೆಚ್ಚಾಯಿತು. ತಮಿಳು ಮನೆಮಾತು ಆಗಿರುವ ಅನೇಕ ಜನರು ದಕ್ಷಿಣ ಕೇರಳದಲ್ಲಿದ್ದಾರೆ.
ಉತ್ತರ ಕೇರಳದಲ್ಲಿ ಕಣ್ಣೂರಿನ ಉತ್ತರ ಭಾಗದಲ್ಲಿ ತುಳು, ಕನ್ನಡ ಭಾಷೆಯ ಪ್ರಭಾವಲಯದಲ್ಲಿ ರೂಪು ಪಡೆದ ಮಲಯಾಳಂ ಭಾಷೆಯನ್ನು ಕಾಣಬಹುದು. ಭೌಗೋಳಿಕ ವಾದ ಕಾರಣದಿಂದ ಈ ಪ್ರಭಾವ ಸಹಜವಾಗಿದೆ. ದಕ್ಷಿಣ ಕರ್ನಾಟಕ ಮತ್ತು ಉತ್ತರ ಕೇರಳ ಪರಸ್ಪರ ಶತಮಾನಗಳಿಂದ ಬೆಳೆಸಿಕೊಂಡು ಬಂದ ಸಾಂಸ್ಕೃತಿಕ ಬಾಂಧವ್ಯವೇ ಇದಕ್ಕೆ ಮುಖ್ಯವಾದೊಂದು ಕಾರಣ.
ಈ ದಕ್ಷಿಣ ಉತ್ತರ ಭಾಷೆಗಳ ನಡುವೆ ಮಧ್ಯಭಾಷೆ ಪ್ರಚಾರದಲ್ಲಿದೆ. ಸಂಸ್ಕೃತ ಪದಗಳ ಬಾಹುಳ್ಯವೇ ಅದರ ವೈಶಿಷ್ಟ್ಯ. ಭಾರತದ ದಕ್ಷಿಣ ರಾಜ್ಯಗಳಲ್ಲಿ ಸಂಸ್ಕೃತ ಭಾಷೆಗೆ ಹೆಚ್ಚು ಹತ್ತಿರವಾಗಿರುವುದು ಕೇರಳ. ಕೇರಳದ ಸಾಹಿತ್ಯ ಚರಿತ್ರೆಯಲ್ಲಿ ಮಲಯಾಳಂನೊಡನೆ ಸಂಸ್ಕೃತಕ್ಕೂ ಪ್ರಾಧಾನ್ಯ ನೀಡಲೇಬೇಕಾಗಿದೆ. ಏಕೆಂದರೆ ಕೇರಳೀಯರಾದ ಸಂಸ್ಕೃತ ಸಾಹಿತಿಗಳು ಸಂಸ್ಕೃತದೊಡನೆ ಮಲಯಾಳಂ ಭಾಷೆಯಲ್ಲಿ ಸಾಹಿತ್ಯ ಸೃಷ್ಟಿಸಿದವರೂ ಇದ್ದಾರೆ. ಮಲಯಾಳಂ ಮಾತನಾಡುವ ಎಲ್ಲರೂ ಅನೇಕ ಸಂಸ್ಕೃತ ಪದಗಳನ್ನು ಜೊತೆಗೆ ಸೇರಿಸುತ್ತಾರೆ. ಮಲಯಾಳಂ ಭಾಷೆಯ ಬೆಳವಣಿಗೆಯ ಸಂದರ್ಭದಲ್ಲಿ ಸಂಸ್ಕೃತ ಭಾಷೆಗೂ ಪ್ರಮುಖ ಪಾತ್ರವಿದೆ.
ಇಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ಸಂಗತಿಯೊಂದಿದೆ. ಮಲಯಾಳಂ ಭಾಷೆಯ ಬೆಳವಣಿಗೆಗೆ ಸಂಸ್ಕೃತ ಹಾಗೂ ಸಮೀಪದ ರಾಜ್ಯಗಳ ಭಾಷೆಗಳು ಮಾತ್ರ ಸಹಾಯ ಮಾಡಿದ್ದಲ್ಲ. ವಿದೇಶೀಯರ ಸಂಸ್ಕೃತಿಯ ಸಂಸರ್ಗದ ಕಾರಣದಿಂದಲೂ ಮಲಯಾಳಂ ಸಂಪನ್ನವಾಗಿದೆ. ಮಲಯಾಳಂ ಪದಗಳಲ್ಲಿ ಅರೇಬಿಕ್, ಪರ್ಶಿಯನ್, ಗ್ರೀಕ್, ಲ್ಯಾಟಿನ್, ಚೈನೀಸ್, ಪೋರ್ಚ್‌ಗೀಸ್, ಡಚ್, ಇಂಗ್ಲಿಷ್ ಪದಗಳು ಸೇರಿಕೊಂಡಿವೆ. ಅನೇಕ ಅರೇಬಿಕ್, ಪರ್ಶಿಯನ್ ಭಾಷಾ ಪದಗಳು ಮಲಯಾಳಂ ಭಾಷೆಯಲ್ಲಿ ಸ್ಥಾನ ಪಡೆದಿವೆ. ಹೊರಗಿನಿಂದ ಬಂದ ಮುಸಲ್ಮಾನ ಸಮುದಾಯಗಳೊಂದಿಗಿನ ಸಂಪರ್ಕವೇ ಇದಕ್ಕೆ ಮುಖ್ಯ ಕಾರಣ. ಪೇಷಂಕಾರ್, ದಿವಾನ್, ಜಮಾಬಂದಿ, ತಹಶಿಲ್ದಾರ್, ಹವಿಲಂದಾರ್, ದಪೇದಾರ್, ಶಿಪಾಯಿ, ಠಾಣ, ಮೊದಲಾದ ಪದಗಳಿಗೆ ರೆವಿನ್ಯೂ ಇಲಾಖೆಯ ವ್ಯವಹಾರದಲ್ಲಿ ಜಾಗ ಪಡೆದಿವೆ. ಹಲವು ವಸ್ತುಗಳ ಹೆಸರು ಚೀನ ಎಂಬ ಪದದೊಡನೆ ಆರಂಭವಾಗುತ್ತದೆ. ಇದಕ್ಕೆ ಕಾರಣ ಚೈನಾದ ಪ್ರಭಾವವೇ ಆಗಿದೆ. ಚೀನಕುೞಲ್  (ಚೀನಿ ಕೊಳಲು), ಚೀನವಲ (ಚೀನಿ ಬಲೆ), ಚೀನ ಮುಳಗ್ (ಚೀನಿ ಮೆಣಸು), ಚೀನಚಟ್ಟಿ  (ಚೀನಿ ಪಾತ್ರೆ), ಚೀನವೆಡಿ (ಚೀನಿ ಪಟಾಕಿ) ಮೊದಲಾದ ಪದಗಳ ಬಳಕೆ ಸಾಮಾನ್ಯವಾಗಿದೆ. ಇಂಗ್ಲಿಷ್ ಪದಗಳು ಮಲಯಾಳಂನಲ್ಲಿ ಬಂದು ಸೇರಿಕೊಂಡು ಮಲಯಾಳಂ ಪದಗಳಂತೆ ಬಳಕೆಗೊಳ್ಳುತ್ತವೆ. ಕೇರಳದಲ್ಲಿ ತಮಿಳಿನಂತೆ ಹಿಂದಿ ಭಾಷೆಯ ಬಗೆಗೆ ವಿರೋಧವಿಲ್ಲ. ಇದಕ್ಕೆ ಕಾರಣ ಮಲಯಾಳವು ಆರಂಭ ಕಾಲದಿಂದಲೇ ಇತರ ಭಾಷೆಗಳನ್ನು ಮುಕ್ತವಾಗಿ ಸ್ವೀಕರಿಸುತ್ತಾ ಬಂದುದೇ ಆಗಿದೆ.
ಲಿಪಿಗಳು
ಪ್ರಾಚೀನ ಕಾಲದಿಂದಲೇ ಮಲಯಾಳಂ ಭಾಷೆಗೆ ಅದರದೇ ಆದ ಲಿಪಿ ಇದೆ. ಅತ್ಯಂತ ಪ್ರಾಚೀನವಾದ ಲಿಪಿಯ ಹೆಸರು ‘ವಟ್ಟೆೞುತ್ತು’. ಇದಕ್ಕೆ ‘ನಾನಂಮೋನಂ’ ಎಂದೂ ಹೆಸರಿದೆ ಎಂದು ಶ್ರೀಧರ ಮೇನೋನ್ ಹೇಳುತ್ತಾರೆ. (೧೯೯೬:೨೨೨) ವೃತ್ತಾಕಾರವಾಗಿರುವ ಬರಹವೇ  ‘ವಟ್ಟೆೞುತ್ತು’. ಕೊಲ್ಲ ವರ್ಷಾರಂಭಕ್ಕೆ ಅಂದರೆ ಕ್ರಿ.ಶ. ೮೨ ಮೊದಲೇ ಅದು ಕೇರಳದೆಲ್ಲೆಡೆ ಪ್ರಚಾರದಲ್ಲಿತ್ತು. ಹತ್ತೊಂಬತ್ತನೆಯ ಶತಮಾನದ ಆರಂಭದ ಕಾಲಘಟ್ಟದಲ್ಲಿಯೂ ಸರಕಾರದ ದಾಖಲೆಗಳೆಲ್ಲ ಇರುವುದು ವಟ್ಟೆೞುತ್ತು ಲಿಪಿಯಲ್ಲಿಯೇ. ಆದರೆ ೧೮-೧೯ನೆಯ ಶತಮಾನದಲ್ಲಿದ್ದುದು ಕೊಲ್ಲಂ ವರ್ಷಾರಂಭದಲ್ಲಿ ಇದ್ದ ವಟ್ಟೆೞುತ್ತು ಅಲ್ಲ. ಅದರಲ್ಲಿ ಸಾಕಷ್ಟು ವ್ಯತ್ಯಾಸವಿದೆ. ವಟ್ಟೆಳುತ್ತುವಿನ ಈ ಹೊಸ ರೂಪಾಂತರಕ್ಕೆ ಕೋಲೆೞುತ್ತು ಎಂದು ಹೆಸರು. ಕೋಲು ಎಂಬ ಪದವು ಆ ಲಿಪಿಯ ಸ್ವರೂಪವನ್ನು ಸೂಚಿಸುತ್ತಿರಬಹುದು.
ದಕ್ಷಿಣ ಭಾರತದೆಲ್ಲೆಡೆ ಬ್ರಾಹ್ಮಣರು ಬಳಸುತ್ತಿದ್ದ ಲಿಪಿ ಗ್ರಂಥಲಿಪಿ. ಸಂಸ್ಕೃತ ಹಾಗೂ ಪ್ರಾಕೃತವನ್ನು ಗ್ರಂಥಲಿಪಿಯಲ್ಲಿ ಬರೆಯಲಾಗಿದೆ. ಕ್ರಮೇಣ ಕೇರಳಕ್ಕೆ ಅದು ವ್ಯಾಪಿಸಿತು. ೧೮ನೆಯ ಶತಮಾನದ ವೇಳೆಗೆ ತುಳುನಾಡಿನಲ್ಲಿಯೂ ಕೇರಳದಲ್ಲಿಯೂ ಇದ್ದ ಬ್ರಾಹ್ಮಣರಲ್ಲಿ ಗ್ರಂಥಲಿಪಿ ಪ್ರಚಾರ ಪಡೆಯಿತು. ಅಲ್ಲಿ ‘ವಟ್ಟೆೞುತ್ತು’ವಿನಲ್ಲಿ ಬರೆದ ದಾಖಲೆಗಳಲ್ಲೂ ಸಂಸ್ಕೃತ ಪದಗಳನ್ನು ಬರೆಯಲು ಗ್ರಂಥಲಿಪಿಯನ್ನು ಬಳಸಲಾಯಿತು. ಕ್ರಮೇಣ ಗ್ರಂಥಲಿಪಿ ಹಾಗೂ ವಟ್ಟೆೞುತ್ತು ಪರಿವರ್ತನೆಗೊಂಡಿತು. ವಟ್ಟೆೞುತ್ತುವಿನೊಡನೆ ಗ್ರಂಥಲಿಪಿಯನ್ನು ಹೆಚ್ಚು ಹೆಚ್ಚಾಗಿ ಬಳಸತೊಡಗಿದರು. ಬ್ರಾಹ್ಮಣರ ಲಿಪಿಯಾದದ್ದರಿಂದ ಗ್ರಂಥಲಿಪಿಗೆ ‘ಆರ್ಯಎೞುತ್ತು’ ಎಂಬ ಹೆಸರೂ ಇದೆ. ಪೋರ್ಚುಗೀಸರ ಆಗಮನದಿಂದಾಗಿ ಶೂದ್ರರು ಅದರಲ್ಲೂ ವಿಶೇಷವಾಗಿ ನಾಯನ್ಮಾರರು ಸಂಸ್ಕೃತ ಕಲಿಯಲಾರಂಭಿಸಿದ್ದರಿಂದ ಗ್ರಂಥ ಲಿಪಿಯ ಮೇಲೆ ಬ್ರಾಹ್ಮಣರಿಗಿದ್ದ ಸ್ವಾಮ್ಯಕ್ಕೆ ಧಕ್ಕೆಯೊದಗಿತು. ೧೬ನೆಯ ಶತಮಾನದ ಕೊನೆಗೆ ೧೭ನೆಯ ಶತಮಾನದ ಆರಂಭ ಕಾಲದಲ್ಲಿ ಬದುಕಿದ್ದ ಎೞುತ್ತಚ್ಚನ್ ಗ್ರಂಥಲಿಪಿ ಅಥವಾ ಆರ್ಯಎೞುತ್ತನ್ನು ಬರವಣಿಗೆಗೆ ಬಳಸಿದ. ಗ್ರಂಥಲಿಪಿಯ ಪ್ರಚಾರದಿಂದಾಗಿ ವಟ್ಟೆೞುತ್ತುವಿನ ಪ್ರಾಮುಖ್ಯತೆ ಕಡಿಮೆಯಾಯಿತು. ೧೮ನೆಯ ಶತಮಾನವರೆಗೆ ಕ್ರಿಶ್ಚಿಯನರೂ ೧೯ನೆಯ ಶತಮಾನದವರೆಗೆ ಮುಸಲ್ಮಾನರು ಗ್ರಂಥಲಿಪಿಯನ್ನು ಬಳಸುತ್ತಿರಲಿಲ್ಲ. ಅವರು ಬಳಸುತ್ತಿದ್ದ ಲಿಪಿ ವಟ್ಟೆೞುತ್ತ್. ಇಂದು ಬಳಕೆಯಲ್ಲಿರುವ ಮಲಯಾಳಂ ಲಿಪಿ ರೂಪುಗೊಂಡುದು ಗ್ರಂಥಲಿಪಿಯಿಂದ. ೫೩ ಅಕ್ಷರಗಳಿರುವ ಮಲಯಾಳಂ ಭಾಷೆ ಒಂದು ವೇಳೆ ಇತರ ಭಾಷೆಗಳಿಗೆ ಹೋಲಿಸಿದರೆ ಅತ್ಯಂತ ಹೆಚ್ಚು ಶಬ್ದ ವೈವಿಧ್ಯಗಳಿಗೆ ಲಿಪಿ ಕಂಡು ಹಿಡಿದಿದೆ ಎಂದು ಹೇಳಬಹುದು.
ಹೀಗೆ ಗ್ರಂಥಲಿಪಿ ರೂಪಾಂತರಗೊಂಡು ಮಲಯಾಳಂ ಬರವಣಿಗೆಗೆ ಬಳಕೆ ಯಾಗುತ್ತಿದ್ದರೂ ಕೇರಳದ ಕೆಲವು ಭಾಗಗಳಲ್ಲಿ ಕೆಲವು ಪ್ರತ್ಯೇಕ ಜನ ಸಮುದಾಯಗಳಲ್ಲಿ ವ್ಯತ್ಯಸ್ಥವಾದ ಲಿಪಿ ಬಳಕೆ ಚಾಲ್ತಿಯಲ್ಲಿದೆ. ಪಾಲಕ್ಕಾಡ್ ಮತ್ತು ತಿರುವನಂತಪುರಂನಲ್ಲಿರುವ ತಮಿಳರು ಮಲಯಾಳಂ ಭಾಷೆಯನ್ನು ಬರೆಯುವುದು ತಮಿಳು ಲಿಪಿಯಲ್ಲಿ. ಮುಸಲ್ಮಾನರು ಅರೆಬಿಕ್ -ಮಲಯಾಳಂ ಲಿಪಿ ಕಂಡುಕೊಂಡಿದ್ದಾರೆ. ಮುಸಲ್ಮಾನ ಮಹಿಳೆಯರಿಗೆ ಶಿಕ್ಷಣ ಕೊಡಲು ಈ ಲಿಪಿಯನ್ನು ವಿಶೇಷವಾಗಿ ಬಳಸಲಾಗುತ್ತಿದೆ. ಅರೇಬಿ-ಮಲಯಾಳಂ ಲಿಪಿಯಲ್ಲಿ ಪತ್ರಿಕೆಗಳೂ ಪ್ರಕಟವಾಗುತ್ತಿವೆ. ವಕ್ಕಂ ಅಬ್ದುಲ್ ಖಾದರ್ ಮೌಲವಿ (೧೮೩೨-೧೯೩೨) ಎಂಬ ಪ್ರಸಿದ್ಧ ಮುಸಲ್ಮಾನ ಸಮಾಜ ಸುಧಾರಕ ‘ಅಲ್-ಇಸ್ಲಾಂ’ ಎಂಬ ಹೆಸರಿನ ಒಂದು ಅರಬಿ-ಮಲಯಾಳಂ ಮಾಸಪತ್ರಿಕೆಯನ್ನು ಪ್ರಕಟಿಸುತ್ತಿದ್ದರು.
ಮಲಯಾಳ ಭಾಷೆ
ದ್ರಾವಿಡ ಭಾಷಾ ಸಮುದಾಯದಲ್ಲಿ ಅತ್ಯಂತ ಕೊನೆಗೆ ರೂಪು ಪಡೆದ ಭಾಷೆ ಮಲಯಾಳಂ. ಒಂದು ಸ್ವತಂತ್ರ ಭಾಷೆಯಾಗಿ ಇದು ರೂಪುಗೊಂಡುದು ಕ್ರಿ.ಶ. ಒಂಭತ್ತನೆಯ ಶತಮಾನದಲ್ಲಿ ಎಂದು ಹೇಳಬಹುದು. ಆ ಕಾಲಘಟ್ಟದವರೆಗೂ ಕೇರಳ ತಮಿಳುನಾಡಿನ ಭಾಗವಾಗಿತ್ತಷ್ಟೆ. ಪರಣರ್, ಇಳಂಗೋ ಅಡಿಗಳು, ಕುಲಶೇಖರ ಆಳ್ವಾರ್ ಮೊದಲಾದ ಪ್ರಖ್ಯಾತ ತಮಿಳು ಕವಿಗಳು ಕೇರಳೀಯರಾಗಿದ್ದರು. ಶಿಲಪ್ಪದಿಕಾರಂ, ಪೆರುಮಾಳ್ ತಿರುಮೊೞಿ ಮೊದಲಾದ ಕಾವ್ಯಗಳು ಕೇರಳದಲ್ಲಿಯೇ ರಚನೆಗೊಂಡವುಗಳು. ಕೇರಳವು ತಮಿಳು ಸಾಹಿತ್ಯಕ್ಕೆ ನೀಡಿದ ಶ್ರೇಷ್ಠ ಕೊಡುಗೆಗಳಿವು. ಮೂಲ ದ್ರಾವಿಡ ಭಾಷೆಯಿಂದ ಹುಟ್ಟಿಕೊಂಡ ಮಲಯಾಳಂ ಆರಂಭ ಕಾಲದಲ್ಲಿ ತಮಿಳು ಪ್ರಭಾವ ವಲಯದಲ್ಲಿಯೇ ಇತ್ತು. ಅದರಿಂದ ಕ್ರಮೇಣ ಬಿಡುಗಡೆಗೊಂಡ ಮಲಯಾಳವು ಆರ್ಯೀಕರಣದ ಪ್ರಾಬಲ್ಯ ಹೆಚ್ಚಿದ್ದರಿಂದ ಸಂಸ್ಕೃತದ ಹಿಡಿತದಲ್ಲಿ ಸಿಕ್ಕಿಕೊಂಡಿತು.
ಹತ್ತನೆಯ ಶತಮಾನದವರೆಗೂ ಮಲಯಾಳಂನಲ್ಲಿ ಗಮನಾರ್ಹ ಸಾಹಿತ್ಯ ಕೃತಿಗಳು ಹುಟ್ಟಿಕೊಂಡಿಲ್ಲ. ತಮಿಳು ಮತ್ತು ಸಂಸ್ಕೃತ ಪ್ರಭಾವದ ಮೂಲಕ ಮಲಯಾಳಂನಲ್ಲಿ ಸ್ವತಂತ್ರ ಕೃತಿ ರಚನೆಯಾಗತೊಡಗಿತ್ತು. ಪಾಟು ಸಾಹಿತ್ಯವೇ ಮೊದಲು ಕಾಣಿಸಿಕೊಂಡುದು. ಅದರಲ್ಲಿ ತಮಿಳಿನ ಪ್ರಭಾವ ಸುಸ್ಪಷ್ಟ. ರಾಮಚರಿತಂ, ರಾಮಕಥಾಪಾಟು ಮೊದಲಾದ ಕೃತಿಗಳು ಈ ಗುಂಪಿನಲ್ಲಿ ಸೇರುತ್ತವೆ. ರಾಮಚರಿತಂ ಲಭ್ಯವಿರುವ ಅತ್ಯಂತ ಹಳೆಯ ಕೃತಿ ಎಂದು ಚರಿತ್ರೆಕಾರರು ಅಭಿಪ್ರಾಯ ಪಟ್ಟಿದ್ದಾರೆ. ಹದಿನೈದನೆಯ ಶತಮಾನದಲ್ಲಿ ಕಾಣಿಸಿಕೊಂಡ ನಿರಣಂ ಕವಿಗಳ ಕೃತಿಗಳು ತಮಿಳು ಪ್ರಭಾವದಿಂದ ಹೊರ ಬಂದಿಲ್ಲ. ಆದರೂ ಅವುಗಳಲ್ಲಿ ಸಂಸ್ಕೃತ ಪದಗಳೂ ಧಾರಾಳ ಇವೆ. ಕಣ್ಣಶಪಣಿಕ್ಕರರು ಎಂಬ ಹೆಸರಿನಲ್ಲಿ ಪ್ರಸಿದ್ಧರಾದ ನಿರಣಂ ಕವಿಗಳಲ್ಲಿ ಪ್ರಮುಖ ರಾಮಪಣಿಕ್ಕರ್. ಆತನ ರಾಮಾಯಣ ಅತ್ಯಂತ ಪ್ರಸಿದ್ಧವಾಗಿದೆ. ನಿರಣಂ ಕವಿಗಳಲ್ಲೊಬ್ಬನಾದ ಮಾಧವ ಪಣಿಕ್ಕರನು ಭಗವದ್ಗೀತೆ ಯನ್ನು ಮಲಯಾಳಂಗೆ ಅನುವಾದಿಸಿದ ಕವಿ ಎಂಬ ಗೌರವಕ್ಕೆ ಪಾತ್ರನಾದ. ಸಂಸ್ಕೃತ ಮತ್ತು ತಮಿಳಿನ ಪ್ರಭಾವದಲ್ಲಿ ಕುರುಡರಾಗದೆ ಸ್ವತಂತ್ರವಾದ ದಾರಿಯನ್ನು ಕಂಡುಕೊಳ್ಳಬೇಕು ಎಂಬ ರೀತಿಯಲ್ಲಿ ನಿರಣಂ ಕವಿಗಳು ಪ್ರಜ್ಞಾಪೂರ್ವಕವಾಗಿ ಕಾವ್ಯ ರಚಿಸಿದರು.
ಮಣಿಪ್ರವಾಳಂ
ಮಲಯಾಳಂ ಸಾಹಿತ್ಯದಲ್ಲಿ ಸಂಸ್ಕೃತವು ಸಾಧಿಸಿದ ಪ್ರಾಬಲ್ಯದ ಪರಿಣಾಮವಾಗಿ ರೂಪುಗೊಂಡುದುದು ಮಣಿಪ್ರವಾಳ. ಮಲಯಾಳಂ ಸಾಹಿತ್ಯ ಕ್ಷೇತ್ರದಲ್ಲಿ ನಡೆದುಹೋದ ಆರ್ಯ ದ್ರಾವಿಡ ಸಂಕರದ ಗುರುತುಗಳನ್ನು ಮಣಿಪ್ರವಾಳವು ಸೂಚಿಸುತ್ತದೆ. ಹನ್ನೊಂದನೆಯ ಶತಮಾನದಿಂದ ಹದಿನೈದನೆಯ ಶತಮಾನದವರೆಗೆ ಮಣಿಪ್ರವಾಳ ಶೈಲಿಯಲ್ಲಿ ಅನೇಕ ಕೃತಿಗಳು ರಚನೆಯಾದವು. ಆಟ ಪ್ರಕಾರಗಳು, ಕ್ರಮದೀಪಿಕೆ ಮೊದಲಾದ ಕೃತಿಗಳ ಕರ್ತೃವಾದ ತೋಲನ್ ಮಣಿಪ್ರವಾಳ ಕವಿಗಳಲ್ಲಿ ಮೊದಲಿಗ. ಹನ್ನೊಂದನೆಯ ಶತಮಾನದಲ್ಲಿ ರಚನೆಗೊಂಡುದೆಂದು ಭಾವಿಸಲಾದ ವೈಶಿಕತಂತ್ರಂ ಮಣಿಪ್ರವಾಳ ವಿಭಾಗಕ್ಕೆ ಸೇರಿದ ಮೊದಲ ಕಾವ್ಯ. ವೇಶ್ಯಾಧರ್ಮವನ್ನು ತಿಳಿಯ ಹೇಳುವ ಒಂದು ಕೃತಿ ಇದು.
ಮಣಿಪ್ರವಾಳ ಶೈಲಿಯಲ್ಲಿ ಹಲವು ವಿಧಗಳಿವೆ. ಅವುಗಳ ವ್ಯತ್ಯಾಸಗಳೆಲ್ಲವನ್ನು  ‘ಲೀಲಾತಿಲಕಂ’ ಎಂಬ ಲಕ್ಷಣ ಗ್ರಂಥದಲ್ಲಿ ಪ್ರತಿಪಾದಿಸಲಾಗಿದೆ. ಇದಕ್ಕೆ ಮೊದಲು ಪ್ರಚಲಿತ ದಲ್ಲಿದ್ದ ಈ ಶೈಲಿ ಸಾಹಿತ್ಯದಲ್ಲಿ ಪ್ರವೇಶ ಪಡೆದುದು ನಂಬೂದಿರಿಗಳ ಮೂಲಕ. ನಂಬೂದಿರಿ ಬ್ರಾಹ್ಮಣರು ಸಂಸ್ಕೃತ ಪಂಡಿತರು. ಅವರಿಗೆ ಮಲಯಾಳಂ ಭಾಷೆಯಲ್ಲಿದ್ದ ಪ್ರಬುದ್ಧತೆ ತೀರಾ ಕಡಿಮೆಯಾಗಿತ್ತು. ಕೇರಳದ ಸಾಮಾನ್ಯ ಜನರೊಡನೆ  ಬೆರೆಯಬೇಕಾದ ಸಂದರ್ಭದಲ್ಲಿ ಸಂಸ್ಕೃತ ಭಾಷೆಯು ಉಪಯೋಗಕ್ಕೆ ಬರುವುದಿಲ್ಲ ಎಂಬ ವಾಸ್ತವ ಅವರಿಗೆ ತಿಳಿಯಿತು. ಹಾಗಾಗಿ ಸಂಸ್ಕೃತ ಮತ್ತು ಮಲಯಾಳವನ್ನು ಸೇರಿಸಿದ ಒಂದು ಭಾಷೆಯನ್ನು ಅವರು ಉಪಯೋಗಿಸತೊಡಗಿದರು.
ಆರಂಭದಲ್ಲಿ ಅದು ತುಂಬಾ ಕೃತಕವಾದ ಭಾಷೆಯೆನಿಸಿತ್ತು. ಸಂಸ್ಕೃತದ ಹಾಗೂ ಮಲಯಾಳಂನ ವ್ಯಾಕರಣ ನಿಯಮಗಳಿಗೆ ಸ್ಪಷ್ಟವಾದ ವ್ಯತ್ಯಾಸಗಳಿವೆಯಲ್ಲ. ಆರಂಭ ಕಾಲದಲ್ಲಿ ಸಂಸ್ಕೃತ ವ್ಯಾಕರಣ ನಿಯಮಗಳನ್ನು ಅನುಸರಿಸಿಯೇ ನಂಬೂದಿರಿಗಳು ಮಲಯಾಳಂ ಭಾಷೆಯನ್ನು ಉಪಯೋಗಿಸತೊಡಗಿದರು. ಕಾಲವು ಗತಿಸಿದಂತೆ ಆ ಕೃತಕ ಶೈಲಿಯಲ್ಲಿ ಬದಲಾವಣೆ ತಲೆದೋರಿತು. ಹಾಗೆ ಶುದ್ಧ ಮಣಿಪ್ರವಾಳ ರೂಪುಗೊಂಡಿತು.
ಪ್ರಾಚೀನ ಮಣಿಪ್ರವಾಳ ಕಾಲದಲ್ಲಿ ಬಂದ ಪ್ರಧಾನ ಕೃತಿಗಳು ‘ವೈಶಿಕತಂತ್ರಂ’, ‘ಚಂದ್ರೋತ್ಸವಂ’, ‘ಉಣ್ಣಿನೀಲಿ ಸಂದೇಶಂ’ ಮೊದಲಾದವುಗಳು.
ಸಾಹಿತ್ಯ
ಎಲ್ಲಾ ಸಾಹಿತ್ಯದ ಆರಂಭದಲ್ಲಿಯೂ ಹಾಡುಗಳ ರಚನೆಗಳನ್ನೇ ಕಾಣುತ್ತೇವೆ. ಮಲಯಾಳಂನ ಸ್ಥಿತಿಯೂ ಇದಕ್ಕೆ ಭಿನ್ನವಲ್ಲ. ಹೀಗಿರುವ ಹಾಡುಗಳಲ್ಲಿ ಅಧಿಕವೂ ಸ್ತೋತ್ರ ರೂಪದಲ್ಲಿವೆ. ಸ್ತೋತ್ರ ರೂಪದ ಹಾಡುಗಳೊಡನೆ ಕೆಲವು ವಿನೋದ ಗಾನಗಳು ಮಲಯಾಳಂನಲ್ಲಿ ರಚನೆಯಾಗಿವೆ. ಇವುಗಳನ್ನು ಹಳ್ಳಿಯ ಹಾಡುಗಳೆಂದೋ (ನಾಡನ್ ಪಾಟ್ಟ್), ಹಳ್ಳಿಗರ ಹಾಡು (ನಾಡೋಡಿ ಪಾಟ್ಟ್)ಗಳೆಂದೋ ಹೇಳಲಾಗುತ್ತದೆ. ಲಿಪಿ ರೂಪದಲ್ಲಿ ದಾಖಲೆ ಮಾಡದೆ ಮೌಖಿಕವಾಗಿಯೇ ಉಳಿದುಕೊಂಡು ಬಂದ ಈ ತೆರನ ಹಾಡುಗಳು ಇಂದಿಗೂ ಅನೇಕ ಇವೆ. ಹಳೆಯ ಹಾಡುಗಳಲ್ಲಿ ಹಲವು ಒಂದೊಂದು ಜಾತಿ ಸಮುದಾಯಗಳ ನಡುವೆ ಪ್ರಚಾರದಲ್ಲಿವೆ. ‘ಪುಳ್ಳವಪ್ಪಾಟ್’ (ಪುಳ್ಳುವರ ಹಾಡು) ಕುರತ್ತಿ ಪ್ಪಾಟ್ಟ್ (ಕೊರವರ ಹಾಡು) ಮೊದಲಾದವುಗಳನ್ನು ಇಲ್ಲಿ ಹೆಸರಿಸಬಹುದು. ಕಾಲ ಗತಿಸಿದಂತೆ ಕ್ರಿಶ್ಚಿಯನರ ‘ಅಡಚ್ಚುತುರಪ್ಪಾಟ್ಟ್’ ಮುಸಲ್ಮಾನರ ಸಮುದಾಯವರ  ‘ಮಾಪ್ಪಿಳಪ್ಪಾಟ್ಟ್’ ಎಂಬಿತ್ಯಾದಿ ಅನೇಕ ಹಾಡುಗಳು ಪ್ರಚಾರದಲ್ಲಿವೆ.
ಪಾಟು ಸಾಹಿತ್ಯ
ವಡಕ್ಕನ್ ಪಾಟ್ಟ್‌ಗಳು
ಮೇಲೆ ಹೆಸರಿಸಿದ ಪಾಟ್ಟುಗಳಲ್ಲದೆ ವಡಕ್ಕನ್ ಪಾಟ್ಟುಗಳು ಎಂದೂ ತೆಕ್ಕನ್ ಪ್ಪಾಟ್‌ಗಳು ಎಂದೂ ಹೆಸರಿಸಲಾಗುವ ಅನೇಕ ಹಾಡುಗಳಿವೆ. ಉತ್ತರ ಮಲಯಾಳಂನಲ್ಲಿ ರೂಪುಗೊಂಡ ಹಾಡುಗಳೇ ವಡಕ್ಕನ್ ಪಾಟ್ಟುಗಳು. ಆರೋಮಲ್ ಚ್ಚೇಕವರ್, ಒದೇನನ್ ಮೊದಲಾದ ವೀರ ಪುರುಷರ ಕತೆಗಳನ್ನು ಹೇಳುವ ಪಾಟ್ಟುಗಳಿವು. ಕೇಳಿಸಿಕೊಳ್ಳಲು ಇಂಪಾದ ಲಯವುಳ್ಳ ಹಾಗೂ ಸಂವಹನ ಸುಲಭವಾದ ಆಶಯಗಳುಳ್ಳ ಪಾಟ್ಟುಗಳಿವು.
ಈ ವಗ ಪೆಣ್ಣುಙಳ್ ಭೂಮಿಲುಂಡೋ
ಮಾನತ್ತೂಣ್ ಎಙಾನುಂ ಪೊಟ್ಟಿವೀಣೋ?
ಭೂಮಿನ್ ತನಿಯೊ ಮುಳಚ್ಚುವನ್ನೋ?
ಎಂದು ನಿರಮೆನ್ನು ಚೊಲ್ಲೇಂಡ್ ಞಾನ್!
ಕುನ್ನತ್ತ್ ಕೊನ್ನಯುಂ ಪೂತ್ತ ಪೋಲೇ
ಇಳಮಾವಿನ್ ತಯ್ಯುಂ ತಳಿರ್ತಪೋಲೆ
ವಯನಾಡನ್ ಮಞಲ್ ಮುರಿಞಪೋಲೇ ……
(ಈ ತೆರನ ಹೆಣ್ಣುಗಳು ಭೂಮಿಯಲ್ಲಿರುವರೋ!
ಆಕಾಶದ ಕಂಬ ಮುರಿದು ಬಿದ್ದುವೋ?
ಭೂಮಿಯಿಂದ ತಾವಾಗಿ ಮೊಳೆತು ಬಂದರೋ
ಯಾವ ಬಣ್ಣವೆಂದು ಹೇಳಲಿ ನಾನು!
ಬೆಟ್ಟದಲ್ಲಿ ಕಕ್ಕೆ ಹೂಬಿಟ್ಟಂತೆ
ಎಳ ಮಾವಿನ ತರುವು ಚಿಗುರಿದಂತೆ
ಎಳಗರಿಯು ಸೋಗೆಯಾದ ಬಣ್ಣದಂತೆ
ವಯನಾಡಿನ ಅರಶಿನವ ತುಂಡರಿಸಿದಂತೆ ……….)
ಒಬ್ಬಾಕೆ ಸುಂದರಿಯ ರೂಪವರ್ಣನೆ ಇದು. ಇದರಂತೆ ಹೃದಯಂಗಮವಾದ ಅನೇಕ ವರ್ಣನೆಗಳು ವಡಕ್ಕನ್ ಪಾಟ್ಟುಗಳಲ್ಲಿವೆ.
ತೆಕ್ಕನ್ ಪಾಟ್ಟುಗಳು
ದಕ್ಷಿಣ ಮಲಯಾಳದಲ್ಲಿ ರೂಪು ಪಡೆದ ಹಾಡುಗಳನ್ನು ತೆಕ್ಕನ್ ಪಾಟ್ಟುಗಳು ಎಂದು ಹೇಳಲಾಗುತ್ತದೆ. ಈ ಪಾಟ್ಟುಗಳ ಭಾಷೆಯಲ್ಲಿ ತಮಿಳಿನ ಮಿಶ್ರಣವಿದೆ. ದಕ್ಷಿಣ ತಿರುವಿ ದಾಂಕೂರು ತಮಿಳುನಾಡಿನೊಡನೆ ಸೇರಿಕೊಂಡಿರುವುದರಿಂದ ಹೀಗಾಗಿರಬಹುದು. ಇವು ಕೂಡಾ ವೀರಗಾಥೆಗಳೇ. ಈ ಪಾಟ್ಟುಗಳಲ್ಲಿ ಪ್ರಮುಖವಾದುದು ‘ಇರವಿಕುಟ್ಟಿಪ್ಪಿಳ್ಳ ಪೊರ್‌ಪ್ಪಾಟ್ಟ್’.
ಹಿಂದೆ ಹೇಳಿದ ಹಳ್ಳಿಯ ಹಾಡುಗಳಷ್ಟು ಹಳಮೆ ಈ ಹಾಡುಗಳಿಗಿಲ್ಲ. ವಡಕ್ಕನ್ ಪಾಟ್ಟುಗಳು ಹಾಗೂ ತೆಕ್ಕನ್ ಪಾಟ್ಟುಗಳು ನಡೆದ ಘಟನೆಗಳನ್ನು ಕುರಿತಾಗಿ ಹಾಡಿದವುಗಳು.
ಚಂಪು ಮತ್ತು ಸಂದೇಶ ಕಾವ್ಯಗಳು
೧೩ ಮತ್ತು ೧೪ನೆಯ ಶತಮಾನದಲ್ಲಿ ಮಲಯಾಳಂನಲ್ಲಿ ಅನೇಕ ಚಂಪು ಹಾಗೂ ಸಂದೇಶ ಕಾವ್ಯಗಳು ರಚನೆಯಾದವು. ಸಂಸ್ಕೃತ ಮೇಘದೂತದ ಮಾದರಿಯಲ್ಲಿ ರಚಿಸಿದ ಕಾವ್ಯಗಳನ್ನು ಸಂದೇಶ ಕಾವ್ಯಗಳು ಎಂದು ಹೇಳಲಾಗುತ್ತದೆ. ಉಣ್ಣಿಯಾಚ್ಚಿಚರಿತಂ, ಉಣ್ಣಿಚಿರುದೇವಿ ಚರಿತಂ ಮೊದಲಾದ ಚಂಪೂ ಕಾವ್ಯಗಳು ೧೩ನೆಯ ಶತಮಾನದಲ್ಲಿಯೂ ಉಣ್ಣಿಯಾಡಿ ಚರಿತಂ ೧೪ನೆಯ ಶತಮಾನದಲ್ಲಿಯೂ ರಚಿತವಾಯಿತು. ಈ ಕೃತಿಗಳ ನಾಯಿಕೆಯರು ದೇವದಾಸಿಯರು. ಪ್ರಾಚೀನ ಮಣಿಪ್ರವಾಳ ಕಾವ್ಯಗಳಲ್ಲಿ ಪ್ರಸಿದ್ಧವಾದ ಕೃತಿ  ‘ಉಣ್ಣಿನೀಲಿ ಸಂದೇಶ’. ಇದು ಒಂದು ಸಂದೇಶ ಕಾವ್ಯ. ಇದರ ಕರ್ತೃ ಯಾರೆಂದು ತಿಳಿದು ಬಂದಿಲ್ಲ. ಕಾಳಿದಾಸನ ಮೇಘಸಂದೇಶವನ್ನು ಅನುಸರಿಸಿದ ಈ ಕೃತಿ ಕ್ರಿ.ಶ. ೧೩೫೦ಕ್ಕೂ ೧೩೬೫ಕ್ಕೂ ನಡುವೆ ರಚನೆಯಾಗಿರಬಹುದೆಂದು ಅಭಿಪ್ರಾಯ ಪಡಲಾಗಿದೆ. ೧೪೦೦ರ ಸುಮಾರಿನಲ್ಲಿ ರಚಿತವಾದ ಮತ್ತೊಂದು ಕೃತಿ ‘ಕೋಕ ಸಂದೇಶ’. ಮೇದಿನೀ ವೆಣ್ಣಿಲಾವ್ ಎಂಬ ಹೆಸರಿನ ದೇವದಾಸಿ ನಡೆಸಿದ ಚಂದ್ರೋತ್ಸವವನ್ನು ವರ್ಣಿಸುವ ‘ಚಂದ್ರೋತ್ಸವಂ’ ಎಂಬ ಕೃತಿ ೧೫ನೆಯ ಶತಮಾನದಲ್ಲಿ ರಚಿತವಾಯಿತು. ಮಣಿಪ್ರವಾಳವು ಶ್ರೀಮಂತಿಕೆಯಿಂದಲೂ, ವಿಲಾಸದಿಂದಲೂ ಬದುಕನ್ನು ನಡೆಸುವ ಒಂದು ಜನಸಮುದಾಯದ ವಿಲಾಸ ವಿನೋದಗಳನ್ನು ಅನಾವರಣಗೊಳಿಸುವ ಸಾಹಿತ್ಯ ಪಂಥವಾಗಿತ್ತು.
ಸರಿಸುಮಾರು ಇದೇ ಕಾಲಘಟ್ಟದಲ್ಲಿ ಇದಕ್ಕಿಂತಲೂ ಭಿನ್ನವಾಗಿ ಮತ್ತೊಂದು ಪಂಥವೂ ಸಾಹಿತ್ಯದಲ್ಲಿ ಪ್ರಕಟವಾಯಿತು. ಪೌರಾಣಿಕ ಕತೆಗಳನ್ನು ಆಧರಿಸಿ ಭಕ್ತಿ ಭಾವದಿಂದ ಕಾವ್ಯ ರಚನೆ ಮಾಡಲು ಕೆಲವು ಮಂದಿ ಕವಿಗಳು ಮುಂದಾಗಿದ್ದರು. ಅಂಥವರಲ್ಲಿ ಪ್ರಮುಖನಾದವ ಚೆರುಶ್ಯೇರಿ. ಉದಯವರ್ಮನ್ ಕೋಲತ್ತಿರಿ(೧೪೪೬-೧೪೭೫)ಯ ಆಶ್ರಯದಲ್ಲಿದ್ದ ಚೆರುಶ್ಯೇರಿ ರಚಿಸಿದ ‘ಕೃಷ್ಣಗಾಥ’ವು ಶ್ರೀಕೃಷ್ಣನ ಜೀವನ ಚರಿತ್ರೆಯನ್ನು ಸುಂದರವಾದ ಭಾಷೆಯಲ್ಲಿ ಸಾರುತ್ತದೆ. ಸಾಮುದಿರಿಪಾಡನ ಆಸ್ಥಾನದಲ್ಲಿದ್ದ ಹದಿನೆಂಟು ಕವಿಗಳಲ್ಲಿ ಪ್ರಮುಖನಾದ ಪೂನಂ ನಂಬೂದಿರಿ ರಾಮಾಯಣ ಚಂಪುವನ್ನು ಬರೆದ. ಮೞಮಂಗಲ ಎಂಬ ಮತ್ತೊಬ್ಬ ಚಂಪೂ ಕವಿಯೂ ಪ್ರಸಿದ್ಧನಾಗಿದ್ದ. ಕೊಚ್ಚಿರಾಜನಾದ ಕೇಶವರಾಮವರ್ಮನ (೧೫೬೫-೧೬೦೧) ಆಸ್ಥಾನ ಕವಿಯಾಗಿದ್ದ ಮೞಮಂಗಲ ನಾರಾಯಣ ನಂಬೂದಿರಿ ನೈಷದಂ, ರಾಜರತ್ನಾವಲೀಯಂ ಮೊದಲಾದ ಚಂಪೂ ಕೃತಿಗಳನ್ನು ಬರೆದ. ಚಾಕ್ಯಾರರು ತಮ್ಮ ನೃತ್ಯ ರೂಪಕವಾದ ‘ಕೂತ್ತ್’ಗೆ ಈ ಚಂಪೂ ಕೃತಿಗಳನ್ನು ಬಳಸುತ್ತಿದ್ದರು.
ತುಂಜತ್ತ್ ಎೞುತ್ತಚ್ಚನ್
ಆಧುನಿಕ ಮಲಯಾಳಂನ ಸೃಷ್ಟಿಕರ್ತನೆಂದು ತುಂಜತ್ತ್ ಎೞುತ್ತಚ್ಚನ್ ಪ್ರಸಿದ್ಧ ನಾಗಿದ್ದಾನೆ. ೧೬ನೆಯ ಶತಮಾನದ ಕೊನೆಗೂ ಹಾಗೂ ೧೭ನೆಯ ಶತಮಾನದ ಆರಂಭದಲ್ಲಿಯೂ ಆತ ಜೀವಿಸಿದ್ದಿರಬೇಕು. ಭಕ್ತಿ ಪಂಥದ ಪ್ರಮುಖ ವಕ್ತೃ ಎೞುತ್ತಚ್ಚನ್. ಈತ ಕೇರಳದಲ್ಲಿ ಮನೆ ಮಾತಾದ ಕವಿ. ಕಿಳಿಪಾಟ್ಟು ಎಂಬ ಹೆಸರಿನ ಕಾವ್ಯ ಶಾಖೆಯಲ್ಲಿ ಆತನ ಕೃತಿಗಳನ್ನು ಗುರುತಿಸಲಾಗುತ್ತದೆ. ಆಧ್ಯಾತ್ಮ ರಾಮಾಯಣಂ, ಮಹಾಭಾರತ, ಹರಿನಾಮ ಕೀರ್ತನಂ, ಭಾಗವತಂ, ದೇವೀ ಮಹಾತ್ಮ್ಯಂ ಮೊದಲಾದವು  ಆತನ ಕೃತಿಗಳು. ಕರ್ಕಟಕ ಮಾಸದಲ್ಲಿ ಈತನ ಆಧ್ಯಾತ್ಮ್ಯ ರಾಮಾಯಣವನ್ನು ಕೇರಳೀಯರು ಮನೆ ಮನೆಗಳಲ್ಲಿ ಪಾರಾಯಣ ಮಾಡುತ್ತಾರೆ. ಹಾಗಾಗಿ ಈ ತಿಂಗಳಿಗೆ ರಾಮಾಯಣ ಮಾಸ ಎಂದೇ ಹೆಸರು.
ಭಕ್ತಿ ಪಂಥದ ಮತ್ತೊಬ್ಬ ಗಮನಾರ್ಹ ಕವಿ ಪೂಂತಾನಂ ನಂಬೂದಿರಿ (೧೫೪೯-೧೬೪೦). ಗುರುವಾಯೂರಪ್ಪನ ಭಕ್ತನಾಗಿದ್ದ ಪೂಂತಾನಂ ಕರ್ಣಾಮೃತಂ, ಜ್ಞಾನಪಾನಂ, ಸಂತಾನಗೋಪಾಲಂ ಮೊದಲಾದ ಕೃತಿಗಳನ್ನು ರಚಿಸಿದ.
ಆಟಕಥ
೧೭ನೆಯ ಶತಮಾನದ ಉತ್ತರಾರ್ಧವು ಮಲಯಾಳ ಸಾಹಿತ್ಯದಲ್ಲಿ ಆಟಕಥಗಳ ಕಾಲ. ಕಥಕಳಿ ಎಂಬ ಕಲಾರೂಪದ ಪ್ರಚಾರದ ಅವಶ್ಯಕತೆಗಾಗಿ ರಚಿತವಾದವುಗಳು ಆಟಕಥಗಳು. ಕೋಝಿಕೋಡು ಮತ್ತು ಕೊಟ್ಟಾರಕ್ಕರದ ರಾಜರುಗಳು ಕೃಷ್ಣನಾಟ ಮತ್ತು ರಾಮನಾಟವನ್ನು ಆರಂಭಿಸಿದ್ದರು. ಕೋಟ್ಟಯಂ ತಂಬುರಾನನು ಬಕವಧಂ, ಕಲ್ಯಾಣ ಸೌಗಂಧಿಕಂ, ಕಿವ್ಮಿೂರವಧಂ, ಕಾಲಕೇಯವಧಂ ಮೊದಲಾದವುಗಳನ್ನು ರಚಿಸಿದ. ಆತನ ಕಾಲ ೧೭ನೆಯ ಶತಮಾನದ ಕೊನೆ ಹಾಗೂ ೧೮ನೆಯ ಶತಮಾನದ ಆರಂಭ. ೧೮ನೆಯ ಶತಮಾನದ ಆಟಕಥಾ ಸಾಹಿತ್ಯದಲ್ಲಿ ಗಮನಾರ್ಹವಾದ ಬೆಳವಣಿಗೆ ಕಾಣಿಸಿತು. ನಳಚರಿತಂ ಬರೆದ ಉಣ್ಣಾಯಿ ವಾರಿಯರ್ ಕಥಕಳಿ ಕರ್ತೃಗಳಲ್ಲಿಯೇ ಪ್ರಸಿದ್ಧ. ಆತನ ನಳಚರಿತವನ್ನು ಕಾಳಿದಾಸ ಶಾಕುಂತಲದೊಡನೆ ವಿಮರ್ಶಕರು ತುಲನೆ ಮಾಡಿದ್ದಾರೆ. ಇರಯಿಮ್ಮನ್ ತಂಬಿ, ಧರ್ಮರಾಜ, ಅಶ್ವತಿತಿರುನಾಳ್ ಮೊದಲಾದವರು ಪ್ರಮುಖ ಆಟಕಥಾ ಕರ್ತೃಗಳು.
ಕುಂಜನ್‌ನಂಬ್ಯಾರ್
೧೮ನೆಯ ಶತಮಾನದಲ್ಲಿ ಮಲಯಾಳಂ ಸಾಹಿತ್ಯವನ್ನು ಸಂಪದ್ಭರಿತವನ್ನಾಗಿಸಿದ ಇಬ್ಬರು ಮೇಧಾವಿಗಳು ಕುಂಜನ್ ನಂಬ್ಯಾರ್ ಮತ್ತು ರಾಮಪುರತ್ತ್ ವಾರಿಯರ್. ತುಳ್ಳಲ್ ಹಾಡುಗಳು ನಂಬ್ಯಾರರ ಪ್ರಮುಖ ಕೊಡುಗೆ. ನಂಬ್ಯಾರ್ ಪುರಾಣ ಕತೆಗಳನ್ನು ಆಧರಿಸಿ ಬರೆದ. ಆದರೆ ಸಮಕಾಲೀನ ಕೇರಳ ಸಮಾಜವನ್ನು ವ್ಯಂಗ್ಯ ವಿಡಂಬನೆಗಳಿಗೆ ಗುರಿಮಾಡಿ ಪರಿಣಾಮಕಾರಿಯಾದ ವಿಡಂಬನೆಗಳನ್ನು ಮಾಡುವುದು ನಂಬ್ಯಾರ್‌ರಿಗೆ ಸಾಧ್ಯವಾಯಿತು. ಕಾವ್ಯವನ್ನು ಸಮಾಜ ವಿಮರ್ಶೆಗೆ ಉಪಾಧಿಯನ್ನಾಗಿ ಪರಿವರ್ತಿಸಿದ ಮಲಯಾಳಂ ಕವಿ ಕುಂಜನ್ ನಂಬ್ಯಾರ್. ರಾಮಪುರತ್ತ್ ವಾರಿಯರ್‌ರ ಕುಚೇಲವೃತ್ತಂ ವಂಚಿಪಾಟ್ಟ್ (ದೋಣಿ ಹಾಡು) ಮಲಯಾಳಂನ ಸುಂದರವಾದ ಭಕ್ತಿ ಕಾವ್ಯಗಳಲ್ಲೊಂದೆನಿಸಿದೆ.
ಕೇರಳ ಕಾಳಿದಾಸ ಮತ್ತು ಕೇರಳ ಪಾಣಿನಿ
ಕುಂಜನ್ ನಂಬ್ಯಾರ್‌ನ ಬಳಿಕ ಅಧರ್ ಶತಮಾನ ಕಾಲ ಮಲಯಾಳಂ ಸಾಹಿತ್ಯ ಕ್ಷೇತ್ರದಲ್ಲಿ ಸೃಜನಶೀಲವಾದ ಸಾಹಿತ್ಯ ರಚನೆಗಳು ಯಾವುದೂ ಆಗಿಲ್ಲ. ೧೮೨೯ರಲ್ಲಿ ಸ್ವಾತಿತಿರುನಾಳ್ ಮಹಾರಾಜ ರಾಜ್ಯಾಧಿಕಾರವನ್ನು ಪಡೆದ. ಕಲೆ ಸಾಹಿತ್ಯ ಕ್ಷೇತ್ರಗಳಲ್ಲಿ ಅಸದೃಶವಾದ ಬೆಳವಣಿಗೆ ಸ್ವಾತಿತಿರುನಾಳನ ಆಳ್ವಿಕೆಯ ಕಾಲದಲ್ಲಿ ಆಗಿತ್ತು. ಹಲವು ಭಾಷೆಗಳಲ್ಲಿಯೂ ಸಂಗೀತ ಕೀರ್ತನೆಗಳನ್ನು ಆತ ರಚಿಸಿದ. ಕನ್ನಡದಲ್ಲಿಯೂ ಆತ ಒಂದು ಕೀರ್ತನೆಯನ್ನು ಬರೆದಿದ್ದಾನೆ. ಆತನ ಒಡನಾಡಿಯಾದ ಇರಯಿಮ್ಮನ್‌ತಂಬಿ ಅವನ ಅನುಗ್ರಹಕ್ಕೆ ಒಳಗಾದ ಒಬ್ಬ ಕವಿ. ಇಂಗ್ಲಿಷ್ ಶಿಕ್ಷಣದ ಪ್ರಚಾರ ನಂತರ ಉಂಟಾದ ಸಾಂಸ್ಕೃತಿಕ ನವೋತ್ಥಾನವು ಸ್ವಾತಿತಿರುನಾಳ್‌ರ ಆಳ್ವಿಕೆಯೊಂದಿಗೆ ಆರಂಭವಾಗುತ್ತದೆ. ಕ್ರಿಶ್ಚಿಯನ್ ಮಿಷನರಿಗಳು ಭಾಷೆಯನ್ನು ಕುರಿತಂತೆ ನಡೆಸಿದ ಕೆಲಸಗಳು ಕೇರಳವರ್ಮ ವಲಿಯಕೋಯಿ ತಂಬುರಾನನ ನೇತೃತ್ವದಲ್ಲಿನ ಪಠ್ಯಪುಸ್ತಕ ರಚನಾ ಸಮಿತಿಯ ಕೆಲಸಗಳು ಭಾಷೆಯ ಬೆಳವಣಿಗೆಗೆ ತುಂಬಾ ಕೊಡುಗೆ ನೀಡಿವೆ. ಇಂಗ್ಲಿಷ್, ಸಂಸ್ಕೃತ, ಮಲಯಾಳಂಗಳಲ್ಲಿ ಸಮಾನ ಪಾಂಡಿತ್ಯವನ್ನು ಹೊಂದಿದ ಕೇರಳವರ್ಮ ಒಬ್ಬ ಪ್ರಮುಖ ಕವಿಯೂ ಆಗಿದ್ದ. ಆತನ ‘ಶಾಕುಂತಳ’ ಅನುವಾದ ಹಾಗೂ ‘ಮಯೂರ ಸಂದೇಶ’ ಪ್ರಸಿದ್ಧವಾಗಿದೆ. ಕೇರಳ ಕಾಳಿದಾಸನೆಂದು ಹೆಸರುವಾಸಿ ಯಾಗಿದ್ದ ಈತನ ಸೋದರಳಿಯನಾದ ಏ.ಆರ್. ರಾಜರಾಜವರ್ಮನು ಕೇರಳ ಪಾಣಿನೀಯಂ ಎಂಬ ಭಾಷಾ ವ್ಯಾಕರಣ ಗ್ರಂಥವನ್ನು ರಚಿಸಿ ಕೇರಳ ಪಾಣಿನಿ ಎಂಬ ಹೆಸರು ಪಡೆದ. ಕೇರಳ ಪಾಣಿನಿಯಂ ಅಲ್ಲದೆ ರಾಜಾರಾಜವರ್ಮನು ಭಾಷಾ ಭೂಷಣಂ, ವೃತ್ತ ಮಂಜರಿ ಮೊದಲಾದ ಸಾಹಿತ್ಯ ಶಾಸ್ತ್ರ ಗ್ರಂಥಗಳನ್ನು ಹಾಗೂ ಕಾಳಿದಾಸನ ಕೃತಿಗಳ ಅನುವಾದಗಳನ್ನು ಮಾಡಿ ಪ್ರಕಟಿಸಿದ.
ಕೊಡುಙಲ್ಲೂರ್ ಕವಿಗಳು
ಇದರ ಜೊತೆಗೆ ಮಧ್ಯಕೇರಳದಲ್ಲಿ ಕೊಡುಙಲ್ಲೂರ್ ರಾಜರ ನೇತೃತ್ವದಲ್ಲಿ ಹೊಸತೊಂದು ಸಾಹಿತ್ಯಪಂಥ ರೂಪುಗೊಳ್ಳುತ್ತಿತ್ತು. ಕೊಡುಙಲ್ಲೂರ್ ಅರಮನೆಯ ಕುಞಾಕುಟ್ಟನ್ ತಂಬುರಾನ್ ಅದರ ನೇತೃತ್ವ ವಹಿಸಿದ್ದ. ಈತ ವ್ಯಾಸಭಾರತವನ್ನು ಸಂಪೂರ್ಣ ಮಲಯಾಳಂಗೆ ಭಾಷಾಂತರಿಸಿದ. ಕೇರಳ ವ್ಯಾಸನ್ ಎಂಬ ಕೀರ್ತಿಗೂ ಈತ ಪಾತ್ರನಾದ. ಕೊಡುಙಲ್ಲೂರ್ ಅರಮನೆಯಲ್ಲಿ ಸಮ್ಮೇಳನಗೊಂಡ ಕವಿಗಳಲ್ಲಿ ವೆಣ್ಮಣಿ, ಶಿವೊಳ್ಳಿ, ನಡುವಂ, ಒರವಂಕರ ಮೊದಲಾದ ನಂಬೂದಿರಿ ಕವಿಗಳೂ ಇದ್ದರು. ಈ ನಂಬೂದಿರಿ ಕವಿಗಳನ್ನು ವೆಣ್ಮಣಿ ಕವಿಗಳು ಎಂದು ಕರೆಯುವುದಿದೆ. ಮಲಯಾಳಂಗೆ ಪ್ರಾಮುಖ್ಯ ನೀಡಿ ಒಂದು ಹೊಸ ಮಣಿಪ್ರವಾಳ ಶೈಲಿಯನ್ನೇ ವೆಣ್ಮಣಿ ಕವಿಗಳು ರೂಪಿಸಿದರು. ಆ ಕಾಲಘಟ್ಟದಲ್ಲಿ ಪರಿಶ್ರಮಿಗಳಾದ ಮಲಯಾಳಂ ಕವಿಗಳು ಮಲಯಾಳಂನಲ್ಲಿ ಮಹಾಕಾವ್ಯ ರಚನೆಗೆ ಮುಂದಾದರು. ಅವರಲ್ಲಿ ಅೞಗತ್ತು ಪದ್ಮನಾಭಕುರುಪ್ ಮೊದಲಿಗ. ಆತ ಬರೆದ  ‘ರಾಮಚಂದ್ರ ವಿಲಾಸ ’ ಮಲಯಾಳಂನ ಮೊದಲ ಮಹಾಕಾವ್ಯ. ಉಳ್ಳೂರರ ಉಮಾಕೇರಳಂ, ಪಂದಳಂ ಕೇರಳವರ್ಮನ ‘ರುಕ್ಮಾಂಗದ ಚರಿತಂ’ ವಳ್ಳತ್ತೋಳರ  ‘ಚಿತ್ರೋಗಂ’, ಕೆ.ಸಿ. ಕೇಶವಪಿಳ್ಳೆಯ ‘ಕೇಶವೀಯಂ’ ಮೊದಲಾದವು ಮಲಯಾಳಂನ ಇತರ ಪ್ರಸಿದ್ಧ ಮಹಾಕಾವ್ಯಗಳು.
ಕೇರಳ ಕಥನ : ೧೧. ಧಾರ್ಮಿಕ ಕೇಂದ್ರಗಳು ಹಿಂದೂಗಳ ಆರಾಧನ ಕೇಂದ್ರಗಳು – ಇಗರ್ಜಿಗಳಲ್ಲಿನ ಆಚರಣೆಗಳು
ಉತ್ಸವಗಳ ಕಾರಣಗಳಿಗೆ ಅಲ್ಲವಾದರೂ ಶಿಲ್ಪಕಲೆಗಳ ಕಾರಣಕ್ಕೆ ತೃಶ್ಯೂರಿನ ಅನೇಕ ಇಗರ್ಜಿಗಳು  ಗಮನಾರ್ಹವೆನಿಸಿವೆೆ. ಸುರಾಯಿಗಳು ಅಥವಾ ‘ಕಾಲ್‌ಡಿಯನ್ ಸಿರಿಯನ್ಸ್’ ಎಂಬ ಹೆಸರಿನಿಂದ ಗುರುತಿಸಲಾಗುವ ಕ್ರಿಸ್ಚಿಯನ್ ಸಮುದಾಯಕ್ಕೆ ಸೇರಿದ ದುಃಖ ಮಾತೆಯ ಇಗರ್ಜಿ ಪ್ರಾಚೀನವಾಗಿದೆ. ಕ್ಯಾಥೋಲಿಕರಿಗೂ ಸುರಾಯಿಗಳಿಗೂ ಪರಸ್ಪರ ಈ ಇಗರ್ಜಿಯ ಹೆಸರಿನಲ್ಲಿ ದೀರ್ಘಕಾಲ ಹಕ್ಕಿನ ವಿಷಯದಲ್ಲಿ ವಾದ ವಿವಾದ ನಡೆಯಿತು. ಕ್ಯಾಥೋಲಿಕರು ಇದರಲ್ಲಿ ಪರಾಜಿತರಾದರು. ಆದರೆ ನಗರ ಮಧ್ಯದಲ್ಲಿ ಬೃಹತ್ತಾದ ಒಂದು ಇಗರ್ಜಿಯನ್ನು ನಿರ್ಮಿಸುವುದರ ಮೂಲಕ ಜಯಶಾಲಿಗಳೆನಿಸಿದರು. ‘ಲೇಡಿ ಆಫ್ ಡಾಲರ್ಸ್‌’ ಎಂಬ ಹೆಸರಿನಿಂದ ತಿಳಿಯಲಾಗುವ ಒಂದು ಹೊಸ ಇಗರ್ಜಿ ತೃಶ್ಯೂರಿನಲ್ಲಿದೆ. ಮನೋಹರವಾದ ಬಲಿಪೀಠಗಳು, ಭಿತ್ತಿಚಿತ್ರಗಳು ಗಗನಚುಂಬಿ ಸ್ತಂಭಗಳು ವಿಶೇಷವಾಗಿ ಆಕರ್ಷಿಸುತ್ತವೆ. ಕೇರಳದಲ್ಲಿ ಇದಕ್ಕೆ ಸಮಾನವಾದ ಸುಂದರ ಇಗರ್ಜಿ ಬೇರೊಂದಿಲ್ಲ ಎಂದೇ ಹೇಳಲಾಗುತ್ತದೆ.
ಇತ್ತೀಚೆಗೆ ಆಧುನಿಕ ರೀತಿಯಲ್ಲಿ ನಿರ್ಮಿಸಲಾದ ಊರ್ದ್ ಭದ್ರಾಸನಪಳ್ಳಿಯೂ ಅದರ ಭೂಗರ್ಭ ದೇವಾಲಯವು ಆಕರ್ಷಕವಾಗಿದೆ. ತೃಶ್ಯೂರಿನಿಂದ ಮೂರು ಮೈಲು ಅಂತರದಲ್ಲಿರುವ ಒಲ್ಲೂರು ಫೋರಾನಪಳ್ಳಿ ತೃಶ್ಯೂರಿನ ಸುಂದರ ಸ್ವರೂಪದ ಇಗರ್ಜಿಗಳಲ್ಲಿಯೇ ಗಮನಾರ್ಹವಾಗಿದೆ. ಇಲ್ಲಿ ನಡೆಯುವ ಔತಣಕೂಟದಲ್ಲಿ ಎಲ್ಲಾ ಜಾತಿ ವರ್ಗಗಳ ಜನರು ಭಾಗವಹಿಸುತ್ತಾರೆ ಎಂಬುದು ವಿಶೇಷ. ಇದೇ ಮಾದರಿಯ ಫೋರಾನಪಳ್ಳಿ ಇರಿಂಜಾಲಕೂಡದಲ್ಲಿದೆ. ಕ್ರೈಸ್ತರ ಪ್ರಸಿದ್ಧ ಕೇಂದ್ರವಾದ ಇರಿಂಜಾಲ ಕೂಡದಲ್ಲಿ ಕ್ರಿಸ್‌ಮಸ್ ಸಂದರ್ಭದಲ್ಲಿ ಆಚರಿಸುವ ‘ಪಿಂಡಿಪೆರುನಾಳ್’ ಬಹಳ ಪ್ರಸಿದ್ಧವಾಗಿದೆ. ಅಂಗಡಿ ಹಾಗೂ ಮನೆಗಳಲ್ಲಿ ದೀಪಯುಕ್ತವಾದ ಪಿಂಡಿಗಳನ್ನು ಅಲಂಕರಿಸುವರು. ಪುರಾತನವಾದ ಕ್ರೈಸ್ತ ಕೇಂದ್ರವಾದ ಕುನ್ನಂಕುಳಂನ ಯಾಕೋಬಾಯ್ ವಿಭಾಗದವರ ಆರ್ತಾಟ್ಟುಪಳ್ಳಿಯೂ ಇತಿಹಾಸ ಪ್ರಸಿದ್ಧವಾಗಿದೆ.
ಉತ್ತರ ಕೇರಳದಲ್ಲಿ ಪ್ರಮುಖ ಕ್ರೈಸ್ತ ಕ್ಷೇತ್ರ ಮಯ್ಯಳಿಯ ಪ್ರಾಚೀನ ಕ್ಯಾಥೋಲಿಕ್ ದೇವಾಲಯವಾದ ಸೈಂಟ್ ತ್ರೇಸ್ಯಪಳ್ಳಿ. ಅಕ್ಟೋಬರ್ ೫ ರಿಂದ ೧೫ರವರೆಗೆ ನಡೆಯುವ ಆಚರಣೆಯು ಎಲ್ಲಾ ಸಮುದಾಯದವರು ಭಾಗವಹಿಸುವ ಒಂದು ದೇಶೀಯ ಉತ್ಸವವೆನಿಸಿದೆ. ಮಯ್ಯಳಿಮಾತೆ ಎಂಬ ಹೆಸರಿನಿಂದ ಇಲ್ಲಿ ದೇವತೆ ತ್ರೇಸ್ಯಪುಣ್ಯವತಿ ಪ್ರಸಿದ್ಧಳಾಗಿದ್ದಾಳೆ.
ಇಗರ್ಜಿಗಳಲ್ಲಿನ ಆಚರಣೆಗಳು
ಇಗರ್ಜಿಗಳು ಕ್ರಿಶ್ಚಿಯನರ ಬದುಕಿನ ಅವಿಭಾಜ್ಯ ಅಂಗಗಳು. ಬಿಷಪ್ ನಿಯಮಿಸುವ ವಿಕಾರಿಗಳ ಉಸ್ತುವಾರಿಯಲ್ಲಿ ಸಹಾಯಕ ಸಮಿತಿಯ ನೆರವಿನಿಂದ ಇಗರ್ಜಿಗಳ ದೈನಂದಿನ ಚಟುವಟಿಕೆಗಳು ನಡೆಯುತ್ತವೆ. ಸಾಮಾಜಿಕ ಆಚರಣೆಗಳಲ್ಲಿ ಪುರೋಹಿತರುಗಳಿಗೆ ಪ್ರತ್ಯೇಕ ಸ್ಥಾನಮಾನಗಳಿವೆ. ಉತ್ಸವಾಚರಣೆಗಳ ಸಂದರ್ಭದಲ್ಲಿ ಮತ್ತು ಆದಿತ್ಯವಾರಗಳಲ್ಲಿ ಕ್ರಿಶ್ಚಿಯನ್ ಸಮುದಾಯದ ಸದಸ್ಯರು ಅವರವರು ಸದಸ್ಯರಾಗಿರುವ ಇಗರ್ಜಿಗಳಲ್ಲಿ ಸೇರಿ ಪ್ರಾರ್ಥನೆ ಸಲ್ಲಿಸುವರು. ಕ್ರಿಶ್ಚಿಯನ್ ದೇವಾಲಯಗಳಲ್ಲಿ ಜೋರಾಗಿ ಕೂಗಿ ಹೇಳುವ ಪ್ರಾರ್ಥನೆಗಳೂ ಇರುತ್ತವೆ. ತಮ್ಮ ತಮ್ಮ ಮನೆಗಳಿಂದ ತಂದ ತೆಂಗಿನೆಣ್ಣೆಯಿಂದ ಬತ್ತಿಗಳನ್ನು ಉರಿಸುವುದು ಭಕ್ತರ ಕರ್ತವ್ಯದ ಭಾಗವೇ ಆಗಿದೆ. ಇಗರ್ಜಿಗಳ ಆರಾಧನೆಯಲ್ಲಿ ಕುಳಿತು ಕೊಂಡು ಮಾಡುವ ಪ್ರಾರ್ಥನೆ ಹಾಗೂ ಧೂಪಗೂಡಿಗೆ ವಿಶೇಷ ಪ್ರಾಧಾನ್ಯವಿದೆ. ಹೆಬ್ಬೆರಳಿನಿಂದ ಹಣೆಯಲ್ಲಿ ಶಿಲುಬೆ ಬರೆದು ಪ್ರಾರ್ಥನೆ ಆರಂಭಿಸಲಾಗುವುದು. ಕ್ಯಾಥೋಲಿಕ್ ಇಗರ್ಜಿಗಳಲ್ಲಿ ಶಿಲುಬೆಯ ಕ್ರಿಸ್ತನನ್ನು ಕಾಣಬಹುದಾದರೂ ಇತರ ಕ್ರಿಶ್ಚಿಯನ್ ಸಮುದಾಯ ಗಳಲ್ಲಿ ಶಿಲುಬೆಯನ್ನು ಮಾತ್ರವೆ ಪೂಜಾದಿ ಸಂದರ್ಭಗಳಲ್ಲಿ ಉಪಯೋಗಿಸುವರು.
ಪ್ರಪಂಚದಾದ್ಯಂತ ಕ್ರಿಶ್ಚಿಯನರು ಆಚರಿಸುವ ಕ್ರಿಸ್‌ಮಸ್ ಮೊದಲಾದ ಹಬ್ಬಗಳಲ್ಲದೆ ಕೇರಳದ ಪ್ರತಿಯೊಂದು ಇಗರ್ಜಿಗಳಲ್ಲಿಯೂ ವಿಶೇಷವಾಗಿ ‘ಪೆರುನಾಳ್’ ಉತ್ಸವವನ್ನು ಪ್ರತೀ ವರ್ಷ ಆಚರಿಸುತ್ತಾರೆ. ಆರಾಧನೆಯ ಬಹುಮುಖ್ಯ ಭಾಗಗಳೆಂದರೆ ಔತಣ ಮತ್ತು ಉಪವಾಸ. ಇಗರ್ಜಿಗಳಲ್ಲಿ ಹೆಚ್ಚಿನವುಗಳಿಗೆ ಸಾಮಾನ್ಯವಾಗಿ ಸೈಂಟ್ ಸೆಬಾಸ್ಟಿಯನ್ ಮತ್ತು ಸೈಂಟ್ ಜಾರ್ಜ್‌ನ ಹೆಸರಿನಲ್ಲಿರುವವುಗಳಿಗೆ ರೋಗ ಪರಿಹಾರ ಶಕ್ತಿಗಳಿವೆ ಎಂಬ ನಂಬಿಕೆಯಿದೆ. ದೈಹಿಕ ಹಾಗೂ ಮಾನಸಿಕವಾದ ಕಾಯಿಲೆಗಳನ್ನು ದಿವ್ಯಾದ್ಭುತ ಶಕ್ತಿಗಳ ಮೂಲಕ ಪರಿಹರಿಸಲು ದೇವರುಗಳಿಗೆ ಸಾಧ್ಯವಿದೆ ಎಂಬುದು ಭಕ್ತರ ದೃಢವಾದ ನಂಬಿಕೆ. ಸಾಂಕ್ರಾಮಿಕ ರೋಗಗಳಿಂದ  ಹಾಗೂ ಅಪಾಯಗಳಿಂದ ಆಶ್ಚರ್ಯಕರವಾಗಿ ಪಾರಾದವರು ಹಾಗೂ ಮಾನಸಿಕ ಸ್ವಾಸ್ಥ್ಯವನ್ನು ಕೆಡಿಸಿಕೊಂಡವರು ಆರ್ತುಂಗಲ್ ಇಗರ್ಜಿಗೆ ಬರುವವರಲ್ಲಿ ಬಹುತೇಕ ಮಂದಿ ಇರುತ್ತಾರೆ. ಸಮುದ್ರ ತೀರದಿಂದ ಮೊಣಕಾಲಿನಲ್ಲಿ ನಡೆಯುತ್ತಲೋ, ಉರುಳುಸೇವೆ ನಡೆಸಿಯೋ, ಬೆಳ್ಳಿ, ಬಂಗಾರಗಳಲ್ಲಿ ಕೈ, ಕಾಲು ಮೊದಲಾದ ರೂಪುಗಳನ್ನು ಮಾಡಿ ಸಮರ್ಪಿಸುವುದರ ಮೂಲಕವೋ, ಬಿಲ್ಲು ಬಾಣಗಳನ್ನು ಒಪ್ಪಿಸುವುದರ ಮೂಲಕವೋ ಭಕ್ತರು ಸೆಬಾಸ್ಟಿಯನ್‌ನನ್ನು ಪೂಜಿಸುತ್ತಾರೆ. ಎಡತ್ವಾದ ಸೈಂಟ್ ಜಾರ್ಜ್‌ನ ಇಗರ್ಜಿಗೆ ಭಕ್ತರು ಹಣದ ಬದಲಿಗೆ ಬಂಗಾರದ ಹಾವು, ಕಣ್ಣು, ಕಿವಿ ಮೊದಲಾದ ರೂಪಗಳನ್ನು ನಿರ್ಮಿಸಿ ಸಮರ್ಪಿಸುವರು.
ಮಣರ್‌ಕಾಡಿನಲ್ಲಿ ಯಾಕೋಬಾಯ್ ಸಿರಿಯಾನಿ ಇಗರ್ಜಿಯ ‘ಪೆರುನಾಳ್’ ಉತ್ಸವಕ್ಕೆ ಸಂಬಂಧಿಸಿದಂತೆ ಅನೇಕ ತೆರನ ಆಚರಣೆಗಳಿವೆ. ‘ಪಾಚ್ಚೋರ್‌ನೇರ್ಚೆ’ (ಹಾಲನ್ನದ ಹರಕೆ) ಅವುಗಳಲ್ಲಿ ಪ್ರಮುಖವಾದುದು. ತೆಂಗಿನಕಾಯಿಯ ಹಾಲಿನಲ್ಲಿ ಅಕ್ಕಿಯನ್ನು ಬೇಯಿಸಿ ಕೈಗಾಡಿಗಳಲ್ಲಿ ಹೇರಿಕೊಂಡು ಭಕ್ತರಿರುವೆಡೆಗೆ ಹೋಗಿ ಕೊಡುವುದೇ ‘ಪಾಚ್ಚೋರ್ ನೇರ್ಚೆ’ಯ ವೈಶಿಷ್ಟ್ಯ. ಮನುಷ್ಯನ ರೂಪಗಳು, ಅವಯವಗಳ ರೂಪಗಳು, ಕಾಗೆ, ಇಲಿ, ಆಡು, ಹಾವು, ಮೊದಲಾದ ಮೃಗ, ಪಕ್ಷಿಗಳ ರೂಪಗಳನ್ನು ಬಂಗಾರದಿಂದಲೋ, ಬೆಳ್ಳಿಯಿಂದಲೋ ಮಾಡಿಸಿ ಸಮರ್ಪಿಸುವುದು ಇನ್ನೊಂದು ತೆರನ ಹರಕೆ. ಮಾನಸಿಕ ರೋಗಿಗಳಿಗೆ ಈ ಇಗರ್ಜಿಯು ಒಂದು ಅಭಯತಾಣವೆಂದು ಪ್ರಖ್ಯಾತವಾಗಿದೆ. ಕ್ಷುದ್ರ ದೈವಗಳ ಬಾಧೆಯಿಂದ ಕಷ್ಟ ಅನುಭವಿಸುವವರು ಮೈ ಮರೆತು ಇಗರ್ಜಿಯ ಸಮೀಪ ಕುಣಿಯುತ್ತಾ ಶಿಲುಬೆಗೆ ಪ್ರದಕ್ಷಿಣೆ ಬರುವ ದೃಶ್ಯ, ಇಲ್ಲಿ ಸಾಮಾನ್ಯ. ಮೊಣಕಾಲಲ್ಲಿ ನಡೆದೋ, ಎತ್ತಿನಗಾಡಿಯಲ್ಲಿ ಕುಳಿತೋ ಪ್ರದಕ್ಷಿಣೆ ಬರುವುದೂ ಇದೆ.
ಕುಡಮಾಳೂರು ಇಗರ್ಜಿಯ ಪ್ರಮುಖವಾದ ಒಂದು ಹರಕೆ ಹಾಲು ಪಾಯಸ. ೧೫೧೫ರಲ್ಲಿ ಸಂತತಿಯಿಲ್ಲದ ಚೆಂಬಕಶ್ಯೇರಿ ರಾಜನು ಈ ಹರಕೆಯನ್ನು ಪ್ರಾರಂಭಿಸಿದ. ಅಸ್ತಮಾ, ಹೊಟ್ಟೆನೋವು ಮೊದಲಾದವುಗಳ ಪರಿಹಾರಕ್ಕಾಗಿ ಪ್ರಾರ್ಥಿಸುವ ಭಕ್ತರನ್ನು ಇಲ್ಲಿ ಕಾಣಬಹುದು. ಹಲವು ತೆರನ ಕಾಣಿಕೆಗಳನ್ನು ಸಮರ್ಪಿಸುವುದಲ್ಲದೆ ಎದುರು ಭಾಗದಲ್ಲಿರುವ ಶಿಲುಬೆಯ ಪಕ್ಕದಲ್ಲಿ ಅಂಬೆಗಾಲಿನಲ್ಲಿ ನಡೆದು ಬರುವ ಮೂಲಕ ಪೂಜೆ ಸಲ್ಲಿಸುತ್ತಾರೆ.
ಪುದುಪಳ್ಳಿಯ ಸೈಂಟ್ ಜಾರ್ಜ್‌ನ ಹೆಸರಿನಲ್ಲಿರುವ ಆರ್ಥೋಡೋಕ್ಸ್ ಸಿರಿಯನ್ ದೇವಾಲಯದಲ್ಲಿ ಮೇಷ ಮಾಸದಲ್ಲಿ ಆಚರಿಸುವ ವಾರ್ಷಿಕ ಪೆರನಾಳ್‌ಗೆ ಹರಕೆಯ ರೂಪದಲ್ಲಿ ಭಕ್ತರು ತರುವ ಕೋಳಿಗಳ ಮಾಂಸವನ್ನು ಪಾಕ ಮಾಡಿ ವಿತರಿಸಲಾಗುವುದು. ಇಲ್ಲಿನ ಅನ್ನಕ್ಕೆ (ವಚ್ಚೂಟ್ಟ್) ಔಷಧ ಗುಣವುಂಟೆಂಬ ನಂಬಿಕೆಯಿದೆ. ಕೆಲವು ಭಕ್ತರು ಅದನ್ನು ಒಣಗಿಸಿ ಪುಡಿ ಮಾಡಿ ತೆಗೆದಿರಿಸಿ ಔಷಧಿಯಾಗಿ ಬಳಸುವುದೂ ಇದೆ. ವಿಷಬಾಧೆಗೊಳ ಗಾದವರು, ಮಾನಸಿಕ ರೋಗಿಗಳು, ಕ್ಷುದ್ರದೈವಗಳ ಪೀಡನೆಯಿಂದ ಬಳಲುವವರು ಹೀಗೆ ಮೊದಲಾದವರಿಗೆ ಈ ಇಗರ್ಜಿಯಲ್ಲಿ ಪರಿಹಾರ ದೊರೆಯುತ್ತದೆಂಬ ನಂಬಿಕೆಯಿದೆ. ಕ್ರಿಶ್ಚಿಯನರಲ್ಲದೆ ಇತರ ಜಾತಿ ಸಮುದಾಯಗಳ ಜನರೂ ಇಲ್ಲಿಗೆ ಪರಿಹಾರ ಬಯಸಿ ಬರುತ್ತಾರೆ.
ಬಾಲ ಯೇಸುವಿನ ಪ್ರತಿಮೆಗೆ ಪ್ರಸಿದ್ಧವಾದ ಆಲಙಾಡ್ ಬೆಟ್ಟದ ಮೇಲಿನ ಇಗರ್ಜಿಯಲ್ಲಿ ತಮುಕ್ಕ್ ಎಂಬ ಹೆಸರಿನಲ್ಲಿ ಅಕ್ಕಿಹಿಟ್ಟು ಮತ್ತು ಬಾಳೆಹಣ್ಣಿನಿಂದ ವಿಶೇಷವಾದ ಪಾಕ ತಯಾರಿಸಿ ಸಮರ್ಪಿಸುವ ಹರಕೆ ವಿಶಿಷ್ಟವಾದುದು. ಸುಖಪ್ರಸವಕ್ಕಾಗಿ ಈ ಹರಕೆಯನ್ನು ಸಲ್ಲಿಸಲಾಗುತ್ತದೆ. ಅಂಗಮಾಲಿಯ ಸೈಂಟ್ ಜಾರ್ಜ್ ಇಗರ್ಜಿಯಲ್ಲಿ ಈಸ್ಟರ್‌ನ ನಂತರದ ವಾರ ವಾರ್ಷಿಕ ಪೆರುನಾಳ್‌ಗೆ ಬಂದು ಸೇರುವ ತಮಿಳುನಾಡಿನ ಭಕ್ತರು ಸರ್ಪ ಭಯಕ್ಕಾಗಿ ಬೆಳ್ಳಿ ಮತ್ತು ಬಂಗಾರವನ್ನು ಕಾಣಿಕೆಯೊಪ್ಪಿಸುವುದಿದೆ. ಸಮೀಪದ ಅಗಪರಂಬು ಇಗರ್ಜಿಯಲ್ಲಿ ‘ಕಾಲ್ ಕಳುಗುಚೂಟ್’ ಎಂಬುದು ಪ್ರಮುಖ ಹರಕೆ. ಸೈಂಟ್ ಜಾರ್ಜ್‌ನ ಹೆಸರಿನಲ್ಲಿರುವ ಇತರ ಕೆಲವು ಇಗರ್ಜಿಗಳಲ್ಲಿರುವಂತೆ ಇಡಪಳ್ಳಿಯ ಸೈಂಟ್ ಜಾರ್ಜ್ ದೇವಾಲಯದಲ್ಲಿ ಕೋಳಿಯೆ ಬಹುಮುಖ್ಯ ಹರಕೆ. ಮುಳವುಕಾಡ್ ಸೈಂಟ್ ಸಬಾಸ್ಟಿಯನ್ ಇಗರ್ಜಿಯಲ್ಲಿ ಜಾಗರಣೆ ಒಂದು ವಿಶೇಷ ಹರಕೆ. ಜನವರಿ ತಿಂಗಳಲ್ಲಿ ನಡೆಯುವ ವಾರ್ಷಿಕ ಪೆರುನಾಳಿಗೆ ಸಂಬಂಧಿಸಿದಂತೆ ಹಣ, ಅಕ್ಕಿ, ಭತ್ತ, ಕಾಳುವೆಣಸು ಮೊದಲಾದ ವಸ್ತುಗಳನ್ನು ಹರಕೆ ರೂಪದಲ್ಲಿ ಸಲ್ಲಿಸಲಾಗುತ್ತದೆ. ಕೊರಟ್ಟಿಯ ಸೈಂಟ್ ಮೇರೀಸ್ ಇಗರ್ಜಿಯಲ್ಲಿ ಅಕ್ಟೋಬರ್ ತಿಂಗಳಲ್ಲಿ ನಡೆಯುವ ವಾರ್ಷಿಕ ಪೆರುನಾಳ್‌ಗೆ ಜಾತಿ ಮತಗಳ ಭೇದವೆಣಿಸದೆ ಜನರು ಬಂದು ಸೇರುತ್ತಾರೆ. ಕೊರಟ್ಟಿಮುತ್ತಿ ಕೊಡುಙಲ್ಲೂರು ಭಗವತಿಯ ಸಹೋದರಿ ಯಂತೆ. ರಸಬಾಳೆ ಗೊನೆಯನ್ನು ಕೊರಟ್ಟಿಮುತ್ತಿಗೆ ಹರಕೆ ರೂಪದಲ್ಲಿ ಒಪ್ಪಿಸಬೇಕು.
ಇಗರ್ಜಿಗಳಲ್ಲಿ ಹರಕೆ ರೂಪದ ಆಚರಣೆಗಳನ್ನು ಗಮನಿಸಿದಾಗ ಇಲ್ಲಿ ವೈವಿಧ್ಯಮಯ ವಾದ ಹಾಗೂ ವಿಚಿತ್ರವಾದ ಆಚರಣೆಗಳನ್ನು ಕಾಣಬಹುದು. ಇಗರ್ಜಿಗಳಲ್ಲಿನ ಆಚರಣೆಗಳು ಕೇರಳದ ದೇವಾಲಯಗಳ ಆಚರಣೆ ಹಾಗೂ ಹರಕೆಗಳೊಡನೆ ಸಾಮ್ಯವಿರುವುದನ್ನು ಗಮನಿಸಬಹುದು. ಕ್ರಿಶ್ಚಿಯನ್ ಸಮುದಾಯ ಪಾಶ್ಚಾತ್ಯ ಇಗರ್ಜಿಗಳ ಸಂಪ್ರದಾಯಗಳಿಗಿಂತ ಭಿನ್ನವಾಗಿ ಕೇರಳೀಯವಾದ ಅನೇಕ ಸಂಗತಿಗಳ ಮೂಲಕ ಪ್ರತ್ಯೇಕವಾಗಿವೆ. ಇಂದು ಅನೇಕ ಇಗರ್ಜಿಗಳಲ್ಲಿ ವಿಜಯದಶಮಿಯಂದು ಮಕ್ಕಳಿಗೆ ಅಕ್ಷರಾಭ್ಯಾಸ ಮಾಡುವ ಸಂಪ್ರದಾಯವೂ ಚಾಲನೆಗೆ ಬಂದಿದೆ. ಕೇರಳದ ಸಾಂಸ್ಕೃತಿಕ ಪರಿವೇಷ ತೊಟ್ಟ ಇಗರ್ಜಿಗಳು ಕೇರಳ ಸಂಸ್ಕೃತಿಯ ಭಾಗವೇ ಆಗಿ ರೂಪುಗೊಂಡಿವೆಯೆಂಬುದು ಮಾತ್ರ ವಾಸ್ತವ.
ಮಸೀದಿಗಳು
ಮುಸಲ್ಮಾನರು ನೆಲೆಸಿರುವ ಪುಟ್ಟ ಊರುಗಳಲ್ಲಿಯೂ ಮಸೀದಿಗಳನ್ನು ಕಾಣಬಹುದು. ಮುಸಿರಿಸ್‌ನಲ್ಲಿ ಅಂದರೆ ಈಗಿನ ಕೊಡಙಲ್ಲೂರಿನಲ್ಲಿ ಕೇರಳ ಶೈಲಿಯ ಮಸೀದಿಯನ್ನು ಕಾಣಬಹುದು. ಇದನ್ನು ಕೇರಳದ ಮೊದಲ ಮಸೀದಿ ಎಂದು ಹೇಳಲಾಗುತ್ತದೆ. ಮುಸಲ್ಮಾನರ ಸಂಖ್ಯೆ ಹೆಚ್ಚುತ್ತಾ ಕೇರಳದೆಲ್ಲೆಡೆ ವ್ಯಾಪಿಸುತ್ತಿರುವಂತೆ ಮಸೀದಿಗಳ ಸಂಖ್ಯೆಯೂ ಹೆಚ್ಚುತ್ತಾ ಹೋಯಿತು. ಕೇರಳದ ಮಸೀದಿಗಳಲ್ಲಿ ಹೆಚ್ಚಿನವು ಉತ್ತರ ಕೇರಳದಲ್ಲಿಯೇ ಇವೆ. ಕೆಲವೆಡೆ ಮಹಾನ್ ವ್ಯಕ್ತಿಗಳ ದರ್ಗಾಗಳೂ ಮಸೀದಿಗಳ ಸಮೀಪ ಇವೆ. ಈ ತೆರನ ದರ್ಗಾಗಳನ್ನು ‘ಜಾರಂ’ ಎಂದು ಹೇಳುವರು. ಅರಬ್ ದೇಶದಿಂದ ಬಂದ ಮಾಲಿಕ್ ಇಬ್‌ನ್-ದೀನಾರ್ ಎಂಬ ಮುಸಲ್ಮಾನ ಸಂತನು ಕೊಡುಙಲ್ಲೂರು, ಕೊಲ್ಲಂ, ಕಾಸರಗೋಡು, ಶ್ರೀಕಂಠಪುರ, ವಳಪಟ್ಟಣಂ, ಮಾಡಾಯಿ, ಧರ್ಮಾಡಂ, ಪಂದಲಾಯಿನಿ ಕೊಲ್ಲಂ, ಚಾಲಿಯಂ ಮೊದಲಾದ ಒಂಭತ್ತು ಸ್ಥಳಗಳಲ್ಲಿ ಮಸೀದಿಗಳನ್ನು ನಿರ್ಮಿಸಿದನು ಎಂದು ತುಹಾಫತ್ ಉಲ್ ಮುಜಾಹಿದ್ ಗ್ರಂಥದಲ್ಲಿ ಹೇಳಿದೆ. ಮಾಲಿಕ್ ದೀನಾರ್‌ನ ಆಗಮನವನ್ನು ಕಾಸರಗೋಡಿನ ಮುಸಲ್ಮಾನರು ಪ್ರತಿವರ್ಷವೂ ಆಚರಿಸುತ್ತಾ ಬಂದಿದ್ದಾರೆ. ಮಾಲಿಕ್ ಇಬನ್ ದೀನಾರನ ನೇರ ಶಿಷ್ಯನಾದ ಮಾಲಿಕ್ ಇಬ್‌ನ್ ಮುಹಮ್ಮದನ ಭೌತಿಕ ಅವಶಿಷ್ಟ್ಯಗಳನ್ನು ಸಮಾಧಿ ವಾಡಿದ ಸ್ಥಳವೂ ಇಲ್ಲಿರುವುದರಿಂದ ಇದೂ ಮುಸಲ್ಮಾ ನರಿಗೆ ಪವಿತ್ರವಾಗಿದೆ.
ಮಾಡಾಯಿಯ ಮಾಲಿಕ್ ಇಬ್‌ನ್-ದೀನಾರ್ ಮಸೀದಿಯಲ್ಲಿ ಮಕ್ಕದಿಂದ ತಂದು ದೆಂದು ಹೇಳಲಾಗುವ ಒಂದು ಬೆಳ್ಳಗಿನ ಬೆಣ್ಣೆ ಕಲ್ಲಿದೆ. ಮಸೀದಿಯನ್ನು ಈಗ ಪುನರ್ನಿರ್ಮಿಸಲಾಗಿದೆ. ಹಾಗೆಯೇ ಪ್ರವಾದಿಯೊಬ್ಬನ ಸಮಾಧಿಯೂ ಇಲ್ಲಿದೆ. ಕಣ್ಣೂರಿನ ಹಳೆಯ ಜಮಾಲತ್ ಮಸೀದಿಯು ಮಹಮ್ಮದ್ ಮೌಲಾನಾ ಎಂಬ ಒಬ್ಬ ಮುಸಲ್ಮಾನ ಸಂತನ ಸಮಾಧಿಯ ಕಾರಣಕ್ಕಾಗಿ ಪ್ರಸಿದ್ಧವಾಗಿದೆ. ತಲಶ್ಯೇರಿ ನಗರದ ಹೃದಯ ಭಾಗದಲ್ಲಿರುವ ಜುವಾ ಮಸೀದಿಯು ಕೇರಳದ ಪ್ರಖ್ಯಾತವಾದ ಮಸೀದಿಗಳಲ್ಲಿ ಒಂದೆನಿಸಿದೆ. ೧೯ನೆಯ ಶತಮಾನದ ಕೊನೆಯ ಭಾಗದಲ್ಲಿ ನಿರ್ಮಾಣಗೊಂಡ ಈ ಮಸೀದಿಯನ್ನು ಭಾರತೀಯ-ಮಹಮ್ಮದೀಯ ಶೈಲಿಯಲ್ಲಿ ಇತ್ತೀಚೆಗೆ ಪುನರ್ನಿರ್ಮಿಸಲಾಗಿದೆ. ಮಕ್ಕದ ಪವಿತ್ರ ಮಸೀದಿಯ ಮಾದರಿಯಲ್ಲಿ ನಿರ್ಮಿಸಲಾದ ಪಂದಲಾಯಿನಿಕೊಲ್ಲಂನ ಇಬ್‌ನ್-ದೀನಾರ್ ಮಸೀದಿಯ ತಾಮ್ರ ಹೊದಿಸಿದ ಗುಮ್ಮಟವು ಪ್ರಸಿದ್ಧವಾಗಿದೆ. ಹಿಂದಿನ ಕಾಲದಲ್ಲಿ ಆ ದಾರಿಯಾಗಿ ಕಡಲಿನಲ್ಲಿ ಹೋಗುವ ಎಲ್ಲಾ ಅರೇಬಿಯನ್ ಹಡಗುಗಳ ಪ್ರಯಾಣಿಕರ ಗೌರವಕ್ಕೆ ಈ ಗುಮ್ಮಟವು ಪಾತ್ರವಾಗಿತ್ತು.
ಕೋಝಿಕೋಡಿನ ಹಲವು ಮಸೀದಿಗಳಲ್ಲಿ ಎರಡು ಜಮಾಲತ್ ಮಸೀದಿಗಳು-ಷೇಕ್‌ನ ಮಸೀದಿ ಹಾಗೂ ಹಳೆಯ ಮಸೀದಿ-ಪ್ರಸಿದ್ಧವಾಗಿವೆ. ಷೇಕ್ ಮಮ್ಮುಕೋಯ ಎಂಬ ಒಬ್ಬ ಈಜಿಪ್ಟಿಯನ್ ಸಂತನ ಸಮಾಧಿಯಿರುವುದರಿಂದ ಇವುಗಳಲ್ಲಿ ಒಂದನ್ನು ಈ ಸಂತನ ಹೆಸರಿನಿಂದಲೇ ಗುರುತಿಸಲಾಗುತ್ತದೆ. ಕೊಂಡೊಟ್ಟಿ ಮಸೀದಿಗೆ ಹಾಗೂ ಮಂಬುರಂ ಮಸೀದಿಗೆ ಹೋಗುವ ಯಾತ್ರೆಗಳಿಗೆ ಕೊಂಡೊಟ್ಟಿ ನೇರ್ಚೆ (ಹರಕೆ) ಎಂದು ‘ಮಂಬುರಂ’ ಎಂದೂ ಹೆಸರು. ಕೊಂಡೊಟ್ಟಿಯ ಮಸೀದಿಯಲ್ಲಿ ಮುಹಮ್ಮದ್ ಷಾ ತಙಳ್‌ನ ಹಾಗೂ ಮಂಬುರತ್ ಸೆಯ್‌ದ್ ಆಲಿಯ ಮತ್ತು ಆತನ ಎಂಟು ಮಂದಿ ಕುಟುಂಬದ ಸದಸ್ಯರ ಸಮಾಧಿಗಳಿವೆ. ಪೊನ್ನಾನಿಯಲ್ಲಿರುವ ಮಖ್‌ದುಂ ತಙಳ್ ಕೇರಳದ ಎಲ್ಲಾ ಮುಸಲ್ಮಾನರ ಧಾರ್ಮಿಕ ಅಧಿಕಾರಿ. ಈ ಕಾರಣಕ್ಕಾಗಿ ಪೊನ್ನಾನಿಯನ್ನು ಕೇರಳದ ಮುಸಲ್ಮಾನರ ಮಕ್ಕ ಎಂದು ಹೇಳಲಾಗುತ್ತದೆ. ‘ಜಾರತ್ತಿಂಗಲ್ ತಙಳ್’ನ ಭೌತಿಕ ಅವಶಿಷ್ಟ್ಯಗಳ ಸುಂದರ ಸಮಾಧಿಯೂ ಪೊನ್ನಾನಿಯಲ್ಲಿದೆ.
ಪಾಲಕ್ಕಾಡ್ ಜಿಲ್ಲೆಯ ಪಲ್ಲನ್ ಚಾತ್ತನ್ನೂರಿನಲ್ಲಿ ತೆರುವತ್ತು ಎಂಬೆಡೆಯಲ್ಲಿ ಕೇರಳ ಹಾಗೂ ತಮಿಳುನಾಡುಗಳಿಂದ ಭಕ್ತರನ್ನು ಸೆಳೆಯುವ ಮಸೀದಿಯೊಂದಿದೆ. ಚಾವಕ್ಕಾಡ್ ತಾಲೂಕಿನ ಮಣತ್ತಲದಲ್ಲಿ ಹೈದ್ರೋಸ್ ಕುಟ್ಟಿ ಮೂಪ್ಪರ ಸಮಾಧಿಯೊಂದನ್ನು ಕಾಣ ಬಹುದು. ಮುಸಲ್ಮಾನರು ಬಹುಸಂಖ್ಯೆಯಲ್ಲಿ ಇಲ್ಲಿಗೆ ಬರುತ್ತಾರೆ. ಕಣಯನ್ನೂರು ತಾಲೂಕಿನ ಕಾಞಾರಮಟ್ಟದಲ್ಲಿ ಷೇಕ್‌ಪರೀದನ ಸಮಾಧಿಯ ಮೇಲೆ ಮಸೀದಿಯನ್ನು ನಿರ್ಮಿಸಲಾಗಿದೆ. ಮಕರಮಾಸ ಒಂದರಂದು ಅಂದರೆ ಶಬರಿಮಲೆಯ ಮಕರ ವಿಳಕ್ಕ್‌ನ ದಿವಸ ಇಲ್ಲಿ ನಡೆಯುವ ವಾರ್ಷಿಕ ಪೆರುನಾಳ್ ಹೆಸರುವಾಸಿಯಾಗಿದೆ. ವಡಕ್ಕಾಂಕೂರ್ ರಾಜನು ಸೈನ್ಯದಲ್ಲಿದ್ದ ಮುಸಲ್ಮಾನರಿಗಾಗಿ ನಿರ್ಮಿಸಿದ ಮಸೀದಿಯೊಂದು ತೊಡುಪುೞದಲ್ಲಿದೆ.
ತಿರುವನಂತಪುರಂನ ಕರಾವಳಿಯಲ್ಲಿರುವ ಬೀಮಾ ಮಸೀದಿ ದಕ್ಷಿಣ ಕೇರಳದ ಪ್ರಮುಖ ಮಸೀದಿಗಳಲ್ಲೊಂದು. ಜಾತಿ, ಮತ ಭೇದವೆಣಿಸದೆ ಸಾವಿರಾರು ಮಂದಿ ಭಕ್ತರು ಬೀಮಾ ಮಸೀದಿಗೆ ಭೇಟಿ ನೀಡುತ್ತಾರೆ. ಪ್ರತಿ ವರ್ಷ ನಡೆಯುವ ಚಂದನಕುಂಬ ಪೆರುನಾಳ್ (ಉರೂಸ್) ಸಾವಿರಾರು ಜನರನ್ನು ಸೆಳೆಯುತ್ತದೆ. ಮಕ್ಕದಿಂದ ಮೆಹಿನ್ ಅಬೂಬಕ್ಕರ್ ‘ಒಲಿಯುಲ್ಲ’ ಎಂಬ ಮಗನೊಡನೆ ಇಲ್ಲಿಗೆ ಬಂದು ನೆಲೆಸಿದ್ದನೆಂದು ನಂಬಿಕೆ. ಸಾದ್ವಿಯೂ ಭಕ್ತೆಯೂ ಆದ ಬೀಮಾಬೀವಿ ಎಂಬ ಮಹಿಳೆಯ ಪುಣ್ಯ ಸ್ಮರಣೆಗಾಗಿ ಈ ಮಸೀದಿಯನ್ನು ಕಟ್ಟಲಾಗಿದೆ. ಬೀಮಾ ಬೀವಿಯ ಮಗನ ಭೌತಿಕ ಅವಶಿಷ್ಟ್ಯಗಳ ಸಮಾಧಿಯ ಸಮೀಪದಲ್ಲಿ ಕಾಲಕ್ರಮೇಣ ಮಸೀದಿಯು ತಲೆಯೆತ್ತಿತ್ತು. ಜಾತಿ ಮತ ಭೇದವೆಣಿಸದೆ ಅಂಗ ವೈಕಲ್ಯ, ಬುದ್ದಿಮಾಂದ್ಯತೆ, ದುಷ್ಟ ಶಕ್ತಿಗಳ ಪೀಡನೆ ಇತ್ಯಾದಿಗಳ ಪರಿಹಾರಕ್ಕಾಗಿ ಈ ಮಸೀದಿಗೆ ಹರಕೆಯೊಪ್ಪಿಸುತ್ತಾರೆ.
ಮುಸಲ್ಮಾನರ ಆಚರಣೆಗಳು
ಕೇರಳದ ಮುಸಲ್ಮಾನರಲ್ಲಿ ಸುನ್ನಿಗಳೇ ಬಹುಸಂಖ್ಯಾತರು. ಮತತತ್ವಗಳ ಸಂಹಿತೆಯ ಪಾರಾಯಣ (ಶಹಾದತ್) ದೈನಂದಿನ ಐದು ಪ್ರಾರ್ಥನೆಗಳು (ನಿಸ್ಕಾರಂ), ರಂಜಾನ್ ಆಚರಣೆ, ಬಡವರಿಗೆ ದಾನ ಮಾಡುವುದು (ಸಕ್ಕಾತ್) ಮಕ್ಕಯಾತ್ರೆ (ಹಜ್) ಎಂಬಿತ್ಯಾದಿ ಮುಸಲ್ಮಾನರ ಪಂಚಧರ್ಮಗಳನ್ನು ಅವರು ನಂಬುತ್ತಾರೆ. ಪ್ರಾರ್ಥನೆಗೆ ಮೊದಲು ದೇಹವನ್ನು ಸ್ವಚ್ಛಗೊಳಸಿ ‘ಒಸು’ ತೆಗೆಯಬೇಕು. ಕುರಾನ್ ಪರಮ ಪ್ರಮಾಣ, ಮೊಹಲ್ಲಾಗಳ ಮುಸಲ್ಮಾನರನ್ನು ಪ್ರತಿನಿಧಿಸುವ ಒಂದು ಸಮಿತಿಗೆ ಮಸೀದಿಯ ಆಡಳಿತಾಧಿಕಾರ. ಇಸ್ಲಾಂನ ವಿಚಾರಗಳಲ್ಲಿ ಸಾಂಪ್ರದಾಯಿಕವಾದ ಶಿಕ್ಷಣ ಪಡೆದ ಮೌಲವಿಗೆ ಮತೀಯ ಹಾಗೂ ಸಾಮುದಾಯಕವಾದ ಆಚರಣೆಗಳ ಜವಾಬ್ದಾರಿಯಿರುತ್ತದೆ. ಆರಾಧನೆಗೆ ಸಂಬಂಧಿಸಿದ ಪ್ರಾರ್ಥನೆಗಳ ನೇತೃತ್ವ ಇಮಾಮ್‌ಗೆ. ಮತ ಪ್ರಚಾರಕನಾದ ಖಲೀಫಾ, ಸಹಾಯಕನಾದ ‘ಮುಕ್ರಿ’ ಎಂಬಿವರೇ ಮಸೀದಿಯ ಇತರ ಅಧಿಕಾರಿಗಳು. ಮಿಕ್ಕ ಮುಸಲ್ಮಾನರು ಶುಕ್ರವಾರದ ಪ್ರಾರ್ಥನೆಗೆ (ಜೂಮ) ಮಸೀದಿಗೆ ಬರುವರು. ಸಾಮಾನ್ಯವಾಗಿ ಪ್ರಾರ್ಥನೆಗಾಗಿ ಮಹಿಳೆಯರಿಗೆ ಮಸೀದಿ ಪ್ರವೇಶಕ್ಕೆ ಅವಕಾಶವಿಲ್ಲ. ಇತ್ತೀಚಿಗೆ ಕೆಲವು ಮಸೀದಿಗಳಲ್ಲಿ ಮಹಿಳೆಯರಿಗೆ ಪ್ರವೇಶಾವಕಾಶ ನೀಡಲಾಗಿದೆ. ಸಾಂಪ್ರದಾಯಿಕವಾದ ಪ್ರಾರ್ಥನೆಗಳೆಲ್ಲ ಅರೆಬಿಕ್ ಭಾಷೆಯಲ್ಲಿರುತ್ತದೆ. ಅದನ್ನು ‘ಖುತ್‌ಬ’  ಎನ್ನುತ್ತಾರೆ. ಎಲ್ಲರಿಗೂ ಅರ್ಥವಾಗದ ಕಾರಣ ಅದನ್ನು ಮಲಯಾಳಂ ಭಾಷೆಯಲ್ಲಿ ವಿವರಿಸುವ ವ್ಯವಸ್ಥೆಯೂ ಇರುತ್ತದೆ. ಮಕ್ಕ ಸಂದರ್ಶನವೇ ಕೇರಳದ ಮುಸಲ್ಮಾನರ ಮಹತ್ವಾಕಾಂಕ್ಷೆಯಾಗಿದೆ.
ತಿಣ್ಗಕೊಂಡ ಅಥವಾ ಬದುಕಿರುವ ಸಂತರ ಬಗೆಗೆ ಕೇರಳದ ಮುಸಲ್ಮಾನರಿಗೆ ಶ್ರದ್ಧಾ ಭಕ್ತಿಗಳಿವೆ. ಅನುಗ್ರಹಕ್ಕಾಗಿ ಅವರು ಸಂತರನ್ನು ಆರಾಧಿಸುವರು. ಮೇಲೆ ಹೇಳಿದ ಮಸೀದಿಗಳ ‘ಜಾರಂ’ಗಳು ಇಂತಹ ಸಂದರ್ಭಗಳಲ್ಲಿ ಪ್ರಾಮುಖ್ಯ ಪಡೆಯುತ್ತವೆ. ಸಮಸ್ಯೆಗಳು ಎದುರಾ ದಾಗ ಪ್ರವಾದಿಗಳ ನೇರ ಶಿಷ್ಯರೆಂದು ಹೇಳಲಾಗುವ ‘ತಙಳ್’ರನ್ನು ಸಂಪರ್ಕಿಸುವರು. ಮಕ್ಕಳಿಗೆ ಮತೀಯವಾದ ವಿಚಾರಗಳನ್ನು ತಿಳಿಸಿಕೊಡುವ  ಸಲುವಾಗಿ ಎಲ್ಲಾ ಮಸೀದಿಗಳ ಜೊತೆಗೆ ‘ಮದ್ರಸ’ಗಳು ಇರುತ್ತವೆ. ಖುರ್‌ಆನ್ ಪ್ರವಚನ, ಪ್ರಾರ್ಥನಾ ವಿಧಾನ ಮೊದಲಾದ ವಿಚಾರಗಳಲ್ಲಿ ‘ಮದ್ರಸ’ಗಳಲ್ಲಿ ಪ್ರಾಮುಖ್ಯ ನೀಡಲಾಗುತ್ತದೆ. ಮದ್ರಸಗಳದು ಕೇವಲ ಸಾಂಪ್ರದಾಯಿಕ ಶಿಕ್ಷಣ. ಇದನ್ನು ಬದಲಾಯಿಸಿ ಸಮಕಾಲೀನ ದಿನಗಳಿಗೆ ಬೇಕಾದಂತೆ ಹೊಸತಾಗಿ ರೂಪಿಸುವ ಅಗತ್ಯವಿದೆ ಎಂದು ಭಾವಿಸುವ ಮುಸಲ್ಮಾನರೂ ಕೇರಳದಲ್ಲಿದ್ದಾರೆ.
ಯೆಹೂದ್ಯರ ಆರಾಧನಾ ಕೇಂದ್ರಗಳು
ಕೇರಳದ ಕೊಡುಙಲ್ಲೂರಿನಲ್ಲಿ ಮೊತ್ತಮೊದಲು ಯೆಹೂದ್ಯರು ನೆಲೆಸಿದರು. ಯೆಹೂದ್ಯರು ಸಾಂಸ್ಕೃತಿಕವಾಗಿ ಕೇರಳಕ್ಕೆ ಗಣನೀಯ ಪ್ರಭಾವ ಬೀರಿದವರು. ಜನಸಂಖ್ಯಾ ದೃಷ್ಟಿಯಿಂದ ನೋಡಿದರೆ ಇಂದು ತೀರಾ ನಗಣ್ಯರು. ಇವರ ಮೊದಲ ಇಗರ್ಜಿ ಮುಸಿರಿಸ್ ನಲ್ಲಿತ್ತು. ಹಿಂದೆ ಯೆಹೂದ್ಯರ ಶ್ರೀಮಂತ ಮನೆತನಗಳು ಕೇರಳದಲ್ಲಿ ಬಾಳಿ ಬೆಳಗಿವೆ. ಕೇರಳದ ಜನ ಜೀವನದ ಜೊತೆಗೆ ಅವರಿಗೆ ಹಾಸು ಹೊಕ್ಕಾದ ಬಾಂಧವ್ಯವಿತ್ತು. ಅವರು ನೆಲೆಸಿದ ಅನೇಕ ಪ್ರದೇಶಗಳಲ್ಲಿ ಇಗರ್ಜಿಗಳನ್ನು ನಿರ್ಮಿಸಿದ್ದರು. ಇವುಗಳನ್ನು ಸಿನಗಾಗ್(Synagogues)ಗಳೆಂದು ಕರೆಯುತ್ತಾರೆ. ಚಾವಕ್ಕಾಡ್ ಎಂಬಲ್ಲಿ ಯೆಹೂದ್ಯರ ಪ್ರಾಚೀನವಾದ ಆರಾಧನಾಲಯವೊಂದಿತ್ತು. ಯೆಹೂದ್ಯರು ಅತ್ತಿತ್ತ ಚದುರಿ ಹೋಗುವ ವೇಳೆಗೆ ಈಳವ ಕುಟುಂಬವೊಂದಕ್ಕೆ ಮನೆಯೊಂದನ್ನು ಉಂಬಳಿ ನೀಡಿ ರಾತ್ರಿ ದೀಪ ಉರಿಸುವ ವ್ಯವಸ್ಥೆ ಮಾಡಿದ್ದರಂತೆ. ೨೦ನೆಯ ಶತಮಾನದ ಆರಂಭದ ದಶಕಗಳವರೆಗೂ ಆ ಈಳವ ಕುಟುಂಬ ಯೆಹೂದ್ಯರ ಆರಾಧನಾಲಯದಲ್ಲಿ ದೀಪ ಉರಿಸುತ್ತಿದ್ದ ಬಗೆಗೆ ತಿಳಿದುಬರುತ್ತದೆ. ಮಡಾಯಿಯಲ್ಲಿ ಮಾಲಿಕ್-ಇಬ್‌ನ್-ದೀನಾರ್ ಮಸೀದಿಯ ಸಮೀಪ ವಿರುವ ‘ಜೂದ್ ಕುಳಂ’ (ಯೆಹೂದ್ಯ (Judha)ರ ಕೆರೆ) ಎಂಬೊಂದು ಕೆರೆಯಿದೆ. ಹದಿನಾರನೆಯ ಶತಮಾನದಲ್ಲಿದ್ದ ಬರ್ಬೋಸ ಎಂಬ ಪೋರ್ಚುಗೀಸ್ ಅಧಿಕಾರಿಯೊಬ್ಬನು ಇಲ್ಲಿದ್ದ ಒಂದು ಯೆಹೂದ್ಯ ಕಾಲನಿಯ ಬಗೆಗೆ ಬರೆದಿದ್ದಾನೆ.
ಪೋರ್ಚುಗೀಸರ ಆಗಮನದ ನಂತರ ಯೆಹೂದ್ಯರು ಕೊಡುಙಲ್ಲೂರು ಬಿಟ್ಟು ಬೇರೆಡೆಗೆ ತಮ್ಮ ನೆಲೆಗಳನ್ನು ಬದಲಾಯಿಸಿದರು. ಬಳಿಕ ಅವರು ಬೇರೆ ಬೇರೆ ಪ್ರದೇಶಗಳಲ್ಲಿ ವಾಸ ಮಾಡಲು ತೊಡಗಿದರು. ಪರವೂರು, ಮಾಳ, ಚೇಙಮಂಗಲಂ, ಎರ್ನಾಕುಳಂ, ಮಟ್ಟಾಂಚೇರಿ ಮೊದಲಾದೆಡೆಗಳಲ್ಲಿನ ಯೆಹೂದ್ಯರ ದೇವಾಲಯಗಳು ಈಗಲೂ ಇವೆ. ಆದರೆ ಯೆಹೂದ್ಯರೇ ಇಲ್ಲದ ಕಾರಣಗಳಿಗಾಗಿ ಇವೆಲ್ಲ ಇಂದು ಕೇವಲ ಚರಿತ್ರೆಯ ಅವಶೇಷಗಳಾಗಿ ಉಳಿದಿವೆ. ಮಟ್ಟಾಂಚೇರಿಯಲ್ಲಿರುವ ಬಿಳಿಯ ಯೆಹೂದ್ಯರ ದೇವಾಲಯ ಗಮನಿಸ ಬೇಕಾದವುಗಳಲ್ಲಿ ಮುಖ್ಯವಾಗಿದೆ. ಜ್ಯೂ ಟೌನ್ ಎಂದು ತಿಳಿಯಲಾಗುವ ನಗರದ ಹೃದಯ ಭಾಗದಲ್ಲಿ ಈ ಇಗರ್ಜಿಯಿದೆ. ಇದರಲ್ಲಿ ಪ್ರಾರ್ಥನೆ ಸಲ್ಲಿಸುವವರು ಸುತ್ತಮುತ್ತ ನೆಲೆಸಿರುವ ಕೆಲವು ಕುಟುಂಬಗಳವರು ಮಾತ್ರ. ಇವುಗಳಲ್ಲಿ ವಿಶೇಷವಾಗಿ ಚೈನಾದಲ್ಲಿ ತಯಾರಿಸಿದ ಕೈಯಲ್ಲಿ ಬರೆದ ಬೇರೆ ಬೇರೆ ಚಿತ್ರಗಳಿರುವ ಇನ್ನೂರ ಐವತ್ತಾರು ಪೋರ್ಸ್‌ಲೈನ್ ಟೈಲ್ಸ್ ಗಳನ್ನು ೧೫೬೭ರಲ್ಲಿ ನಿರ್ಮಿಸಿದ ಈ ಇಗರ್ಜಿಯ ನೆಲಕ್ಕೆ ಹಾಸಲಾಗಿದೆ. ತಿರುವಿದಾಂಕೂರು ಮಹಾರಾಜ ಸಮರ್ಪಿಸಿದ ಚಿನ್ನದ ಕಿರೀಟ, ಬ್ರಿಟಿಷ್ ಅಧಿಕಾರಿ ಕರ್ನಲ್ ಮೆಕಾಲೆ ಕೊಡುಗೆ ನೀಡಿದ ಕೆಲವು ಬೆಳ್ಳಿಯ ದೀಪಗಳು ಈ ಇಗರ್ಜಿಯ ಇತರ ಆಕರ್ಷಣೆಗಳು. ಹಿಬ್ರೂ ಭಾಷೆಯ ಬರವಣಿಗೆಯನ್ನು ಎಲ್ಲಾ ಯೆಹೂದ್ಯರ ದೇವಾಲಯಗಳಲ್ಲಿಯೂ ಕಾಣಬಹುದು.
ಯೆಹೂದ್ಯರ ಮತಾಚಾರಗಳು ‘ಹಳೆಯ ಒಡಂಬಡಿಕೆ’ ಹಾಗೂ ‘ತಾಲ್‌ಮೂದ್’ ಎಂಬ ಪವಿತ್ರ ಗ್ರಂಥಗಳನ್ನನುಸರಿಸಿದೆ. ಅದನ್ನು ಅಕ್ಷರಶಃ ಅನುಸರಿಸಬೇಕೆಂಬ ದೃಢ ನಂಬಿಕೆ ಅವರಿಗಿದೆ. ಬಿಳಿಯ ನಿಲುವಂಗಿ ಧರಿಸಿ ಇಗರ್ಜಿಯ ಮಧ್ಯೆ ಇರುವ ಉಪನ್ಯಾಸ ವೇದಿಕೆಯನ್ನು ಏರಿ ಪ್ರಾರ್ಥನೆ ಸಲ್ಲಿಸಲು ಎಲ್ಲಾ ಯೆಹೂದ್ಯ ಗಂಡಸರಿಗೂ ಅವಕಾಶವಿದೆ. ಮಹಿಳೆಯರಿಗೆ ಪ್ರತ್ಯೇಕ ಆಸನಗಳ ವ್ಯವಸ್ಥೆ ಇರುತ್ತದೆ. ಕಾಲಲ್ಲಿ ಚಪ್ಪಲಿ ಧರಿಸದೆ ತಲೆಗೆ ಮುಸುಕು ಹಾಕಿಯೇ ದೇವಾಲಯ ಪ್ರವೇಶಿಸುವುದು ನಿಯಮ.
ಇತರ ಆರಾಧನಾಲಯಗಳು
ಮೇಲೆ ವಿವರಿಸಿದ ಹಿಂದು, ಮುಸಲ್ಮಾನ, ಕ್ರೈಸ್ತ, ಯೆಹೂದ್ಯರ ಆರಾಧನಾಲಯಗಳಲ್ಲದೆ ಆಲಪ್ಪುೞ, ಮಟ್ಟಾಂಚೇರಿ, ಪಾಲಕ್ಕಾಡ್, ಕಲ್‌ಪ್ಪಟ್ಟ, ಬಂಗ್ರ ಮಂಜೇಶ್ವರ ಮೊದಲಾದ ಪ್ರದೇಶಗಳಲ್ಲಿ ಜೈನಾಲಯಗಳೂ ಇವೆ. ಎರ್ನಾಕುಳಂ ನಗರದ ದಕ್ಷಿಣ ಭಾಗದ ತೇವಾರದಲ್ಲಿ ಸಿಖ್ಖರ ಒಂದು ಗುರುದ್ವಾರವೂ ಇದೆ. ಮತೀಯ ನಂಬಿಕೆಗಳಿಗೆ ಸಂಬಧಿಸಿದಂತೆ ಕೇರಳೀಯರ ಸಾಂಸ್ಕೃತಿಕ ಪರಂಪರೆಯು ಬದುಕಿನಲ್ಲಿ ಶಾಂತಿ, ಸಮಾಧಾನ, ಸೌಹಾರ್ದವನ್ನು ನಿರ್ಮಿಸಿ ಕೊಟ್ಟಿದೆ.
ಸೌಹಾರ್ದ ಬದುಕು
ಪ್ರಾಚೀನ ಕಾಲದಿಂದಲೂ ವಿವಿಧ ಜಾತಿ ಧರ್ಮಗಳಿಗೆ ಸೇರಿದ ಜನರು ತಮತಮಗೆ ಬೇಕಾದ ಧಾರ್ಮಿಕ ವಿಧಿ ವಿಧಾನಗಳನ್ನು ಅನುಸರಿಸುತ್ತಾ ಬಂದಿದ್ದರು. ಅಧಿಕಾರದಲ್ಲಿದ್ದ ಯಾವುದೇ ಧರ್ಮಕ್ಕೆ ಸೇರಿದ ಅರಸನಾದರೂ ಇತರ ಧರ್ಮವನ್ನು ಪ್ರೀತಿಯಿಂದ ಕಂಡ ಬಗೆಗೆ ತಿಳಿಯುತ್ತದೆ. ಅನ್ಯ ಧರ್ಮವನ್ನು ಪೋಷಿಸಿ ಬೆಳೆಸುವ ನಿಟ್ಟಿನಲ್ಲಿ ಪ್ರತಿಯೊಂದು ಧರ್ಮೀಯರು ಮುಕ್ತ ಮನಸ್ಸಿನಿಂದ ವ್ಯವಹರಿಸಿರುವುದನ್ನು ಕಾಣಬಹುದು. ಬೇರೆ ಬೇರೆ ಧರ್ಮೀಯರ ಆರಾಧನಾಲಯಗಳು ಜೊತೆ ಜೊತೆಗೆ ಉಳಿದುಕೊಂಡು ಬಂದಿರುವುದನ್ನು ಕೇರಳದಲ್ಲಿ ಇಂದಿಗೂ ಕಾಣಬಹುದು. ಚೇಙಮಂಗಲದ ಇತಿಹಾಸ ಪ್ರಸಿದ್ಧವಾದ ಕೋಟೆ ಕೋವಿಲಗಂ (ಕೋಟೆ ದೇವಸ್ಥಾನ) ಇರುವ ಜಾಗದಲ್ಲಿ ಒಂದೇ ದೇವಸ್ಥಾನದ ಜೊತೆಗೆ ಮಸೀದಿ, ಇಗರ್ಜಿ ಹಾಗೂ ಯೆಹೂದ್ಯರ ದೇವಾಲಯವೂ ಇದೆ. ಕ್ರಿಶ್ಚಿಯನರ ಹಾಗೂ ಯೆಹೂದ್ಯರ ಸೈಂಟ್ ಮೇರೀಸ್ ಆರ್ಥೊಡೋಕ್ಸ್ ಇಗರ್ಜಿಯೂ ಅಲ್ಲಿನ ಭಗವತೀ ಹಾಗೂ ವಾವರನ ಮಸೀದಿಯೂ ಜೊತೆಗಿದೆ.
ಕೇರಳದ ಹಿಂದೂ ಅರಸರು ಮಸೀದಿಗಳನ್ನು, ಇಗರ್ಜಿಗಳನ್ನು ನಿರ್ಮಿಸಿಕೊಟ್ಟಿದ್ದಲ್ಲದೆ ಭೂಮಿ ಇತ್ಯಾದಿಗಳನ್ನು ದಾನವಾಗಿ ನೀಡಿದ ಉದಾಹರಣೆಗಳು ಸಾಕಷ್ಟಿವೆ. ದೇವಾಲಯಗಳು ನಾಮಾವಶೇಷವಾದ ಮೇಲೆ ಬೆಳೆದು ನಿಂತ ಮಸೀದಿಗಳು ಅನೇಕವಿವೆ. ಮಾನಚ್ಚಿಲ್ ತಾಲೂಕಿನ ಕೂಟ್ಟಿಕಲ್ ಎಂಬ ಸ್ಥಳದ ಇತಿಹಾಸ ಪ್ರಸಿದ್ಧ ಮಸೀದಿಯ ತಳಪಾಯ ಒಂದು ಪ್ರಾಚೀನ ದೇವಾಲಯದ್ದು (ಶ್ರೀಧರ ಮೇನೋನ್, ೧೯೯೬:೮೧). ಹಳೆಯ ದೇವಾಲಯದ ಅನೇಕ ಭಾಗಗಳು, ಸ್ನಾನಘಟ್ಟಗಳು, ಮೆಟ್ಟುಗಲ್ಲುಗಳು ಕೆಲವು ವಿಗ್ರಹಗಳು ಇಂದಿಗೂ ಮಸೀದಿಯ ಹೊರ ಆವರಣದಲ್ಲಿ ಗೋಚರಿಸುತ್ತವೆ. ಪರವೂರಿನ ಕೋಟಕಾವ್ ಮಸೀದಿ ಹಾಗೂ ಪಾಲೂರು ಮಸೀದಿಗಳ ಪರಿಸರದಲ್ಲಿ ಹಿಂದೂ ದೇವತೆಗಳ ವಿಗ್ರಹಗಳನ್ನುಇಂದಿಗೂ ಕಾಣಬಹುದು. ಇತರ ಧರ್ಮೀಯರ ಆರಾಧನಾಲಯಗಳ ವಿಚಾರದಲ್ಲಿ ಅಧಿಕಾರಿಗಳು ಪರಸ್ಪರ ಗೌರವದಿಂದ ನಡೆದುಕೊಂಡಿರುವುದನ್ನು ಇವು ಸ್ಪಷ್ಟಪಡಿಸುತ್ತವೆ. ಕಣ್ಣೂರು ಜಿಲ್ಲೆಯ ಚಾಲಾಡ್‌ನ ಶಾಸ್ತಾವ್ ದೇವಾಲಯದ ಸಮೀಪವಿರುವ ಷೇಕ್ ಮಸೀದಿಯಲ್ಲಿ ಈ ಊರಿನ ಹಿಂದೂಗಳ ಭಾವನೆಗಳನ್ನು ಗೌರವಿಸಿ ಮೃಗಗಳನ್ನು ಇಂದಿಗೂ ಕೊಲ್ಲುವುದಿಲ್ಲ. ಆಚರಣೆಗಳ ಸಂದರ್ಭದಲ್ಲಿ ಎಲ್ಲಾ ಜಾತಿ ಜನಗಳವರು ಸೇರಿಕೊಳ್ಳುವುದು ಇಲ್ಲಿಯ ಸಂಪ್ರದಾಯ. ಹೀಗೆ ಪರಸ್ಪರ ಪ್ರೀತಿ, ಗೌರವಗಳ ಮೂಲಕ ಆರಾಧನಾಲಯಗಳು ಕೇರಳದ ಸಂಸ್ಕೃತಿಯನ್ನು ಪೋಷಿಸಿವೆ.
ಕೇರಳ ಕಥನ : ೧೧. ಧಾರ್ಮಿಕ ಕೇಂದ್ರಗಳು ಹಿಂದೂಗಳ ಆರಾಧನ ಕೇಂದ್ರಗಳು
ಪ್ರಾಚೀನವಾದ ದ್ರಾವಿಡ ಆಚರಣೆಗಳು, ಸಂಪ್ರದಾಯ ರೂಢಿಯಲ್ಲಿದ್ದ ಕಾಲದ ವರೆಗೂ ಜನರಿಗೆ ಸಂಘಟಿತವಾದ ಆರಾಧನ ಕೇಂದ್ರಗಳ ಅಗತ್ಯ ಕಂಡು ಬರಲಿಲ್ಲ. ಎಂದರೆ ಬೌದ್ಧ – ಜೈನ – ಬ್ರಾಹ್ಮಣ ಮತಗಳ ವ್ಯವಸ್ಥೆಗಳು ಆದರ್ಶಗಳನ್ನು ಅಳವಡಿಸಿ ರೂಪಿಸಿದ ಸಂಸ್ಥೆಗಳು ಅದರ ಸ್ಥಾಪಕರ ನಂಬಿಕೆಗಳು ಪ್ರಚಾರಕ್ಕೆ ಬಂದುವು. ಈ ವಿಷಯದಲ್ಲಿ ಅವರು ತಮ್ಮೊಳಗೆ ಪರಸ್ಪರ ಸ್ಫರ್ಧಾತ್ಮಕ ಮನೋಭಾವವನ್ನು ಬೆಳೆಸಿಕೊಂಡಿದ್ದರು. ಇತರ ಮತಗಳಿಗೆ ಪ್ರತಿಯಾಗಿ ಅನೇಕ ಹಿಂದೂ ದೇವಾಲಯಗಳು ತಲೆಯೆತ್ತಿದ್ದವು. ಅವು ಕ್ರಮೇಣ ಜನರ ಸಾಂಸ್ಕೃತಿಕ ಜೀವನದಲ್ಲಿ ಪ್ರಮುಖ ಪಾತ್ರವಹಿಸಿದವು.
ಕ್ರಿ.ಶ. ಎಂಟನೆಯ ಶತಮಾನದಲ್ಲಿ ಕೇರಳದಲ್ಲಿ ದೇವಾಲಯಗಳನ್ನು ನಿರ್ಮಿಸಲಾರಂಭಿಸಿದರು. ಮಹೋದಯಪುರವನ್ನು ಆಳುತ್ತಿದ್ದ ಕುಲಶೇಖರ ಚಕ್ರವರ್ತಿಗಳ ಕಾಲದಲ್ಲಿ (ಕ್ರಿ.ಶ.೮೦೦-೧೧೦೨) ಈ ಸಂಪ್ರದಾಯ ಅಭಿವೃದ್ದಿ ಹೊಂದಿತು. ಈ ಕಾಲಘಟ್ಟದಲ್ಲಿ ವಾಣಿಜ್ಯ ವ್ಯವಹಾರಗಳ ಅಭಿವೃದ್ದಿ ಹಾಗೂ ವಾಣಿಜ್ಯ ವ್ಯವಹಾರಗಳು ಯಥೇಚ್ಛವಾಗಿ ನಡೆಯುತ್ತಿದ್ದುದರಿಂದ ವ್ಯಾಪಾರೀ ಜನರಲ್ಲಿ ಹಣ ಸಂಗ್ರಹ ಸಮೃದ್ಧವಾಗಿತ್ತು. ಸಮಾಜದ ಶ್ರೀಮಂತ ಜನರು ದೇವಾಲಯಗಳ ನಿರ್ಮಾಣಕ್ಕೆ ಹಣವನ್ನು ದಾನ ನೀಡುವಲ್ಲಿ ಪರಸ್ಪರ ಸ್ಪರ್ಧೆಗಿಳಿದರು. ಈ ಕಾಲಘಟ್ಟದಲ್ಲಿಯೇ ಕೇರಳದ ಬಹುತೇಕ ಹಿಂದೂ ದೇವಾಲಯಗಳು ರೂಪುಗೊಂಡವು. ಕ್ರಿ.ಶ. ೮೨೦-೮೪೪ರವರೆಗೆ ರಾಜ್ಯವಾಳಿದ ರಾಜಶೇಖರವರ್ಮ ಕುಲಶೇಖರನ ಕಾಲದಲ್ಲಿ ಕ್ರಿ.ಶ. ೮೨೩ರಲ್ಲಿ ಕಂಡಿಯೂರ್ ಶಿವದೇವಸ್ಥಾನವನ್ನು ನಿರ್ಮಿಸ ಲಾಯಿತು. ಈ ಬಗೆಗೆ ಶಾಸನವೊಂದು ವಿವರವನ್ನೊದಗಿಸುತ್ತದೆ. ಹಿಂದೂ ಮತವನ್ನು ಹೆಚ್ಚು ಜನಪ್ರಿಯಗೊಳಿಸಲು ಅಧಿಕಾರ ವರ್ಗದವರು ಬೌದ್ಧಮತದಲ್ಲಿ ಪ್ರಚಾರದಲ್ಲಿದ್ದ ಜಾತ್ರೆ, ಮೆರವಣಿಗೆ, ಶಿಕ್ಷಣ ಚಟುವಟಿಕೆ, ಚಿಕಿತ್ಸೆ ಮೊದಲಾದ ಸೇವಾ ಕೈಂಕರ್ಯಗಳನ್ನು ಹಿಂದೂ ಮತದಲ್ಲಿಯೂ ಅಳವಡಿಸಿಕೊಂಡರು. ಈ ವೇಳೆಗಾಗಲೇ ಕ್ರೈಸ್ತ – ಯೆಹೂದಿ – ಇಸ್ಲಾಂ ಮತಗಳು ಸ್ವಯಂ ಆರಾಧನಾ ಕೇಂದ್ರಗಳನ್ನು ಸ್ಥಾಪಿಸಿ ಪ್ರಾದೇಶಿಕವಾಗಿ ಜನರನ್ನು ಆಕರ್ಷಿಸುವ ರೀತಿಯಲ್ಲಿ ಆರಾಧನೆಗಳನ್ನು ರೂಢಿಸಿಕೊಳ್ಳತೊಡಗಿದ್ದರು. ಹೀಗೆ ಧಾರ್ಮಿಕ ಮತ್ತು ಸಾಮಾಜಿಕ ಬದುಕಿನ ಕೇಂದ್ರಬಿಂದುವಾಗಿ ಕ್ರಮೇಣ ಧಾರ್ಮಿಕ ಕೇಂದ್ರಗಳು ರೂಪು ಪಡೆದವು.
ಪೂಜಾ ವಿಗ್ರಹಗಳು
೧. ಶೈವ ದೇವಾಲಯಗಳು
ಕೇರಳದಲ್ಲಿ ಹಿಂದೂಗಳು ತಮ್ಮ ಆರಾಧನಾ ಸಂಪ್ರದಾಯದಲ್ಲಿ ಎಲ್ಲಾ ಪ್ರಮುಖ ದೇವತೆಗಳೊಂದಿಗೆ ಉಪ ದೇವತೆಗಳನ್ನೂ ಪೂಜಿಸುವುದಿದೆ. ಶಿವ, ವಿಷ್ಣು, ಭಗವತಿ, ಶಾಸ್ತಾವ್, ಸುಬ್ರಹ್ಮಣ್ಯ, ಗಣಪತಿ ಮೊದಲಾದವರು ಪ್ರಧಾನ ದೇವತೆಗಳು. ಈ ದೇವತೆಗಳನ್ನು ಪ್ರತಿಷ್ಠಾಪಿಸಿದ ದೇವಾಲಯಗಳ ನಿರ್ಮಾಣದಲ್ಲಿ ಆಯಾ ಪ್ರದೇಶದ ವೈಶಿಷ್ಟ್ಯಗಳನ್ನು ಉಳಿಸಿಕೊಂಡಿರುವುದನ್ನು ಗಮನಿಸಬಹುದು. ಕೋಟ್ಟಯಂ ಜಿಲ್ಲೆಯಲ್ಲಿ ಅನೇಕ ಶಿವ ದೇವಸ್ಥಾನಗಳನ್ನು ಕಾಣಬಹುದು. ಹಾಗೆಯೇ ಆಲಪ್ಪುೞ ಜಿಲ್ಲೆಯಲ್ಲಿ ವಿಷ್ಣು ದೇವಸ್ಥಾನಗಳನ್ನು ನಿರ್ಮಿಸಲಾಗಿದೆ. ಪ್ರಮುಖವಾದ ಶಾಸ್ತಾವ್ ದೇವಸ್ಥಾನಗಳು ಕೊಲ್ಲಂ, ಕೋಟ್ಟಯಂ, ಪತ್ತನಂತಿಟ್ಟ ಜಿಲ್ಲೆಗಳಲ್ಲಿವೆ.
ತಿರುವನಂತಪುರಂನ ವಲಿಯಶಾಲ, ಶ್ರೀಕಂಠೇಶ್ವರಂ, ಕೊಲ್ಲಂನ ರಾಮೇಶ್ವರ, ಚೆಂಗನ್ನೂರು, ಕವಿಯೂರು, ಕಂಡಿಯೂರು, ತಿರುಕೊರಟ್ಟಿ, ವೈಕ್ಕಂ, ಏಟ್ಟುಮಾನೂರು, ಕಡುತುರುತ್ತಿ, ಕೋಟ್ಟಯಂನ ತಿರುನಕ್ಕರ, ಚಂಗನಾಶ್ಯೇರಿಯ ವಾೞಪಳ್ಳಿ, ಪಾಲಾದ ಕಡಪ್ಪಾಟ್ಟೂರು, ಎರ್ನಾಕುಳಂ, ಪೆರುಮನಂ, ತೃಶ್ಯೂರ್ (ವಡಕ್ಕುನ್ನಾಥನ್) ತೃಕ್ಕಾರಿ ಯೂರ್, ಉದಯಂಪೇರೂರ್, ತಿರುವಂಚಿಕುಳಂ, ಎಲವಂಚೇರಿ (ಶ್ರೀ ಜೇರಪುರಂ ಶಿವ ದೇವಸ್ಥಾನ) ಪಾಲಕ್ಕಾಡಿನ ಕಲ್‌ಪಾತ್ತಿ, ಕೋಝಿಕೋಡಿನ ತಳಿಕ್ಷೇತ್ರಂ, ಕಿಳ್ಳಿ ಕುರಿಶ್ಯಿ ಮಂಗಲಂ, ತೃಕ್ಕಂಡಿಯೂರ್, ತೃಪಙೋಟ್ಟ್, ಕೊಟ್ಟಯೂರ್, ತಳಿಪ್ಪರಂಬ್, ಕಾತ್ತಿರಙಾಡ್ (ವೈದ್ಯನಾಥ ದೇವಸ್ಥಾನ), ಪರಶ್ಯಿನ ಕಡವ್ ಮೊದಲಾದೆಡೆಗಳಲ್ಲಿ ಪ್ರಮುಖ ಶಿವ ದೇವಸ್ಥಾನಗಳಿವೆ. ಆಧುನಿಕ ಕಾಲದಲ್ಲಿ ಶಿವಾರಾಧನೆಗೆ ದೊರೆತ ಪ್ರಾಧಾನ್ಯವನ್ನು ಹೇಳುವಾಗ ಸಮಾಜ ಸುಧಾರಕನಾದ ನಾರಾಯಣಗುರು ಅವರ ಪ್ರಯತ್ನಗಳನ್ನು ನೆನಪಿಸಿ ಕೊಳ್ಳಬಹುದು. ನೈಯಾಟ್ಟಿನ್‌ಕೆರೆ ತಾಲೂಕಿನಲ್ಲಿ ಅರುವಿಪುರುತ್ತ್‌ನಲ್ಲಿರುವ ಶಿವ ದೇವಸ್ಥಾನ ಮತ್ತು ಕಣ್ಣೂರಿನ ಶ್ರೀ ಸುಂದರೇಶ್ವರ ದೇವಾಲಯ ಹಾಗೂ ತಲಶ್ಯೇರಿಯ ಜಗನ್ನಾಥ ದೇವಾಲಯವನ್ನು ಅವರೇ ಸ್ಥಾಪಿಸಿದರು.
ಕೇರಳದ ಶೈವಾರಾಧನೆಯ ಕೇಂದ್ರಗಳಲ್ಲಿ ಈಗ ಒಳಗೊಳ್ಳದಿರುವ ಕೇರಳದ ಸಾಂಸ್ಕೃತಿಕ, ಸಾಮಾಜಿಕ ಬದುಕಿನ ಅವಿನಾಸಂಬಂಧವನ್ನು ಹೊಂದಿರುವ ದೇವಾಲಯ ಕನ್ಯಾಕುಮಾರಿಯ ಶುಚೀಂದ್ರಂನಲ್ಲಿರುವ ಸ್ಥಾಣುನಾಥಸ್ವಾಮಿ ದೇವಾಲಯ. ಇದು ಹಿಂದೆ ಕೇರಳ ರಾಜ್ಯ ದಲ್ಲಿದ್ದು, ಪ್ರಸ್ತುತ ತಮಿಳುನಾಡಿನಲ್ಲಿದೆ.
೨. ವೈಷ್ಣವ ದೇವಾಲಯಗಳು
ದಕ್ಷಿಣ ಭಾರತದ ಪ್ರಮುಖ ವೈಷ್ಣವ ದೇವಾಲಯಗಳಲ್ಲಿ ಕೆಲವು ಕೇರಳದಲ್ಲಿಯೇ ಇವೆ. ಪ್ರಾಚೀನ ಕಾಲದಲ್ಲಿ ವೈಷ್ಣವ ಭಕ್ತರು ಕೀರ್ತಿಸುವ ಮಲೆನಾಡಿನ ಹದಿಮೂರು  ‘ದಿವ್ಯದೇಶ’ಗಳು ಇಲ್ಲಿಯೇ ಇವೆ. ತಿರುವನಂತಪುರಂನ ಶ್ರೀಪದ್ಮನಾಭಸ್ವಾಮಿ ದೇವಸ್ಥಾನ, ತಿರುವೆಲ್ಲಾದ ದೇವಸ್ಥಾನ, ವರ್ಕಲದ ಜನಾರ್ದನಸ್ವಾಮಿ ದೇವಸ್ಥಾನ, ತಿರುವೆಲ್ಲಾದ ಶ್ರೀವಲ್ಲಭ ದೇವಾಲಯ, ಆರನ್ಮುಳದ ಪಾರ್ಥಸಾರಥಿ ದೇವಸ್ಥಾನ, ತಿರುಚಿಟ್ಟಾಟ್, ತಿರುಪುಲಿಯೂರ್, ತಿರುವಂಚೂರ್ ಮೊದಲಾದೆಡೆಗಳಲ್ಲಿರುವ ವೈಷ್ಣವ ದೇವಾಲಯಗಳು. ಕೋಟ್ಟಯಂ ಜಿಲ್ಲೆಯ ತಿರುವಾರ್‌ಪ್ಪ್, ತೃಕ್ಕೊಡಿತಾನಂ, ಆಲಪುೞ ಜಿಲ್ಲೆಯ ಅಂಬಲಪು, ಎರ್ನಾಕುಳಂ ಜಿಲ್ಲೆಯ ತೃಡ್ಡಾಕ್ಕರ್, ತೃಪ್ಪುಣಿತ್ತುರ, ಪಾಲಕ್ಕಾಡಿನ ಸಮೀಪದ ಕೊಲ್ಲಂ ಕೋಡ್, ಕಾಚ್ಚಾಂಗುರಿಶ್ಯ, ತಿರುಮಿಟ್ಟಕೋಡ್, ಉತ್ತರ ವಯನಾಡಿನ ತಿರುವೆಲ್ಲ ಮೊದಲಾದೆಡೆಗಳಲ್ಲಿರುವ ದೇವಾಲಯಗಳು ಎಲ್ಲವು ಪ್ರಸಿದ್ಧವಾದ ವೈಷ್ಣವ ಕೇಂದ್ರಗಳಾಗಿವೆ. ಇವೆಲ್ಲವುಗಳಿಗಿಂತಲೂ ಹೆಚ್ಚು ವೈಷ್ಣವ ಭಕ್ತರನ್ನು ಆಕರ್ಷಿಸುವ ಗುರುವಾಯೂರು ಶ್ರೀಕೃಷ್ಣ ದೇವಸ್ಥಾನವೂ ಕೇರಳದಲ್ಲಿದೆ. ತಿರುವನಂತಪುರಂನ ಅನಂತ ಪದ್ಮನಾಭ ದೇವಾಲಯದ ಮಾದರಿಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯ ಕಾರ್ಕಳದಲ್ಲಿಯೂ ಒಂದು ಪ್ರಾಚೀನ ದೇವಾಲಯವಿದೆ.
ಶ್ರೀಕೃಷ್ಣ, ಪಾರ್ಥಸಾರಥಿ, ನರಸಿಂಹಮೂರ್ತಿ, ವಾಮನ, ಶ್ರೀರಾಮ, ಪರಶುರಾಮ ಹೀಗೆ ಹಲವು ರೂಪಗಳಲ್ಲಿ ವಿಷ್ಣುವಿನ ಆರಾಧನೆಯನ್ನು ಮಾಡಲಾಗುತ್ತದೆ. ಕೇರಳದಲ್ಲಿ ಮುಖ್ಯವಾದ ಶ್ರೀಕೃಷ್ಣ ದೇವಾಲಯಗಳು ಹಲವಿವೆ. ನೈಯ್ಯಟ್ಟಿನ್‌ಕರ, ಮಲಯಿನ್ ಕೀೞ್, ಕರಮಸಿಯಿಲ್ ತ್ರಿವಿಕ್ರಮ ಮಂಗಲಂ, ತೃಪ್ಪರಾಪ್ಪೂರ್, ಕೊಲ್ಲಂ ವಡಯಾಟ್ಟ್ ಕೋಟ, ಮಾವೆಲಿಕರ, ತೊಡುಪುೞ, ಭರಣಙಾನಂ, ಕುಡಮಾಳೂರ್, ಎರ್ನಾಕುಳಂ (ರವಿಪುರಂ), ಚೇಙಮಂಗಲಂ, ತೃಚ್ಚಂಬರಂ, ಕಡಲಾಯಿ (ಚಿರಯ್ಕಲ್), ಕುಂಬಳೆ ಮೊದಲಾದೆಡೆಗಳಲ್ಲಿ ಶ್ರೀಕೃಷ್ಣನ ದೇವಾಲಯಗಳಿವೆ. ಕೋಟ್ಟಯಂನ ಸಮೀಪದ ಅಯ್‌ಮನದ ಚಾತ್ತನ್‌ಕುಳಙರ ದೇವಾಲಯದಲ್ಲಿ ನರಸಿಂಹನ ಪ್ರತಿಷ್ಠೆ ಇದೆ. ಕಣ್ಣೂರು ಜಿಲ್ಲೆಯ ಎರನಲ್ಲೂರಿನ ಕುಪ್ಪತೋದಿನಲ್ಲಿ ನರಸಿಂಹನ ದೇವಾಲಯವಿದೆ. ವೈಕಂನ ಸಮೀಪ ತಿರುಮಣಿ ವೆಂಕಿಟಪುರಂ ತೃಣಯಂ ಕುಡಂ ದೇವಾಲಯ, ಪಾಲಾಗೆ ಸಮೀಪದ ರಾಮಪುರಂ, ತೃಪ್ರಯಾರ್, ಕಡವಲ್ಲೂರ್, ತಲಶ್ಯೇರಿಯ ತಿರುವಙಾಡ್, ದಕ್ಷಿಣ ವಯನಾಡಿನ ಪುಲ್‌ಪುಳ್ಳ, ಧರ್ಮಡದ ಅಂಡಲೂರ್‌ಕಾವ್ ಮೊದಲಾದೆಡೆಗಳಲ್ಲಿ ಶ್ರೀರಾಮನ ದೇವಸ್ಥಾನ ಗಳಿವೆ. ಅಂಡಲೂರ್ ಕಾವಿನ ಶ್ರೀರಾಮನನ್ನು ದೈವತ್ತಾರ್ ಎಂದು ಕರೆಯಲಾಗುತ್ತದೆ. ಈ ದೇವಾಲಯದಲ್ಲಿಯೇ ಲಕ್ಷ್ಮಣ (ಆನೆ ಮಾವುತ), ಹನುಮಂತ, ಸೀತೆ ಮಕ್ಕಳೊಂದಿಗೆ ಪ್ರತಿಷ್ಠಿತರಾಗಿದ್ದಾರೆ. ತೃಶ್ಯೂರ್ ಜಿಲ್ಲೆಯ ತಿರುವೆಲ್ಲಾಮಲ ದೇವಸ್ಥಾನವು ಕೋಟಯಂ ಜಿಲ್ಲೆಯ ವೆನ್ನಿಮಲ ದೇವಸ್ಥಾನವೂ ರಾಮ ಲಕ್ಷ್ಮಣರಿಗೆ ಅರ್ಪಿತವಾಗಿದೆ. ಎರ್ನಾಕುಳಂ ಜಿಲ್ಲೆಯ ಮುಳಿಕುಳದಲ್ಲಿ ಹಾಗೂ ಕೋಟ್ಟಯಂ ಜಿಲ್ಲೆಯಲ್ಲಿನ ತಿರುಮುೞುಕುಳದಲ್ಲೂ ಲಕ್ಷ್ಮಣ ಪ್ರತಿಷ್ಠೆಗಳಿವೆ. ಇರಿಂಜಾಲಕುಡದ ಕೂಡಲ್‌ಮಾಣಿಕ್ಯ ದೇವಾಲಯದಲ್ಲಿ ಭರತ ವಿಗ್ರಹವನ್ನು ಪಡಿಯೂರಿನಲ್ಲಿ ಶತ್ರುಘ್ನ ವಿಗ್ರಹವನ್ನು ಪೂಜಿಸಲಾಗುತ್ತದೆ. ರಾಮಪುರತ್ತ್‌ನ ಶ್ರೀರಾಮನ ದೇವಾಲಯ ಎರಡು ಮೈಲು ಸುತ್ತಳತೆಯಿದೆ. ಕುಡಪ್ಪಳಂ, ಅಮರಕ್ಕರ್, ಮೇತ್ತೀರಿ ಮೊದಲಾದೆಡೆಗಳಲ್ಲಿ ಅನುಕ್ರಮವಾಗಿ ಲಕ್ಷ್ಮಣ, ಭರತ, ಶತ್ರುಘ್ನರನ್ನು ಪ್ರತಿಷ್ಠಾಪಿಸಲಾಗಿದೆ. ವಯನಾಡಿವ ಪುಲ್‌ಪ್ಪಳ್ಳ ದೇವಾಲಯದಲ್ಲಿ ಸೀತೆ ಮತ್ತು ಲವಕುಶರೇ ಪ್ರತಿಷ್ಠಾ ಮೂರ್ತಿಗಳು.
ಕೇರಳದ ಗೌಡ ಸಾರಸ್ವತರೂ (ಕೊಂಕಣಿ ಬ್ರಾಹ್ಮಣರು) ಕೂಡಾ ವೈಷ್ಣವರೇ. ಅವರು ವಾಸಮಾಡುವೆಡೆಗಳಲ್ಲೆಲ್ಲ ವೈಷ್ಣವಾರಾಧನ ಕೇಂದ್ರಗಳನ್ನು ಕಾಣಬಹುದು. ಆಲಪ್ಪುೞ, ಚೇರ್ತಲ, ತುರವೂರ್ (ವೆಂಕಟಾಚಲಪತಿ ದೇವಸ್ಥಾನ), ಪುರಕ್ಕಾಡ್ (ವೇಣು ಗೋಪಾಲ ಮೂರ್ತಿ ದೇವಸ್ಥಾನ), ಕಾಯಂಕುಳಂ (ವಿಠೋಭ ದೇವಸ್ಥಾನ), ಎರ್ನಾಕುಳಂ, ಮಟ್ಟಾಂಚೇರಿ (ಶ್ರೀ ವೆಂಕಟೇಶ್ವರ ದೇವಸ್ಥಾನ), ಪಳ್ಳುರುತ್ತಿ, ಚೆರಾಯಿ (ಶ್ರೀ ವರಾಹ ದೇವಸ್ಥಾನ), ಮಂಜೇಶ್ವರ (ಭದ್ರನರಸಿಂಹ ಅನಂತೇಶ್ವರ ದೇವಸ್ಥಾನ) ಮೊದಲಾದೆಡೆಗಳಲ್ಲಿರುವ ಪೂಜಾ ವಿಗ್ರಹಗಳು ಗೌಡ ಸಾರಸ್ವತ ಬ್ರಾಹ್ಮಣರ ವೈಷ್ಣವಾರಾಧನೆಯನ್ನು ಸಾರಿ ಹೇಳುತ್ತವೆ.
ಕೇರಳದ ಕೆಲವು ದೇವಸ್ಥಾನಗಳಲ್ಲಿ ಶಿವ ಮತ್ತು ವಿಷ್ಣು ಪ್ರತಿಷ್ಠೆಗಳಿರುವುದನ್ನು  ಕಾಣಬಹುದು. ತಲಪ್ಪಳ್ಳಿ ತಾಲೂಕಿನ ಇರುನಿಲಕ್ಕೋಡ್, ಒಟ್ಟಪ್ಪಾಲಂನ ಸಮೀಪ ತೃಕ್ಕಂಕೋಡ್ ಮೊದಲಾದ ದೇವಸ್ಥಾನಗಳಲ್ಲಿ ಶಂಕರನಾರಾಯಣನ ಪ್ರತಿಷ್ಠೆಯಿದೆ. ಬಹುಶಃ ಇದು ಶೈವ ವೈಷ್ಣವ ಸಮನ್ವಯದ ಸಂಕೇತವಾಗಿರಬಹುದು.
ತಿರುವೆಲ್ಲಾದ ಪರಶುರಾಮ ಪ್ರತಿಷ್ಠೆ, ತೃಕ್ಕಾಕ್ಕರದ ವಾಮನಾವತಾರ ಪ್ರತಿಷ್ಠೆ, ತಿರುವನಂತಪುರ ಮತ್ತು ಗುರುವಾಯೂರುಗಳಲ್ಲಿನ ಉಪ ದೇವಸ್ಥಾನಗಳಲ್ಲಿರುವ ಅನಂತಶಾಯಿ ಪ್ರತಿಷ್ಠೆ, ಅಂಬಲಪುೞ ದೇವಾಲಯದಲ್ಲಿನ ಗುರುವಾಯೂರಪ್ಪನ ಪ್ರತಿಷ್ಠೆ, ಮೊದಲಾದವುಗಳೆಲ್ಲ ವಿಶಿಷ್ಟವಾಗಿ ಹೆಸರಿಸಬಹುದಾದ ದೇವಸ್ಥಾನಗಳು. ಕೊಡಂಗಲ್ಲೂರಿನ ಸಮೀಪ ಅತಿ ಪ್ರಾಚೀನವಾದ ಒಂದು ಶ್ರೀಕೃಷ್ಣ ದೇವಾಲಯ (ತೃಕ್ಕುಲಶೇಖರಪುರಂ) ಇದೆ ಎಂಬ ಸಂಗತಿ ಚರಿತ್ರೆಯಲ್ಲಿದೆ. ವೈಷ್ಣವ ದೇವಾಲಯಗಳಲ್ಲಿಯೂ ಶಿವ ಕ್ಷೇತ್ರಗಳಲ್ಲಿಯೂ ತಿರುವಂಬಾಡಿ ಶ್ರೀಕೃಷ್ಣಸ್ವಾಮಿ ದೇವರ ಸ್ಥಾನ ಉಪದೇವತೆಗಳ ಸ್ಥಾನದಲ್ಲಿದೆ ಎಂಬುದು ಗಮನಾರ್ಹ ಅಂಶ.
೩. ಭಗವತೀ ದೇವಸ್ಥಾನಗಳು
ಪ್ರಾಚೀನ ಕಾಲದಿಂದಲೇ ಕೇರಳದಲ್ಲಿ  ಭಗವತಿಯ ಆರಾಧನೆ ನಡೆಯುತ್ತಾ ಬಂದಿದೆ. ಭದ್ರಕಾಳಿ, ದುರ್ಗೆ, ಚಾಮುಂಡಿ, ಅನ್ನಪೂರ್ಣೇಶ್ವರಿ, ಪರಮೇಶ್ವರಿ, ತಂಬುರಾಟ್ಟಿ ಇವುಗಳಲ್ಲಿ ಯಾವುದಾದರೂ ಒಂದು ರೂಪದಲ್ಲಿ ಭಗವತಿಯ ಪೂಜೆ ನಡೆಯುತ್ತದೆ. ತಿರುವನಂತಪುರಂನ ಶಂಖುಮುಖಂ, ಆಟ್ಟುಕ್ಕಾಲ್, ಚಿರಯಿನ್‌ಕೀೞೆಲ್ ಶಾರ್‌ಕರ, ಆಟ್ಟಿಂಗಲ್, ಕೊಲ್ಲಂನ ಆನಂದವಲ್ಲೀಶ್ವರಂ, ಪಟ್ಟಾೞಿ, ಮಣ್ಣಡಿ, ಚೇರ್ತಲ, ಕಣಿಚ್ಚು ಕುಳಙರ, ಚೆಟ್ಟಿಕುಳಙರ, ಭರಣಿಕ್ಕಾವ್, ಪನಯನ್ನಾರ್‌ಕಾವ್, ಕುಮಾರನಲ್ಲೂರ್, ತಿರುನಕ್ಕರ, ಮಂಕೊಂಬ್, ಪೆರುನ್ನ, ಚೆರುವಳ್ಳಿ, ಚಿರಕಡವ್, ಕಾಞೆರಪಳ್ಳಿ, (ಮಧುರೈ ಮೀನಾಕ್ಷಿ) ಕೊಡಿಮತ ಫಳ್ಳಿಪುರದ ಭದ್ರಕಾಳಿ, ಚೋಟ್ಟಾನಿಕರ, ಓಕ್ಕೂರು, ಕಲ್ಲಿಲ್, ಕಾರಿಕ್ಕೋಡ್, ಕೊಡುಙಲ್ಲೂರ್ (ಕುರುಂಬಾ ಭಗವತೀ), ಊರಗಂ, (ಅಮ್ಮ ತಿರುವಡಿ) ಚೇರ್‌ಪ್, ಪೞಯನ್ನೂರ್, ಚಿಟ್ಟೂರ್, ನಲ್ಲಪ್ಪಳ್ಳಿ, (ಚುಣಂಗಿ ಭಗವತೀ ), ಪಾಲಪುರ   (ಚಿನ್‌ಕ್ಕತ್ತ್ ಭಗವತೀ), ಪಾಲಕ್ಕಾಡ್ (ವಮೂರ್ ಭಗವತೀ) ಮಲಪುರಂ ಜಿಲ್ಲೆಯ ತಿರುಮಾಂಡಾಕುನ್ನ್, ಕಾಡಾಂಬುೞ, ಕೋಳಿಕೋಡ್ (ವರಯ್ಕಲ್ ಭಗವತೀ), ವಡಗಂ (ಲೋಕನಾರ್ಕಾಟ್), ವಳ್ಳಿಯೂರ್‌ಕಾವ್, ಮರಾೞ (ಕಡಂಬ ಚುೞಲಿ ಭಗವತೀ), ಕೊಡುವಳ್ಳಿ (ಚಿರಕ್ಕಡವ್), ಪೞಯಙಾಡಿ (ಮಾಡಾಯಿಕಾವ್), ಕೋಟ್ಟಯಂ (ಪೋರ್ಕಲಿ ಭಗವತೀ), ವಳರ್‌ಪಟ್ಟಣಂ (ಕಳರಿ ವಾದುಕಲ್) ಚಿರುಕುನ್ನ್ (ಅನ್ನಪೂರ್ಣೇಶ್ವರಿ), ಇಚ್ಚಿಲಂಗೋಡು (ಚಾಮುಂಡಿ), ಪಳ್ಳಿಕುನ್ನ್ (ಮೂಕಾಂಬಿಕ) ಪಾಲಕುನ್ನ್ (ಭಗವತೀ) ಮೊದಲಾದವು ಕೇರಳದ ಮುಖ್ಯ ಭಗವತೀ ಆರಾಧನಾ ಕೇಂದ್ರಗಳಾಗಿವೆ. ಪೂಞಾಟ್ಟಿನಲ್ಲಿ ಒಂದು ಮದುರೈ ಮೀನಾಕ್ಷಿ ದೇವಸ್ಥಾನ ಇದೆ. ತೃಶ್ಯೂರ್ ಪರಮೇಕಾವ್ ಭಗವತೀ ದೇವಸ್ಥಾನವು ತೃಶ್ಯೂರ್‌ಪೂರಂ ನಿಂದಾಗಿ ಪ್ರಖ್ಯಾತವಾಗಿದೆ.
ತಿರುವನಂತಪುರಂನ ಆಟ್ಟುಕ್ಕಾಲ್ ಭಗವತೀ ದೇವಸ್ಥಾನವು ಮಹಿಳೆಯರ ಶಬರಿಮಲೆ ಎಂದೇ ಪ್ರಸಿದ್ಧವಾಗಿದೆ.  ಕಾವಿಲಮ್ಮ, ಕಡಲಮ್ಮ, ಪರದೇವತೆ ಎಂಬಿತ್ಯಾದಿ ಸಂಕಲ್ಪಗಳಲ್ಲಿ ಕೇರಳೀಯರ ಆರಾಧನೆಗೆ ಪಾತ್ರಳಾದ ದೇವತೆ ಭಗವತೀ. ಮೇಲುಕೀಳು ಎಂಬ ಭೇದ ಭಾವನೆಯಿಂದಾಗಿ ದೇವಸ್ಥಾನವೋ, ವಿಗ್ರಹವೋ ಇಲ್ಲದೆಯೂ ಭಗವತಿಯನ್ನು ಆರಾಧಿಸುವ ಸಂಪ್ರದಾಯ ಕೇರಳದಲ್ಲಿದೆ. ಜನ ವಸತಿಯ ನಡುವೆ ಅಲ್ಲಲ್ಲಿ ಅವರವರ ಕುಟುಂಬ ದೇವತೆಯಾಗಿ, ಭಗವತೀ ಸ್ಥಾನಗಳಲ್ಲಿ ಪೂಜೆಗೊಳ್ಳುತ್ತಾಳೆ.
೪. ಶಾಸ್ತಾವ್ ಅಥವಾ ಅಯ್ಯಪ್ಪನ್ ದೇವಸ್ಥಾನಗಳು
ಕೇರಳದ ಹಿಂದೂಗಳ ಆರಾಧನಾ ವಿಗ್ರಹಗಳಲ್ಲಿ ಶಾಸ್ತಾವ್ ಅಥವಾ ಅಯ್ಯಪ್ಪ ಅತ್ಯಂತ ಕುತೂಹಲ ಕೆರಳಿಸುವ ದೇವತೆ. ಅನೇಕ ದೇವಸ್ಥಾನಗಳಲ್ಲಿ ಶಾಸ್ತಾವ್ ಉಪ ಪ್ರತಿಷ್ಠೆ ಯಾದರೂ ಕೆಲವು ದೇವಸ್ಥಾನಗಳು ಅಯ್ಯಪ್ಪನಿಗಾಗಿಯೇ ನಿರ್ಮಿಸಿದವುಗಳು. ಮನುಷ್ಯ ಪ್ರವೇಶವಿಲ್ಲದ ದಟ್ಟಾರಣ್ಯಗಳಲ್ಲೂ ಶಾಸ್ತಾವಿನ ಪ್ರತಿಷ್ಠೆ ಇದೆ. ಆರ್ಯಂಕಾವ್, ಕುಳತ್ತುಪ್ಪುೞ, ಅಚ್ಚನ್ ಕೋವಿಲ್, ಶಬರಿಮಲೈ ಮೊದಲಾದೆಡೆಗಳಲ್ಲೆಲ್ಲ ಬೆಟ್ಟದ ಮೇಲೆ ದಟ್ಟಾರಣ್ಯದ ನಡುವೆ ಶಾಸ್ತಾವ್ ಪ್ರತಿಷ್ಠೆ ಇದೆ. ಶಾಸ್ತಾಂಕೋಟ, ಓಮನಲ್ಲೂರ್, ತಗಳಿ, ತೃಕ್ಕುನ್ನಪ್ಪು, ಪಂದಳಂ, ಎರುಮೇಲಿ, ಪೂತ್ತಾರ್, ದೇವಿಕುಳಂ, ಕುಮರಗಂ, ಕಾರಿಂಕೋಡ್, ಪೆರುಂಬಾವೂರು, ಆರಾಟ್ಟ್‌ಪ್ಪುೞ, ತಿರುವೆಳ್ಳಕ್ಕಾವ್, ತಿರುನಾವಾಯ (ಚಮ್ರವಟ್ಟತ್ತ್ ಅಯ್ಯಪ್ಪನ್‌ಕಾವ್), ಕಣ್ಣೂರು ಚಾಲಾಟ್ಟ್, ಚಂದ್ರಗಿರಿ, ಘ್ರಿಕ್ಕನ್ನಾಡ್ ಮೊದಲಾದೆಡೆ ಗಳಲ್ಲಿಯೂ ಶಾಸ್ತಾವ್ ದೇವಸ್ಥಾನಗಳಿವೆ.
ಅತ್ಯಂತ  ಜನಪ್ರಿಯತೆ ಪಡೆದ ಹಿಂದೂ ದೇವತೆ ಅಯ್ಯಪ್ಪ. ಮತೀಯ ಸಾಮರಸ್ಯದ ಸಂಕೇತವಾಗಿ ಈತ ಆರಾಧನೆಗೊಳ್ಳುತ್ತಾನೆ. ಬುದ್ಧನ ಹೈಂದವ ರೂಪವೇ ಶಾಸ್ತಾವ್ ಎಂಬ ಅಭಿಪ್ರಾಯ ವಿದ್ವಾಂಸರಲ್ಲಿ ಇದೆ. ಬೌದ್ಧಮತವು ಸೋತು ಹಿಂದೂಮತದೊಡನೆ ವಿಲೀನವಾದಾಗ ಬುದ್ಧನೇ ಹಿಂದುವಾಗಿ ಶಾಸ್ತಾವ್ ಎಂಬ ಹೆಸರಿನಲ್ಲಿ ಪೂಜೆ ಗೊಳ್ಳುತ್ತಾನೆಂದು ನಂಬಲಾಗಿದೆ. ಈ ಹೇಳಿಕೆಯನ್ನು ಅನುಕೂಲಿಸುವ ಅನೇಕ ವಾದಗಳು ಹುಟ್ಟಿಕೊಂಡಿವೆ. ಬೌದ್ಧ ಮತಾನುಯಾಯಿಗಳು ಉಳಿದ ಮತೀಯರಿಂದ ದೂರ ಉಳಿಯುವ ಪ್ರಯತ್ನದ ಫಲವಾಗಿ ಗಿರಿ ಕಾನನಗಳಲ್ಲಿ ಶಾಸ್ತಾವನ್ನು ಇರಿಸಿರಬೇಕು. ಬುದ್ಧನಿಗೆ ಪರ್ಯಾಯವಾಗಿ ಶಾಸ್ತಾವ್ ಎಂಬ ಹೆಸರನ್ನು ಅಮರ ಕೋಶದಲ್ಲೂ ಪ್ರಸ್ತಾಪಿಸಲಾಗಿದೆ. ಶಬರಿಮಲೆ ಯಾತ್ರಾರ್ಥಿಗಳು ಹಿಂಸೆ, ಮಾಂಸಾಹಾರ, ಸುಖೋಪಭೋಗಗಳಿಂದ ದೂರ ವಿರುವ ನಿರ್ಬಂಧವನ್ನು ಹೇರಿಕೊಳ್ಳುತ್ತಾರೆ. ಇದು ಬುದ್ಧನ ಅಹಿಂಸಾ ಸಿದ್ಧಾಂತಕ್ಕೆ ಪರ್ಯಾಯವೇ ಆಗಿರಬಹುದು. ವ್ರತದ ವೇಳೆಗೆ ಅಯ್ಯಪ್ಪ ಭಕ್ತರು ಯಾವುದೇ ಜಾತಿ ಭೇದವನ್ನು ಪರಿಗಣಿಸುವುದಿಲ್ಲ. ಅಯ್ಯಪ್ಪ ಭಕ್ತರ  ‘ಶರಣಂ ಅಯ್ಯಪ್ಪಾ’ ಎಂಬ ಕರೆ ಕೂಡಾ ಬೌದ್ಧ ಮತದ ‘ಶರಣಮಂತ್ರವನ್ನೆ’ ಅನುಕರಿಸುತ್ತದೆ. ಶಾಸ್ತಾವನ್ನು ಧರ್ಮಶಾಸ್ತಾವ್ ಎಂದೇ ಕರೆಯಲಾಗುತ್ತದೆ.
ಶಾಸ್ತಾವ್‌ನ ಬೌದ್ಧ ಭಾವನೆಯನ್ನು ಅಲ್ಲಗಳೆಯುವವರು ದಕ್ಷಿಣ ಭಾರತದ ದ್ರಾವಿಡ ದೇವತೆಯಾದ ಅಯ್ಯನಾರನ ಪರಿವರ್ತಿತ ರೂಪವೇ ಅಯ್ಯಪ್ಪ ಎಂದು ವಾದಿಸುವವರೂ ಇದ್ದಾರೆ. ಇವರ ಪ್ರಕಾರ ಆರ್ಯ ದ್ರಾವಿಡ ಸಂಸ್ಕೃತಿಯ ಸಮನ್ವಯದ ಪ್ರತೀಕವೇ ಅಯ್ಯಪ್ಪ ಸಂಪ್ರದಾಯ. ಶಾಸ್ತಾವ್ ವಿಷ್ಣು ಮತ್ತು ಶಿವನ (ಹರಿಹರಪುತ್ರ) ಮಗ. ಆದ್ದರಿಂದ ಹರಿಹರ ಪುತ್ರನೆಂಬ ಹೆಸರಾಯಿತು ಎಂಬ ಕತೆಯಿದೆ. ಶೈವ, ವೈಷ್ಣವ ಸಂಪ್ರದಾಯಗಳ ಸಾಮರಸ್ಯದ ಹೊಳಹು ನೀಡುವುದಲ್ಲದೆ ಎರಡು ಮತಗಳ ಸಾಮರಸ್ಯದಲ್ಲಿ ಬೌದ್ಧಮತ ಗೈರು ಹಾಜರಿ ಯನ್ನು ತಿಳಿಸುತ್ತದೆ. ಚೇರ್ತಲದ ಸಮೀಪವಿರುವ ಕ್ರಿಶ್ಚಿಯನ್ ಆರ್ತುಂಗಲ್ ಚರ್ಚ್, ಎರುಮೇಲಿಯ ವಾವರನ ಮಸೀದಿ, ಶಾಸ್ತಾವ್ ಆರಾಧನೆಗೆ ಸಂಬಂಧಪಟ್ಟುದೇ ಆಗಿದೆ. ನಂತರದ ಕಾಲಘಟ್ಟದಲ್ಲಿ ಶಾಸ್ತಾವಿನ ಖ್ಯಾತಿ ಕೇರಳದ ಸೀಮೆಯನ್ನೂ ಮೀರಿ ತೀರ್ಥಾಟನೆ ಗಾಗಿ ಭಕ್ತರು ವರ್ಷಕ್ಕೊಮ್ಮೆ ವ್ರತಸ್ಥರಾಗಿ ದೇಶ ವಿದೇಶಗಳಿಂದ ಬಂದು ದರ್ಶನ ಪಡೆಯುತ್ತಾರೆ. ದೆಹಲಿ, ಜೆಮ್‌ಷದ್‌ಪುರ. ಬಾಂಬೆ, ಬೆಂಗಳೂರು, ಚೆನ್ನೈ ಮೊದಲಾದ ನಗರಗಳಲ್ಲೆಲ್ಲ ಈಗ ಶಾಸ್ತಾವ್ ದೇವಸ್ಥಾನಗಳನ್ನು ನಿರ್ಮಿಸಲಾಗಿದೆ. ದೇಶ, ವಿದೇಶಗಳ ಅನೇಕ ಸಣ್ಣಪುಟ್ಟ ನಗರ ಪ್ರದೇಶಗಳಲ್ಲೂ ಅಯ್ಯಪ್ಪ ದೇವಾಲಯಗಳು ನಿರ್ಮಾಣವಾಗಿವೆ.
೫. ಸುಬ್ರಹ್ಮಣ್ಯ ದೇವಸ್ಥಾನಗಳು
ಕೇರಳದ ನಾನಾ ಎಡೆಗಳಲ್ಲಿ ಸುಬ್ರಹ್ಮಣ್ಯ ದೇವಸ್ಥಾನಗಳಿವೆ. ತಿರುವನಂತಪುರದ ತಂಬಾನೂರು, ಬಳ್ಳೂರು, ಉಮಯನಲ್ಲೂರು, ಹರಿಪ್ಪಾಡ್, ಪೆರುನ್ನ, ಕಿಡಙೂರ್, ಮುನ್ನಾರ್, ಉದಯನಾಪುರ, ವೆಟ್ಟಿಲ, ಎಳಂಕುನ್ನಪುೞ, (ವೈಪ್ಪಿಲ್ ದ್ವೀಪ್), ಕೇನಂ ಬಿಳ್ಳಿಮಲ (ಚಿಟ್ಟೂರು ತಾಲೂಕು), ಕರಿಕ್ಕಾಡ್, ಕೊತುಂಬ್, ಪೆರಳಶ್ಯೇರಿ, ಪಯ್ಯನ್ನೂರು. ಕಾಸರಗೋಡಿನ ಮುಳಿಯಾರು ಮೊದಲಾದೆಡೆಗಳಲ್ಲಿ ಪ್ರಸಿದ್ಧ ಸುಬ್ರಹ್ಮಣ್ಯಸ್ವಾಮಿ ದೇವಸ್ಥಾನ ಗಳಿವೆ. ಕಾಸರಗೋಡಿನ ಮಂಜೇಶ್ವರದಲ್ಲಿರುವ ಅನಂತೇಶ್ವರ ದೇವಸ್ಥಾನದದಲ್ಲಿ ಮೊದಲಿದ್ದುದು ಶೇಷನ ರೂಪದಲ್ಲಿ ಸಂಕಲ್ಪಿಸಿದ ಸುಬ್ರಹ್ಮಣ್ಯ.
ಈಗ ತಮಿಳುನಾಡಿನಲ್ಲಿರುವ ತೆಕ್ಕಲೆಗೆ ಸಮೀಪವಿರುವ ಕುಮಾರಕೋವಿಲ್ ಮೊದಲು ದಕ್ಷಿಣ ಕೇರಳದ ಒಂದು ಪ್ರಖ್ಯಾತ ಸುಬ್ರಹ್ಮಣ್ಯ ದೇವಸ್ಥಾನವಾಗಿತ್ತು. ಕೇರಳೀಯರಾದ ಅನೇಕ ಭಕ್ತರು ಈಗ ಇಲ್ಲಿಗೆ ಭೇಟಿ ನೀಡುವುದು ರೂಢಿಯಾಗಿದೆ. ತಮಿಳುನಾಡಿನ ಪ್ರಮುಖ ಸುಬ್ರಹ್ಮಣ್ಯ ದೇವಸ್ಥಾನಗಳೆಲ್ಲ ಬೆಟ್ಟದ ಮೇಲೆಯೇ ಇವೆ. ಆದರೆ ಕೇರಳದಲ್ಲಿ ಈ ರೀತಿ ಇಲ್ಲ.
ಗಣಪತಿ ದೇವಸ್ಥಾನಗಳು
ಹಲವು ದೇವಸ್ಥಾನಗಳಲ್ಲೆಲ್ಲ ಒಂದು ಉಪದೇವತೆಯಾದ ಗಣಪತಿ ಕೆಲವೇ ಕೆಲವು ದೆವಸ್ಥಾನಗಳಲ್ಲಿ ಪ್ರಮುಖ ದೇವತೆಯಾಗಿ ಪೂಜೆಗೊಳ್ಳುತ್ತಿದ್ದಾನೆ. ತಿರುವನಂತಪುರದ ಪವಿನಙಾಡಿಯ ಗಣಪತಿ ದೇವಸ್ಥಾನವು ಇಂಥವುಗಳಲ್ಲಿ ಒಂದು. ಕೊಟ್ಟಾರಕ್ಕರ, ಕಣಯನ್ನೂರ್, ತೊಡುಪುೞ, ಮಯ್ಯಿಲ್ ಮೊದಲಾದೆಡೆಗಳಲ್ಲಿಯೂ ಗಣಪತಿ ದೇವಸ್ಥಾನ ಗಳಿವೆ. ಮುಖ್ಯ ದೇವತೆಯಾಗಿ ಅಲ್ಲದಿದ್ದರೂ ಉಪ ದೇವತೆಯಾಗಿ ಪೂಜೆಗೊಳ್ಳುವ ಜನರನ್ನು ಆಕರ್ಷಿಸುವ ಅನೇಕ ಗಣಪತಿ ಪ್ರತಿಷ್ಠೆಗಳು ಕೇರಳದಲ್ಲಿವೆ. ವಾೞಪ್ಪಳ್ಳಿಯಲ್ಲಿ ಮುಖ್ಯ ಪ್ರತಿಷ್ಠೆಗಿಂತ ಭಕ್ತರನ್ನು ಆಕರ್ಷಿಸುವುದು ಗಣಪತಿ. ಹಾಗೆಯೇ ಮಧೂರು ಶ್ರೀಅನಂತೇಶ್ವರ ಸಿದ್ದಿವಿನಾಯಕ ದೇವಸ್ಥಾನದಲ್ಲಿ ಅನಂತೇಶ್ವರನೇ ಮುಖ್ಯ ಪ್ರತಿಷ್ಠೆ. ಆದರೆ  ಮಧೂರು ಮಹಾಗಣಪತಿಯೇ ಸಾವಿರಾರು ಸಂಖ್ಯೆಯಲ್ಲಿ ಭಕ್ತರನ್ನು ಆಕರ್ಷಿಸುತ್ತಿ ರುವುದು. ಶಿವ ದೇವಸ್ಥಾನಗಳಲ್ಲೆಲ್ಲಾ ಹಾಗೂ ಸುಬ್ರಹ್ಮಣ್ಯಸ್ವಾಮಿ ದೇವಸ್ಥಾನಗಳಲ್ಲಿ ಉಪ ದೇವತೆಯಾಗಿ ಗಣಪತಿ ಪ್ರತಿಷ್ಠೆಗಳು ಸಾಮಾನ್ಯವಾಗಿ ಇದ್ದೇ ಇರುತ್ತವೆ.
ಉಪದೇವತೆಗಳು
ಮೇಲೆ ಹೆಸರಿಸಿದ ಪ್ರಮುಖ ದೇವತೆಗಳ ಹೊರತಾಗಿ ಅನೇಕ ಉಪದೇವತೆಗಳನ್ನು ಕೇರಳೀಯರು ಆರಾಧಿಸುತ್ತಾರೆ. ಪರಶುರಾಮ, ಬ್ರಹ್ಮ, ಹನುಮಂತ, ಸರಸ್ವತಿ, ಮಾರಿ ಯಮ್ಮ, ಮಾಡನ್, ಇಂಡಳಯಪ್ಪನ್, ಧನ್ವಂತರಿ, ಆದಿತ್ಯ, ನವಗ್ರಹಗಳು, ವೇಟ್ಟಯ್ಕರು ಮಗನ್, ಗರುಡನ್, ಕ್ಷೇತ್ರಪಾಲನ್ ಅಮ್ಮನ್‌ವಾರು ಮೊದಲಾದ ಉಪದೇವತೆಗಳು ಹಲವಿವೆ.
ಬಹುಶಃ ಪರಶುರಾಮ ದೇವಸ್ಥಾನವಿರುವ ಏಕೈಕ ರಾಜ್ಯ ಕೇರಳ. ತಿರುವನಂತಪುರದ ತಿರುವಲ್ಲಾದಲ್ಲಿ ಪರಶುರಾಮನ ದೇವಸ್ಥಾನವಿದೆ. ಅದೇ ದೇವಸ್ಥಾನದಲ್ಲಿ ತ್ರಿಮೂರ್ತಿಗಳಲ್ಲಿ ಒಬ್ಬನಾದ ಬ್ರಹ್ಮನಿಗೂ ಒಂದು ದೇವಸ್ಥಾನವಿದೆ. ತಿರುವನಂತಪುರಂನ ಮಿತ್ರಾನಂದಪುರಂ, ವಲಿಯಶಾಲ ಮೊದಲಾದೆಡೆಗಳಲ್ಲಿರುವ ದೇವಸ್ಥಾನಗಳಲ್ಲಿ ಬ್ರಹ್ಮ ಪ್ರತಿಷ್ಠೆಗಳನ್ನು ಕಾಣಬಹುದು. ಚೇಙಮಂಗಲದ ಕೀೞೆತ್ತಳಿಯಲ್ಲಿರುವ ಶಿವ ದೇವಸ್ಥಾನದಲ್ಲಿಯೂ ಬ್ರಹ್ಮನ ಪ್ರತಿಷ್ಠೆಯಿದೆ. ಬ್ರಹ್ಮನ ಪ್ರತಿಷ್ಠೆಯಿರುವ ದೇವಸ್ಥಾನಗಳು ಭಾರತದಲ್ಲಿಯೇ ವಿರಳ.
ತಿರುವನಂತಪುರಂ, ಕವಿಯೂರು, ಎರ್ನಾಕುಳಂ, ತಿರುನಾವಾಯ, ಆಲತ್ತೂರು. ಬೇಕಲ ಕೋಟೆ ಮೊದಲಾದೆಡೆಗಳಲ್ಲಿ ಹನುಮಂತನ ದೇವಸ್ಥಾನಗಳನ್ನು ಕಾಣಬಹುದು. ಎಲ್ಲಾ ಶ್ರೀರಾಮ ದೇವಸ್ಥಾನಗಳಲ್ಲಿಯೂ ಹನುಮಂತನ ವಿಗ್ರಹ ಪ್ರತಿಷ್ಠೆಯಿದೆ. ಭಕ್ತರು ಹನುಮಂತನಿಗೆ ವಿಶೇಷ ಪ್ರಾಧಾನ್ಯವನ್ನು ಕೊಟ್ಟಿದ್ದಾರೆ. ಮೊದಲು ಕೇರಳಕ್ಕೆ ಸೇರಿದ್ದ ಶುಚೀಂದ್ರಂ ದೇವಸ್ಥಾನದಲ್ಲಿ ತುಂಬಾ ದೊಡ್ಡದಾದ ಒಂದು ಹನುಮಂತನ ವಿಗ್ರಹವನ್ನು ಪ್ರತಿಷ್ಠಾಪಿಸಲಾಗಿದೆ. ಅದಕ್ಕೆ ನೇರವಾಗಿ ಎದುರುಗಡೆ ಸೀತಾ ರಾಮರ ಪ್ರತಿಷ್ಠೆಯೂ ಇದೆ.
ಕೇರಳದಲ್ಲಿ ಸರಸ್ವತಿ ದೇವಸ್ಥಾನಗಳು ಅತ್ಯಂತ ವಿರಳ. ಮುನ್ನಾರಿನ ಒಂದು ದೇವಸ್ಥಾನದಲ್ಲಿ ಸರಸ್ವತಿ ಪ್ರತಿಷ್ಠೆ ಇದೆ. ಕೋಟ್ಟಯಂ ಜಿಲ್ಲೆ ಪನಚ್ಚಿಕಾಡಿನಲ್ಲಿರುವ ಸರಸ್ವತೀ ದೇವಸ್ಥಾನ ಪ್ರಸಿದ್ಧವಾಗಿದೆ. ಬಳ್ಳಿಗಳಿಂದಾವರಿಸಿದ ಒಂದು ಜಾಗದಲ್ಲಿ ನೀರಿನ ಅಡಿಯಲ್ಲಿರುವ ಇಲ್ಲಿನ ಪ್ರತಿಷ್ಠೆ ಭಕ್ತರಿಗೆ ನೋಡುವುದು ಕೂಡಾ ಕಷ್ಟ. ಎರ್ನಾಕುಳಂ ಜಿಲ್ಲೆಯ ಪರವೂರಿನಲ್ಲೂ ಒಂದು ಸರಸ್ವತಿ ಮೂಕಾಂಬಿಕಾ ದೇವಸ್ಥಾನವಿದೆ. ಒಂದು ಸರೋವರದ ನಡುವಿನಲ್ಲಿ ಈ ದೇವಸ್ಥಾನವಿದೆ. ನವರಾತ್ರಿಯ ವೇಳೆಗೆ ಸರಸ್ವತಿ ದೇವಸ್ಥಾನಗಳಲ್ಲಿ ಭಕ್ತರು ಬಂದು ಸೇರುತ್ತಾರೆ.
ಆಲಪ್ಪುೞ, ಎರ್ನಾಕುಳಂ, ಆಲತ್ತೂರು (ಮಂಗಲಕ್ಷೇತ್ರ) ತೆನ್ಮಲ, ಹೊಸದುರ್ಗ ಮೊದಲಾದೆಡೆಗಳಲ್ಲಿ ಮಾರಿಯಮ್ಮನ ದೇವಸ್ಥಾನಗಳಿವೆ. ತಿರುವನಂತಪುರ ಮತ್ತಿತರ ದಕ್ಷಿಣ ಕೇರಳದ ಇತರ ಪ್ರದೇಶಗಳಲ್ಲಿ ಚಿಕ್ಕಪುಟ್ಟ ದೇವಸ್ಥಾನಗಳಲ್ಲಿ ‘ಮಾಡನ್’ ಉಪದೇವತೆ ಯಾಗಿ ಪೂಜಿಸಲಾಗುತ್ತದೆ. ಕೊಲ್ಲಂ ಜಿಲ್ಲೆಯ ಕೆಲವು ಪ್ರದೇಶಗಳಲ್ಲಿ ಇಂಡಳಯಪ್ಪನನ್ನು ಪೂಜಿಸಲಾಗುತ್ತದೆ. ಕೊಟ್ಟಾರಕ್ಕರ ತಾಲೂಕಿನ ನೆಳಿನಲ್ಲೂರ್ ಕೊಲ್ಲಂ ಜಿಲ್ಲೆಗಳಲ್ಲಿ ಊಳೈಕ್ಕೋಡ್ ಮೊದಲಾದೆಡೆಗಳಲ್ಲಿ ಇಂಡಳಯಪ್ಪನ ಪ್ರತಿಷ್ಠೆಗಳಿವೆ. ಇವು ಬಹುಶಃ ಬೌದ್ಧ ಕೇಂದ್ರಗಳಾಗಿರಬೇಕು ಎಂಬ ಅನುಮಾನ ವಿದ್ವಾಂಸ ವಲಯದಲ್ಲಿದೆ. ಆಲಪುೞ ಜಿಲ್ಲೆಯ ಪ್ರಾಯಿಕ್ಕರ ಚೇರ್‌ತ್ತಲಕ್ಕೆ ಸಮೀಪ ಮರುನ್ನೊರ್‌ವಟ್ಟಂ, ಕೋಟ್ಟಯಂನ ಒಳಶ್ಯ ಮೊದಲಾದೆಡೆಗಳಲ್ಲಿ ಧನ್ವಂತರಿ ದೇವಸ್ಥಾನಗಳಿವೆ. ಚಿರಯಿನ್ ಕೀೞ್ ತಾಲೂಕಿನ ಮಡತ್ರ, ಮಾನ್ನಾರ್, ಆದಿತ್ಯಪುರಂ (ಕಡುತುರುತ್ತಿಗೆ ಸಮೀಪ) ಮೊದಲಾದ ಸ್ಥಳಗಳಲ್ಲಿ ಸೂರ್ಯ ದೇವಸ್ಥಾನಗಳಿವೆ. ಸೂರ್ಯ ದೇವಸ್ಥಾನಗಳು ಈ ರಾಜ್ಯದಲ್ಲಿ ಬಹಳ ವಿರಳ.
ಹಲವು ದೇವಸ್ಥಾನಗಳಲ್ಲಿಯೂ ನವಗ್ರಹಗಳನ್ನು ಪೂಜಿಸುತ್ತಾರೆ. ತಿರುವನಂತಪುರಕ್ಕೆ ಸಮೀಪದ ತೊೞುವಂಕೊಡಿನಲ್ಲಿ (ಚಾಮುಂಡಿ ದೇವಸ್ಥಾನ) ಚೇಙಮಂಗಲದ ಕುನ್ನತ್ತಳಿ ಶಿವ ದೇವಸ್ಥಾನದಲ್ಲಿ ಹಾಗೂ ತೃಪ್ಪುಣ್ಣಿತ್ತುರ ಚಕ್ಕಕುಳಙರ ಶಿವ ದೇವಸ್ಥಾನದಲ್ಲಿಯೂ ನವಗ್ರಹಗಳ ಪ್ರತಿಷ್ಠೆ ಇದೆ. ಉತ್ತರ ಕೇರಳದಲ್ಲಿ ಕೆಲವು ದೇವಸ್ಥಾನಗಳಲ್ಲಿ ವೇಟ್ಟಯ್ಕುರು ಮಗನನ್ನು ಪ್ರತಿಷ್ಠಿಸಲಾಗಿದೆ. ಕುಡಮಾಳೂರು ವೇಟ್ಟಯ್ಕುರುಮಗನ ಪ್ರತಿಷ್ಠೆ ಇದೆ. ಕೋಝಿಕೋಡ್ ಜಿಲ್ಲೆಯಲ್ಲಿ ಬಾಲುಶ್ಯೇರಿ ಕೋಟ್ಟ ನಿಲಂಬೂರ್, ಚಿಟ್ಟಾರಿಪ್ಪರಂಬ್, ಚೆರುಕುನ್ನ್, ಪಾಣಪ್ಪುೞು, ಕಡನ್ನಪ್ಪಳ್ಳಿ, ನೀಲೇಶ್ವರಂ ಮೊದಲಾದ ಕಣ್ಣೂರು ಪ್ರದೇಶಗಳಲ್ಲಿ ವೇಟ್ಟೆಯ್ಕುರುಮಗನ್ ದೇವಸ್ಥಾನಗಳಿವೆ. ಸರ್ಪದೋಷದಿಂದ ಮುಕ್ತವಾಗಲು ಭಕ್ತರು ಪ್ರಾರ್ಥಿಸುವ ಒಂದೇ ಒಂದು ಗರುಡ ದೇವಸ್ಥಾನವು (ಗರುಡಕ್ಕಾವ್) ವೆಟ್ಟತ್ತು ಪುಡಿಯಙಾಡಿಯಲ್ಲಿ ತೃಪ್ತಙಾಟ್‌ನಲ್ಲಿದೆ. ಅಜಾನೂರು (ಮಡಿಯನ್ ಕೂಲೇ ದೇವಸ್ಥಾನ), ಉದಿಯನೂರು ಮೊದಲಾದೆಡೆಗಳಲ್ಲಿ ಕ್ಷೇತ್ರಪಾಲ ಕ್ಷೇತ್ರಗಳಿವೆ.
ನಾಗಾರಾಧನೆ
ಈ ಮೇಲೆ ಹೇಳಿದ ದೇವತೆಗಳನ್ನು ಪೂಜಿಸುವುದಲ್ಲದೆ ಇಂದಿಗೂ ಕೇರಳದಲ್ಲಿ ನಾಗಾರಾಧನೆ, ಪಿತೃಪೂಜೆ, ದುರ್ಗಾರಾಧನೆ, ವೃಕ್ಷ ಪೂಜೆ ಮೊದಲಾದವು ಪ್ರಚಲಿತದಲ್ಲಿವೆ. ಈ ಆಚರಣೆಯ ಹಿನ್ನೆಲೆಯಲ್ಲಿ ಬೇರೆ ಬೇರೆ ಸ್ಥಳಗಳಲ್ಲಿ ಕೆಲವು ಆರಾಧನಾ ಕೇಂದ್ರಗಳೂ ಜನ್ಮ ತಾಳಿವೆ.
ನಾಗಾರಾಧನೆಗೂ ವೃಕ್ಷಾರಾಧನೆಗೂ ಸಂಬಂಧವಿದೆ. ಏಕೆಂದರೆ ನಾಗಗಳ ವಾಸಸ್ಥಾನವೇ ಮರಗಳು ತುಂಬಿರುವ ಬನಗಳು. ಕೇರಳವನ್ನು ನಾಗಕೇಂದ್ರವೆಂದೇ ಕರೆಯಲಾಗುತ್ತದೆ. ಕೇರಳ ಭೂಮಂಡಲವನ್ನು ‘ಅಹಿಭೂಮಿ’ಯೆಂದು ಪಶ್ಚಿಮಘಟ್ಟವನ್ನು ‘ಸಹ್ಯಾದ್ರಿ’ (ಸ+ಅಹಿ+ಅದ್ರಿ) ಎಂದೂ ಕರೆಯಲಾಗಿದೆ. ಪೆರುಂಬಾಣಟ್ಟುಪಡ, ಮಣಿಮೇಖಲೈ ಮೊದಲಾದ ತಮಿಳು ಕಾವ್ಯಗಳಲ್ಲಿಯೂ ಕೇರಳವನ್ನು ನಾಗಲೋಕವೆಂದೇ ಪರಾಮರ್ಶಿ ಸಲಾಗಿದೆ. ಇಲ್ಲಿ ನಾಗ ಎಂಬ ಜನವರ್ಗವನ್ನು ಸಹ ಸೂಚಿಸುತ್ತಿರಬಹುದು. ಕೇರಳದ ನಾಗಾರಾಧಕರಾದ ಪ್ರಾಚೀನ ಜನವರ್ಗವನ್ನು ನಾಗರೆಂದು ಕರೆಯಲಾಗುತ್ತಿತ್ತೆಂದು ವಿದ್ವಾಂಸರ ಅಭಿಪ್ರಾಯ. ನಾಗರೇ ಮುಂದೆ ನಾಯನ್ಮಾರರಾದರೆಂಬ ಅಭಿಪ್ರಾಯವೂ ಇದೆ (ವಿಷ್ಣು ನಂಬೂದಿರಿ, ೨೦೦೦ : ೩೬೧). ಅವರು ಸರ್ಪಗಳಿಗೆ ವಾಸಮಾಡಲು ಪ್ರತ್ಯೇಕ ಬನಗಳನ್ನು ರೂಪಿಸಿಕೊಟ್ಟದ್ದಿರಬಹುದು. ವೈದಿಕರ ಆಗಮನದ ತರುವಾಯ ನಾಗರಾಧನೆಯ ವಿಧಾನಗಳಲ್ಲಿ ಬದಲಾವಣೆಗಳೂ ಗೋಚರಿಸಿರಬಹುದು. ಪ್ರಸ್ತುತ ಕೇರಳದಲ್ಲಿ ನಾಗಾ ರಾಧನೆಯ ಹಲವು ವಿಧಾನಗಳನ್ನು ಕಾಣಬಹುದು. ಹಲವು ಜಾತಿ, ಸಮುದಾಯಗಳವರೂ ನಾಗಾರಾಧನೆಯನ್ನು ನಂಬಿಕೊಂಡು ಬಂದಿದ್ದಾರೆ. ಬ್ರಾಹ್ಮಣರ ಸರ್ಪಬಲಿ, ತೆಯ್ಯಂಪಾಡಿಗಳ ನಾಗಪ್ಪಾಟ್, ಮಣ್ಣಾನರ ಕುರುಂತಿನಿಪ್ಪಾಟ್, ಪುಳ್ಳುವ ಜನಾಂಗದವರ ಸರ್ಪಪ್ಪಾಟ್, ಮುನ್ನೂಟ್ಟಾನರು, ವಣ್ಣಾನರು ಪುಲಯರು ಮೊದಲಾದವರು ನಡೆಸುವ ನಾಗ ತೆಯ್ಯಂ ಕೋಲಗಳು ಮೊದಲಾದವುಗಳೆಲ್ಲ ನಾಗಾರಾಧನೆಯ ವಿವಿಧ ರೂಪಗಳಾಗಿವೆ.
ಒಂದು ಕಾಲದಲ್ಲಿ ಪ್ರತಿಯೊಂದು ಬ್ರಾಹ್ಮಣರ ಹಾಗೂ ಶ್ರೀಮಂತ ನಾಯರು ತರವಾಡು ಮನೆಗಳ ಸಮೀಪದಲ್ಲಿ ನಾಗಬನಗಳು ಇರುತ್ತಿದ್ದವು. ನಾಗರಿಕತೆಯ ಕಾರಣದಿಂದಾಗಿ ಅವುಗಳೆಲ್ಲ ನಾಶವಾಗಿವೆ. ಎಂದರೆ ಪ್ರಮುಖ ದೇವತೆಯಾಗಿಯೋ, ಉಪದೇವತೆಯಾಗಿಯೋ ನಾಗನನ್ನು ಪೂಜಿಸುವ ದೇವಾಲಯಗಳು ಇಂದಿಗೂ ಇವೆ. ಕೇರಳದ ಸುಪ್ರಸಿದ್ಧ ನಾಗ ದೇವಸ್ಥಾನಗಳು ಆಲಪ್ಪುೞ ಜಿಲ್ಲೆಯ ಮಣ್ಣಾರ್ ಶಾಲೆಯಲ್ಲೂ ಕೊಲ್ಲಂ ಜಿಲ್ಲೆಯ ವೆಟ್ಟಿಕಾಡ್‌ಗಳಲ್ಲಿವೆ. ಮಣ್ಣಾರ್ ಶಾಲೆಯಲ್ಲಿ ಮೂವತ್ತು ಸಾವಿರದಷ್ಟು ನಾಗ ವಿಗ್ರಹಗಳಿವೆ. ತ್ರಿಶ್ಶೂರ್ ಜಿಲ್ಲೆಯ ಮಾಳಕ್ಕೆ ಸಮೀಪ ಪಾಂಬುಮೇಕಾಡ್ ನಂಬೂದಿರಿ ಮನೆಯಲ್ಲಿ ಪ್ರಸಿದ್ಧವಾದ ಒಂದು ನಾಗಬನವಿದೆ. ಪಾಂಬುಮೇಕಾಡ್ ನಂಬೂದಿರಿಗಳು ಸರ್ಪಗಳ ಮೇಲೆ ಅಸದೃಶವಾದ ನಿಯಂತ್ರಣವುಳ್ಳವರು. ಪಾಂಬುಮೇಕಾಡಿನ ಮನೆಯನ್ನು ಅಲ್ಲಿನ ಸಂಪತ್ತನ್ನು ಸಂರಕ್ಷಿಸುವುದು ಸರ್ಪಗಳು ಎಂಬ ನಂಬಿಕೆ ಅವರದು.
ನಾಗಬನಗಳಲ್ಲದೆ ಅನೇಕ ದೇವಾಲಯಗಳಲ್ಲಿ ಉಪದೇವತೆಗಳ ರೂಪದಲ್ಲಿಯೂ ನಾಗನನ್ನು ಪೂಜಿಸಲಾಗುತ್ತದೆ. ಎರ್ನಾಕುಳಂನ ಶಿವ ದೇವಸ್ಥಾನದ ಆವರಣದಲ್ಲಿ ಕಂಚಿನಿಂದ ಮಾಡಿದ ವಿಗ್ರಹವಿರುವ ಒಂದು ನಾಗದೇವಸ್ಥಾನವಿದೆ. ಕಣ್ಣೂರು ಜಿಲ್ಲೆಯ ಪೆರಳಶ್ಯೇರಿ ಯಲ್ಲಿರುವ ಸುಬ್ರಹ್ಮಣ್ಯ ದೇವಸ್ಥಾನದಲ್ಲಿ ಒಂದು ನಾಗ ಪ್ರತಿಮೆ ಇದೆ. ಮಣ್ಣಾರ್ ಶಾಲೆ ಮತ್ತು ವೆಟ್ಟಿಕ್ಕಾಡ್‌ನಲ್ಲಿಯಂತೆ ಪ್ರಸಿದ್ಧವಾದ ನಾಗಾರಾಧನೆಯ ಕೇಂದ್ರವಿದು. ಕಾಸರಗೋಡು ಜಿಲ್ಲೆಯಲ್ಲಿ ತುಂಬಾ ನಾಗಾರಾಧನೆಯ ಸ್ಥಳಗಳಿವೆ. ಅಲ್ಲೆಲ್ಲ ಹಲವು ತೆರನ ಆಚರಣೆಗಳ ಮೂಲಕ ನಾಗನನ್ನು ಆರಾಧಿಸಲಾಗುತ್ತದೆ. ಸಮೀಪದ ತುಳು ಪ್ರದೇಶಗಳಲ್ಲಿಯೂ ನಾಗಾರಾಧನೆಗೆ ಸಂಬಂಧಿಸಿದಂತೆ ವಿವಿಧ ರೀತಿಯ ಆಚರಣೆಗಳಿವೆ. ಮಂಜೇಶ್ವರ ಶ್ರೀಮದನಂತೇಶ್ವರ ದೇವಾಲಯದಲ್ಲಿ ಸರ್ಪಾರಾಧನೆಗೆ ಪ್ರಾಮುಖ್ಯತೆ ಕೊಡಲಾಗಿದೆ.
ಕನ್ಯಾಕುಮಾರಿ ಜಿಲ್ಲೆಯ ನಾಗರಕೋವಿಲ್ ಎಂಬ ಸ್ಥಳನಾಮಕ್ಕೂ ಕಾರಣವಾದ ಒಂದು ನಾಗದೇವಸ್ಥಾನವೂ ಅಲ್ಲಿ ಇದೆ. ಅದು ಹಿಂದೆ ಒಂದು ಜೈನ ಕೇಂದ್ರವಾಗಿತ್ತು ಎಂದು ನಂಬಲಾಗಿದೆ. ಮಣ್ಣಾರ್ ಶಾಲೆಯ ನಾಗದೇವಸ್ಥಾನದಲ್ಲಿ ಅಲ್ಲಿನ ತರವಾಡು ಮನೆಯ ಪ್ರಾಯಾಧಿಕ್ಯವುಳ್ಳ ಮಹಿಳೆಯೊಬ್ಬಳು ‘ವಲಿಯಮ್ಮ’ ಪೂಜಾವಿಧಿಗಳನ್ನು ನೆರವೇರಿಸುತ್ತಾಳೆ. ನಲವತ್ತೊಂದು ವರ್ಷಗಳಿಗೊಮ್ಮೆ ಇಲ್ಲಿ ಸರ್ಪಪಾಟ್ಟ್, ಸರ್ಪಂತುಳ್ಳಲ್ ನಡೆಯುತ್ತದೆಯಂತೆ. ನಾಗರಾಜ ಮತ್ತು ನಾಗಯಕ್ಷಿಯ ಪ್ರತಿನಿಧಿಗಳಾಗಿ ಕುಣಿಯುವವರು ಅಲ್ಲಿನ ತರವಾಡು ಮನೆಯ ವಲಿಯಮ್ಮ (ದೊಡ್ಡಮ್ಮ) ಮತ್ತು ಚರಿಯಮ್ಮ (ಚಿಕ್ಕಮ್ಮ). ಸಾಮಾನ್ಯವಾಗಿ ಇತರ ನಾಗಾರಾಧನೆಯ ಸಂದರ್ಭಗಳಲ್ಲಿ ನರ್ತಿಸುವವರು ನಾಯರ್ ಸ್ತ್ರೀಯರು.
ಪಿತೃ ಪೂಜೆ
ಪಿತೃ ಪೂಜೆಯು ಕೇರಳದ ಹಿಂದೂಗಳ ಅತಿ ಪ್ರಾಚೀನವಾದ ಒಂದು ಆರಾಧನಾ ಸ್ವರೂಪ. ಪಿತೃಗಳು ಗೋತ್ರಗಳನ್ನು ನೆಲೆಗೊಳಿಸುವವರಾದ್ದರಿಂದ ವಿಶೇಷ ಆಚರಣೆಗಳ ಮೂಲಕ ಅವರನ್ನು ಗೌರವಿಸುವ ಪದ್ಧತಿ ಇತ್ತು. ಪಿತೃಗಳ ಸ್ಮರಣೆಯ ಪ್ರತೀಕವಾಗಿ ವರ್ಷಕ್ಕೊಮ್ಮೆ ಶ್ರಾದ್ಧವನ್ನು ಮಾಡುವ ಸಂಪ್ರದಾಯ ರೂಢಿಯಲ್ಲಿದೆ. ಪಿತೃಗಳಿಗೆ ಶ್ರಾದ್ಧದ ದಿನ ಪಿಂಡ ಪ್ರಧಾನ ಮಾಡಲು ತಿರುವನಂತಪುರಂನ ಸಮೀಪವಿರುವ ತಿರುವಲ್ಲಾದ ಪರಶುರಾಮ ದೇವಸ್ಥಾನದಲ್ಲಿ ಖಾಯಂ ವ್ಯವಸ್ಥೆ ಇದೆ. ದಿವಂಗತರಾದ ಪಿತೃಗಳಿಗೂ  ಅವರ ಬಂಧುಗಳಿಗೆ ಪಿಂಡ ಪ್ರದಾನ ಮಾಡಲು ತಿರುವಲ್ಲಾದ ದೇವಸ್ಥಾನದ ಸನ್ನಿಧಿಯಲ್ಲಿ ತಿರುವನಂತಪುರಂನ ಶಂಖುಮುಖ ಕಡಲ ತೀರದಲ್ಲಿ, ವರ್ಕಲದ ಪಾಪನಾಶಂ ಕಡಲ ತೀರದಲ್ಲಿ ಹಾಗೂ ಕೊಲ್ಲಂ ತಿರುಮುಲ್ಲವಾರಕ್ಕೆ ಕರ್ಕಾಟಕ ಅಮವಾಸ್ಯೆಯ ದಿನದಂದು ಸಾವಿರಾರು ಜನರು ಬರುವುದು ಸಂಪ್ರದಾಯ. ಏಟ್ಟುಮಾನೂರಿಗೆ ಸಮೀಪವಿರುವ ವೇದವ್ಯಾಸಗಿರಿಯಲ್ಲಿ ಕರ್ಕಾಟಕ ಅಮವಾಸ್ಯೆಯಂದು ಬಲಿಯರ್ಪಿಸುವ ಮತ್ತೊಂದು ಸ್ಥಳ. ಇದನ್ನು ಕರ್ನಾಟಕದಲ್ಲಿ ಭೀಮನ ಅಮವಾಸ್ಯೆ ಎಂದು ಆಚರಿಸಲಾಗುತ್ತದೆ. ಕೇರಳದಲ್ಲಿ ಇದನ್ನು ಕರ್ಕಾಟಕ ಅಮವಾಸ್ಯೆ ಎಂದೇ ಕರೆಯಲಾಗುತ್ತದೆ. ಈ ಅಮವಾಸ್ಯೆಯಂದು ಕರ್ನಾಟಕದಲ್ಲಿ ಗಂಡಂದಿರಿಗೆ ಪೂಜೆ ಸಲ್ಲಿಸುವುದು ವೈಶಿಷ್ಠ್ಯವಾದರೆ ಪಿತೃಗಳಿಗೆ ಪಿಂಡ ಪ್ರದಾನ ಮಾಡುವುದು ಕೇರಳದ ವೈಶಿಷ್ಠ್ಯ. ಹಿಂದೂಗಳು ಸಮೂಹಿಕವಾಗಿ ಪಿಂಡ ಪ್ರದಾನ ಮಾಡುವ ಇನ್ನೊಂದು ಸಂದರ್ಭ ಆಲುವಾ ಶಿವರಾತ್ರಿ. ಶಿವರಾತ್ರಿಯ ಮರುದಿವಸ ಬೆಳಗ್ಗೆ ಆಲುವಾದ ಮಳಲ ತೀರದಲ್ಲಿ ಜೊತೆಗೂಡುವ ಭಕ್ತರು ಪಿತೃಗಳಿಗೆ ಪಿಂಡ ಪ್ರದಾನ ಮಾಡುತ್ತಾರೆ.
ಕೋಝಿಕೋಡಿನ ವರಯ್ಕಲ್ ಭಗವತಿ ದೇವಸ್ಥಾನದಲ್ಲಿ ತುಲಾಮಾಸದಲ್ಲಿ ಶುಕ್ಲಪಕ್ಷದ ಮೊದಲ ದಿವಸ ಹಿಂದೂಗಳು ಒಂದುಗೂಡಿ ಪಿಂಡ ಪ್ರದಾನ ಮಾಡಿ ಸಮುದ್ರ ಸ್ನಾನ ಮಾಡುವರು. ಕಣ್ಣೂರಿನ ಚಾಲಾಟ್ಟ್ ಶಾಸ್ತಾ ದೇವಸ್ಥಾನವೂ ಪಿತೃ ಪೂಜಾ ಕೇಂದ್ರವೇ ಆಗಿದೆ. ಆ ದೇವಸ್ಥಾನದಲ್ಲಿ ತುಲಾಮಾಸ ಹತ್ತು ದಿನ ಕಳೆದು ಬರುವ ಶುಕ್ಲ ಪ್ರಥಮವನ್ನು ಬಹಳ ವಿಜೃಂಭಣೆಯಿಂದ ಆಚರಿಸುತ್ತಾರೆ. ಅಂದು ಚಾಲಾಟ್ಟ್ ಕಡಲ ತೀರದಲ್ಲಿ ಜನರು ಅಮವಾಸ್ಯೆ ಪಿಂಡ ಬಿಡುವರು. ಆಷಾಢದ ಅಮವಾಸ್ಯೆಯಂದು ಪಿಂಡವನ್ನರ್ಪಿಸಿ ಜನರು ಅಲ್ಲಿಗೆ ಬರುವುದು ಹಿಂದಿನಿಂದಲೇ ನಡೆದುಕೊಂಡು ಬಂದ ಪದ್ಧತಿ. ವಯನಾಡು ಜಿಲ್ಲೆಯ ಕಾಡಿನ ನಡುವೆ ಇರುವ ತಿರುನೆಲ್ಲಿ ದೇವಸ್ಥಾನದಲ್ಲಿ ಎಲ್ಲಾ ದಿವಸವೂ ಜನರು ಪಿತೃಗಳಿಗೆ ಪಿಂಡ ಪ್ರದಾನ ಮಾಡುವರು. ಅಲ್ಲಿನ ಪಿಂಡಪ್ಪಾರ್‌ನಲ್ಲಿ ಬೀಳುವ ಪಾಪಾನಾಶಿನಿಯೆಂಬ ತಿರೂರವದಲ್ಲಿ ಜನರು ಪಿಂಡ ಪ್ರದಾನ ಮಾಡುವುದಿದೆ. ಹೀಗೆ ಕೇರಳದಲ್ಲಿ ಅನೇಕ ಸ್ಥಳಗಳಲ್ಲಿ ಪಿತೃ ಪೂಜೆಯ ಪರಂಪರೆ ಪ್ರಚಲಿತದಲ್ಲಿದೆ.
ಗ್ರಾಮ ದೈವೋಪಾಸನೆ
ಕೆಲವೊಂದು ಜನವರ್ಗದಲ್ಲಿ ಗ್ರಾಮ ದೈವೋಪಾಸನೆಗಳು ಪ್ರಚಲಿತದಲ್ಲಿವೆ. ತುಳುನಾಡಿನ ಪ್ರಭಾವದ ಕಾರಣದಿಂದಾಗಿ ಉತ್ತರ ಕೇರಳದ ಹೆಚ್ಚಿನ ಪ್ರದೇಶಗಳಲ್ಲಿ ತೆಯ್ಯಂ ಆರಾಧನೆಯೂ ಜನಪ್ರಿಯವಾಗಿದೆ. ತುಳುನಾಡಿನ ಕಲ್ಕುಡ ದೈವವನ್ನು ಕೇರಳದಲ್ಲಿಯೂ ಆರಾಧಿಸುತ್ತಾರೆ. ಕೇರಳದ ಇತರೆಡೆಗಳಲ್ಲಿ ಆರಾಧಿಸುವ ಚಾತುಕುಟ್ಟಿ ಅಥವಾ ಕುಟ್ಟಿಚಾತ್ತನೇ ಕಲ್ಕುಡ ಎಂಬ ಹೆಸರಲ್ಲಿ ಆರಾಧನೆಗೊಳ್ಳುವುದು. ಕಾಸರಗೋಡಿನ ಬಹುತೇಕ ಎಲ್ಲಾ ಊರುಗಳಲ್ಲಿಯೂ ದೈವ ಸ್ಥಾನಗಳಿವೆ. ಕಣ್ಣೂರು ಜಿಲ್ಲೆಯಲ್ಲಿ ಗ್ರಾಮ ದೈವೋಪಾಸನೆಯ ಅನಿವಾರ್ಯವಾದ ಭಾಗವಾಗಿ ತೆಯ್ಯಟ್ಟಂ ಎಂಬ ಒಂದು ಆಚರಣೆ ಇದೆ. ತೃಪ್ರಯಾಟ್ಟಿ ನಲ್ಲಿರುವ ಕುಟ್ಟಿಚ್ಚಾತ್ತನ ದೇವಸ್ಥಾನವೂ ಪ್ರಸಿದ್ಧವಾಗಿದೆ.
ಗಿರಿ, ವನಗಳಲ್ಲಿ ನೆಲೆಸಿರುವ ಜನವರ್ಗದವರು ವನ ದೇವತೆಗಳನ್ನು ಪೂಜಿಸುವುದ ರೊಂದಿಗೆ ಹಿಂದೂ ದೇವತೆಗಳನ್ನು ಪೂಜಿಸುತ್ತಾರೆ. ಕಾಳಿ, ಮಾರಿಯಮ್ಮ, ಚಪ್ಲಮ್ಮ, ಕರಿಂಕುಟ್ಟಿ, ಚಕ್ಕಿಯಮ್ಮ, ಮಲಂಕಾರಿ, ಕರಿಯಪ್ಪನ್ ಮೊದಲಾದ ದೇವರುಗಳನ್ನು ಅವರು ಪೂಜಿಸುತ್ತಾರೆ. ಇವಲ್ಲದೆ ಕೆಲವು ಗಿರಿಜನರಿಗೆ ಸ್ವಂತ ಮನೆ ದೇವರು ಎಂದು ಪ್ರತ್ಯೇಕ ವಾಗಿಯೇ ಪೂಜೆಗೊಳ್ಳುವ ದೇವರುಗಳಿವೆ. ವಯನಾಡಿನ ಕುರಿಚ್ಯುರಿನಲ್ಲಿ ಬೇಟೆ ದೈವವಾದ ಮುತ್ತಪ್ಪನೇ ಮುಖ್ಯ ದೇವತೆ. ಕರಿಂಬಾಲರು ಪೂಜಿಸುವುದು ಪ್ರೇಮ ದೇವತೆಯಾದ ರತಿ ಮತ್ತು ಕಾಮರನ್ನು, ಪಣಿಯರು ರೌದ್ರರೂಪಿಣಿಯಾದ ಕಾಡು ಭಗವತಿಯನ್ನು ಆರಾಧಿಸುತ್ತಾರೆ. ಕೆಲವು ಗಿರಿವಾಸಿಗಳು ‘ಒಡಿ ವಿದ್ಯೆ’ (ದುರ್ಮಂತ್ರವಾದ)ಯನ್ನು ಕರಗತ ಮಾಡಿಕೊಂಡಿರುತ್ತಾರೆ. ಅದು ಅವರಿಗೆ ಇತರರಿಗೆ ತೊಂದರೆ ಕೊಡಲು ಸಾಮರ್ಥ್ಯವನ್ನು ಕೊಡುತ್ತದೆ ಎಂದು ನಂಬಿದ್ದಾರೆ. ‘ಒಡಿ ವಿದ್ಯೆ’ಯನ್ನೆ ವೃತ್ತಿಯನ್ನಾಗಿಸಿಕೊಂಡವರೂ ಇದ್ದಾರೆ. ಶತ್ರುಗಳಿಗೆದುರಾಗಿ ಕಾರ್ಯ ಪ್ರವೃತ್ತವಾಗುವಂತೆ ಇತರರನ್ನು ಒಡಿಯರು ನಿಯೋಜಿಸುತ್ತಾರೆ. ಹೀಗೆ ಗಿರಿಜನರಲ್ಲಿ ಪ್ರಕೃತಿ ವಸ್ತುಗಳಲ್ಲಿ ದೈವಾಂಶವನ್ನು ಆರೋಪಿಸುವ ರೀತಿ, ದುರ್ಮಂತ ್ರವಾದ, ಬಹು ದೇವತಾರಾಧನೆ ಇಲ್ಲೆಲ್ಲ ಒಂದು ರೀತಿಯ ಧಾರ್ಮಿಕವಾದ ಸಮನ್ವಯವನ್ನು ಕಾಣಬಹುದು.
ಕೇರಳ ಕಥನ : ೧೧. ಧಾರ್ಮಿಕ ಕೇಂದ್ರಗಳು ಹಿಂದೂಗಳ ಆರಾಧನ ಕೇಂದ್ರಗಳು – ವೃಕ್ಷಾರಾಧನೆ
ವೃಕ್ಷಾರಾಧನೆ
ಕೇರಳದಲ್ಲಿ ಹಿಂದೂಗಳಿಗೆ ಕೆಲವು ವೃಕ್ಷಗಳ ಬಗೆಗೆ ಪವಿತ್ರ ಭಾವನೆಯಿದೆ. ಅಶ್ವತ್ಥ (ಅರಯಾಲ್), ಬಿಲ್ವ (ಕೂವಳಂ), ತುಳಸಿ ಮೊದಲಾದವು ಪವಿತ್ರ ಸಸ್ಯಗಳು. ದೇವಾಲಯ ಗಳ ಆವರಣದಲ್ಲಿ ಆಲದ ಮರವನ್ನು ನೆಟ್ಟು ಅದಕ್ಕೆ ಸತ್ತಲೂ ವೃತ್ತಾಕಾರದಲ್ಲಿ ಈ ಸಸ್ಯಗಳನ್ನು ನೆಡುವುದಿದೆ. ಆಲದ ಬುಡದಲ್ಲಿ ನಾಗದೇವತೆಗಳನ್ನು ಪ್ರತಿಷ್ಠಾಪಿಸುವುದಿದೆ. ಬಿಲ್ವವನ್ನು ಶಿವನ ಪೂಜೆಗೆ ಬಳಸುತ್ತಾರೆ. ವಿಷ್ಣುವಿಗೆ ತುಳಸಿ ಪ್ರಿಯ. ತುಳಸಿಯ ಎಲೆಗಳನ್ನು ಎಲ್ಲಾ ದೇವರ ಪೂಜೆಗಳಲ್ಲೂ ಬಳಸಲಾಗುತ್ತದೆ. ಸಾಮಾನ್ಯವಾಗಿ ಹಿಂದೂಗಳ ಮನೆಗಳಲ್ಲಿ ತುಳಸಿಕಟ್ಟೆಗಳನ್ನು ನಿರ್ಮಿಸಿ ಅದಕ್ಕೆ ಸಾಯಂಕಾಲ ದೀಪ ಉರಿಸಿ ಪೂಜೆ ಸಲ್ಲಿಸುವ ಪದ್ಧತಿ ಇದೆ. ತುಳಸಿ ಗಿಡದ ಕಾಂಡವನ್ನು ನಯಗೊಳಿಸಿ ಪೋಣಿಸಿ ಮಾಲೆ ಮಾಡಿ ಶಬರಿಮಲೆ ವ್ರತಧಾರಿಗಳು ಧರಿಸುವುದಿದೆ. ನಂಬೂದಿರಿ ಹಾಗೂ ಇತರ ಬ್ರಾಹ್ಮಣ ಸಮುದಾಯದವರು ದರ್ಬೆ, ತುಳಸೀದಳಗಳನ್ನು ಶ್ರಾದ್ಧಾದಿ ಕ್ರಿಯೆಗಳಲ್ಲಿ ಬಳಸುವುದಿದೆ. ಹನುಮಂತ ವೀಳ್ಯೆದೆಲೆಯ ಮಾಲೆಯನ್ನು ಧರಿಸುವುದಿದೆ.
ದೇವ ಪ್ರತಿಷ್ಠೆಗಳಿಲ್ಲದ ಆರಾಧನಾ ಕೇಂದ್ರಗಳು
ಯಾವ ದೈವ ಪ್ರತಿಷ್ಠೆಯೂ ಇಲ್ಲದ ಅನೇಕ ಹೈಂದವಾರಾಧನಾ ಕೇಂದ್ರಗಳು ಕೇರಳ ದಲ್ಲಿವೆ. ಅವುಗಳಲ್ಲಿ ಅತ್ಯಂತ ಪ್ರಮುಖವಾದುದು ಕೊಲ್ಲಂ ಜಿಲ್ಲೆಯಲ್ಲಿರುವ ಓಚ್ಚಿರ. ಅಲ್ಲಿ ಒಂದು ವಿಗ್ರಹವೋ, ದೇವಸ್ಥಾನವೋ ಇಲ್ಲ. ಅಲ್ಲಿ ಪರಬ್ರಹ್ಮ ಮೂರ್ತಿಯನ್ನು ಆರಾಧಿಸಲಾಗುತ್ತದೆ. ಯಾವುದೇ ಜಾತಿ ವರ್ಗಗಳ ಭೇದವಿಲ್ಲದೆ ಸರ್ವರೂ ಪ್ರವೇಶಿಸಿ ಆರಾಧಿಸಬಹುದಾದ ಒಂದು ತೆರನ ಜಾಗವಷ್ಟೇ ಅಲ್ಲಿರುವುದು. ಏಟ್ಟುಮಾನೂರಿನ ಸಮೀಪದ ಬೆಟ್ಟದ ಪ್ರದೇಶದಲ್ಲಿ ವೇದವ್ಯಾಸಗಿರಿಯಲ್ಲಿ ವಿಗ್ರಹವೇ ಇಲ್ಲ. ಅಲ್ಲಿರುವ ಕರಿಯ ಬಂಡೆಯ ತುಂಡುಗಳನ್ನು ವೇದವ್ಯಾಸ ಹಾಗೂ ಪಂಚಪಾಂಡವರೆಂದು ಜನರು ನಂಬಿಕೊಂಡು ಬಂದಿದ್ದಾರೆ. ಪಾಂಡವರು ವನವಾಸದಲ್ಲಿದ್ದಾಗ ಗುರು ವೇದವ್ಯಾಸರನ್ನು ಭೇಟಿಯಾಗಲು ಅಲ್ಲಿಗೆ ಬಂದಿದ್ದರೆಂದು ಪಾಂಡವರಿಗೆ ವಿದ್ಯಾಭ್ಯಾಸ ಮಾಡಿಸಲು ಅಲ್ಲೊಂದು ಗುರುಕುಲವನ್ನು ನಿರ್ಮಿಸಿದರೆಂದು ಪ್ರತೀತಿ. ವೇದವ್ಯಾಸಗಿರಿಯಲ್ಲಿರುವ ಮೂರು ಜಲಧಾರೆಗಳು ಗಂಗೆ, ಯಮುನೆ ಹಾಗೂ ಗೋದಾವರಿಯರೆಂದು ನಂಬಲಾಗಿದೆ. ವೇದವ್ಯಾಸರು ಪೂಜೆಗಾಗಿ ಈ ಮೂರು ನದಿಗಳ ನೀರನ್ನು ಬಳಸುತ್ತಿದ್ದರೆಂದು ಐತಿಹ್ಯ. ಆಟ್ಟಪ್ಪಾಡಿಯ ‘ಮಲ್ಲೀಶ್ವರನ್ ಕ್ಷೇತ್ರ’ದಲ್ಲಿ ಗಿರಿಜನರು ಸಾವಿರಾರು ಸಂಖ್ಯೆಯಲ್ಲಿ ಸೇರಿ ಶಿವರಾತ್ರಿ ಆಚರಿಸುವುದು ಸಂಪ್ರದಾಯ. ಆದರೆ ಅಲ್ಲಿಯೂ ವಿಗ್ರಹವೋ, ದೇವಸ್ಥಾನವೋ ಇಲ್ಲ. ಪಾಲಕ್ಕಾಡ್ ಜಿಲ್ಲೆಯ ತೇನಾರಿ ಇನ್ನೊಂದು ಮುಖ್ಯ ಆರಾಧನಾ ಕೇಂದ್ರ. ಅಲ್ಲಿ ರಾಮತೀರ್ಥ ಎಂಬೊಂದು ನೀರ ಝರಿಯಿದೆ. ಅದರಲ್ಲಿ ಸ್ನಾನ ಮಾಡಿದವರಿಗೆ ಗಂಗಾ ಸ್ನಾನದ ಫಲ ದೊರೆಯುತ್ತದೆ ಎಂಬ ನಂಬಿಕೆ ಇದೆ. ಈ ತೀರ್ಥದ ಸಮೀಪ ಅನೇಕ ಪುರಾತನ ದೇವಾಲಯಗಳಿದ್ದು ಅವು ಇಂದು ಅವಗಣನೆಗೊಳಗಾಗಿವೆ.
ದೇವಸ್ಥಾನದ ವಿಧಿ ವಿಧಾನಗಳು
ಕೇರಳದ ದೇವಾಲಯಗಳಲ್ಲಿ ಆರಾಧನಾ ಪದ್ಧತಿಗಳು ಸಾಮಾನ್ಯವಾಗಿ ಶಾಸ್ತ್ರ ಪದ್ಧತಿಗಳಿಗೆ ಅನುಗುಣವಾಗಿಯೇ ನಡೆಯುತ್ತದೆ. ಸ್ನಾನ, ಜಪಾದಿಗಳ ಬಳಿಕವೇ ಪೂಜಾರಿ ಪೂಜಾ ಕರ್ಮಗಳನ್ನು ನಿರ್ವಹಿಸುತ್ತಾನೆ. ನೀರು, ಹೂ, ಶ್ರೀಗಂಧ, ಕರ್ಪೂರ ಮೊದಲಾದ ವಸ್ತುಗಳನ್ನು ಪೂಜೆಗೆ ಬಳಸುತ್ತಾರೆ. ದೇವಾಲಯದ ಗರ್ಭಗೃಹಕ್ಕೆ ಪ್ರವೇಶಿಸಲು ಪ್ರತಿಷ್ಠಾ ಮೂರ್ತಿಯನ್ನು ಮುಟ್ಟಲು ಪೂಜಾರಿಗೆ ಮಾತ್ರವೇ ಅಧಿಕಾರವಿರುವುದು. ದೇವಾಲಯಗಳ ಪೂಜಾ ವಿಧಾನಗಳಿಗೆ ನಿರ್ದಿಷ್ಟ ವ್ಯವಸ್ಥೆಯಿದೆ. ಭಕ್ತರು ಸ್ನಾನ ಮಾಡಿಯೇ ದೇವಾಲಯದ ಆವರಣವನ್ನು ಪ್ರವೇಶಿಸಬೇಕು. ಆಗ ಭಕ್ತರು ಮಡಿ ಬಟ್ಟೆಯನ್ನು ಉಟ್ಟುಕೊಂಡಿರಬೇಕು. ಅವರು ನೈವೇದ್ಯ, ಅರ್ಚನೆ, ದೀಪ  ಬೆಳಗುವುದು ಮೊದಲಾದ ಹರಕೆಗಳನ್ನು ನೆರವೇರಿ ಸುತ್ತಾರೆ. ಕಾಣಿಕೆ ಹಾಕುವ ಪದ್ಧತಿಯೂ ಇದೆ. ಆಭರಣಾದಿಗಳನ್ನು ಅರ್ಪಿಸುವ ಸಂಪ್ರ ದಾಯವೂ ಇದೆ. ವಿಗ್ರಹಕ್ಕೆ ಶ್ರೀಗಂಧವನ್ನು ಲೇಪಿಸುವುದು ಪ್ರಮುಖ ಹರಕೆಗಳಲ್ಲೊಂದು. ಭಕ್ತರಿಗೆ ಗಂಧ, ಭಸ್ಮ, ಹೂವು ಮೊದಲಾದವನ್ನು ಪ್ರಸಾದವಾಗಿ ಕೊಡಲಾಗುತ್ತದೆ. ತೀರ್ಥ ಜಲವನ್ನು ಸೇವಿಸಲು ಕೊಡುವುದಿದೆ. ದೇವಿ ದೇವಾಲಯಗಳಲ್ಲಿ ಕೆಂಪು ಕುಂಕುಮವನ್ನು ಪ್ರಸಾದವಾಗಿ ಕೊಡುವುದು ಸಾಮಾನ್ಯ. ಬೆಳಗ್ಗೆ ಬಾಗಿಲು ತೆರೆಯುವ ಸಂದರ್ಭದಲ್ಲಿ ದರ್ಶನ ಮಾಡುವುದು ಪುಣ್ಯಕರ ಎಂದು ಭಾವಿಸಲಾಗುತ್ತೆ. ಗುರುವಾಯೂರು ದೇವಾಲಯದಲ್ಲಿ ನಡೆ ತೆರೆಯುವಾಗಿನ ದೇವರ ದರ್ಶನಕ್ಕಾಗಿ ರಾತ್ರಿಯಿಂದಲೇ ಭಕ್ತರು ಕಾಯುವುದೂ ಇದೆ. ಕೋಟ್ಟಯಂನ ತಿರುವಾರ್‌ಪಿನಲ್ಲಿ ಉಷಾ ಪೂಜೆಗೆ ದರ್ಶನ ಮಾಡುವುದು ವಿಶೇಷ ಎಂದು ನಂಬಲಾಗಿದೆ. ಎಲ್ಲಾ ದೇವಾಲಯಗಳಲ್ಲೂ ದೀಪಾರಾಧನೆಯ ವೇಳೆಗೆ ಭಕ್ತರನ್ನು ಆಕರ್ಷಿಸಲಾಗುತ್ತದೆ.
ಬಹುತೇಕ ಪ್ರತಿಯೊಂದು ದೇವಾಲಯಗಳಲ್ಲೂ ಹರಕೆಯೊಪ್ಪಿಸುವ ರೀತಿ ವಿಭಿನ್ನ ವಾಗಿವೆ. ಭಕ್ತರಿಗೆಲ್ಲರಿಗೂ ಕೊಡಲು ಅನುಕೂಲವಾಗುವಂತೆ ಸಿಹಿ ವಸ್ತುಗಳನ್ನು ಶ್ರೀ ಪದ್ಮನಾಭ ಸ್ವಾಮಿ ದೇವಾಲಯದಲ್ಲಿ ಸಮರ್ಪಿಸುತ್ತಾರೆ. ತಿರುವನಂತಪುರದ ಪೞಙಾಡಿ, ಕೊಟ್ಟಾರಕರ, ವಾಳಪ್ಪಳ್ಳಿ ಮೊದಲಾದೆಡೆಗಳಲ್ಲಿನ ಗಣಪತಿ ದೇವಾಲಯಗಳಲ್ಲಿನ ‘ಅಪ್ಪಂನೈವೆದ್ಯಂ’ (ಒಂದು ತೆರನ ಸಿಹಿ ಗುಂಡು ಪೊಂಗಲ್) ವಿಶೇಷವಾದದ್ದು. ಪೞವಙಾಡಿ ಗಣಪತಿಗೆ ಹೋಮವೂ ಮೋದಕ ಮೊದಲಾದವುಗಳ ನೈವೇದ್ಯವೂ ಇದೆ. ಗಣಪತಿ ದೇವಸ್ಥಾನದ ಮೆಟ್ಟಿಲುಗಳಿಗೆ ತೆಂಗಿನಕಾಯಿ ಒಡೆಯುವುದು ಇನ್ನೊಂದು ತೆರನ ಹರಕೆ. ಇದೇ ತೆರನ ಪೂಜಾ ಪದ್ಧತಿ ಕೆಲವು ಶಾಸ್ತಾ ದೇವಸ್ಥಾನಗಳಲ್ಲೂ ಇದೆ. ಅಚ್ಚನ್‌ಕೋವಿಲ್‌ನ ಶಾಸ್ತಾವ್ ದೇವಸ್ಥಾನದಲ್ಲಿ ಪುಷ್ಪಾಭಿಷೇಕವನ್ನು ವಿಶೇಷವಾಗಿ ಮಾಡಲಾಗುತ್ತದೆ. ಕುಳತ್ತುಪುೞ ಶಾಸ್ತಾವ್ ದೆವಸ್ಥಾನದ ಸಮೀಪವಿರುವ ಕಲ್ಲಡಯಾಟ್ಟಿನ ಮೀನುಗಳಿಗೆ ಅನ್ನ ಕೊಡುವದು ಇಲ್ಲಿನ ಪ್ರಧಾನ ಹರಕೆ. ಓಚ್ಚಿರಮಣ್ಣಡಿ ದೇವಾಲಯದಲ್ಲಿ ಅನ್ನ ನೈವೇದ್ಯ ಇಲ್ಲದುದೇ ಅಲ್ಲಿನ ವೈಶಿಷ್ಟ್ಯ. ಅಂಬಲಪುೞ ಕೃಷ್ಣಸ್ವಾಮಿ ದೇವಸ್ಥಾನದಲ್ಲಿ ಹಾಲುಪಾಯಸ ಮತ್ತು ಚೇರ್ತಲ ಕಾತ್ಯಾಯಿನಿ ದೇವಾಲಯದಲ್ಲಿ ತಡಿಯಪ್ಪ (ದೊಡ್ಡ ಅಪ್ಪ) ಮುಖ್ಯವಾಗಿದೆ. ವೆಟ್ಟಿಕುೞಙರ ಭಗವತೀ ದೇವಸ್ಥಾನದಲ್ಲಿ ಹರಕೆ ಒಪ್ಪಿಸಿದ ಅಕ್ಕಿ ಪಾಯಸ ಎಷ್ಟು ದಿನವಾದರೂ ಕೆಡುವುದಿಲ್ಲ. ಶಬರಿಮಲೆಯ ಶಾಸ್ತಾವ್ ದೇವಸ್ಥಾನದ ಅಪ್ಪ, ಅರವಣ ಪಾಯಸ, ಮೊದಲಾದವು ಪ್ರಧಾನ ನೈವೇದ್ಯಗಳು. ಮಣ್ಣಾರ್ ಶಾಲೆಯಂತಹ ನಾಗ ದೇವಸ್ಥಾನಗಳಲ್ಲೂ ನಾಗ ಬನಗಳಲ್ಲೂ ‘ನೂರುಂ ಪಾಲುಂ’ ಮುಖ್ಯ ಹರಕೆ. ತಿರುವೆಲ್ಲಾ ಶ್ರೀವಲ್ಲಭ ಕ್ಷೇತ್ರದಲ್ಲಿ ಉಷಾ ಪಾಯಸಂ ಬಹಳ ಸಿಹಿ ಹಾಗೂ ವಿಶಿಷ್ಟವಾದ ಹರಕೆ. ಸುಬ್ರಹ್ಮಣ್ಯ ದೇವಸ್ಥಾನಗಳಲ್ಲೆಲ್ಲಾ ಕಾವಡಿಯಭಿಷೇಕಂ ಪ್ರಮುಖವಾಗಿದೆ. ಚಂದನಂ, ಪನ್ನೀರ್, ಸಕ್ಕರೆ, ಕುಂಕುಮ ಮೊದಲಾದ ಹಲವು ದ್ರವ್ಯಗಳನ್ನು ಕಾವಡಿಯಭಿಷೇಕಕ್ಕೆ ಉಪಯೋಗಿಸಲಾಗುತ್ತದೆ.
ಶಬರಿಮಲೆಯಲ್ಲಿ ಬೆಳ್ಳಿಯಿಂದಲೋ, ಚಿನ್ನದಿಂದಲೋ ಮಾಡಿದ ಮನುಷ್ಯ ರೂಪವನ್ನು ಸಮರ್ಪಿಸುವುದೂ ಇದೆ. ನಾಗರಾಜ ದೇವಸ್ಥಾನಗಳಲ್ಲಿ ಇತರ ದೇವಾಲಯಗಳಲ್ಲೂ ಮನುಷ್ಯ ರೂಪ (ಪ್ರತಿಷ್ಠಾ ಮೂರ್ತಿಯ ರೂಪ) ಸಮರ್ಪಿಸುವ ಪದ್ಧತಿ ಇದೆ. ಏಟ್ಟುಮಾನೂರ್ ದೇವಸ್ಥಾನದಲ್ಲಿ ಪಾಯಸ ಮೊದಲಾದ ಹರಕೆಗಳಲ್ಲದೆ ಇತರ ದೇವಸ್ಥಾನಗಳಿಗಿಂತಲೂ ಹೆಚ್ಚಿನ ರೀತಿಯಲ್ಲಿ ಹಣದ ಕಾಣಿಕೆಯನ್ನು ಹಾಕಲಾಗುತ್ತದೆ. ವೈಕಂನ ದೇವಾಲಯದ ಪ್ರಮುಖ ಹರಕೆ ಬ್ರಾಹ್ಮಣರಿಗೆ ಅನ್ನದಾನ. ಗುರುವಾಯೂರು ದೇವಾಲಯದಲ್ಲಿ ತುಲಾಭಾರ, ಅರ್ಚನೆ ಮೊದಲಾದವು ಪ್ರಮುಖವಾಗಿದೆ. ಭಕ್ತರ ತೂಕದಷ್ಟೇ ವಸ್ತುಗಳನ್ನು ದೇವರಿಗೆ ಸಮರ್ಪಿಸುವ ರೀತಿಯ ತುಲಾಭಾರಗಳು ದೇವಾಲಯ ಗಳಲ್ಲಿ ರೂಢಿಯಲ್ಲಿವೆ. ಹಣ್ಣು, ತರಕಾರಿ, ಸಕ್ಕರೆ ಮೊದಲಾದವುಗಳನ್ನು ತುಲಾಭಾರಕ್ಕೆ ಉಪಯೋಗಿಸಲಾಗುತ್ತದೆ. ಗುರುವಾಯೂರಿನಂತಹ ದೇವಸ್ಥಾನಗಳಲ್ಲಿ ಆನೆಯನ್ನು ಸಮರ್ಪಿಸುವುದು ವಿಶೇಷ ಹರಕೆ. ಕಾಡಾಂಪುೞ ಭಗವತೀ ದೇವಸ್ಥಾನದಲ್ಲಿ ಭಕ್ತರ ಅಭೀಷ್ಟೆ ಈಡೇರಲು ನಡೆಸುವ ಮುಖ್ಯವಾದ ಹರಕೆಗಳು ಮುಖ್ಯವಾಗಿ ಎರಡು. ‘ಪೂಮೂಡಲು’ (ಹೂವಿನಿಂದ ಮುಚ್ಚುವುದು) ಮತ್ತು ತೆಂಗಿನಕಾಯಿ ಒಡೆಯುವುದು. ಚೆರುಕುನ್ನು ಅನ್ನಪೂರ್ಣೇಶ್ವರಿ ದೇವಾಲಯದಲ್ಲಿ ಅನ್ನದಾನಕ್ಕೆ ಪ್ರಾಮುಖ್ಯ ಕಲ್ಪಿಸಲಾಗಿದೆ. ಚೆರುಕುನ್ನು ದೇವೀ ದೇವಸ್ಥಾನದ ಸಮೀಪದ ತಳಿಪರಂಬು ದೇವಸ್ಥಾನದ ಶಿವನು ನಿತ್ಯವು ಚೆರುಕುನ್ನು ಸಂದರ್ಶಿಸುತ್ತಾನೆ. ಹಾಗಾಗಿ ಅವನಿಗೆ ಕೊಡುವ ಹರಕೆಯ ಚೆರುಕುನ್ನು ದೇವೀ ದೇವಸ್ಥಾನದಲ್ಲಿ ಸಂಜೆಗೆ ಸಮರ್ಪಿಸಿದರೂ ಸಾಕು ಎಂಬುದು ಭಕ್ತರ ನಂಬಿಕೆ.
ಕೊಟ್ಟಿಯೂರು ದೇವಸ್ಥಾನದ ಎಳನೀರಾಟ ಹಾಗೂ ತುಪ್ಪದಾಟ ಪ್ರಸಿದ್ಧವಾಗಿದೆ. ಇವುಗಳನ್ನು ಅನುಕ್ರಮವಾಗಿ ಈಳವರು ಹಾಗೂ ನಾಯನ್ಮಾರರು ವೃಷಭ ಮಾಸದಲ್ಲಿ ಆಚರಿಸುತ್ತಾರೆ. ಕೊಟ್ಟಿಯೂರು ಶಿವ ದೇವಸ್ಥಾನದಿಂದ ಭಕ್ತರು ಕೊಂಡು ಹೋಗುವ ಬಿದಿರ ತುಂಡುಗಳನ್ನು ಗ್ರಾಮ ದೇವತೆಗಳ ವಿಗ್ರಹಕ್ಕಾಗಿ ಮನೆಗಳಲ್ಲಿ ಕಾಪಿಡುತ್ತಾರೆ. ಕಾಸರಗೋಡು ಸಮೀಪದ ಕುಂಬಳೆಯ ಎಡನಾಡು ಗ್ರಾಮದಲ್ಲಿ ಮುಜಂಗಾವ್ ಶ್ರೀ ಪಾರ್ಥಸಾರಥಿ ದೇವಸ್ಥಾನದಲ್ಲಿ ಸೌತೆಕಾಯಿ ಮತ್ತು ಪಡುವಲಕಾಯಿ ಮೊದಲಾದವುಗಳನ್ನು ಹರಕೆಯೊಪ್ಪಿಸುವುದಿದೆ. ಮಣ್ಣಾರ್‌ಶಾಲ ನಾಗರಾಜ ದೇವಸ್ಥಾನದಲ್ಲಿ ಸೀಗುಂಬಳಕಾಯಿ, ಕುಂಬಳಕಾಯಿ, ಸೌತೆಕಾಯಿ ಮೊದಲಾದವುಗಳೊಡನೆ ಅರಿಸಿನ, ಉಪ್ಪು ಹರಕೆ ಒಪ್ಪಿಸು ವುದಿದೆ. ಬಾಳೆಹಣ್ಣು ಮತ್ತು ಪಂಚಾಮೃತವು ಹರಿಪ್ಪಾಡ್  ಹಾಗೂ ಗುರುವಾಯೂರು ದೇವಸ್ಥಾನಗಳಲ್ಲಿ ಪ್ರಮುಖವಾದ ನೈವೇದ್ಯ. ತೃಚ್ಚಂಬರ ದೇವಸ್ಥಾನದಲ್ಲಿ ದೊಡ್ಡಪಾತ್ರೆ ಯಲ್ಲಿ ಪಾಯಸವನ್ನು ಹರಕೆಯೊಪ್ಪಿಸಿ ವಿತರಿಸುವುದು ಸಂತಾನಭಿವೃದ್ದಿಯ ಅನುಗ್ರಹಕ್ಕೆ ಕಾರಣವಾಗುತ್ತದೆ ಎಂಬ ನಂಬಿಕೆಯಿದೆ. ಗುರುವಾಯೂರು ದೇವಸ್ಥಾನದಲ್ಲಿ ತೆಂಗಿನೆಣ್ಣೆ ಅಭಿಷೇಕ ಉದಯಾಸ್ತಮಾನ ಪೂಜೆ ಮೊದಲಾದ ಹರಕೆಗಳಿವೆ.
ಮೇಲೆ ಹೇಳಿದವುಗಳಿಗಿಂತ ವ್ಯತ್ಯಸ್ಥವಾದ ಪೂಜಾ ಸಂಪ್ರದಾಯಗಳು ಕೆಲವು ದೇವಸ್ಥಾನ ಗಳಲ್ಲಿವೆ. ಪರಶ್ಯಿನಕಡವ್ ಮುತ್ತಪ್ಪ ದೇವಸ್ಥಾನದಲ್ಲಿ ಮದ್ಯ, ಮೀನು, ಮಾಂಸ ಇತ್ಯಾದಿ ಗಳನ್ನು ಹರಕೆ ರೂಪದಲ್ಲಿ ಸಲ್ಲಿಸಿ ಪ್ರಸಾದವಾಗಿ ಭಕ್ತರಿಗೆ ವಿತರಿಸಲಾಗುತ್ತದೆ. ಈ ದೇವಸ್ಥಾನಕ್ಕೆ ಅನಾಮಧೇಯ ಭಕ್ತರಿಂದ ಹರಕೆಯ ರೂಪದಲ್ಲಿ ಹಣವೂ ಬರುತ್ತದೆ. ಗುರುವಾಯೂರನ್ನು ಬಿಟ್ಟರೆ ಅತ್ಯಂತ ಹೆಚ್ಚು ಭಕ್ತರನ್ನು ಆಕರ್ಷಿಸುವ ಕೇರಳದ ಪ್ರಮುಖ ದೇವಸ್ಥಾನ ಪರಶ್ಯಿನಕಡನ್. ಪೆರಳಶ್ಯೇರಿ ಸುಬ್ರಹ್ಮಣ್ಯಸ್ವಾಮಿ ದೇವಸ್ಥಾನದಲ್ಲಿರುವ ನಾಗ ಪ್ರತಿಷ್ಠೆಗೆ ಮೊಟ್ಟೆ ನೈವೇದ್ಯ ಸಂಪ್ರದಾಯವಿದೆ. ಅಪಸ್ಮಾರ ರೋಗ ಪರಿಹಾರಕ್ಕಾಗಿ ತಳಿಪರಂಬು ದೇವಸ್ಥಾನದಲ್ಲಿ ಉರುಳು ಸೇವೆಯೂ ಆಚರಣೆಯಲ್ಲಿದೆ. ಹರಿಪಾಡ್ ಸುಬ್ರಹ್ಮಣ್ಯ ಹಾಗೂ ಶಬರಿಮಲೆ ದೇವಸ್ಥಾನದಲ್ಲೂ ಉರುಳು ಸೇವೆ ಮಾಡಲಾಗುತ್ತದೆ. ಭಕ್ತರು ಸ್ವತಹ ಮಾಡುವುದಲ್ಲದೆ ಇತರರ ಮೂಲಕ ಮಾಡಿಸಿ ಪುಣ್ಯ ಸಂಪಾದಿಸುವುದೂ ಇದೆ.
ರೋಗ ಪರಿಹಾರಕ ಆಚರಣೆಗಳು
ಧಾರ್ಮಿಕ ಆಚರೆಣೆಗಳ ಕುರಿತು ಹೇಳುವಾಗ ಮಾನಸಿಕ ಹಾಗೂ ರೋಗ ಪರಿಹಾರಕಗಳಿಗೆ ಇರುವ ಆಚರಣೆಗಳು ಕೂಡಾ ಪ್ರಸ್ತುತವೆನಿಸುತ್ತವೆ. ಓಚ್ಚಿರದ ಪರಬ್ರಹ್ಮ ದೇವಸ್ಥಾನವನ್ನು ರೋಗ ಪರಿಹಾರಕ್ಕಾಗಿ ಭಕ್ತರು ಸಂದರ್ಶಿಸುತ್ತಾರೆ. ಮರುಞೂರ್‌ವಟ್ಟಂ ಧನ್ವಂತರಿ ಅಮವಾಸ್ಯೆಗಳಲ್ಲಿ ಭಕ್ತರು ಕೊಡುವ ಪ್ರಸಾದ ಸರ್ವರೋಗ ಶಮನಕಾರಿ ಎಂದು ನಂಬಲಾ ಗುತ್ತದೆ. ‘ಮರುಞೂರ್‌ವಟ್ಟಂ’ ಎಂಬುದು ‘ಮರುನೊರುವಟ್ಟಂ’ (ಮದ್ದೊಂದು ಬಾರಿ-ಎಂದರೆ ಒಂದು ಬಾರಿ ಔಷಧಿ ಉಪಯೋಗಿಸಿದರೆ ರೋಗ ಶಮನಾಗುತ್ತದೆ ಎಂಬ ನಂಬಿಕೆ.) ಎಂಬುದರಿಂದ ರೂಪಗೊಂಡ ಸ್ಥಳನಾಮದೆಂದು ಭಾವಿಸಲಾಗಿದೆ. ತಗಳಿಯ ಶಾಸ್ತಾವ್ ದೇವಸ್ಥಾನದ ಮನೋರೋಗಿಗಳಿಗೆ ಎಣ್ಣೆ ಕೊಟ್ಟು ರೋಗ ಗುಣಪಡಿಸಲಾಗುತ್ತದೆ ಎಂದು ನಂಬಲಾಗಿದೆ. ಕುಷ್ಠ ಮೊದಲಾದ ರೋಗಗಳ ಪರಿಹಾರಕ್ಕಾಗಿ ಆ ಎಣ್ಣೆಯನ್ನು ಔಷಧಿ ಯನ್ನಾಗಿ ಉಪಯೋಗಿಸಲಾಗುತ್ತದೆ. ಆಲಪ್ಪುೞ ಜಿಲ್ಲೆಯಲ್ಲಿರುವ ತಿರುವಿಳಾ ದೇವಸ್ಥಾನ ದಿಂದ ಒಂದು ಗಿಡಮೂಲಿಕೆಯನ್ನು ಮಂತ್ರಿಸಿ ಕೊಡಲಾಗುತ್ತದೆ. ಅದು ಅಪಸ್ಮಾರ, ಕೈವಿಷ ಮೊದಲಾದ ರೋಗಗಳ ಪರಿಹಾರವೆಂದು ಭಾವಿಸಲಾಗುತ್ತದೆ.
ಏಟ್ಟುಮಾನೂರು ಶಿವದೇವಸ್ಥಾನದಲ್ಲಿ ಪೂಜೆ ಮಾಡುವುದರಿಂದ ಕ್ಷುದ್ರದೇವತೆಗಳ ಬಾಧೆ ನಿವಾರಣೆಯಾಗುತ್ತದೆ ಹಾಗೂ ವಾಸಿಯಾಗದ ಹಳೆಯ ಕಾಯಿಲೆಗಳು ವಾಸಿಯಾಗುತ್ತವೆ ಎಂಬ ನಂಬಿಕೆಯಿದೆ. ಇಲಿ ವಿಷದಿಂದ ತೊಂದರೆಗೊಳಗಾದವರು ತೃಣಯಂ ಕುಡಂ ಎಂಬಲ್ಲಿ ರುವ ಶ್ರೀರಾಮ ದೇವಸ್ಥಾನದಲ್ಲಿ ಪೂಜೆ ಸಲ್ಲಿಸುವುದಿದೆ. ದೇವಸ್ಥಾನದ ಪೂರ್ವ ದಿಕ್ಕಿನಲ್ಲಿರುವ ಎಲಿಕುಳಂ (ಇಲಿಕೆರೆ) ಕೆರೆಯಲ್ಲಿ ಸ್ನಾನ ಮಾಡುವುದು ಉತ್ತಮ ಎಂದು ನಂಬಲಾಗಿದೆ. ಇಲಿ ವಿಷ ಬಾಧೆಯಿದ್ದವರು ಆ ಕೆರೆಯಲ್ಲಿನ ನೀರನ್ನು ಕುಡಿಯುವುದೋ ಅದರಲ್ಲಿ ಸ್ನಾನ ಮಾಡುವುದನ್ನೋ ಮಾಡುತ್ತಾರೆ. ಇದಕ್ಕೆ ಜಾತಿನೀತಿಗಳ ಪರಿವೆಯಿಲ್ಲ.
ಇಗರ್ಜಿಗಳು
ಕೇರಳದಲ್ಲಿ ಹಿಂದೂ ಆರಾಧನಾಲಯಗಳು ಸಂಸ್ಕೃತಿಯ ಭಾಗವಾಗಿರುವಂತೆ ಕ್ರಿಶ್ಚಿಯನ್ ಹಾಗೂ ಮುಸಲ್ಮಾನರ ಆರಾಧನಾ ಕೇಂದ್ರಗಳೂ ಸಹ ಸಾಂಸ್ಕೃತಿಕವಾಗಿ ಮುಖ್ಯವಾಗಿವೆ. ಯೇಸುಕ್ರಿಸ್ತನ ಶಿಷ್ಯರಲ್ಲಿ ಒಬ್ಬನಾದ ಸೈಂಟ್ ಥೋಮಸ್ ಕ್ರಿ.ಶ. ೫೨ರಲ್ಲಿ ಸಂಸ್ಥಾನದ ವಿವಿಧ ಭಾಗಗಳಿಗೆ ಭೇಟಿ ನೀಡಿ ಅನೇಕರನ್ನು ಮತಾಂತರಗೊಳಿಸಿದ ಎಂಬುದು ಸಾಮಾನ್ಯ ವಾದೊಂದು ನಂಬಿಕೆ. ಕೋಟೆಕಾವ್, ಪಾಲಯೂರು, ಕೊಕ್ಕೋತಮಂಗಲಂ, ತಿರಣಂ, ನಿಲಯ್ಕಲ್, ಕೊಲ್ಲಂ, ತಿರುವಂಕೋಡ್ ಮೊದಲಾದ ಏಳು ಸ್ಥಳಗಳಲ್ಲಿ ಆತ ಇಗರ್ಜಿಯನ್ನು ನಿರ್ಮಿಸಿದನೆಂದು ಹೇಳಲಾಗುತ್ತದೆ. ಸೈಂಟ್ ಥೋಮಸ್ ಸ್ಥಾಪಿಸಿದನೆಂದು ಹೇಳುವ ಇನ್ನೂ ಅನೇಕ ಇಗರ್ಜಿಗಳು ಕೇರಳದಲ್ಲಿವೆ. ಕಾಲಕ್ರಮೇಣ ಸಮುದಾಯದ ಜನಸಂಖ್ಯೆ ಹೆಚ್ಚಾ ಗುತ್ತಿದ್ದಂತೆ ಅವರವರ ಅನುಕೂಲಕ್ಕಾಗಿ ಇಗರ್ಜಿಗಳನ್ನು ನಿರ್ಮಿಸಿದರು. ಪ್ರಾದೇಶಿಕವಾಗಿ ವಿಭಿನ್ನ ನಂಬಿಕೆ ಆಚರಣೆಗಳ ಕಾರಣದಿಂದಾಗಿ ಕೇರಳದ ಕ್ರಿಶ್ಚಿಯನ್ ಸಮುದಾಯದಲ್ಲಿ ಅನೇಕ ವಿಭಾಗಗಳೂ ರೂಪು ಪಡೆದವು. ಒಂದೊಂದು ವಿಭಾಗಕ್ಕೆ ನಿರ್ದಿಷ್ಟ ನಂಬಿಕೆ ಆಚರಣೆಗಳ ತಳಹದಿಯಲ್ಲಿ ಪ್ರತ್ಯೇಕ ಪ್ರತ್ಯೇಕ ಇಗರ್ಜಿಗಳೂ ಸ್ಥಾಪನೆಗೊಂಡವು. ಹೀಗೆ ಇಗರ್ಜಿಗಳ ಸಂಖ್ಯೆಯು ಹೆಚ್ಚುತ್ತಲೇ ಹೋಯಿತು.
ಪ್ರಮುಖವಾಗಿ ಕೇರಳದ ಕ್ರಿಶ್ಚಿಯನರನ್ನು ಕ್ಯಾಥೋಲಿಕರು ಮತ್ತು ಕ್ಯಾಥೋಲಿಕರಲ್ಲ ದವರು ಎಂದು ಎರಡು ಗುಂಪುಗಳಾಗಿ ವಿಂಗಡಿಸಬಹುದು. ಪೋಪ್‌ಗೆ ವಿಧೇಯರಾಗಿರುವುದೇ ಕ್ಯಾಥೋಲಿಕರ ವೈಶಿಷ್ಠ್ಯ. ಮತೀಯವಾದ ನಂಬಿಕೆಗಳು ಹಾಗೂ ಆಚರಣೆಗಳಿಗೆ ಸಂಬಂಧಿಸಿದಂತೆ ರೋಮನ್ ಕ್ಯಾಥೋಲಿಕರು ಯಾಕೋಬಾಯ್ ಸಿರಿಯನ್ ವಿಭಾಗದವರು. ಪವಿತ್ರವಾದ ವೇದವನ್ನು ಗೌರವಿಸುವವರು. ಮಾರ್ತೋಮ ಸಭೆ ಅಥವಾ ಪಾಶ್ಚಾತ್ಯ ಸಭೆಗಳ ಅಭಿಪ್ರಾಯವನ್ನು ಅನುಸರಿಸುವ ವೇದ ಪುಸ್ತಕಗಳೇ ಪಾಪ ವಿಮೋಚನೆಯ  ವಿಷಯಕ್ಕೆ ಸಂಬಂಧಿಸಿದಂತೆ ಅಂತಿಮವಾದ ಸತ್ಯಗಳು. ವೇದ ಪುಸ್ತಕವನ್ನು ಅಂತಿಮ ಸತ್ಯವೆಂದು ಒಪ್ಪದ ಮಾರ್ತೋಮ ಸಭೆ ಮರಣ ಹೊಂದಿದವರ ಹಾಗೂ ಮಹಾತ್ಮರನ್ನು ಕುರಿತ ಪ್ರಾರ್ಥನೆಗಳನ್ನು ಒಪ್ಪುವುದಿಲ್ಲ. ಕೇರಳದ ಕ್ರಿಶ್ಚಿಯನರ ಆರಾಧನಾ ಕೇಂದ್ರಗಳ ನಿರ್ಮಾಣದಲ್ಲಿಯೂ ಈ ಕಾರಣಗಳಿಗಾಗಿ ಸ್ಪಷ್ಟವಾದ ವ್ಯತ್ಯಾಸಗಳಿವೆ.
ಕ್ರಿಶ್ಚಿಯನರ ಪ್ರಮುಖ ಇಗರ್ಜಿಗಳು
ಕ್ರೈಸ್ತರ ಪ್ರಮುಖ ಇಗರ್ಜಿಗಳು ಹಳೆಯ ತಿರುವಿದಾಂಕೂರು ಕೊಚ್ಚಿ ಪ್ರದೇಶಗಳಲ್ಲಿವೆ. ಕೇರಳದ ಉತ್ತರ ಭಾಗದಲ್ಲೂ ಇತ್ತೀಚಿನ ದಿನಗಳಲ್ಲಿ ಕ್ರಿಶ್ಚಿಯನರು ಹೆಚ್ಚಿನ ಸಂಖ್ಯೆಯಲ್ಲಿ ನೆಲೆಸತೊಡಗಿದ್ದರಿಂದ ಅಲ್ಲಿಯೂ ಅನೇಕ ಇಗರ್ಜಿಗಳು ತಲೆಯೆತ್ತಿವೆ. ಕ್ಯಾಥೋಲಿಕರೇ ಹೆಚ್ಚಿರುವ ಕಾರಣ ಇಲ್ಲಿನ ಅನೇಕ ಇಗರ್ಜಿಗಳು ರೋಮನ್ ಕ್ಯಾಥೋಲಿಕ್ ಸಭೆಯ ವ್ಯಾಪ್ತಿಯಲ್ಲಿ ಬರುತ್ತವೆ. ಕ್ರಿಶ್ಚಿಯನರ ಜನಜೀವನ ಹಾಗೂ ಆರಾಧನಾ ಕೇಂದ್ರಗಳ ಕಾರಣದಿಂದಾಗಿ ಕೇರಳದ ಸಾಮಾಜಿಕ ಬದುಕಿನಲ್ಲಿ ಗಮನಾರ್ಹವಾದ ಬದಲಾವಣೆಗಳನ್ನು ಗುರುತಿಸಬಹುದು.
ತಿರುವನಂತಪುರಂನಲ್ಲಿಯೇ ಬೇರೆ ಬೇರೆ ವಿಭಾಗಗಳಿಗೆ ಸೇರಿದ ಇಗರ್ಜಿಗಳು ಅನೇಕವಿವೆ. ನಗರ ಮಧ್ಯದಲ್ಲಿರುವ ಸೈಂಟ್ ಜೋಸೆಫ್ ಕ್ಯಾತಿಡ್ರಲ್ ಇಗರ್ಜಿಯು ಸುಮಾರು ೧೮೫೦ಕ್ಕೂ ಮೊದಲು ನಿರ್ಮಾಣಗೊಂಡುದು. ಇಗರ್ಜಿಯ ಎದುರು ಭಾಗದಲ್ಲಿರುವ ಅಲಂಕೃತವಾದ ಯೇಸುವಿನ ಪ್ರತಿಮೆ ಆಕರ್ಷಕವಾದುದು. ತಿರುವನಂತಪುರಂನ ಕಡಲ ತೀರದಲ್ಲಿರುವ ಸೈಂಟ್ ಆಂಟನಿಯ ಇಗರ್ಜಿಗೆ ನಾಲ್ಕುನೂರು ವರ್ಷಗಳ ಹಳಮೆಯಿದೆ. ಸೈಂಟ್ ಫ್ರಾನ್ಸಿಸ್ ಸೇವಿಯರ್ ತಿರುವನಂತಪುರಂನ ಕರಾವಳಿ ಪ್ರದೇಶಗಳಲ್ಲಿ ೧೬ನೆಯ ಶತಮಾನದಲ್ಲಿ ಧರ್ಮ ಪ್ರಚಾರ ಮಾಡಿದ್ದ. ಆತನ ಹೆಸರಿನಲ್ಲಿರುವ ಇಗರ್ಜಿಯೊಂದು ನಾಡಾರ್ ಕ್ರಿಶ್ಚಿಯನರ ಒಂದು ಗುಂಪಿಗೆ ಮಾತ್ರ ಸೀಮಿತವಾಗಿದೆ. ಚಿರಯಿನ್‌ಕೀೞು ತಾಲೂಕಿನ ಮಙೋಡ್ ಸೈಂಟ್ ಸೆಬಾಸ್ಟಿಯನ್‌ನ ಒಂದು ಇಗರ್ಜಿಯಿದೆ. ಕುಂಭ ಮಾಸದ ಮೊದಲ ಆದಿತ್ಯವಾರದಂದು ನಡೆಯುವ ಉತ್ಸವ ಸುಪ್ರಸಿದ್ಧವಾಗಿದೆ. ತಿರುವನಂತಪುರಂನ ವೆಟ್ಟುಕಾಡ್ ನಲ್ಲಿರುವ ಪುಣ್ಯಮಾತೆಯ ಇಗರ್ಜಿಯ ಹಿಂಭಾಗದಲ್ಲಿ ಸ್ಥಾಪಿಸಿರುವ ಯೇಸುಕ್ರಿಸ್ತನ ಪ್ರತಿಮೆ ಅತ್ಯಾಕರ್ಷಕವಾದುದು. ವಿವಿಧ ಜಾತಿ ಮತಗಳಿಗೆ ಸೇರಿದ ಅನೇಕರು ದರ್ಶನಕ್ಕಾಗಿ ವೆಟ್ಟುಕಾಡ್‌ನಲ್ಲಿ ಸೇರುವರು. ಆ ಮೂಲಕ ಇಗರ್ಜಿಯ ಆದಾಯವೂ ಗಮನಾರ್ಹವಾಗಿದೆ.
ಪತ್ತನಂತಿಟ್ಟ ತಾಲೂಕಿನ ಓಮಲ್ಲೂರಿನ ಸಮೀಪ ಮತ್ತಿನಕೆರೆಯಲ್ಲಿರುವ ಇಗರ್ಜಿಯು ಯಾಕೋಬೈಟ್ ಸಿರಿಯನ್ ಕ್ರಿಶ್ಚಿಯನರಿಗೆ ಬಹುಮುಖ್ಯವಾದ ಆರಾಧನಾ ಕೇಂದ್ರವಾಗಿದೆ. ಅಂತ್ಯೋಖ್ಯಾಯದ ಪಾದ್ರಿಯಾದ ಇಗ್ನೇಷಿಯನ್ ಏಲಿಯಾಸ್ ತೃತೀಯನು ಕೇರಳಕ್ಕೆ ಭೇಟಿ ನೀಡಿದ್ದಾಗ ೧೯೭೨ ಫೆಬ್ರುವರಿ ೧೩ನೇ ದಿನಾಂಕದಂದು ಹೃದಯಾಘಾತದಿಂದ ಮೃತಪಟ್ಟನು. ಆತನ ಸಮಾಧಿ ಈ ಇಗರ್ಜಿಯಲ್ಲಿದೆ. ಅಂತ್ಯೋಖ್ಯಾಯದ ಹಾಗೂ ಪೌರಾಸ್ತ್ಯ ದೇಶದ ಪಾದ್ರಿಯ ಭಾರತದಲ್ಲಿರುವ ಏಕೈಕ ಸಮಾಧಿಯಿದು. ಹಾಗಾಗಿ ಸಾವಿರಾರು ಭಕ್ತರು ಹರಕೆಗಳೊಂದಿಗೆ ಇಲ್ಲಿಗೆ ಬರುತ್ತಾರೆ.
ನೀಂಡಕರದಲ್ಲಿರುವ ಸೈಂಟ್ ಸೆಬಾಸ್ಟಿಯನ್ ಇಗರ್ಜಿಯೂ ಹದಿನಾರನೆಯ ಶತಮಾನಕ್ಕೂ ಹಿಂದೆಯೇ ನಿರ್ಮಾಣವಾದುದು. ವಾಣಿಜ್ಯ ವ್ಯವಹಾರಗಳಿಗಾಗಿ ಇಲ್ಲಿ ಬಂದು ನೆಲೆನಿಂತ ಪೋರ್ಚುಗೀಸರು ನಿರ್ಮಿಸಿದ್ದ ಆರಾಧನಾಲಯವಿದು. ಕೊಲ್ಲಂ ನಗರದಲ್ಲಿಯೂ ಸಿರಿಯನ್ ಕ್ಯಾಥೋಲಿಕರದು ಹಾಗೂ ಲ್ಯಾಟಿನ್ ಕ್ಯಾಥೋಲಿಕರ ಅನೇಕ ಇಗರ್ಜಿಗಳಿವೆ. ಪೋರ್ಚುಗೀಸರು ಹಾಗೂ ಡಚ್ಚರು ನಿರ್ಮಿಸಿದ ಕೋಟೆಗಳ ಅವಶಿಷ್ಟ್ಯಗಳೇ ತುಂಬಿರುವ ತಂಗಶ್ಯೇರಿಯಲ್ಲಿಯೂ ೧೮ನೆಯ ಶತಮಾನದಲ್ಲಿ ನಿರ್ಮಿಸಿದ ಅನೇಕ ಇಗರ್ಜಿ ಗಳಿವೆ.
ಪತ್ತನಂತಿಟ್ಟ ತಾಲೂಕಿನ ಮಲ್ಲಪ್ಪುೞಶ್ಯೇರಿ ಗ್ರಾಮದ ಪಂಪಾನದಿ ತೀರದಲ್ಲಿ ಎಲ್ಲಾ ವರ್ಷವೂ ಮಾರ್ಚ್ ತಿಂಗಳಲ್ಲಿ ನಡೆಯುವ ಮಾರಾಮನ್ ಸಮ್ಮೇಳನವು ಏಷ್ಯಾದಲ್ಲಿಯೇ ಅತ್ಯಂತ ದೊಡ್ಡ ಕ್ರಿಶ್ಚಿಯನ್ ಸಮ್ಮೇಳನ ಎಂಬ ಹೆಗ್ಗಳಿಕೆಗೆ ಪಾತ್ರವಾಗಿದೆ. ಮಾರ್ತೋಮಾ ಸಭಾದ ಸ್ಥಾಪಕರಲ್ಲೊಬ್ಬನಾದ ಮಹಾತ್ಮನಾದ ಎಬ್ರಹಾಂ ಮಲ್‌ಪ್ಪಾನ್ ಜನಿಸಿದುದೂ ಮಾರಾಮಣ್ಣಿನಲ್ಲಿ. ಸಮೀಪದ ಕೊಳಂಚೇರಿಯಲ್ಲಿರುವ ಮಾರ್ತೋಮಾ ಪಳ್ಳಿಯ ಬೃಹತ್ತಾದ ಸೌಧವೂ ಜನಾಕರ್ಷಣೀಯವಾಗಿದೆ. ಕೊಳಂಚೇರಿಯ ಸಮೀಪವಿರುವ ಸುಂದರವಾದ ಚರಲ್‌ಕುನ್ನ್ ಮಾರ್ತೋಮಾ ಸಭಾದ ಆಶ್ರಯದಲ್ಲಿ ನಡೆಯುವ ಎಲ್ಲಾ ಸಾಮಾಜಿಕ ಚಟುವಟಿಕೆಗಳಿಗೆ ನೇತೃತ್ವ ನೀಡುವ ಕೇಂದ್ರವಾಗಿ ವಿಕಾಸ ಹೊಂದಿದೆ.
ಚೇರ್ತಲದ ಸಮೀಪದ ಆರ್ತುಂಗಲ್‌ನಲ್ಲಿರುವ ಸೈಂಟ್ ಆ್ಯಂಡ್ರ್ಯೂಸ್ ಕೇರಳದ ಪುಣ್ಯಕ್ಷೇತ್ರಗಳ ಸಾಲಿನಲ್ಲಿ ಮುಂಚೂಣಿಯಲ್ಲಿದೆ. ಊರವರು ‘ವೆಳುತ್ತಚ್ಚನ್’ (ಬೆಳ್ಳಗಿನ ತಾತ) ಎಂದು ಕರೆಯುವ ಈ ಇಗರ್ಜಿಯ ಸೈಂಟ್ ಸೆಬಾಸ್ಟಿಯನ್‌ನ ಪವಿತ್ರ ರೂಪ ಚೆನ್ನೈ ಇಗರ್ಜಿಯಲ್ಲಿ ಪ್ರತಿಷ್ಠಾಪಿಸುವ ಸಲುವಾಗಿ ಫ್ರಾನ್ಸಿನಲ್ಲಿ ನಿರ್ಮಿಸಿದುದು. ಆ ವಿಗ್ರಹವನ್ನು ಹೇರಿಕೊಂಡು ಬಂದ ಹಡಗು ತೈಕ್ಕಲ್ ಬಂದರಿನ ಸಮೀಪಕ್ಕೆ ಬಂದಾಗ ತಟಕ್ಕನೆ ನಿಂತು ಬಿಟ್ಟಿತೆಂದು ಹಾಗೂ ಅದನ್ನು ಆರ್ತುಂಗಲ್‌ನಲ್ಲಿಯೇ ಪ್ರತಿಷ್ಠಾಪಿಸಲಾಯಿತೆಂದು ಕತೆ. ಸೈಂಟ್ ಸೆಬಾಸ್ಟಿಯನಿಗಿದೆಯೆಂದು ಹೇಳಲಾಗುವ ರೋಗ ಪರಿಹಾರಕ ಶಕ್ತಿಯ ಕಾರಣಕ್ಕಾಗಿ ದೇಶದೆಲ್ಲೆಡೆಯಿಂದ ಭಕ್ತರು ಸಾವಿರಾರು ಸಂಖ್ಯೆಯಲ್ಲಿ ಇಲ್ಲಿಗೆ ಬರುತ್ತಾರೆ. ಅದೇ ಊರಿನವ ನಾದ ಮೂತ್ತೇಡತ್ತು ಕಯ್‌ಮಳ್ ಎಂಬ ನಾಯರ್‌ನ ಕೃಪೆಗೂ ಪಾತ್ರವಾದ ಇಗರ್ಜಿಯಿದು.
ಆಲಪ್ಪುೞ ಪಟ್ಟಣದ ಸೈಂಟ್ ಮೈಕೇಲ್ ಇಗರ್ಜಿಗೆ ಸುಮಾರು ಹದಿನೈದು ಶತಮಾನ ಗಳಷ್ಟು ಹಳಮೆಯಿದೆ. ರೋಗ ಪರಿಹಾರಕ್ಕಾಗಿ ಹೆಸರುವಾಸಿಯಾದುದು ಈ ಆರಾಧನಾಲಯ. ತುಂಬೋಳಿಯ ಪ್ರಾಚೀನವಾದ ಸೈಂಟ್ ಥೋಮಸ್ ಇಗರ್ಜಿಯಲ್ಲಿರುವ ಪ್ರಾಚೀನ ಶಿಲುಬೆ ಹಾಗೂ ‘ಕಪ್ಪಲ್‌ಕಾರತ್ತಿಯಮ್ಮ’ (ಹಡುಗಿನಲ್ಲಿ ಏರಿ ಬಂದ ದಿವ್ಯ ಮಾತೆ) ಎಂದು ಕರೆಯಲಾಗುವ ಕನ್ನಿಮೇರಿಯ ಪ್ರತಿಮೆ ಪ್ರಸಿದ್ಧವಾಗಿದೆ. ಚಂಬಕ್ಕುಳದ ಕಲ್ಲೂರ್‌ಕಾಟ್ ನಲ್ಲಿರುವ ಸಿರಿಯನ್ ಕ್ಯಾಥೋಲಿಕ್ ಇಗರ್ಜಿ ಕ್ರಿ.ಶ. ೪೨೭ರಲ್ಲಿ ಸ್ಥಾಪಿಸಿದ್ದೆಂದು ತಿಳಿಯ ಲಾಗಿದೆ. ಚಂಬಕಶ್ಯೇರಿ ರಾಜರುಗಳ ಚರಿತ್ರೆಯ ಜೊತೆಗೆ ಅದಕ್ಕೆ ಸಂಬಂಧ ಗೋಚರಿಸುತ್ತದೆ. ಅಂಬಲಪ್ಪುೞ ದೇವಾಲಯದಲ್ಲಿ ಪ್ರತಿಷ್ಠೆ ಮಾಡುವುದಕ್ಕಾಗಿ ಅಲ್ಲಿನ ರಾಜನು ಕದ್ದು ಕೊಂಡೊಯ್ದ ಶ್ರೀಕೃಷ್ಣನ ವಿಗ್ರಹಕ್ಕೆ ಆ ಇಗರ್ಜಿಯ ಪುರೋಹಿತರು ಚಂಪಕ್ಕುಳದಲ್ಲಿ ತಾತ್ಕಾಲಿಕವಾಗಿ ಆಶ್ರಯ ನೀಡಿ ಸಹಾಯ ಮಾಡಿದರು ಎಂಬುದು ಐತಿಹ್ಯ.
ಪಂಪಾನದಿಯ ತೀರದ ಎಡತ್ವಾಯಿಯಲ್ಲಿರುವ ಸೈಂಟ್ ಜಾರ್ಜ್ ಇಗರ್ಜಿ ತಮಿಳುನಾಡಿ ನಿಂದ ಭಕ್ತರನ್ನು ಆಕರ್ಷಿಸುವ ಪ್ರಮುಖ ಪುಣ್ಯಕ್ಷೇತ್ರ. ೧೮೧೦ರಲ್ಲಿ ಸ್ಥಾಪನೆಯಾದ ಈ ಆರಾಧನಾಯಲದಲ್ಲಿ ಪ್ರತಿಷ್ಠಾಪಿಸಿರುವ ಸೈಂಟ್ ಜಾರ್ಜ್‌ನ ವಿಗ್ರಹವನ್ನು ಇಡಪ್ಪಳ್ಳಿಯ ಕ್ಯಾಥೋಲಿಕ್ ಇಗರ್ಜಿಯಿಂದ ತಂದುದು. ಮೇಷ ಮಾಸದಲ್ಲಿ ಇಲ್ಲಿ ಆಚರಿಸುತ್ತ ಬರುವ ಜಾರ್ಜ್‌ನ ಹುಟ್ಟುಹಬ್ಬ ಪ್ರಖ್ಯಾತವಾಗಿದೆ. ಚೇರ್ತಲ ತಾಲೂಕಿನ ಪಳ್ಳಿಪುರಂ ಎಂಬ ಸ್ಥಳದಲ್ಲಿ ‘ಸ್ವರ್ಗಾರೋಹಣ ಮಾತೆ’ಯ ಹೆಸರಿನಲ್ಲಿ ಸ್ಥಾಪಿಸಲಾದ ಪ್ರಮುಖವಾದ ಒಂದು ಸಿರಿಯನ್ ಕ್ರಿಶ್ಚಿಯನ್ ಇಗರ್ಜಿಯಿದೆ. ಸಮೀಪದ ಕೊಕ್ಕೋತಮಂಗಲದಲ್ಲಿ ಸೈಂಟ್ ಥೋಮಸ್ ಸ್ಥಾಪಿಸಿದ ಶಿಲುಬೆಯನ್ನು ಈ ಇಗರ್ಜಿಯಲ್ಲಿ ಸಂರಕ್ಷಿಸಲಾಗಿದೆ. ‘ಸೈಂಟ್ ಮೇರಿಯ ಇಗರ್ಜಿ’ ಎಂಬ ಹೆಸರಿನಲ್ಲಿ ೧೧ನೇ ಶತಮಾನದಲ್ಲಿ ಸ್ಥಾಪಿಸಿದ್ದೆಂದು ಹೇಳಲಾಗುವ ಪ್ರಮುಖವಾದ ಆರಾಧನ ಕೇಂದ್ರವೊಂದು ಚೇರ್ತಲದಲ್ಲಿದೆ. ‘ಅಮಲೋದ್ಭವ ಮಾತೆ’ಯ ಸುಂದರವಾದೊಂದು ವಿಗ್ರಹವೂ ಇಲ್ಲಿದೆ. ಜಾತಿ ಭೇದವನ್ನೆಣಿಸದೆ ಅನೇಕ ಮಂದಿ ಭಕ್ತರು ಇಲ್ಲಿಗೆ ಭೇಟಿ ನೀಡುತ್ತಾರೆ.
ಇಡಪ್ಪಳ್ಳಿ ರಾಜನು ದಾನ ಮಾಡಿದ ಜಾಗದಲ್ಲಿ ಎಂಟು ನೂರು ವರ್ಷಗಳಷ್ಟು ಹಳೆಯದಾದ ಕಲ್ಲುಪ್ಪಾರದ ಸೈಂಟ್ ಮೇರೀಸ್ ಆರ್ಥೋಡೋಕ್ಸ್ ಸಿರಿಯನ್ ಇಗರ್ಜಿಯಿದೆ. ಸುಮಾರು ಕ್ರಿ.ಶ. ೧೩೦೦ರಲ್ಲಿ ಕಾಞೂರಿನ ವಲಿಯತ್ತಾನ್ ಎಂಬ ಒಬ್ಬ ಊರ ಮುಖಂಡನ ನೆರವಿನಿಂದ ಚೇಪ್ಪಾಡಿನ ಸೈಂಟ್ ಥೋಮಸ್ ಇಗರ್ಜಿ ರೂಪುಗೊಂಡಿತು. ಇತಿಹಾಸ ಪ್ರಸಿದ್ಧವಾದ ಚೇಪ್ಪಾಡಿನ ಇಗರ್ಜಿ ಆರ್ಥೋಡೋಕ್ಸ್ ಸಿರಿಯನ್ ಕ್ರಿಶ್ಚಿಯನರಿಗೆ ಪವಿತ್ರವಾದ ತೀರ್ಥಕ್ಷೇತ್ರವಾಗಿದೆ. ಸೈಂಟ್ ಥೋಮಸ್ ಕ್ರಿ.ಶ. ೫೨ರಲ್ಲಿ ಸ್ಥಾಪಿಸಿದ ಏಳು ಇಗರ್ಜಿಗಳಲ್ಲಿ ಒಂದು ಸೈಂಟ್ ಮೇರೀಸ್ ಆರ್ಥೋಡೋಕ್ಸ್ ಸಿರಿಯನ್ ಇಗರ್ಜಿ. ೨೦ನೆಯ ಶತಮಾನದ ಆರಂಭದಲ್ಲಿ ಈ ಇಗರ್ಜಿಯನ್ನು ಹೊಸತಾಗಿ ಪುನರ್ ನಿರ್ಮಿಸ ಲಾಯಿತು. ಇಲ್ಲಿ ಅನೇಕ ಪವಿತ್ರ ವಸ್ತುಗಳನ್ನು ಸಂರಕ್ಷಿಸಲಾಗಿದೆ. ಅವುಗಳಲ್ಲಿ ಕನ್ನೆಮೇರಿಯ ಚಿನ್ನ ಹಾಗೂ ಮಾರ್ಬಲ್‌ನ ಒಂದೊಂದು ವಿಗ್ರಹ ಮತ್ತು ಚಿನ್ನದ ಶಿಲುಬೆ ಹೆಚ್ಚು ಆಕರ್ಷಕವಾದುದು.
ಕೋಟ್ಟಯಂ ಮತ್ತು ಪರಿಸರ ಪ್ರದೇಶಗಳು ಕ್ಯಾಥೋಲಿಕರು ಹಾಗೂ ಕ್ಯಾಥೋಲಿಕರಲ್ಲದ ಕ್ರಿಶ್ಚಿಯನರ ಇಗರ್ಜಿಗಳಿಗೆ ಪ್ರಸಿದ್ಧವಾಗಿದೆ. ಕುರವಿಲಙಟ್ಟದ ಸೈಂಟ್ ಮೇರಿಯ ಇಗರ್ಜಿಯು ಕೇರಳದ ಅತ್ಯಂತ ಪ್ರಾಚೀನವಾದ ಕ್ರೈಸ್ತ ದೇವಾಲಯವೆಂದು ಪ್ರಸಿದ್ಧವಾಗಿದೆ. ಕ್ರಿ.ಶ. ೩೩೫ರಲ್ಲಿ ಇದನ್ನು ಸ್ಥಾಪಿಸಲಾಯಿತು. ಅನೇಕ ಬಾರಿ ಇದನ್ನು ನವೀಕರಿಸಿದ್ದರೂ ಪ್ರಾಚೀನವಾದ ಅವಶಿಷ್ಟ್ಯಗಳನ್ನು ಕಾಯ್ದುಕೊಳ್ಳಲಾಗಿದೆ. ಓದಲಾಗದ ಒಂದು ಲಿಪಿಯಿರುವ ಗಂಟೆಯೊಂದನ್ನು ಪ್ರದರ್ಶನ ವಸ್ತುವಾಗಿ ಇರಿಸಲಾಗಿದೆ. ಕನ್ನೆಮೇರಿಯ ಕಲ್ಲಿನ ಪ್ರತಿಮೆ, ಶಿಲುಬೆ ಹಾಗೂ ಪೋರ್ಚುಗೀಸರು ಉಪಯೋಗಿಸುತ್ತಿದ್ದರೆಂದು ಹೇಳಲಾದ ಹಡಗಿನ ದಾರು ಪ್ರತಿಮೆ ಇವು ಈ ಇಗರ್ಜಿಯ ಇತರ ಆಕಷ‰ಣೆಗಳು. ಅನೇಕ ಆಕರ್ಷಕ ಚಿತ್ರಗಳಿರುವ ಈ ಮರದ ಹಡಗನ್ನು ಉತ್ಸವ ಸಂದರ್ಭದಲ್ಲಿ ಹೊರಗೆ ತರಲಾಗುತ್ತದೆ.
ರಾಮಪುರದ ಕ್ಯಾಥೋಲಿಕ ಇಗರ್ಜಿಯನ್ನು ಸೈಂಟ್ ಆಗಸ್ಟಿನ್‌ಗೆ ಸಮರ್ಪಿಸಲಾಗಿದೆ. ಸೈಂಟ್ ಆಗಸ್ಟಿನ್ ರೋಮ್‌ನಲ್ಲಿ ತಯಾರಿಸಿ ತಂದ ಅಗಸ್ಟಿನ್‌ನ ಪ್ರತಿಮೆಯನ್ನು ವಿಶೇಷವಾಗಿ ನಿರ್ಮಿಸಿದ ಅಲ್ತಾರ್ (Altar)ನ ಮೇಲೆ ಪ್ರತಿಷ್ಠಾಪಿಸಲಾಗಿದೆ. ಪೋರ್ಚ್‌ಗಲ್‌ನ ಒಬ್ಬ ರಾಜನು ಕೊಡುಗೆಯಾಗಿ ನೀಡಿದ ಶಿಲುಬೆ ಹಾಗೂ ನೆಕ್ಲೆಸ್‌ಗಳಿಂದ ಪ್ರತಿಮೆಯನ್ನು ಅಲಂಕರಿಸಲಾಗಿದೆ. ವಾರ್ಷಿಕೋತ್ಸವ ಸಂದರ್ಭದಲ್ಲಿ ಇವುಗಳನ್ನು ವಿಶೇಷವಾಗಿ ಪ್ರದರ್ಶಿಸ ಲಾಗುತ್ತದೆ. ಮಲಯಾಳಂ ಸಾಹಿತ್ಯದಲ್ಲಿ ಮೊತ್ತ ಮೊದಲ ಪ್ರವಾಸ ಕಥನ ಎಂಬ ಕೀರ್ತಿಗೆ ಪಾತ್ರವಾದ ‘ವರ್ತಮಾನ ಪುಸ್ತಕಂ’ನ ಕರ್ತೃ ಪಾರೆಮ್ಮಾಕಲ್ ತೋಮ್ಮಾಗತ್ತನಾರನ (೧೮ನೆಯ ಶತಮಾನ) ಭೌತಿಕ ಅವಶಿಷ್ಟ್ಯಗಳನ್ನು ಈ ಇಗರ್ಜಿಯಲ್ಲಿ ಸಂರಕ್ಷಿಸಲಾಗಿದೆ.
‘ಕಡಪ್ಲಾಮಟ್ಟದ ಮುತ್ತಿಯಮ್ಮ’ ಎಂಬ ಹೆಸರಿನಲ್ಲಿ ಸೈಂಟ್ ಮೇರಿಗೆ ಸಮರ್ಪಿಸಿದ ಹಳೆಯ ಕ್ರೈಸ್ತ ದೇವಾಲಯವೇ ಕಡಪ್ಲಾಮಟ್ಟದ ಕ್ಯಾಥೋಲಿಕ್ ಇಗರ್ಜಿ. ವಡಕ್ಕಾಂಕೂರು ರಾಜನ ರಕ್ಷಣೆಯೂ ಈ ಇಗರ್ಜಿಗಿತ್ತು. ಸ್ಥಳೀಯರು ವೆಚ್ಚೂರಿನ ‘ಮುತ್ತಿಯಮ್ಮ’ ಎಂದೇ ಕರೆಯುವ ಸೈಂಟ್ ಮೇರಿಯ ಹೆಸರಿನ ಹಳೆಯ ಇಗರ್ಜಿಯೊಂದು ವೆಚ್ಚೂರಿನಲ್ಲಿದೆ. ಬಾಲಯೇಸುವನ್ನು ಎತ್ತಿಕೊಂಡಿರುವ ಮೇರಿಮಾತೆಯ ಮನೋಹರವಾದ ಒಂದು ಚಿತ್ರವನ್ನು ಈ ಇಗರ್ಜಿಯಲ್ಲಿ ಕಾಣಬಹುದು. ಸೈಂಟ್ ಲ್ಯೂಕನು ಬರೆದ ಪ್ರಸಿದ್ಧ ಚಿತ್ರದ ‘ತದ್ರೂಪ’ ಎಂದೇ ಭಾವಿಸಲಾದ ಚಿತ್ರವಿದು. ವೆಚ್ಚೂರು ಇಗರ್ಜಿಗೆ ಕೀರ್ತಿ ತಂದ ಚಿತ್ರವಿದು. ಇಲ್ಲಿ ವರ್ಷಕ್ಕೆ ಒಂದು ದಿನ ನಡೆಯುವ ವಿಶೇಷ ಔತಣಕೂಟದಲ್ಲಿ ನಾಡಿನ ನಾನಾ ಭಾಗಗಳಿಂದ ಆರಾಧಕರು ಬಂದು ಪಾಲ್ಗೊಳ್ಳುತ್ತಾರೆ.
ಪಾಲಾನಗರದಲ್ಲಿ ಅನೇಕ ಕ್ಯಾಥೋಲಿಕ್ ಆರಾಧನಾಲಯಗಳಿವೆ. ಮೀನಚ್ಚಿಲಾರಿನ ದಕ್ಷಿಣ ಭಾಗದಲ್ಲಿ ‘ವಲಿಯಪಳ್ಳಿ’ (ದೊಡ್ಡ ಇಗರ್ಜಿ) ಎಂಬ ಹೆಸರಿನಿಂದಲೇ ಪ್ರಖ್ಯಾತವಾದ ಸೈಂಟ್ ಥೋಮಸ್ ಕ್ಯಾಥಿಡ್ರಲ್ ಆ ನಗರದ ಗಮನಾರ್ಹ ಇಗರ್ಜಿ. ೧೬ನೆಯ ಶತಮಾನ ದಲ್ಲಿಯೋ, ಅದಕ್ಕೂ ಮೊದಲೋ ನಾಲ್ಕು ಸಿರಿಯನ್ ಕ್ರಿಶ್ಚಿಯನ್ ಕುಟುಂಬಗಳು ನಿರ್ಮಿಸಿದ ಇಗರ್ಜಿಗೆ ಮೀನಚ್ಚಿಲ್ ಒಡೆಯರುಗಳು ಎಂಬ ಹೆಸರಿನಿಂದ ಪ್ರಸಿದ್ಧರಾದ ಆ ಊರಿನ ನಾಯರ್ ಮುಖಂಡರ ಆಶ್ರಯವೂ ಲಭಿಸಿತ್ತು. ಪಾಲಾದಲ್ಲಿರುವ ಕ್ರೈಸ್ತ ದೇವಾಲಯಗಳ ಸಮೂಹದಲ್ಲಿ ಹಳೆಯ ಇಗರ್ಜಿ ಹಾಗೂ ಹೊಸ ಇಗರ್ಜಿಗಳನ್ನು ನೆನಪಿಸಿಕೊಳ್ಳಲೇಬೇಕು. ಸೈಂಟ್ ಮೇರಿಗೆ ಸಮರ್ಪಿಸಿದ ಹಳೆಯ ಇಗರ್ಜಿ ೧೬೬೩ನೆಯ ವರ್ಷದಲ್ಲಿ ಸೈಂಟ್ ಜಾರ್ಜ್‌ನ ಹೆಸರಿನಲ್ಲಿರುವ ಹೊಸ ಇಗರ್ಜಿ ೧೮೨೧ರಲ್ಲಿ ಸ್ಥಾಪಿಸಲಾಯಿತು.
ಅತಿರಂಪುೞದ ಸೈಂಟ್‌ಮೇರಿಯ ಇಗರ್ಜಿಯು ಕೇರಳದ ಹಳೆಯ ಕ್ಯಾಥೋಲಿಕ್ ದೇವಾಲಯಗಳಲ್ಲಿ ಒಂದು. ಸೈಂಟ್ ಸೆಭಾಸ್ಟಿಯನ್‌ನ ಒಂದು ಪ್ರತಿಮೆಯೂ ಅಲ್ಲಿದೆ. ಸಾಮಾನ್ಯವಾಗಿ ಕಾಣುವ ಪ್ರತಿಮೆಗಳಂತಲ್ಲ ಇದು. ಪೋರ್ಚುಗೀಸರು ತಂದುದೆಂದು ಹೇಳಲಾಗುವ ಮೂರು ಪ್ರತಿಮೆಗಳಲ್ಲಿ ಇದೂ ಒಂದು. ಇನ್ನೆರಡು ಆರ್ತುಂಗಲ್ ಕುರನಿಲಙಾಡ್‌ನಲ್ಲೂ ಕುಡಮಾಳೂರಿನ ಈಗಿನ ಸೈಂಟ್ ಮೇರಿಯ ಇಗರ್ಜಿಯಲ್ಲಿವೆ. ಇದಕ್ಕೆ ಎಂಟುನೂರು ವರ್ಷಗಳ ಹಳಮೆಯಿದೆ. ಸೈಂಟ್‌ಮೇರಿಯು ಮಾಡಿದ ಉಪಕಾರಗಳಿಗೆ ಕೃತಜ್ಞತೆಯ ಸಲುವಾಗಿ ಸ್ಥಳೀಯರಾದ ಕ್ರಿಶ್ಚಿಯನರಿಗೆ ಚೆಂಬಕಶ್ಯೇರಿ ರಾಜನು ನಿರ್ಮಿಸಿಕೊಟ್ಟ ಇಗರ್ಜಿಯಿದು. ಪೋರ್ಚ್‌ಗೀಸ್ ಮಾದರಿಯಲ್ಲಿ ಯುರೋಪಿನವರಾದ ಇಂಜಿನಿಯರುಗಳ ನೇತೃತ್ವದಲ್ಲಿ ಇದನ್ನು ನಿರ್ಮಿಸಲಾಗಿದೆ.
ವಲಿಯಪಳ್ಳಿ (ದೊಡ್ಡ ಇಗರ್ಜಿ) ಮತ್ತು ಪುದಿಯಪಳ್ಳಿ (ಹೊಸ ಇಗರ್ಜಿ) ಎಂಬ ಹೆಸರಿನಿಂದ ಪ್ರಸಿದ್ಧವಾಗಿರುವ ಎರಡು ಸಿರಿಯನ್ ಕ್ರಿಶ್ಚಿಯನ್ ದೇವಾಲಯಗಳು ಕಡುತುರ್ತಿ ಯಲ್ಲಿವೆ. ‘ವಲಿಯಪಳ್ಳಿ’ ನಿರ್ಮಾಣಗೊಂಡುದು ಕ್ರಿ.ಶ. ೬ನೆಯ ಶತಮಾನದಲ್ಲಿ. ಪುದಿಯಪಳ್ಳಿ ಹನ್ನೊಂದನೆಯ ಶತಮಾನದಲ್ಲಿ ನಿರ್ಮಾಣಗೊಂಡುದು ಎಂದು ನಂಬಲಾಗಿದೆ. ವಲಿಯಪಳ್ಳಿಯು ಶಿಲ್ಪಕಲೆಗಳಿಗೂ ಕೂಡ ಪ್ರಸಿದ್ಧವಾಗಿದೆ. ಎರಡು ಪರ್ಶಿಯನ್ ಶಿಲುಬೆ ಗಳನ್ನು ಇಗರ್ಜಿಯ ಗೋಡೆಗೆ ನೇತು ಹಾಕಲಾಗಿದೆ. ಲೋಹದ ಗಂಟೆಯನ್ನು ೧೬೪೭ರಲ್ಲಿ ಇರಿಸಲಾಗಿದೆ. ಕುರವಿಲಙಾಡ್, ಕುಡಮಾಳೂರು ಮೊದಲಾದ ದೂರದ ಸ್ಥಳಗಳಿಗೂ ಅದರ ಸದ್ದು ಕೇಳಿಸುತ್ತದೆ.
ತೆಕ್ಕುಂಕೂರು ರಾಜನು ದಾನ ಮಾಡಿದ ಒಂದು ಮನೆಯನ್ನು ಇಗರ್ಜಿಯನ್ನಾಗಿ ಮಾಡ ಲಾಗಿದೆ. ಎರಡು ಶತಮಾನಗಳಷ್ಟು ಹಳೆಯದಾದ ಇಗರ್ಜಿಯಿದು. ಬಾಲ ಯೇಸುವನ್ನು ಎತ್ತಿಕೊಂಡಿರುವ ಮೇರಿಮಾತೆಯ ಒಂದು ಇಟಾಲಿಯನ್ ಚಿತ್ರವೂ ಈ ಇಗರ್ಜಿಯಲ್ಲಿದೆ. ಪ್ರತಿವರ್ಷ ಸೆಪ್ಟೆಂಬರ್ ತಿಂಗಳ ೭ ಮತ್ತು ೮ ರಂದು ವಾರ್ಷಿಕೋತ್ಸವಕ್ಕೆ ಬರುವ ಯಾತ್ರಿಕರಿಗೆ ಇದನ್ನು ತೋರಿಸಲಾಗುತ್ತದೆ. ಮೂರು ಶತಮಾನಗಳಷ್ಟು ಹಳೆಯದಾದ ಪುದುಪಳ್ಳಿಯ ಸೈಂಟ್ ಜಾರ್ಜ್ ಆರ್ಥಡೋಕ್ಸ್ ಸಿರಿಯನ್ ದೇವಾಲಯದ ಜಾಗವೂ ತೆಕ್ಕುಂಕೂರು ರಾಜನ ಕೊಡುಗೆಯೇ ಆಗಿದೆ. ವರ್ಷಂಪ್ರತಿ ನಡೆಯುವ ಉತ್ಸವ ಹಾಗೂ ಔತಣಕೂಟ ವಿಶಿಷ್ಟವಾಗಿದೆ.
ಭರಣಙಾನ ಮತ್ತು ಮಾನ್ನಾನ ಇವು ಕೋಟ್ಟಯಂ ಜಿಲ್ಲೆಯಲ್ಲಿರುವ ಕ್ರೈಸ್ತರ ಎರಡು ಪ್ರಮುಖ ಪುಣ್ಯಕೇತ್ರಗಳು. ಭರಣಙಾನದ ಸೈಂಟ್ ಮೇರಿಯ ಇಗರ್ಜಿಗೆ ಸಾವಿರ ವರ್ಷಗಳ ಇತಿಹಾಸವಿದೆ. ಇದರ ಸಮೀಪ ಪ್ರೀತಿ ಮತ್ತು ಯಾತನೆಯ ರಕ್ತಸಾಕ್ಷಿಯೆನಿಸಿದ ಸಿಸ್ಟರ್ ಅಲ್‌ಫೋನ್ಸಳ ಸಮಾಧಿಯಿದೆ. ಈ ಕಾರಣಕ್ಕಾಗಿ ದೇಶ ವಿದೇಶಗಳಿಂದ ಕ್ರೈಸ್ತ ಆರಾಧಕರು ಇಲ್ಲಿಗೆ ಬರುತ್ತಾರೆ. ದೇವರ ಸೇವಕಿಯಾಗಿ ಸಿಸ್ಟರ್ ಅಲ್‌ಪೋನ್ಸಳನ್ನು ಕ್ರೈಸ್ತರು ಪೂಜಿ ಸುತ್ತಾರೆ. ಭಕ್ತರಿಗೆ ಸಿಸ್ಟರ್ ಅನುಗ್ರಹಿಸಿದ ಬಗೆಗೆ ಅನೇಕ ದಂತಕತೆಗಳೂ ಪ್ರಚಲಿತದಲ್ಲಿವೆ. ಮಾನ್ನಾನದ ಸೈಂಟ್ ಜೋಸೆಫ್ ಮೋನೋಸ್ಟಿಕ್ ಕ್ಯಾಥೋಲಿಕರು ‘ದೇವರ ಸೇವಕ’ ಎಂದೇ ಆರಾಧಿಸುವ ಕುರಿಯಾಕೋಸ್ ಪಾದ್ರಿಯ ಅವಶಿಷ್ಟ್ಯಗಳನ್ನು ಸಂರಕ್ಷಿಸಿದ ಕಾರಣಕ್ಕಾಗಿ ಮಾನ್ನಾನದ ಈ ಸನ್ಯಾಸಿ ಮಠ (Monastery) ಅವರಿಗೆ ಪ್ರಮುಖ ಪುಣ್ಯಕ್ಷೇತ್ರವೆನಿಸಿದೆ. ಚಾವರದ ಕುರಿಯಾಕೋಸ್ ಕ್ಯಾಥೋಲಿಕ್ ಸಭೆಯಲ್ಲಿ ಇತ್ತೀಚಿಗೆ ಸ್ಥಾನ ಪಡೆದ ಮಹಾತ್ಮ ರಲ್ಲಿ ಒಬ್ಬ.
ಕ್ರೈಸ್ತರ ಪ್ರಮುಖ ಹಲವು ಆರಾಧನಾಲಯಗಳು ಹಳೆಯ ಕೊಚ್ಚಿ ಪ್ರದೇಶಗಳಲ್ಲಿಯೂ ಇವೆ. ಸ್ಥಾಪಕಯೋಹಾನ್ನನ ಹೆಸರಿನಲ್ಲಿರುವ ಕೆಲವೇ ಇಗರ್ಜಿಗಳಲ್ಲಿ ಒಂದು ಪರವೂರಿ ನಲ್ಲಿದೆ. ಇದು ಸ್ಥಾಪಿತವಾದುದು ಕ್ರಿ.ಶ. ೯ನೆಯ ಶತಮಾನದಲ್ಲಿ ಎಂದು ನಂಬಲಾಗಿದೆ. ಟಿಪ್ಪು ಆಕ್ರಮಣದ ಸಂದರ್ಭದಲ್ಲಿ ಈ ಇಗರ್ಜಿಯನ್ನು ನಾಶ ಮಾಡಿದ್ದ. ಬಳಿಕ ಇದನ್ನು ಪುನರ್ನಿರ್ಮಿಸಲಾಯಿತು. ಮೂನಾಂಬದ ಪಳ್ಳಿಪುರ ಎಂಬ ಸ್ಥಳದಲ್ಲಿ ‘ಮಞ್ಮಾತಾಪಳ್ಳಿ’ (ಮಂಜಿನಮಾತೆ ಇಗರ್ಜಿ) ಎಂಬ ಹೆಸರಿನ ದೇವಾಲಯವಿದೆ. ಟಿಪ್ಪು ಸುಲ್ತಾನನು ಸೈನಿಕ ಕಾರ್ಯಾಚರಣೆಗೆ ಬಂದಾಗ ಈ ಪ್ರದೇಶವೆಲ್ಲ ಮಂಜಿನಿಂದ ಆವರಿಸಿತ್ತು. ಮಂಜಿನಲ್ಲಿ ಮರೆಮಾಡಿ ರಕ್ಷಿಸಿದ್ದು ಈ ಮಾತೆಯ ಶಕ್ತಿಯಿಂದ ಎಂಬ ಕಾರಣಕ್ಕಾಗಿ ‘ಮಞ್ಮಾತಾಪಳ್ಳಿ’ ಎಂಬ ಹೆಸರಿನಿಂದ ಪ್ರಚಾರ ದೊರೆಯಿತು. ಕಾತ್ತೂರಿನ ಸೈಂಟ್ ಮೇರಿಯ ಇಗರ್ಜಿ ೧೮ನೆಯ ಶತಮಾನದ ಆರಂಭದಲ್ಲಿ ಸ್ಥಾಪನೆಯಾಯಿತು. ಕೊಚ್ಚಿಯ ರಾಜ ಶಕ್ತನ್‌ತಂಬುರಾನನನ್ನು ಸಂರಕ್ಷಣೆ ಮಾಡಿದ್ದಕ್ಕಾಗಿ ಕೃತಜ್ಞತೆಯ ಕುರುಹಾಗಿ ಆತ ನೀಡಿದ ಕಂಚಿನ ದೀಪ ಈಗಲೂ ಈ ಇಗರ್ಜಿಯಲ್ಲಿದೆ.
ಸಮುದ್ರ ಮಟ್ಟದಿಂದ ೨೦೦೦ ಅಡಿ ಎತ್ತರದಲ್ಲಿರುವ ಮಲಯಾಟ್ಟೂರು ಬೆಟ್ಟದ ಮೇಲೆ ಇರುವ ಸೈಂಟ್ ಥೋಮಸ್ ಇಗರ್ಜಿ ಕೇರಳದ ಕ್ರಿಶ್ಚಿಯನ ಪುಣ್ಯಕ್ಷೇತ್ರಗಳಲ್ಲಿ ಗಮನಾರ್ಹವಾಗಿದೆ. ತಮಿಳುನಾಡಿಗೆ ಹೋಗುವಾಗ ಮಾರ್ಗ ಮಧ್ಯೆ ಸೈಂಟ್ ಥೋಮಸ್ ಇಲ್ಲಿಗೆ ಭೇಟಿ ನೀಡಿದುದರ ನೆನಪಿಗಾಗಿ ಇಲ್ಲಿ ಪ್ರತಿಮೆಯನ್ನು ಈ ಬೆಟ್ಟದ ಕಣಿವೆಯಲ್ಲಿ ಸ್ಥಾಪಿಸಲಾಗಿದೆ. ‘ಪೊನ್ನಿನ್‌ಕುರಶು ಮುತ್ತಪ್ಪನ್’ (ಹೊನ್ನ ಶಿಲುಬೆಯ ಮುತ್ತಪ್ಪ) ಎಂದೇ ಈ ಇಗರ್ಜಿಯ ದೇವರ ಹೆಸರು.
ಎರ್ನಾಕುಳಂ ಜಿಲ್ಲೆಯ ಕೋಲಂಚೇರಿ ಎಂಬ ಸ್ಥಳದಲ್ಲಿ ಸೈಂಟ್ ಪೀಟರನ ಹಾಗೂ ಸೈಂಟ್ ಪಾಲ್‌ನ ಹೆಸರಿನಲ್ಲಿರುವ ಆರ್ಥೊಡೋಕ್ಸ್ ಸಿರಿಯನ್ ಇಗರ್ಜಿಯು ಕ್ರಿ.ಶ. ೭ನೆಯ ಶತಮಾನದಲ್ಲಿ ನಿರ್ಮಾಣಗೊಂಡುದು. ಆ ನಂತರ ಅದನ್ನು ಅತ್ಯಾಧುನಿಕವಾಗಿ ನವೀಕರಿಸಲಾಗಿದೆ. ಕ್ರೈಸ್ತರ ಪ್ರಾಚೀನ ಕೇಂದ್ರವಾದ ಅಂಗಮಾಲಿಯಲ್ಲೂ ಅನೇಕ ಇಗರ್ಜಿ ಗಳಿವೆ. ಸೈಂಟ್ ಹೋರ್ವಿಂಸ್ ಇಗರ್ಜಿ ಕ್ರಿ.ಶ. ೫ ನೆಯ ಶತಮಾನದಲ್ಲಿ ಸ್ಥಾಪಿಸಿದ್ದೆಂದು ನಂಬಲಾಗಿದೆ. ಕೊನೆಯ ಸಿರಿಯನ್ ಬಿಷಪ್ ಮಾರ್ ಎಬ್ರಾಹಾಂ ೧೫೯೭ರಲ್ಲಿ ಇಲ್ಲಿ ಮರಣ ಹೊಂದಿದನು. ಆತನ ಸಮಾಧಿಯೂ ಈ ಇಗರ್ಜಿಯಲ್ಲಿದೆ. ಕುಂಬಳದ ಕಣ್ಣಾಮಾಲಿ ಎಂಬ ಸ್ಥಳದಲ್ಲಿರುವ ಕ್ಯಾಥೋಲಿಕ್ ಇಗರ್ಜಿಯಲ್ಲಿ ಎಲ್ಲಾ ವರ್ಷವೂೊ ಮಾರ್ಚ್ ೧೯ನೆಯ ತಾರೀಕಿನಂದು ಹಪ್ಪಳ, ಪಾಯಸ, ಹಣ್ಣು ಮೊದಲಾದ ಸಸ್ಯಾಹಾರಗಳ ಔತಣವನ್ನು ಏರ್ಪಡಿಸಲಾಗುತ್ತದೆ. ಎರ್ನಾಕುಳಂನ ಪಶ್ಚಿಮ ದಿಕ್ಕಿಗಿರುವ ವಲ್ಲಾರ್‌ಪಾಡಂ ಎಂಬುದು ಪ್ರಸಿದ್ಧವಾದ ಒಂದು ತೀರ್ಥಕ್ಷೇತ್ರ. ‘ವಲ್ಲಾರ್‌ಪಾಡತ್ತಮ್ಮ’ ಎಂಬ ಹೆಸರಿನಿಂದ ಪ್ರಸಿದ್ಧ ವಾದ ಇಲ್ಲಿನ ಕನ್ನೆಮೇರಿಯು ಪ್ರತಿಮೆ ಭಕ್ತ ಜನರನ್ನು ಬಿರುಗಾಳಿ, ಮಳೆಗಳಿಂದ ರಕ್ಷಿಸುತ್ತಾಳೆ ಎಂಬ ನಂಬಿಕೆಯಿದೆ. ಪಿರವದಲ್ಲಿರುವ ಸೈಂಟ್‌ಮೇರಿಯ ಹಳೆಯ ಆರ್ಥೋಡೋಕ್ಸ್ ಇಗರ್ಜಿ ಕೇರಳದ ಪ್ರಮುಖ ಆರ್ಥೋಡೋಕ್ಸ್ ದೇವಾಲಯಗಳಲ್ಲಿ ಒಂದು. ಯೇಸುಕ್ರಿಸ್ತನು ಜನಿಸುತ್ತಾನೆ ಎಂಬ ಸೂಚನೆ ಸಿಕ್ಕಾಗ ಬೆತ್ಲೆಹೇಮಿಗೆ ಹೊರಟು ನಿಂತ ಪಿರವರದ ಕುಶ ವಂಶದ ರಾಜರು ಈ ಕ್ರೈಸ್ತ ದೇವಾಲಯವನ್ನು ಕಟ್ಟಿಸಿದರು ಎಂಬುದು ನಂಬಿಕೆ.
ಬೋಳ್‌ಗಾಟ್ಟಿ ತುರುತ್ತಿನ (ಪೊತ್ತಿಕ್ಕರ) ಮುಳಪ್ರಕ್ಕಾಡ್ ಸೈಂಟ್ ಸೆಬಾಸ್ಟಿಯನ್ ಇಗರ್ಜಿಯನ್ನು ೧೮೪೨ರಲ್ಲಿ ಸ್ಥಾಪಿಸಲಾಯಿತು. ಕೋರ್‌ಪ್ಪಸ್ ಕ್ರಿಶ್ಚಿಯನರಿಗೆ ಸಂಬಂಧಿಸಿದ ಈ ಇಗರ್ಜಿಯು ಉತ್ಸವ ಆಚರಣೆಗಳಿಗೆ ಪ್ರಸಿದ್ಧವಾಗಿದೆ. ಸೈಂಟ್ ಥೋಮಸ್‌ನ ಹೆಸರಿನಲ್ಲಿ ಪರವೂರಿನಲ್ಲಿರುವ ಪ್ರಾಚೀನ ಕೋಟೆಕಾವ್ ಇಗರ್ಜಿ ಮೊದಲು ಒಂದು ಹಿಂದೂ ದೇವಾಲಯವಾಗಿತ್ತಂತೆ. ಬಿಷಪ್ ರೋಸನ್ನು ಸಮಾಧಿ ಮಾಡಿದುದೂ ಇದೇ ಸ್ಥಳದಲ್ಲಿ. ೧೩ನೆಯ ಶತಮಾನದಲ್ಲಿ ಸ್ಥಾಪಿಸಿದ್ದೆಂದು ಹೇಳಲಾಗುವ ಮುಳತ್ತುರುತ್ತಿಯ ಆರ್ಥೋ ಡೋಕ್ಸ್ ಸಿರಿಯನ್ ಇಗರ್ಜಿಯಲ್ಲಿ ಯಾಕೋಬಾಯ್ ಹಾಗೂ ಸೈಂಟ್ ಥೋಮಸ್ ಕ್ರಿಶ್ಚಿಯನರು ಪರಸ್ಪರ ವೈಮನಸ್ಸುಗಳನ್ನು ಮರೆತು ಒಂದುಗೂಡಲು ಪ್ರತಿಜ್ಞಾಬದ್ಧ ರಾಗಿದ್ದರು.
ಪ್ರತಿ ವರ್ಷವೂ  ಅಕ್ಟೋಬರ್ ೧ನೇ ತಾರೀಕಿನಂದು ಕ್ರೈಸ್ತ ರಾಜನ ಔತಣವನ್ನು ಆಚರಿಸುವ ಸಾಂತಾಕ್ರೂಸ್ ಕ್ಯಾಥಿಡ್ರಲ್ ಮಟ್ಟಾಂಚೇರಿಯಲ್ಲಿರುವ ಒಂದು ಅಸಾಮಾನ್ಯ ಆರಾಧನಾ ಕೇಂದ್ರವಾಗಿದೆ. ೧೬೫೩ ಜನವರಿ ೩ನೇ ದಿನಾಂಕದಂದು ‘ಕೂನನ್‌ಕುರಿಶು ಸತ್ಯ’ ನಡೆದುದು ಇದೇ ಇಗರ್ಜಿಯ ಹೆಸರಿನಲ್ಲಿ. ಈ ಶಿಲುಬೆಗೆ ಕಟ್ಟಿರುವ ನೀಳವಾದ ಒಂದು ಹಗ್ಗವನ್ನು ಹಿಡಿದುಕೊಂಡು ಮಟ್ಟಾಂಚೇರಿಯ ಸಿರಿಯನ್ ಕ್ರಿಶ್ಚಿಯನರು ಇನ್ನು ಮುಂದೆ ಎಂದಿಗೂ ಕ್ಯಾಥೋಲಿಕ್ ಆರ್ಚ್ ಬಿಷಪರನ್ನು ಅನುಸರಿಸುವುದನ್ನಾಗಲಿ ಜೈಸ್ಯೂಟರಿಗೆ ತಲೆ ಬಾಗುವುದನ್ನಾಗಲಿ ಮಾಡಲಾರೆವು ಎಂದು ಸತ್ಯ ಪ್ರತಿಜ್ಞೆ ಮಾಡಿದ್ದರು.  ಕೂನನ್‌ಕುರಿಶು ಸ್ಥಾಪಿಸಿದ ಚಿಕ್ಕ ಮಂದಿರ (Chapel) ಪ್ರಮುಖ ವ್ಯಾಪಾರ ಕೇಂದ್ರವಾದ ಮಟ್ಟಾಂಚೇರಿ ಪಟ್ಟಣದ ಹೃದಯ ಭಾಗದಲ್ಲಿ ಉರಿಯುವ ಮೇಣದ ಬತ್ತಿಗಳ ನಡುವಿರುವ ಬೀದಿಯಲ್ಲಿ ನೆಲೆ ನಿಂತಿದೆ. ಈ ದೇಶದಲ್ಲಿ ಎಲ್ಲೂ ಕಾಣಲು ಸಿಗದ ಒಂದು ಅಪೂರ್ವ ದೃಶ್ಯವಿದು.
ಇಳಂಕುನ್ನಪ್ಪುೞ ಗ್ರಾಮದ ಓಚ್ಚಂದುರುತ್ತಿಯಲ್ಲಿರುವ ದಿವ್ಯದೂತ ಶಿಲುಬೆ ಇಗರ್ಜಿಯು ಪ್ರಸಿದ್ಧವಾಗಿದೆ. ನೀರಿನಲ್ಲಿ ತೇಲುತ್ತಿರುವ ಮರದ ಶಿಲುಬೆಯನ್ನು ನೋಡಿದ ಈಳವ ಮಹಿಳೆಯೊಬ್ಬಳು ಅದನ್ನೊಯ್ದು ರಕ್ಷಿಸಿದಳು. ಇದನ್ನು ತಿಳಿದ ಜೋನ್ ಎಂಬ ಒಬ್ಬ ಪೋರ್ಚುಗೀಸ್ ಕ್ಯಾಪ್ಟನ್ ಆ ಶಿಲುಬೆಯನ್ನು ಖರೀದಿಸಿ ‘ದಿವ್ಯಾದ್ಭುತ ಶಿಲುಬೆ’ (Cruiz milagres- ಪೋರ್ಚ್‌ಗೀಸ್ ಭಾಷೆಯಲ್ಲಿ) ಎಂದು ಹೆಸರಿಸಿ ನಿರ್ಮಾಣ ಹಂತದಲ್ಲಿದ್ದ ಇಗರ್ಜಿಯೊಂದಕ್ಕೆ ಕೊಡುಗೆಯಾಗಿ ನೀಡಿದ ಎಂಬುದು ಕತೆ. ಮುಖ್ಯ ಬಲಿಪೀಠದ ನಡುವಿನಲ್ಲಿ ಈಗಲೂ ಆ ದಿವ್ಯಾದ್ಭುತ ಶಿಲುಬೆಯನ್ನು ಕಾಣಬಹುದು.
ಚಾವಕ್ಕಾಡ್ ತಾಲೂಕಿನ ಪಾಲಯೂರ್ ಎಂಬ ಸ್ಥಳದಲ್ಲಿ ಸೈಂಟ್ ಥೋಮಸ್ ಸ್ಥಾಪಿಸಿದ್ದೆಂದು ಹೇಳಲಾಗುವ ಇಗರ್ಜಿ ಕೇರಳದ ಪ್ರಾಚೀನ ಇಗರ್ಜಿಗಳಲ್ಲಿ ಒಂದು. ಎಲ್ಲಾ ಗುಂಪಿನ ಕ್ರೈಸ್ತ ಜನರು ಇಲ್ಲಿಗೆ ಬರುತ್ತಾರೆ. ಟಿಪ್ಪು ಸುಲ್ತಾನನ ಆಕ್ರಮಣದಿಂದ ಭೌತಿಕವಾಗಿ ನಾಶವಾದ ಈ ಇಗರ್ಜಿಯನ್ನು ನಂತರ ಪುನರ್ ನಿರ್ಮಿಸಲಾಯಿತು. ಕ್ರಿ.ಶ. ೫೨ ರಲ್ಲಿ ಸೈಂಟ್ ಥೋಮಸ್ ಕೇರಳದ ತೀರದಲ್ಲಿ ಬಂದು ಇಳಿದ ಸ್ಥಳದಲ್ಲಿ ರೋಮ್‌ನ ಸೈಂಟ್ ಪೀಟರ್ ಕ್ಯಾಥಿಡ್ರಲ್‌ನ ಮಾದರಿಯಲ್ಲಿ ಮಾರ್ತೋಮಾ ಪೋಂಡಿಫಿಕಲ್ ಇಗರ್ಜಿಯನ್ನು ನಿರ್ಮಿಸಲಾಯಿತು. ಸೈಂಟ್ ಥೋಮಸ್‌ನ ಆಗಮನದ ೧೯೦೦ನೇ ವರ್ಷದ ಆಚರಣೆಯ ಸಂದರ್ಭದಲ್ಲಿ ೧೯೫೩ರಲ್ಲಿ ಈ ಇಗರ್ಜಿಯನ್ನು ಪವಿತ್ರೀಕರಿಸಲಾಯಿತು. ಆ ಮೂಲಕ ಇದೊಂದು ಪುಣ್ಯಸ್ಥಳವಾಗಿ ರೂಪುಗೊಂಡಿತು. ಯೇಸುಕ್ರಿಸ್ತನ ಪವಿತ್ರ ಗಾಯದಲ್ಲಿ ಬೆರಳಾಡಿಸುವ ಭಾಗ್ಯ ಪಡೆದ ಸೈಂಟ್ ಥೋಮಸ್‌ನ ಪವಿತ್ರವಾದ ಕೈಯನ್ನು ಇಲ್ಲಿ ಸಮಾಧಿ ಮಾಡಲಾಗಿದೆ. ಒಂದು ಪವಿತ್ರ ತೀರ್ಥಕ್ಷೇತ್ರವಾಗಿ ಪೋಪ್‌ನ ಅಂಗೀಕಾರವು ಈ ಆರಾಧನಾಲಯಕ್ಕೆ ಲಭ್ಯವಾಗಿದೆ.
ಕೇರಳ ಕಥನ : ೧೨. ಸಾಂಪ್ರದಾಯಕ ಆಚರಣೆಗಳು – ತೃಶ್ಯೂರ್ ಪೂರಂ (ವಸಂತೋತ್ಸವ)
ಉತ್ತರ ಕೇರಳದ ‘ಪೂರಂ’ (ವಸಂತೋತ್ಸವ)
ಕಣ್ಣೂರು ಜಿಲ್ಲೆಯಲ್ಲಿ ಮೀನ ಮಾಸದಲ್ಲಿ (ಮಾರ್ಚ್-ಎಪ್ರಿಲ್) ಪೂರಂ ಆಚರಿಸುವರು. ತಿರುವಾದಿರಕ್ಕೆ ಬದಲಾಗಿ ಈ ಪ್ರದೇಶದಲ್ಲಿ ಪೂರಂ ಆಚರಿಸುತ್ತಾರೆ. ಕಾರ್ತಿಕದಿಂದ ಪೂರಂ ವರೆಗಿನ ಆಚರಣೆಯಿದು. ಈ ದಿನಗಳಲ್ಲಿ ಹಿಂದೂಗಳ ಮನೆಗಳಲ್ಲಿ ಪ್ರೇಮ ದೇವತೆಯಾದ ಕಾಮನನ್ನು ಆರಾಧಿಸಲಾಗುತ್ತದೆ. ಕನ್ಯೆಯರು ಪುಷ್ಪಾರ್ಚನೆ ನೆರವೇರಿಸುವರು. ವಡೆ ನೈವೇದ್ಯ ಅಂದಿನ ವಿಶೇಷ. ಪೂರಂ ಕಾಮದೇವನಿಗೆ ವಿದಾಯ ಹೇಳುವ ದಿವಸವಾಗಿದೆ. ದೀಪಗಳೊಡನೆ ಕಾಮದೇವನ ವಿಗ್ರಹವನ್ನು ಮನೆಯಿಂದ ಹೊರಗೆ ತಂದು ಪ್ರದಕ್ಷಿಣೆ ಹಾಕಿ ಕೋರನದಿ ದಾಟಿ ಹೋಗದಂತೆ ವಿನಂತಿಸಿಕೊಳ್ಳುವರು. ಕೋರನದಿ ದಾಟಿ ಹೋದರೆ ದಕ್ಷಿಣ ಮಲಬಾರಿನ ಸ್ತ್ರೀಯರು ಕಾಮನನ್ನು ವಿಧೇಯರಾಗಿಸುವರಂತೆ. ಬಳಿಕ ಉತ್ತರ ದಿಕ್ಕಿಗೆ ಹೋಗದ ಹಾಗೆ ಮಾಡುವರೆಂಬುದು ನಂಬಿಕೆ. ಪೂರಂ ಸಂತೋಷದ ಆಚರಣೆಯ ಕಾಲ. ದೇವಸ್ಥಾನಗಳಲ್ಲಿ ರೂಪವಿಳಕ್ಕ್, ಪೂರಕಳಿ ಇತ್ಯಾದಿಗಳೂ ಇರುತ್ತವೆ.
ಕೇರಳದ ದೇವೀ ದೇವಾಲಯಗಳಲ್ಲಿ ಹಾಗೂ ಸ್ಥಾನಗಳಲ್ಲಿ ಮೀನ ಮಾಸದ ಕಾರ್ತಿಕದಿಂದ ಆರಂಭಿಸಿ ಪೂರ್ವಾಷಾಢ ನಕ್ಷತ್ರದ ವರೆಗಿನ ದಿವಸಗಳಲ್ಲಿ ಆಚರಿಸುವ ಆಚರಣೆಯೇ ಪೂರಂನೃತ್ಯ. ಕೇರಳದ ಬೇರೆ ಬೇರೆ ಪ್ರದೇಶಗಳಲ್ಲಿ ಇದರ ಆಚರಣ ವಿಧಾನ ಬೇರೆ ಬೇರೆ ತೆರನಾಗಿರುವುದನ್ನು ಗಮನಿಸಬಹುದು. ಪೂರಂ ಎಂಬ ಪದಕ್ಕೆ ಧಾರಾಳ, ಅತ್ಯಧಿಕ, ಉತ್ಸವ, ನೃತ್ಯಾತ್ಮಕ ಆಟ ಮೊದಲಾದ ಅರ್ಥಗಳಿವೆ. ಮಧ್ಯ ಕೇರಳದಲ್ಲಿ ಉತ್ಸವ ಎಂಬ ಅರ್ಥವೇ ಪ್ರಚಲಿತದಲ್ಲಿದೆ. ಪೂರೋತ್ಸವದ ಅಂಗವಾಗಿ ಪೂರಂನೃತ್ಯವನ್ನು ಪ್ರದರ್ಶಿಸುತ್ತಾರೆ. ಕಾಮದೇವನ ವಿಗ್ರಹ ಮಾಡಿ ಹೂ ಹಾಕಿ ಪೂಜಿಸುವುದೇ ಇದರ ವೈಶಿಷ್ಟ್ಯ. ಋತುಮತಿಯ ರಾಗದ ಹೆಣ್ಣು ಮಕ್ಕಳು ಮಿಂದು ಮಡಿಯುಟ್ಟು ವ್ರತಧಾರಿಣಿಯರಾಗಿ ವಿವಿಧ ಬಗೆಯ ಹೂಗಳಿಂದ ಕಾಮದೇವನ ರೂಪವನ್ನು ತಯಾರಿಸಿ ಒಂಬತ್ತು ದಿವಸಗಳವರೆಗೆ ಹೂ ಹಾಕಿ ಪೂಜಿಸುತ್ತಾರೆ. ಈ ಹೆಣ್ಣು ಮಕ್ಕಳಿಗೆ ‘ಪೂರಂ ಕುಞ್ಙಳ್’ (ಪೂರಂ ಮಕ್ಕಳು) ಎಂದು ಕರೆಯುವರು. ಮೊದಲ ನಾಲ್ಕು ದಿನಗಳಲ್ಲಿ ಕೆರೆ ಅಥವಾ ಬಾವಿಯ ಬಳಿಯಲ್ಲಿ ಕಾಮದೇವನ ರೂಪವನ್ನು ಇರಿಸಿ ಪೂಜಿಸುವರು. ನಂತರ ಮನೆಯ ಅಂಗಳದಲ್ಲಿ ಬಳಿಕ ಮನೆಯ ಪಶ್ಚಿಮ ದಿಕ್ಕಿನ ಕೋಣೆಯಲ್ಲಿ ಇರಿಸಿ ಪೂಜಿಸುವರು. ಕೆಲವೊಮ್ಮೆ ಮಣ್ಣಿನಿಂದ ಕಾಮನ ವಿಗ್ರಹವನ್ನು ಮಾಡಿ ಗುಲಗಂಜಿಯ ಕಣ್ಣುಗಳನ್ನು ಇರಿಸಿ ಹೂಗಳಿಂದ ಅಲಂಕರಿಸುವುದೂ ಇದೆ. ಕಾಮದೇವನನ್ನು ಬೀಳ್ಕೊಡುವ ಆಚರಣೆಯೊಂದಿಗೆ ಪೂರಂನೃತ್ಯ ಕೊನೆಯಾಗುತ್ತದೆ. ಪೂರಂ ಮಕ್ಕಳು ಪೂಜಿಸಿದ ಹೂ ವಿಗ್ರಹಗಳನ್ನು ಬುಟ್ಟಿಯಲ್ಲಿರಿಸಿ ಹೊತ್ತು ಕೊಂಡೊಯ್ದು ಹಾಲುಸೂಸುವ ವೃಕ್ಷಕ್ಕೆ ಪ್ರದಕ್ಷಿಣೆ ಬಂದು ವಿಗ್ರಹವನ್ನು ಅದರ ಬುಡದಲ್ಲಿರಿಸುವರು. ನೈವೇದ್ಯ ಮಾಡಿ ಜಲತರ್ಪಣವಿತ್ತು ಕಾಮದೇವನನ್ನು ಬೀಳ್ಕೊಡುವರು. ಈ ವರ್ಷ ಹೋಗು ಬರುವ ವರ್ಷ ಪೂರಂ ದಿನಗಳಿಗೆ ಬಾ ಕಾಮ ಎಂಬರ್ಥದ ಹಾಡುಗಳನ್ನು ಹಾಡಿ ಕಳುಹಿಸಿಕೊಡುವರು.
ಪೂರಂ ನೃತ್ಯಕ್ಕೆ ಸಂಬಂಧಿಸಿದಂತೆ ಹೇಳುವ ಐತಿಹ್ಯಗಳು ಹಲವಿವೆ. ಒಂದು ಕತೆಯ ಪ್ರಕಾರ ಒಮ್ಮೆ ಶ್ರೀಕೃಷ್ಣನು ದೇವಲೋಕಕ್ಕೆ ಹೋಗಿದ್ದಾಗ ಇಂದ್ರನು ‘ಪುರಂ’ ಎಂಬ ದೇವಸ್ತ್ರೀಯಿಂದ ಒಂದು ನೃತ್ಯವನ್ನು ಏರ್ಪಡಿಸಿದನು. ಈ ನೃತ್ಯದಿಂದ ಆಕರ್ಷಿತನಾದ ಶ್ರೀಕೃಷ್ಣನು ದ್ವಾರಕೆಗೆ ಬಂದು ಗೋಪಾಲಕರಿಗೆ ಕಲಿಸಿಕೊಟ್ಟನಂತೆ. ಇನ್ನೊಂದು ಕತೆಯ ಪ್ರಕಾರ ಶಿವನು ಕಾಮನನ್ನು ದಹಿಸಿದ ತರುವಾಯ ದುಃಖಿಸುವ ರತಿಯನ್ನು ಕಂಡು ಮಹಾವಿಷ್ಣು ಪರಿತಪಿಸಿದನು. ರತಿಯನ್ನು ಸಮಾಧಾನಪಡಿಸುವ ಸಲುವಾಗಿ ತ್ರೈಲೋಕ ವಾಸಿಗಳು ಚ್ರೈತ್ರ ಮಾಸದ ಕಾರ್ತಿಕ ಮೊದಲ್ಗೊಂಡು ಪೂರ್ವಾಷಾಢದ ವರೆಗಿನ ಒಂಬತ್ತು ದಿನಗಳ ಕಾಲ ಹದಿನೆಂಟು ಮಂದಿ ಕನ್ಯೆಯರಿಂದ ಪುಷ್ಪ ಶರಗಳನ್ನು ಮಾಡಿ ಒಂದು ನೃತ್ಯವನ್ನೇರ್ಪಡಿಸಿದ. ಇವರು ಹದಿನೆಂಟು ವರ್ಣಗಳಲ್ಲಿ ಇದನ್ನು ಆಡಿದರು. ಇದುವೇ ಮುಂದೆ ಪೂರಂ ಆಚರಣೆ ಯಾಗಿ ಪ್ರಚಾರಕ್ಕೆ ಬಂತು ಎಂದು ನಂಬಲಾಗಿದೆ.
ತೃಶ್ಯೂರ್ ಪೂರಂ (ವಸಂತೋತ್ಸವ)
ಕೇರಳದ ಪೂರಂ ಉತ್ಸವಗಳಲ್ಲಿಯೇ ಅತ್ಯಂತ ಪ್ರಸಿದ್ಧವಾದುದು ತೃಶ್ಯೂರ್‌ಪೂರಂ. ಇದು ದಕ್ಷಿಣ ಭಾರತದ ಅನೇಕರನ್ನು ಆಕರ್ಷಿಸುವ ಉತ್ಸವ. ಮೇಷ ಮಾಸದ ಪೂರಂ* ನಕ್ಷತ್ರದಂದು (ಏಪ್ರಿಲ್-ಮೇ) ತಿಂಗಳು ಉತ್ಸವ. ವಡಕ್ಕ್‌ನ್ನಾಥನ್ ದೇವಾಲಯದ  ಸಮೀಪವಿರುವ ತಿರುವಂಬಾಡಿ ಪರಮೇಕಾವ್ ಮೊದಲಾದ ದೇವಸ್ಥಾನಗಳಿಂದ ಹಣೆಪಟ್ಟಿ ಕಟ್ಟಿ ಛತ್ರ ಚಾಮರಗಳೊಡನೆ ಆನೆಗಳ ಸವಾರಿ ಏರ್ಪಡಿಸಲಾಗುತ್ತದೆ. ೧೭೮೯-೧೮೦೫ರ ವರೆಗೆ ಕೊಚ್ಚಿಯಲ್ಲಿ ರಾಜ್ಯಭಾರ ಮಾಡಿದ ಶಕ್ತನ್‌ತಂಬುರಾನ್ ಪೂರಂ ಉತ್ಸವವನ್ನು ಆರಂಭಿಸಿದ. ಜಾತಿ ಮತ ಭೇದವನ್ನು ತೊರೆದು ತೃಶ್ಯೂರಿನ ಸಕಲ ಜನರ ನೆರವಿನಿಂದ ಈ ಉತ್ಸವ ನಡೆಯುತ್ತದೆ. ತೃಶ್ಯೂರ್ ಪೂರಂಗೆ ಸಂಬಂಧಿಸಿದಂತೆ ಸಿಡಿಮದ್ದಿನ ಪ್ರದರ್ಶನದಲ್ಲಿ ತಿರುವಂಬಾಡಿ ಮತ್ತು ಪರಮೇಕಾವ್ ದೇವಾಲಯಗಳ ನಡುವೆ ದೊಡ್ಡ ಸ್ಫರ್ಧೆಯೇ ನಡೆಯುತ್ತದೆ. ಅಪರಾಹ್ನ ನಡೆಯುವ ಗಜರಾಜರ ಮೆರವಣಿಗೆಯಲ್ಲೂ ಈ ಸ್ಱರ್ಧೆ ನಡೆಯುತ್ತದೆ. ವಡಕ್ಕ್‌ನ್ನಾಥನ್ ಮೆರವಣಿಗೆಗೆ ಅಲಂಕೃತಗೊಂಡ ವೀರರ ಸಂಖ್ಯೆಯೂ ಅನೇಕವಿರುತ್ತದೆ. ‘ಕುಡಮಾಟ್ಟಂ’ ಮೊದಲಾದ ಆಚರಣೆಗಳು ಬಹು ಮಂದಿಯ ಗಮನ ಸೆಳೆಯುತ್ತದೆ. ಹಾಗೆಯೇ ಪೂರಂಗೆ ಚೆಂಡೆ ಮೇಳವು ದೇಶದಲ್ಲಿಯೇ ಅನನ್ಯವಾದ ಒಂದು ವಾದ್ಯವಾದನ ವ್ಯವಸ್ಥೆಯಾಗಿದೆ.
ಪೊಂಗಲ್
ಕೃಷಿ ಸಂಬಂಧಿಯಾದ ಅನೇಕ ಆಚರಣೆಗಳು ಕೇರಳದಲ್ಲಿವೆ. ತಮಿಳು ಪರಂಪರೆಯಲ್ಲಿ ಪ್ರಕೃತಿ ಆರಾಧನೆಗೆ ಸಂಬಂಧಿಸಿದ ಒಂದು ಆಚರಣೆಯೇ ಪೊಂಗಲ್. ಇದು ದಕ್ಷಿಣ ಕೇರಳದಲ್ಲಿ ಮಾತ್ರವೇ ಪ್ರಚಲಿತದಲ್ಲಿದೆ. ನಾಲ್ಕು ದಿವಸಗಳ ಕಾಲ ಪೊಂಗಲ್ ಆಚರಿಸಲಾ ಗುತ್ತದೆ. ಅವುಗಳು ಅನುಕ್ರಮವಾಗಿ ಬೋಧಿಪೊಂಗಲ್, ಸೂರ್ಯಪೊಂಗಲ್, ಮಾಟ್ಟ್‌ಪೊಂಗಲ್, ಕಾಣಂಪೊಂಗಲ್. ಇವಕ್ಕೆ ತೈಪೊಂಗಲ್, ಮಕರ ಪೊಂಗಲ್ ಇತ್ಯಾದಿ ಗಳು ಹೆಸರುಗಳಿಂದಲೂ ಕರೆಯಲಾಗುತ್ತದೆ. ಇವೂ ದಕ್ಷಿಣ ಭಾರತದ ಕೃಷಿ ಸಂಬಂಧಿ ಆಚರಣೆಗಳಾಗಿವೆ. ಕೃಷಿ ಕೆಲಸಗಳಿಗೆ ಉಪಯೋಗಿಸುವ ಸಾಕು ಪ್ರಾಣಿಗಳಿಗೆ ಪೂಜೆ ಸಲ್ಲಿಸುವ ಆಚರಣೆ. ಮಕರಮಾಸ ಆರಂಭದಲ್ಲಿ (ಜನವರಿ) ತೈಪೊಂಗಲನ್ನು ಆಚರಿಸಲಾಗುತ್ತದೆ.
ಕರ್ಕಟಕ ಮಾಸದಲ್ಲಿ ಆರಂಭವಾಗುವ ಕೃಷಿ ಕೆಲಸಗಳು ಮಕರ ಸಂಕ್ರಮಣದೊಡನೆ ಕೊನೆಗೊಳ್ಳುತ್ತವೆ. ಆ ದಿವಸವೇ ಬೋಧಿಪೊಂಗಲನ್ನು ಆಚರಿಸಲಾಗುತ್ತದೆ. ಎರಡನೆಯ ದಿವಸ ಸೂರ್ಯಪೊಂಗಲನ್ನು ಆಚರಿಸಲಾಗುತ್ತದೆ. ಇದು ಸೂರ್ಯಾರಾಧನೆಯ ದಿನ. ಅಂದು ಹೊಸ ಪಾತ್ರೆಯಲ್ಲಿ ಹಾಲಿನಲ್ಲಿ ಹೊಸ ಅಕ್ಕಿಯನ್ನು ಬೇಯಿಸಿ ಉಕ್ಕಿ ಬರುವಾಗ ‘ಪೊಂಗಲೊ, ಪೊಂಗಲ್’ ಎಂದು ಎಲ್ಲರೂ ಕೂಗುವುದು ಆಚರಣೆಯ ಮುಖ್ಯಭಾಗ. ಅದರ ಮರುದಿನ ಮಾಟ್ಟ್‌ಪೊಂಗಲ್. ಮಾಟ್ಟ್‌ಪೊಂಗಲ್‌ನ ದಿವಸ ಮುಖ್ಯವಾಗಿ ಜಾನುವಾರುಗಳನ್ನು ಸ್ನಾನ ಮಾಡಿಸಿ, ಶೃಂಗರಿಸಿ ಹೊಟ್ಟೆ ತುಂಬ ಆಹಾರ ನೀಡುವುದು ಆಚರಣೆಯ ಭಾಗ. ಅಂದು ಅವುಗಳಿಂದ ಯಾವುದೇ ರೀತಿಯ ಕೆಲಸಗಳನ್ನು ಮಾಡಿಸು ವಂತಿಲ್ಲ. ಈ ಹಬ್ಬದಲ್ಲಿ ಜಾನುವಾರುಗಳಿಗೆ ಯಾವುದೇ ತೆರನ ಹಿಂಸೆಯಿಲ್ಲ.
ನಾಲ್ಕನೆಯ ದಿವಸ ಕಾಣಂಪೊಂಗಲ್. ಹಲವು ರೀತಿಯ ಮನರಂಜನೆಗಾಗಿ ಕಲಾ ಪ್ರದರ್ಶನಗಳನ್ನು ನಡೆಸುವ ದಿನ ಇದು. ಪೊಂಗಲ್ ದಿನಗಳಲ್ಲಿ ಮಳೆಯ ದೇವತೆಯಾದ ಇಂದ್ರ, ಬೆಳಕಿನ ದೇವತೆಯಾದ ಸೂರ್ಯ ಹಾಗೂ ಗೋವುಗಳನ್ನು ಆರಾಧಿಸಲಾಗುತ್ತದೆ.
ಪ್ರಾಣಿಗಳಿಗೆ ಹಿಂಸೆ ನೀಡಿ ಮನರಂಜನೆ ಪಡೆಯುವ ಆಟಗಳು ಉತ್ತರ ಕೇರಳದಲ್ಲಿ ಕೋಳಿ ಅಂಕ, ಕಂಬಳ ಮೊದಲಾದವುಗಳಿವೆ. ಇವು ತುಳು ನಾಡಿನಲ್ಲಿಯೂ ನಡೆಯುತ್ತವೆ. ವಿನಾಯಕ ಚತುರ್ಥಿ, ಅಷ್ಟಮಿ, ದೀಪಾವಳಿ ವೊದಲಾದ ಸಂದರ್ಭಗಳಲ್ಲಿ ಕೋಳಿಗಳ ಕಾಲುಗಳಿಗೆ ಕತ್ತಿ ಕಟ್ಟಿ ಹೋರಾಟಕ್ಕಿಳಿಸುವ ಕೋಳಿ ಅಂಕವನ್ನು ಏರ್ಪಡಿಸಲಾಗುತ್ತದೆ. ಕೃಷಿ ಸಂಬಂಧಿಯಾದ ಕಂಬಳವು ಹೊಲವನ್ನು ಚೆನ್ನಾಗಿ ಹದ ಮಾಡುವ ಆಶಯವನ್ನು ಹೊಂದಿದೆ. ಕೋಣಗಳನ್ನು ಕೆಸರು ಗದ್ದೆಯಲ್ಲಿ ಓಡಿಸುವ ಸ್ಪರ್ಧೆಯಿದು. ಇಂತಹ ಸ್ಪರ್ಧೆಗಳಲ್ಲಿ ಭಾಗವಹಿಸುವ ಸಲುವಾಗಿಯೆ ಕೋಣಗಳನ್ನು ಸಾಕುವ ಜನರಿದ್ದಾರೆ. ಕೋಣ ಗಳನ್ನು ಕಂಬಳದಲ್ಲಿ ಗೆಲ್ಲಿಸುವುದೆಂದರೆ ಮನೆತನದ ಪ್ರತಿಷ್ಠೆಯನ್ನು ಕಾಯ್ದುಕೊಳ್ಳುವುದೂ ಆಗಿದೆ.
ಮೇಲೆ ವಿವರಿಸಿದ ಆಚರಣೆಗಳಲ್ಲದೆ ಇನ್ನೂ ಅನೇಕ ಸಣ್ಣ ಪುಟ್ಟ ದೇವಾಲಯಗಳಲ್ಲಿ ಆಯಾ ದೇವಾಲಯಗಳ ಆರ್ಥಿಕ ಸ್ಥಿತಿಗತಿಗಳನ್ನನುಸರಿಸಿ ನಿರ್ದಿಷ್ಟ ಆಚರಣೆಗಳು ನಡೆಯುತ್ತವೆ. ದಕ್ಷಿಣ ಕೇರಳದ ಅನೇಕ ದೇವಾಲಯಗಳಲ್ಲಿ ಆನೆಗಳನ್ನು ಶೃಂಗರಿಸಿ ಸವಾರಿ ಏರ್ಪಡಿಸುವುದು ಮುಖ್ಯ ಆಕರ್ಷಣೆ. ಇತರ ದೇವಾಲಯಗಳ ಉತ್ಸವಗಳ ಸಂದರ್ಭದಲ್ಲಿ ಚೆಂಡೆ ವಾದ್ಯ ವಿಶೇಷವಾಗಿದೆ. ಅನೇಕ ಮಂದಿ ಚೆಂಡೆ ಮೊದಲಾದ ವಾದ್ಯಗಳನ್ನು ಹಲವು ಗಂಟೆಗಳ ಕಾಲ ನಿರಂತರ ಬಾರಿಸುವ ವಿಶಿಷ್ಟ ಆಚರಣೆ ಸಾಮಾನ್ಯವಾಗಿದೆ. ದೇವಾಲಯಗಳಿಗೆ ಭಕ್ತರು ಬರುವ ಸಂಖ್ಯೆಯನ್ನಾಧರಿಸಿ ಹಾಗೂ ಆಯಾ ದೇವಾಲಯಗಳ ಆದಾಯವನ್ನು ದೃಷ್ಟಿಯಲ್ಲಿರಿಸಿಕೊಂಡು ವರ್ಷಕ್ಕೆ ಒಂದು ದಿನವೋ ಅಥವಾ ಹಲವು ದಿನವೋ ಆಚರಣೆಗಳು ನಡೆಯುತ್ತವೆ. ಧ್ವಜ ಏರಿಸುವ ಅಥವಾ ಬಾಳೆ ಗೊನೆ ಕಡಿಯುವಲ್ಲಿಂದ ಆರಂಭಿಸಿ ಅವಭೃತ ಸ್ನಾನದ ವರೆಗೆ ಸಾಮಾನ್ಯ ಆಚರಣೆಗಳು ನಡೆಯುತ್ತವೆ. ಹಾಗಿದ್ದಾಗ್ಯೂ ಪ್ರಾದೇಶಿಕವಾಗಿ ಆಚರಣೆಗಳು ವೈವಿಧ್ಯ ಹಾಗೂ ಮಹತ್ವವನ್ನು ಪಡೆಯುತ್ತವೆ. ಆಚರಣೆಗಳ ಸಂದರ್ಭದಲ್ಲಿ ಧಾರ್ಮಿಕ ವಿಧಿ ವಿಧಾನಗಳ ಜೊತೆಗೆ ಕಲಾ ಪ್ರದರ್ಶನಗಳನ್ನು ಏರ್ಪಡಿಸುವುದೂ ಇದೆ. ಚೆಂಡೆ ಮೇಳ, ತಾಯಂಬಕ, ಪಂಚವಾದ್ಯ, ನಾದ ಸ್ವರಮೇಳ, ಕಥಕಳಿ, ತುಳ್ಳಲ್, ಕೂತ್ತ್, ಕೂಡಿಯಾಟಂ, ಪಾಠಕಂ, ಹರಿಕಥೆ, ವೇಲಕಳಿ, ತೆಯ್ಯಂ, ತಿರ, ತೂಕ್ಕಂ, ಮೊದಲಾದ ಕಲಾ ಪ್ರದರ್ಶನಗಳು ದೇವಾಲಯಗಳ ಆವರಣದಲ್ಲಿಯೇ ಪ್ರದರ್ಶನಗೊಳ್ಳುತ್ತಿದ್ದುವು.
ಶಬರಿಮಲೆ ಉತ್ಸವ
ಕೇರಳದಾದ್ಯಂತ ಹಾಗೂ ಕೇರಳದ ಹೊರಗಡೆಯ ಜನರನ್ನು ಆಕರ್ಷಿಸುವ ಉತ್ಸವಗಳಲ್ಲಿ ಶಬರಿಮಲೆ ಉತ್ಸವ ಪ್ರಮುಖವಾದುದು. ಶಬರಿಮಲೆಯಲ್ಲಿ ಎರಡು ವಾರ್ಷಿಕೋತ್ಸವಗಳಿವೆ. ಮಂಡಲವಿಳಕ್ಕ್ ಉತ್ಸವ ಹಾಗೂ ಮಕರವಿಳಕ್ಕ್ ಉತ್ಸವ ಎಂಬೀ ಎರಡು ಉತ್ಸವಗಳು ಅನೇಕ ಜನರನ್ನು ಆಕರ್ಷಿಸುತ್ತವೆ. ಶಬರಿಮಲೆಗೆ ಹೋಗುವುದಕ್ಕೆ ಮೊದಲು ಬ್ರಹ್ಮಚರ್ಯೆ ವೃತಾಚರಣೆಯನ್ನು ಮಾಡಬೇಕು. ಒಂಬತ್ತು ಹಾಗೂ ಐವತ್ತೈದಕ್ಕೂ ನಡುವಿನ ವಯಸ್ಸಿನ ಮಹಿಳೆಯರು ಶಬರಿಮಲೆಗೆ ಹೋಗುವಂತಿಲ್ಲ. ಶಬರಿಮಲೆಗೆ ಹೋಗುವ ಭಕ್ತರು ತೆಂಗಿನಕಾಯಿಯಲ್ಲಿ ತುಪ್ಪವನ್ನು ತುಂಬಿಸಿಕೊಂಡು ಪ್ರಯಾಣದ ನಡುವೆ ಅಗತ್ಯವಾದ ವಸ್ತುಗಳನ್ನು ಹಾಗೂ ಹರಕೆಯೊಪ್ಪಿಸಲಿರುವ ಸಾಮಗ್ರಿಗಳನ್ನು ಕಟ್ಟಿಕೊಂಡು ಶಬರಿಮಲೆಗೆ ಶರಣಂ ಕೂಗುತ್ತಾ ಯಾತ್ರೆ ಆರಂಭಿಸುವರು. ತೆಂಗಿನಕಾಯಿಯಲ್ಲಿ ತುಂಬಿಸಿಕೊಂಡ ತುಪ್ಪ ಅಯ್ಯಪ್ಪನ ಅಭಿಷೇಕಕ್ಕಿರುವುದು. ಕಟ್ಟುಕಟ್ಟಿ ಹೊರಡುವ ಸಂದರ್ಭದಲ್ಲಿ ವಿಶೇಷ ಆಚರಣೆಗಳಿವೆ. ವ್ರತ ಆಚರಣೆ ಆರಂಭಿಸಿದ ಭಕ್ತನನ್ನು ಸ್ವಾಮಿ ಎಂದು ಕರೆಯುವರು. ರುದ್ರಾಕ್ಷಿ ಅಥವಾ ತುಳಸೀ ದಳಗಳ ಮಾಲೆ, ಹಾಗೂ ಕಪ್ಪುಬಟ್ಟೆ ಧರಿಸಿದ ಸ್ವಾಮಿ ವ್ರತ ಮುಗಿಯುವವರೆಗೆ ಕ್ಷೌರ ಮಾಡುವಂತಿಲ್ಲ. ಕಟ್ಟುಕಟ್ಟಿ ಶಬರಿಮಲೆಗೆ ಹೋಗುವ ಭಕ್ತರು ಹದಿನೆಂಟು ಮೆಟ್ಟಿಲುಗಳನ್ನು ತುಳಿದು ಅಯ್ಯಪ್ಪನಿಗೆ ತುಪ್ಪದ ಅಭಿಷೇಕ ಾಡುವರು. ಮೆಟ್ಟಿಲುಗಳಿಗೆ ತೆಂಗಿನಕಾಯಿ ಒಡೆಯುವುದು ಸಂಪ್ರದಾಯ. ಹದಿನೆಂಟು ಬಾರಿ ಮಲೆ ತುಳಿದವರು ಸ್ವಾಮಿ ‘ಪೆರಿಯಸ್ವಾಮಿ’ ಎಂದೆನಿಸಿಕೊಳ್ಳುವರು. ಮೂರು ಬಾರಿ ಮಲೆ ತುಳಿದವರು ‘ಗುರುಸ್ವಾಮಿ’ ಎಂದೆನಿಸಿಕೊಳ್ಳುವರು. ಮೊದಲ ಬಾರಿಗೆ ಮಲೆಗೆ ಹೋಗುವ ಭಕ್ತರು ‘ಕನ್ನಿಸ್ವಾಮಿ’ ಎಂದೆನಿಸಿಕೊಳ್ಳುವರು. ಮಲೆಗೆ ಹೋಗುವ ಬಾಲಕರು ‘ಮಣಿಕಂಠ ಸ್ವಾಮಿ’ ಎನಿಸಿಕೊಳ್ಳುವರು. ಮಕರವಿಳಕ್ಕ್ ಕಳೆದರೆ ಶಬರಿಮಲೆಯಲ್ಲಿ ಬಾಗಿಲು ಮುಚ್ಚುತ್ತದೆ. ಇದನ್ನು ‘ನಡೆಯಡಯ್ಕಲ್’ ಎನ್ನುವರು. ಮೊದಲ ಬಾರಿಗೆ ಮಲೆಗೆ ಹೋಗುವವರು ಎರುಮೇಲಿಯ ಶಾಸ್ತಾವ್ ದೇವಸ್ಥಾನವನ್ನು ಸಂದರ್ಶಿಸಬೇಕೆಂಬುದು ನಿಯಮ. ಬಳಿಕ ಸಮೀಪವಿರುವ ವಾವರ ಸ್ವಾಮಿಯ ಮಸೀದಿಗೂ ಭೇಟಿ ನೀಡಬೇಕು. ಅಲ್ಲಿಯೂ ಹರಕೆ ಸಮರ್ಪಿಸಬೇಕು.
ವೈಕಂ ಅಷ್ಟಮಿ
ಕುಂಭ (ಫೆಬ್ರುವರಿ-ಮಾರ್ಚ್), ವೃಶ್ಚಿಕ (ನವೆಂಬರ್-ಡಿಸೆಂಬರ್) ಎಂಬೀ ಮಾಸಗಳಲ್ಲಿ ವೈಕಂ ಶಿವದೇವಾಲಯದ ಅಷ್ಟಮಿ ಉತ್ಸವಗಳು ನಡೆಯುತ್ತವೆ. ಇವುಗಳಲ್ಲಿ ವೃಶ್ಚಿಕಾಷ್ಟಮಿಯೇ ಬಹುಮುಖ್ಯವಾದುದು. ಆಚರಣೆಯು ಹನ್ನೆರಡು ದಿವಸಗಳ ವರೆಗೆ ನಡೆಯುತ್ತದೆ. ಉದಯನಾಪುರಂನ ಸುಬ್ರಹ್ಮಣ್ಯಸ್ವಾಮಿ ದೇವಾಲಯದಲ್ಲಿ ಅವಭೃತ ಸ್ನಾನ. ಉತ್ಸವದ ಅಂಗವಾಗಿ ಪಂಚವಾದ್ಯ ವಿಶೇಷ. ಅಷ್ಟಮಿಯ ದಿವಸ ಉದಯನಾಪುರಂ ಹಾಗೂ ವೈಕಂ ದೇವಾಲಯಗಳಲ್ಲಿನ ದೇವರ ಮೆರವಣಿಗೆ ಇರುತ್ತದೆ. ತಂದೆ ಮಗನ ಅಪೂರ್ವ ಸಮಾಗಮವಾಗಿ ಈ ಉತ್ಸವವನ್ನು ಜನರು ಕೊಂಡಾಡುವರು.
ಕೊಟ್ಟಿಯೂರು ಉತ್ಸವ
ಕಣ್ಣೂರು ಜಿಲ್ಲೆಯ ಕೊಟ್ಟಿಯೂರು ದೇವಾಲಯದಲ್ಲಿ ವೃಷಭ ಮಾಸ (ಮೇ-ಜೂನ್)ದ ಸ್ವಾತಿ ನಕ್ಷತ್ರದಿಂದ ಆರಂಭವಾಗಿ ಇಪ್ಪತ್ತೆಂಟು ದಿವಸಗಳ ಕಾಲ ಉತ್ಸವ ನಡೆಯುತ್ತದೆ. ಅರಣ್ಯ ಪ್ರದೇಶದಲ್ಲಿ ಅಕ್ಕರಕೊಟ್ಟಿಯೂರು, ಇಕ್ಕರಕೊಟ್ಟಿಯೂರು ಎಂಬೆರಡು ದೇವಾಲಯಗಳಿವೆ. ವಯನಾಡಿನ ತವಿಞಾಲ್ ಗ್ರಾಮದ ಮುದಿರಕ್ಕಾವಿನಿಂದ ಒಂದು ಖಡ್ಗ ವನ್ನು ಇಕ್ಕರಕೊಟ್ಟಿಯೂರು ದೇವಾಲಯಕ್ಕೆ ತರುವುದರ ಮೂಲಕ ಉತ್ಸವಕ್ಕೆ ಚಾಲನೆ ದೊರೆಯುತ್ತದೆ. ಮುದಿರಕ್ಕಾವಿನಲ್ಲಿ ನಿತ್ಯವೂ ಪೂಜಿಸಲಾಗುವ ಈ ಖಡ್ಗವು ದಕ್ಷನನ್ನು ಸಂಹರಿಸಿದ ವೀರಭದ್ರನ ಆಯುಧ ಎಂಬ ನಂಬಿಕೆಯಿದೆ. ಇಕ್ಕರಕೊಟ್ಟಿಯೂರು ದೇವಾಲ ಯದ ಗೋಪುರದಲ್ಲಿ ಸಂರಕ್ಷಿಸಿಟ್ಟಿರುವ ಆಭರಣಗಳನ್ನು ಅಕ್ಕರಕೊಟ್ಟಿಯೂರು ದೇವಾಲ ಯದ ಶ್ರೀ ಕಾವಿಗೆ ಉತ್ಸವದ ಕೊನೆಯ ದಿನ ಮೆರವಣಿಗೆಯಲ್ಲಿ ತರಲಾಗುತ್ತದೆ. ಉತ್ತರ ಕೇರಳದಿಂದಲೂ ಕೂರ್ಗ್ ಪ್ರದೇಶದಿಂದಲೂ ಅನೇಕ ಭಕ್ತರು ಈ ಉತ್ಸವದಲ್ಲಿ ಭಾಗವಹಿ ಸುತ್ತಾರೆ. ದಕ್ಷಯಾಗದ ಸಂಕೇತವಾಗಿ ಈ ಉತ್ಸವವನ್ನು ಆಚರಿಸಲಾಗುತ್ತದೆ. ನೆಯ್ಯಟ (ತುಪ್ಪದಾಟ) ಹಾಗೂ ಎಳನೀರಾಟ ಇವೆರಡು ಉತ್ಸವದ ಪ್ರಮುಖ ಕಾರ್ಯಕ್ರಮಗಳು.
ಪ್ರಾದೇಶಿಕ ಆಚರಣೆಗಳು
ಮೇಲೆ ಹೆಸರಿಸಿದ ಆಚರಣೆಗಳಲ್ಲದೆ ಪ್ರಾದೇಶಿಕವಾಗಿಯೂ ಅನೇಕ ಆಚರಣೆಗಳು ಸಾಂಸ್ಕೃತಿಕವಾಗಿ ಪ್ರಮುಖವಾಗಿವೆ. ಅವುಗಳಲ್ಲಿ ಕೆಲವನ್ನು ಇಲ್ಲಿ ವಿವರಿಸಬಹುದು. ತಿರುವನಂತಪುರಂನ ಶ್ರೀಪದ್ಮನಾಭಸ್ವಾಮಿ ದೇವಾಲಯದಲ್ಲಿ ಆರು ವರ್ಷಕ್ಕೊಮ್ಮೆ ನಡೆಸುವ ‘ಮುರಜಪಂ’ ನಂಬೂದಿರಿ ಬ್ರಾಹ್ಮಣರು ಎಂಟು ವಾರಗಳ ಕಾಲ ನಿರಂತರ ನಡೆಸುವ ವೈದಿಕ ಮಂತ್ರೋಚ್ಛಾರಣೆಯ ಕಾರ್ಯಕ್ರಮ. ಲಕ್ಷದೀಪ ಮಹೋತ್ಸವದೊಡನೆ ಮುರಜಪ ಅಂತ್ಯಗೊಳ್ಳುತ್ತದೆ. ಪುರಾಣ ಕಥಾಪಾತ್ರವಾದ ಕಾರ್ತವೀರ್ಯಾರ್ಜುನನು ನಡೆಸುತ್ತಿದ್ದ ಮುರಜಪದ ರೀತಿಯಂತೆ ಮಾರ್ತಾಂಡವರ್ಮ ಮಹಾರಾಜನು (೧೭೨೯-೧೭೫೮) ಮುರಜಪ ಕಾರ್ಯಕ್ರಮಕ್ಕೆ ನಿಯಮಾವಳಿಗಳನ್ನು ರೂಪಿಸಿದ ಎಂಬುದು ನಂಬಿಕೆ. ತುಲಾ (ಅಕ್ಟೋಬರ್-ನವೆಂಬರ್), ಮೀನಂ (ಮಾರ್ಚ್-ಏಪ್ರಿಲ್) ಮೊದಲಾದ ತಿಂಗಳುಗಳಲ್ಲಿ ಹತ್ತು ದಿನಗಳ ಉತ್ಸವವನ್ನು ನಡೆಸಲಾಗುತ್ತದೆ. ಶಂಖಮುಖ ಕಡಲ ತೀರಕ್ಕೆ ಹೋಗುವ ಅವಭೃತ ಸ್ನಾನದ ಮೆರವಣಿಗೆಯೇ ಉತ್ಸವದಲ್ಲಿ ವಿಶೇಷವಾಗಿ ಗಮನ ಸೆಳೆಯುತ್ತದೆ. ಇದರಲ್ಲಿ ತಿರುವಿದಾಂ ಕೂರು ಮಹಾರಾಜನ ವಂಶಜರೂ ಭಾಗವಹಿಸುತ್ತಾರೆ.
ತಿರುವನಂತಪುರಂನ ಮೆಣಕಾಚ್ಚಿನ ಸಮೀಪವಿರುವ ಆಟ್ಟ್‌ಕಾಲ್ ಭಗವತಿ ದೇವಸ್ಥಾನ ದಲ್ಲಿ ವರ್ಷಕ್ಕೊಮ್ಮೆ ಕುಂಭ (ಮಾರ್ಚ್-ಎಪ್ರಿಲ್) ಮಾಸದಲ್ಲಿ ಒಂಬತ್ತು ದಿವಸ ನಡೆಯುವ ಪೊಂಕಾಲ ಮಹೋತ್ಸವ ಪ್ರಸಿದ್ಧವಾಗಿದೆ. ಒಂಬತ್ತನೆಯ ದಿವಸ ಸಾವಿರಾರು ಮಹಿಳೆಯರು ಪೊಂಕಾಲ ಹಾಕಲು ಬೇಕಾದ ಪದಾರ್ಥಗಳನ್ನು ತಂದು ದೇವಾಲಯದ ಸುತ್ತಮುತ್ತಲ ಆವರಣದಲ್ಲಿ ಸೇರುವರು. ಒಲೆ ಹೂಡಿ ನೈವೇದ್ಯವನ್ನು ಪಾಕ ಮಾಡಿ ದೇವಿಗೆ ಸಮರ್ಪಿ ಸುವರು. ಕೇರಳದ ಮಹಿಳೆಯರ ಶಬರಿಮಲೆ ಎಂದೇ ಪ್ರಸಿದ್ಧವಾದ ಈ ದೇವಸ್ಥಾನದ ಪೊಂಕಾಲ ಆಚರಣೆಗೆ ಲಕ್ಷೋಪಲಕ್ಷ ಮಹಿಳೆಯರು ಬರುತ್ತಾರೆ. ದೇವಾಲಯಗಳಲ್ಲಿ ಇಷ್ಟ ದೇವತೆಯನ್ನು ಪ್ರತಿಷ್ಠಾಪಿಸಿ ಆರಾಧಿಸುವುದಕ್ಕೂ ಪೂರ್ವದಲ್ಲಿದ್ದ ಸಂಪ್ರದಾಯವಿದು ಎಂದು ಊಹಿಸಬಹುದಾಗಿದೆ.
ಓಚ್ಚಿರದ ಪರಬ್ರಹ್ಮ ದೇವಸ್ಥಾನದಲ್ಲಿ ಕರ್ಕಾಟಕ ಮಾಸದಲ್ಲಿ ಓಚ್ಚಿರ್‌ಕಳಿ ನಡೆಯುತ್ತದೆ. ಕಾಯಂಕುಳಂ ರಾಜನಿಗೂ ಅಂಬಲಪ್ಪುೞದ ರಾಜನಿಗೂ ಪರಸ್ಪರ ನಡೆದ ಯುದ್ಧವನ್ನು ಸಾಂಕೇತಿಕವಾಗಿ ಅನುಸರಿಸುವ ರೀತಿಯ ಆಚರಣೆಯಿದು. ಒಂದು ಕಾಲದಲ್ಲಿ ನಾಯನ್ಮಾರರು ಮಾತ್ರ ಈ ಆಟದಲ್ಲಿ ಭಾಗವಹಿಸುತ್ತಿದ್ದರು. ಇತ್ತೀಚೆಗೆ ಎಲ್ಲಾ ಸಮುದಾಯಗಳವರೂ ಪಾಲ್ಗೊಳ್ಳುತ್ತಿದ್ದಾರೆ. ತಿರುವಿದಾಂಕೂರು ಪ್ರದೇಶದ ಎಲ್ಲೆಡೆಗಳಿಂದ ಸಾವಿರಾರು ಮಂದಿ ಓಚ್ಚಿರಕಳಿಯಲ್ಲಿ ಭಾಗವಹಿಸುತ್ತಾರೆ. ಉತ್ಸವದ ಅಂಗವಾಗಿ ಸಂತೆ, ವಸ್ತುಪ್ರದರ್ಶನ, ಹಿಂದೂ ಮತೀಯರ ಸಮ್ಮೇಳನ ಇತ್ಯಾದಿಗಳೆಲ್ಲ ನಡೆಯುತ್ತವೆ. ವೃಶ್ಚಿಕ ಮಾಸ (ನವೆಂಬರ್-ಡಿಸೆಂಬರ್) ಮೊದಲ ತಾರೀಕಿನಿಂದ ಹನ್ನೆರಡು ದಿವಸ ಕಾರ್ತಿಕ ಬೆಳಕಿನ ಉತ್ಸವ ಅಥವಾ ಹನ್ನೆರಡು ಜ್ಯೋತಿ ಇರುತ್ತದೆ.
ಚೆಂಗನ್ನೂರು ಭಗವತಿ ದೇವಾಲಯದಲ್ಲಿ ‘ತಿರುಪ್ಪೂತ್ತ್’ ಎಂಬ ಆಚರಣೆ ನಡೆಯುತ್ತದೆ. ಇದು ಕೆಲವೊಮ್ಮೆ ವರ್ಷಕ್ಕೆ ಹನ್ನೊಂದು ಬಾರಿ ನಡೆಯುವುದಿದೆ. ಲೋಹದಿಂದ ತಯಾರಿಸಿದ ದೇವೀ ವಿಗ್ರಹಕ್ಕೆ ತೊಡಿಸಿದ ರೇಷ್ಮೆ ಬಟ್ಟೆಯಲ್ಲಿ ರಕ್ತ ಕಣಗಳು ಕಾಣಿಸುವುದರೊಂದಿಗೆ ದೇವಸ್ಥಾನದ ಬಾಗಿಲು ಹಾಕಿ ನಾಲ್ಕನೆಯ ದಿವಸ ಶುದ್ದೀಕರಣ ಪ್ರಕ್ರಿಯೆಗಳು ನಡೆಯುತ್ತವೆ. ಬಣ್ಣ ಬದಲಾದ ಬಟ್ಟೆ ಪವಿತ್ರವಾಯಿತೆಂದು ಭಕ್ತರು ಭಾವಿಸುತ್ತಾರೆ.
ಕುಂಭ ಮಾಸ (ಫೆಬ್ರವರಿ-ಮಾರ್ಚ್)ದ ಶುಕ್ಲ ಪಕ್ಷಾರಂಭದಲ್ಲಿ ಚಿಟ್ಟೂರು ಭಗವತೀ ದೇವಸ್ಥಾನದಲ್ಲಿ ನಡೆಯುವ ಉತ್ಸವವೇ ‘ಕೊಂಗನ್‌ಪಡ’. ಇದು ಮೂರೋ, ನಾಲ್ಕೋ ಶತಮಾನಗಳ ಹಿಂದೆ ಆರಂಭವಾದ ಆಚರಣೆ. ಒಂದು ಸಾವಿರ ವರ್ಷಗಳ ಹಿಂದೆ ಕೊಂಗನಾಡಿ ನಿಂದ ಬಂದ ಪಡೆಯನ್ನು ಚಿಟ್ಟೂರು ನಾಯನ್ಮಾರರು ಸೋಲಿಸಿದುದರ ನೆನಪಿಗಾಗಿ ‘ಕೊಂಗನ್‌ಪಡ’ ಆಚರಿಸಲಾಗುತ್ತದೆ ಎಂಬ ಪ್ರತೀತಿಯಿದೆ. ಕುಂಭ ಮಾಸದ ಶಿವರಾತ್ರಿ ದಿವಸ ರಾತ್ರಿ ‘ಚಿಲಂಬು’ (ಕಾಲ್ಗೆಜ್ಜೆ) ಎಂಬ ಕಾರ್ಯಕ್ರಮದೊಂದಿಗೆ ಉತ್ಸವ ಆರಂಭ ವಾಗುತ್ತದೆ. ಕೊಂಗನ್‌ಪಡ ಯುದ್ಧ ಪ್ರಕಟಣೆ ಹೊರಡಿಸಿದ್ದನ್ನು ಭಯಭೀತರಾದ ಜನರು ದೇವಿಯನ್ನು ಆರಾಧಿಸತೊಡಗಿದುದರ ಸಂಕೇತವೇ ‘ಚಿಲಂಬು’. ಸಂಜೆಗೆ ಮೊದಲೇ ಜನರು ದೇವಾಲಯದಲ್ಲಿ ಗುಂಪುಗೂಡುವರು. ಚೋಳ ಸೈನ್ಯದೊಡನೆ ಹೋರಾಟ ನಡೆದುದೆಂದು ಹೇಳಲಾಗುವ ಜಾಗವನ್ನು ಸಂದರ್ಶಿಸುವರು. ಮಧ್ಯರಾತ್ರಿಯ ಹೊತ್ತಿಗೆ ಮೆರವಣಿಗೆ ಬರುವರು. ಕೊಂಗನ್‌ಪಡ ಮರುದಿವಸ ವಿಜೃಂಭಣೆಯಿಂದ ನಡೆಯುತ್ತದೆ. ಅಂದು ಬಹುಮುಖ್ಯವಾದ ಕೋಲಂ ಮೆರವಣಿಗೆ ನಡೆಯುತ್ತದೆ. ಬೆಳ್ಚಪಾಡರು ಮುಂಚೂಣಿ ಯಲ್ಲಿಯೂ ಅವರ ಜೊತೆಗೆ ಹೆಣ್ಣಿನ ವೇಷ ತೊಟ್ಟಿರುವ ಹುಡುಗರೂ ಮೆರವಣಿಗೆಗೆ ಕಳೆ ಕಟ್ಟುವರು. ಕೊಂಗನ್‌ಪಡೆಯ ಯುದ್ಧ ಪ್ರಕಟಣೆಯ ಓಲೆ ಓದುವುದು, ಕೊಂಗರು ಕೈಯಲ್ಲಿ ಪಂಜನ್ನು ಹಿಡಿದುಕೊಂಡು ಯುದ್ಧದ ಅನುಕರಣೆಯಂತೆ ಮುಂದೆ ಬರುವುದು ಇತ್ಯಾದಿಗಳು ನಡೆಯುತ್ತವೆ. ಅವರ ಕೈಯಲ್ಲಿ ಒಂದು ಕೋಣನ ತಲೆಯಿರುತ್ತದೆ. ಇದು ಚೋಳರಾಜನ ಪತನವನ್ನು ಸಾಂಕೇತಿಕವಾಗಿ ಸೂಚಿಸುತ್ತದೆ.
ನಲ್ಲೈಪಳ್ಳಿ ಗ್ರಾಮದ ಚುಣಂಗಿ ಭಗವತೀ ದೇವಸ್ಥಾನದಲ್ಲಿ ನಡೆಯುವ ಪ್ರಮುಖ ಆಚರಣೆ ಪಾವಕ್ಕೂತ್ತ್ (ಗೊಂಬೆ ನೃತ್ಯ). ಇದು ಹನ್ನೊಂದು ದಿವಸಗಳ ಕಾಲ ನಡೆಯುತ್ತದೆ. ಪ್ರತ್ಯೇಕವಾಗಿ ನಿರ್ಮಿಸಿದ ಕೂತ್ತಂಬಲದಲ್ಲಿ ಪ್ರತಿ ದಿವಸವೂ ರಾತ್ರಿ ಹನ್ನೊಂದರಿಂದ ಬೆಳಗ್ಗಿನ ತನಕವೂ ಕಂಬರಾಮಾಯಣದ ಕತೆಯ ಪಾವಕೂತ್ತ್ ಕಾರ್ಯಕ್ರಮವೂ ನಡೆಯುತ್ತದೆ. ಕೂತ್ತಿಗೂ ಮೊದಲು ತಾಯಂಬಕ, ಕೊಂಬುವಾದ್ಯ, ಕೊಳಲು ಮೊದಲಾದ ವಾದ್ಯ ವಾದನಗಳಿ ರುತ್ತವೆ. ಹಣೆಪಟ್ಟಿ ಕಟ್ಟಿದ ಆನೆಗಳು, ನಾದಸ್ವರ ಮೇಳಗಳಿಂದೊಡಗೂಡಿದ ಮೆರವಣಿಗೆಯಿರುತ್ತದೆ. ಬಳಿಕ ಕೂತ್ತ್ ಆರಂಭವಾಗಿ ರಾಮ ಪಟ್ಟಾಭಿಷೇಕದೊಡನೆ ಕೊನೆಗೊಳ್ಳುತ್ತದೆ.
ಇತರ ಕೆಲವು ವಿಶಿಷ್ಟ ಆಚರಣೆಗಳು
ಮೇಲೆ ವಿವರಿಸಿದ ನಿರ್ದಿಷ್ಟ ಆಚರಣೆಗಳಲ್ಲದೆ ಕೇರಳದಲ್ಲಿ ಇತರ ವಿಶಿಷ್ಟ ಆಚರಣೆಗಳು ಅನೇಕವಿವೆ. ಅವುಗಳಲ್ಲಿ ಮುಖ್ಯವಾದ ಕೆಲವನ್ನು ಇಲ್ಲಿ ವಿವರಿಸಬಹುದು. ಚವರದ ಸಮೀಪವಿರುವ ಕೊಟ್ಟಕುಳಙರ ದೇವಾಲಯದಲ್ಲಿ ‘ತಾಲಪ್ಪೊಲಿ ಉತ್ಸವ’ ತುಂಬಾ ಸ್ವಾರಸ್ಯ ವಾಗಿದೆ. ಬೇರೆ ದೇವಾಲಯಗಳಲ್ಲಿ ತಾಲಪ್ಪೊಲಿ ಹೊರುವ ಹೆಣ್ಣು ಮಕ್ಕಳು ಸುಂದರವಾಗಿ ಬಟ್ಟೆಗಳನ್ನು ಧರಿಸಿ ಅಂಗೈಯ ಪಾತ್ರೆಯಲ್ಲಿ ತುಂಬಿದ ಭತ್ತ ಅಥವಾ ಅಕ್ಕಿಯ ನಡುವೆ ಪುಟ್ಟ ದೀಪವೊಂದನ್ನು ಉರಿಸಿಟ್ಟು ದೇವರಿಗೆ ಪೂಜೆ ಸಲ್ಲಿಸುವರು. ಆದರೆ ಕೊಟ್ಟಂ ಕುಳಙರ ದೇವಾಲಯದಲ್ಲಿ ಸ್ತ್ರೀ ವೇಷ ಧರಿಸಿದ ಪುರುಷರೇ ತಾಲಪ್ಪೊಲಿ ಹೊತ್ತೊಯ್ಯುವರು. ಇದು ಶತಮಾನಗಳಿಂದ ನಡೆದುಕೊಂಡು ಬಂದ ಸಂಪ್ರದಾಯ.
ಆಲತ್ತೂರು ಮಾರಿಯಮ್ಮನ್ ದೇವಾಲಯದಲ್ಲಿ ಪೊಂಗಲ್ ಆಚರಣೆಯ ಭಾಗವಾಗಿ ದೇವಿಯ ಪ್ರೀತಿಗಾಗಿ ಸಂಕಲೆ ಮತ್ತು ಖಡ್ಗವನ್ನು ಉಪಯೋಗಿಸಿ ಕೆಲವು ಕ್ರೀಡಾ ಪ್ರದರ್ಶನಗಳನ್ನು ನಡೆಸುವರು. ಒಟ್ಟಪಾಲಂನ ಚಿನಕತ್ತ್ ಭಗವತೀ ದೇವಾಲಯದ ಪೂರಂ ಉತ್ಸವದಲ್ಲಿ ಸ್ಥಳೀಯರು ಗುಂಪುಗೂಡಿ ಸಹಾಯವನ್ನು ಕೋರುತ್ತಾ ಕೂಗುವರು. ನಮ್ಮನ್ನು ಹೊಡೆದು ಸಾಯಿಸುತ್ತಾರೆಂದು, ಬಾಯಾರಿಕೆಯಾಗುತ್ತಿದೆಯೆಂದು, ನಮಗೆ ಸಹಾಯ ಮಾಡುವವರು ಯಾರು ಇಲ್ಲವೆಂದು ಕೂಗಿ ಹೇಳುತ್ತಾ ಕುಣಿಯುವರು. ಇದು ಪರಂಪರಾಗತವಾಗಿ ನಡೆದು ಬಂದ ಸಂಪ್ರದಾಯ. ಮಲಪ್ಪುರಂ ಜಿಲ್ಲೆಯ ತಿರುಮಾಂ ಧಾಂಕುನ್ನು ಭಗವತೀ ದೇವಸ್ಥಾನದಲ್ಲಿ ಮಕರ ಮಾಸದಲ್ಲಿ ನಡೆಯುವ ಉತ್ಸವಕ್ಕೆ ಒಂದು ತೆರನ ವೈಶಿಷ್ಟ್ಯವಿದೆ. ಕಾಡಿನ ಬಳ್ಳಿಗಳೂ ಸಾಮಾನ್ಯವಾಗಿ ದೊರೆಯುವ ಮಾವಿನಕಾಯಿ ಗಾತ್ರದ ಒಂದು ತೆರನ ಕಾಯಿಯನ್ನು ಒಡೆದು ಊರವರು ಪರಸ್ಪರ ಎಸೆದಾಡುವರು. ಕಣ್ಣೂರು ಜಿಲ್ಲೆಯ ಮಾವಿಲಕ್ಕಾವ್ ಉತ್ಸವಕ್ಕೆ ಸಂಬಂಧಿಸಿದಂತೆ ಪೆಟ್ಟು, ಏಟು, ತಳ್ಳುವುದು ಮೊದಲಾದ ವಿಚಿತ್ರ ಆಚರಣೆಗಳಿವೆ. ಉತ್ಸವದ ಎರಡನೆಯ ದಿವಸ ಹಾಗೂ ನಾಲ್ಕನೆಯ ದಿವಸ ಜನರು ಹೊಲಗಳಲ್ಲಿ ಎರಡು ತಂಡಗಳಾಗಿ ನಿಂತು ಪರಸ್ಪರ ಹೊಡೆದಾಡುವರು.
ಗುರುವಾಯೂರು ಕೇಶವ ದೇವಾಲಯದಲ್ಲಿ ವರ್ಷಂಪ್ರತಿ ನಡೆಯುವ ಆನೆಯೋಟ ವಿಶಿಷ್ಟವಾದ ಆಚರಣೆಯಾಗಿದೆ. ಕೊಡುಙಲ್ಲೂರ್ ಶ್ರೀಕರುಂಬಾ ಭಗವತೀ ದೇವಸ್ಥಾನವನ್ನು ಭರಣಿ ಮಹೋತ್ಸವ ಹಾಗೂ ಚೇರ್ತಲ ಭಗವತೀ ದೇವಸ್ಥಾನದ ಪೂರಂಗೆ ಸಂಬಂಧಿಸಿದಂತೆ ಅಶ್ಲೀಲ ಗಾನಗಳನ್ನು ಹಾಡುವ ಸಂಪ್ರದಾಯ ಇತ್ತೀಚಿನ ವರೆಗೂ ಇತ್ತು. ಸರಕಾರ ಮತ್ತಿತರ ಪ್ರಗತಿಪರ ಸಂಘಟನೆಗಳ ಮಧ್ಯ ಪ್ರವೇಶದ ಬಳಿಕ ಈ ಸಂಪ್ರದಾಯ ಇಂದು ಬಹುತೇಕ ಇಲ್ಲವಾಗಿದೆ. ಕೊಡುಙಲ್ಲೂರು ದೇವಾಲಯ, ಕಾಸರಗೋಡಿನ ಕೊರಕೋಡು ಆರ್ಯ ಕಾತ್ಯಾಯಿನಿ ಮೊದಲಾದ ದೇವಾಲಯಗಳಲ್ಲಿ ಕೋಳಿಗಳನ್ನು ಬಲಿಕೊಡುತ್ತಿದ್ದ ಸಂಪ್ರದಾಯವಿತ್ತು. ಸರಕಾರದ ಆದೇಶದ ಮೇರೆಗೆ ಇಂತಹ ಸಂಪ್ರದಾಯಗಳನ್ನು ಸುಮಾರು ೧೯೫೪ರಲ್ಲಿ ನಿಲ್ಲಿಸಲಾಗಿದೆ. ಅದಕ್ಕೂ ಪೂರ್ವದಲ್ಲಿ ಕೋಣ ಬಲಿಯೂ ನಡೆಯುತ್ತಿತ್ತು ಎಂದು ಹೇಳಲಾಗುತ್ತದೆ.
ಕೇರಳದ ಕ್ರಿಶ್ಚಿಯನರು ಮುಸಲ್ಮಾನರು ತಮ್ಮ ಧಾರ್ಮಿಕ ಕೇಂದ್ರಗಳಲ್ಲಿ ಆಚರಿಸುವ ಉತ್ಸವಗಳು ಕೇರಳ ಸಂಸ್ಕೃತಿಯ ಭಾಗಗಳೇ ಆಗಿವೆ. ಈ ಸಮುದಾಯದವರು ವಿಶ್ವದೆಲ್ಲೆಡೆ ಆಚರಿಸುವ ಆಚರಣೆಗೆ ಹೊರತಾಗಿಯೂ ಕೇರಳೀಯ ಎನ್ನಬಹುದಾದ ಕೆಲವು ವೈಶಿಷ್ಟ್ಯಗಳಿವೆ. ಜನವರಿ ೨೦ ರಿಂದ ೩೧ರವರೆಗೆ ಹನ್ನೊಂದು ದಿವಸ ಆರ್ತುಂಗಲ್ ಸೈಂಟೊ ಆ್ಯಂಡರೂಸ್ ಇಗರ್ಜಿಯಲ್ಲಿ ಸೈಂಟ್ ಸೆಬಾಸ್ಟಿಯನ್ ಔತಣವನ್ನು ನಡೆಸಲಾಗುತ್ತದೆ. ಇಗರ್ಜಿಯ ಒಳಗೆ ಸಂರಕ್ಷಿಸಲಾದ ಸೈಂಟ್ ಸೆಬಾಸ್ಟಿಯನನ ಹಳೆಯ ವಿಗ್ರಹವನ್ನು ಹೊರಗೆ ತೆಗೆದು ಮೆರವಣಿಗೆಯಲ್ಲಿ ಕೊಂಡೊಯ್ದು ಪೂಜೆ ಸಲ್ಲಿಸುವ ಸ್ಥಳದಲ್ಲಿ ಸ್ಥಾಪಿಸಲಾಗುತ್ತದೆ. ಜನವರಿ ೧೨ ರಂದು ಮಧ್ಯರಾತ್ರಿಯಲ್ಲಿ ಹೊರ ತರುವ ವಿಗ್ರಹವನ್ನು ಜನವರಿ ೨೩ ರಂದು ಇಗರ್ಜಿಗೆ ಕೊಂಡೊಯ್ಯಲಾಗುತ್ತದೆ ಶಬರಿಮಲೆಗೆ ಹೋಗಿ ಬರುವ ಭಕ್ತರು ಜನವರಿ ೧೮ ರಂದು ಇಗರ್ಜಿಯನ್ನು ಸಂದರ್ಶಿಸಿ ವೆಳುತ್ತಚ್ಚನ್‌ನನ್ನು (ಸೈಂಟ್ ಸಬಾಸ್ಟಿಯನ್) ಪ್ರಾರ್ಥಿಸುವರು. ಆ ಮೂಲಕ ಅಯ್ಯಪ್ಪ ಭಕ್ತರು ವ್ರತವನ್ನು ಕೊನೆಗೊಳಿಸುವರು. ಈ ಕಾರಣಕ್ಕೆ ಕೇರಳದ ಆರ್ತುಂಗಲ್ ಇಗರ್ಜಿ ಪ್ರಸಿದ್ಧವಾಗಿದೆ.
ಕೇರಳದ ಕ್ಯಾಥೋಲಿಕರು ಆಚರಿಸುವ ಉತ್ಸವಗಳಲ್ಲಿ ಮಲಯಾಟ್ಟೂರ್ ಸೈಂಟ್ ಥೋಮಸ್ ಇಗರ್ಜಿಯ ಉತ್ಸವ ಗಮನಾರ್ಹವಾದದ್ದು. ಮಾರ್ಚ್-ಎಪ್ರಿಲ್ ತಿಂಗಳುಗಳಲ್ಲಿ ಈಸ್ತರ್ ಕಳೆದು ಮೊದಲ ಭಾನುವಾರದಂದು ಈ ಉತ್ಸವ ನಡೆಯುತ್ತದೆ. ಸಮುದ್ರ ಮಟ್ಟದಿಂದ ಎರಡು ಸಾವಿರ ಅಡಿ ಎತ್ತರದಲ್ಲಿರುವ ಈ ಇಗರ್ಜಿಗೆ ಕೇರಳದೆಲ್ಲೆಡೆಯಿಂದ ಭಕ್ತರು ಉತ್ಸವ ಸಂದರ್ಭದಲ್ಲಿ ಬರುತ್ತಾರೆ. ಮಲಯಾಟ್ಟೂರು ಬೆಟ್ಟವನ್ನು ಏರುವ ಈ ತೀರ್ಥಯಾತ್ರೆಯು ಶಬರಿಮಲೆ ತೀರ್ಥಯಾತ್ರೆಗೆ ಸಮಾನವಾದುದೆಂದು ನಂಬಿಕೆ. ತೀರ್ಥ ಯಾತ್ರೆಯ ವೇಳೆಗೆ ಭೌತಿಕ ಕಷ್ಟಗಳು ದೂರವಾಗಲು ‘ಪೊನ್‌ಕುರಿಶ್ಯು ಮುತ್ತಪ್ಪಾ ಪೊನ್‌ಮಲಕಯಟ್ಟು’ ‘ಪೊನ್‌ಕುರಿಶ್ಯು ಮುತ್ತಪ್ಪಾ ಪೊನ್‌ಮಲಯಿರಕ್ಕುಂ’ (ಹೊನ್ನ ಶಿಲುಬೆಯ ಮುತ್ತಪ್ಪಾ ಹೊನ್ನ ಬೆಟ್ಟವ ಹತ್ತಿಸು, ಹೊನ್ನ ಶಿಲುಬೆಯ ಮುತ್ತಪ್ಪಾ ಹೊನ್ನ ಬೆಟ್ಟವ ಇಳಿಸು) ಎಂದು ಏರುವಾಗಲೂ ಇಳಿಯುವಾಗಲೂ ಜೋರಾಗಿ ಕೂಗುತ್ತಾ ಮುನ್ನಡೆ ಯುವರು.
ಮಾನ್ನಾರಿನ ಸಮೀಪವಿರುವ ಪರುಮಲ ಇಗರ್ಜಿಯು ಆರ್ಥೊಡೋಕ್ಸ್ ಸಿರಿಯನ್ ಕ್ರಿಶ್ಚಿಯನರಿಗೆ ಪವಿತ್ರವಾದ ತೀರ್ಥಯಾತ್ರೆಯ ಕೇಂದ್ರ. ಅಲ್ಲಿ ಮಾರ್ ಗ್ರಿಗೋರಿಯೋಸ್‌ನ ಭೌತಿಕ ಅವಶಿಷ್ಟ್ಯಗಳನ್ನು ಸಂರಕ್ಷಿಸಿರುವುದರಿಂದ ಕ್ರಿಶ್ಚಿಯನರಿಗೆ ಅತ್ಯಂತ ಪವಿತ್ರಕ್ಷೇತ್ರ ವಾಗಿದೆ. ಮಲಯಾಳಂ ಮಣ್ಣಿನಲ್ಲಿ ಜನಿಸಿದ ಮಲಂಕರ ಸಭೆಯು ಅಂಗೀಕರಿಸಿದ ಏಕೈಕ ಮಹಾತ್ಮ ಮಾರ್ ಗ್ರಿಗೋರಿಯಾಸ್. ಪರುಮಲ ತಿರುಮೇನಿಯ ಹೆಸರಿನಲ್ಲಿ ನಡೆಯುವ ಪವಾಡಗಳೂ ಅನೇಕ. ಜಾತಿ ಮತಗಳ ಭೇದವೆಣಿಸದೆ ಕೇರಳದೆಲ್ಲೆಡೆಗಳಿಂದ ದಿನಾಲೂ ಅನೇಕರು ಪರುಮಲೆಯಲ್ಲಿರುವ ಸಮಾಧಿಗೆ ಭೇಟಿ ನೀಡುವರು.
ಪ್ರತಿವರ್ಷವೂ ಮಾರ್ಚ್ ತಿಂಗಳಲ್ಲಿ ಮಾರ್ತೋಮ ಸಭೆಯ ಆಶ್ರಯದಲ್ಲಿ ಪಂಪಾ ನದಿಯ ತೀರದಲ್ಲಿರುವ ಮಾರಾಮಣ್ ಮರಳಿನ ಮೇಲೆ ಸಮ್ಮೇಳನ ನಡೆಯುತ್ತದೆ. ೧೮೯೪ರಲ್ಲಿ ಶ್ರೀಲಂಕಾದಿಂದ ಇಬ್ಬರು ಪ್ರವಾದಿಗಳು ಬಂದಾಗ ಮೊದಲ ಸಮ್ಮೇಳನ ನಡೆದಿತ್ತು. ಈಗ ಏಷ್ಯಾಖಂಡದ ಅತ್ಯಂತ ದೊಡ್ಡ ಸಮ್ಮೇಳನವೇ ಆಗಿದೆ. ಜಾಗತಿಕಮಟ್ಟದಲ್ಲಿ ಎರಡನೆಯ ದೊಡ್ಡ ಕ್ರಿಶ್ಚಿಯನ್ ಸಮ್ಮೇಳನ ಆಗಿ ಇದು ಪ್ರಸಿದ್ದಿ ಪಡೆದಿದೆ. ಬೈಬಲ್ ವಾಚನ, ಧರ್ಮ ಪ್ರವಚನ ಇತ್ಯಾದಿಗಳು ಮುಖ್ಯ ಕಾರ್ಯಕ್ರಮಗಳು. ದೇಶ ವಿದೇಶಗಳಿಂದ ಪರಿಣಿತರಾದ ಧಾರ್ಮಿಕ ವಿದ್ವಜ್ಜನರು ಇದರಲ್ಲಿ ಭಾಗವಹಿಸುತ್ತಾರೆ.
ಕೇರಳದ ದೇವಸ್ಥಾನಗಳು, ಇಗರ್ಜಿಗಳು, ಮಸೀದಿಗಳು ಇವೆಲ್ಲಾ ನಡೆಯುವ ಎಲ್ಲಾ ಉತ್ಸವಗಳಲ್ಲಿಯು ಸಾಮಾನ್ಯವಾಗಿ ಕೇರಳೀಯತೆಯ ಛಾಯೆ ಇದ್ದೇ ಇರುತ್ತದೆ. ಆನೆಯ ಸವಾರಿ, ಪಂಚವಾದ್ಯ, ಚೆಂಡೆ ಮೇಳ, ಸಂಗೀತ ಕಚೇರಿ, ಸಿಡಿಮದ್ದು ಪ್ರದರ್ಶನ ಇತ್ಯಾದಿಗಳೆಲ್ಲ ಸಾಮಾನ್ಯವಾಗಿ ಜಾತಿಮತ ಭೇದವನ್ನೆಣಿಸದೆ ಏರ್ಪಡಿಸುತ್ತಾರೆ. ಹಾಗಾಗಿ ಎಲ್ಲಾ ಜಾತಿ ಮತಗಳವರ ಸಾಂಪ್ರದಾಯಕ ಆಚರಣೆಗಳು ಕೇರಳ ಸಂಸ್ಕೃತಿ ಕಥನದ ಭಾಗವಾಗಿಯೇ ನಿರೂಪಿಸುವುದು ಸಾಧ್ಯವಾಗಿದೆ.
 
ಕೇರಳ ಕಥನ : ೧೨. ಸಾಂಪ್ರದಾಯಕ ಆಚರಣೆಗಳು
ವರ್ಣಮಯವಾದ ಉತ್ಸವಗಳ ಹಾಗೂ ಆಚರಣೆಗಳ ಕಾರಣದಿಂದಲೂ ಕೇರಳಕ್ಕೆ ಪ್ರಾಮುಖ್ಯವಿದೆ. ಕೆಲವು ಆಚರಣೆಗಳಿಗಂತೂ ಸುದೀರ್ಘವಾದ ಇತಿಹಾಸವಿದೆ. ಪರಂಪರೆಯಿದೆ. ಮೇಲ್ನೋಟಕ್ಕೆ ನೋಡುವಾಗ ಕೇರಳವು ಆಧುನಿಕವಾಗಿ ಬೆಳೆದು ನಿಂತಿರುವುದನ್ನು ಕಾಣಬಹುದು. ಆದರೆ ಆಂತರ್ಯದಲ್ಲಿ ಅದು ಅನೇಕ ಧಾರ್ಮಿಕ ನಂಬಿಕೆಗಳ ಸಂಪ್ರದಾಯಗಳ ಆಚರಣೆಗಳ ನೆಲೆವೀಡಾಗಿದೆ. ಎಡಪಂಥೀಯ ಚಿಂತನೆಯುಳ್ಳ ಜನರು, ಜನನಾಯಕರು ಲೌಕಿಕವಾಗಿ ಪ್ರಗತಿಪರರು, ವಿಚಾರಶೀಲರು, ಜನಪರ ಕಾರ್ಯಕ್ರಮಗಳ ಹರಿಕಾರರು. ಆದರೆ ಅವರ ಖಾಸಗೀ ಬದುಕು ಕೆಲವು ಸಂಪ್ರದಾಯಗಳ, ಧಾರ್ಮಿಕ ನಂಬಿಕೆಗಳ ಚೌಕಟ್ಟಿನಲ್ಲಿ ಬಂಧಿತವಾಗಿರುತ್ತದೆ. ಈ ಕಾರಣಕ್ಕಾಗಿಯೇ ಅತ್ಯಂತ ಪ್ರಗತಿಪರ ಸಂಸ್ಥಾನ ವೆಂದು ಕೀರ್ತಿ ಪಡೆದ ಕೇರಳದಲ್ಲಿ ನಂಬಿಕೆಗಳೇ ಆಧಾರವಾಗಿರುವ ಅನೇಕ ವಾಮಾಚಾರಗಳಿವೆ. ಭಕ್ತಿಯೇ ನೆಲೆಯೂರಿರುವ ಆರಾಧನಾಲಯಗಳಿವೆ. ಜ್ಯೋತಿಶ್ಯಾದಿ ಶಾಸ್ತ್ರಗಳಿಗೆ, ಮಾಟ ಮಂತ್ರ ಮೊದಲಾದ ಆಚರಣೆಗಳಿಗೆ ಪ್ರಾಶಸ್ತ್ಯವಿದೆ.
ಕೇರಳದ ಹಿಂದೂ ಮತೀಯರ ಎಲ್ಲಾ ಮನೆಗಳಲ್ಲಿ ಸಂಜೆ ವೇಳೆಗೆ ಅಂಗಳ ಸಾರಿಸಿ ಮನೆಯ ಮುಂಭಾಗ ದೀಪ ಉರಿಸಿ ಇರಿಸುವ ಪದ್ಧತಿಯಿದೆ. ಸಂಜೆೆ ವೇಳೆಯ ಈ ದೃಶ್ಯ ಸಂಪ್ರದಾಯ ಎಂಬ ನೆಲೆಯಲ್ಲಿಯೇ ಉಳಿದುಕೊಂಡು ಬಂದಿದೆ. ಕೇರಳೀಯರು ಕರ್ಕಾಟಕ ಮಾಸ (ಜುಲೈ-ಆಗಸ್ಟ್)ದಲ್ಲಿ ವಿಶಿಷ್ಟ ಆಚರಣೆಗಳನ್ನು ಆಚರಿಸುತ್ತಾರೆ. ಇದನ್ನು ‘ರಾಮಾಯಣಮಾಸ’ ಎಂದೂ ಕರೆಯುತ್ತಾರೆ. ಈ ತಿಂಗಳಲ್ಲಿ ಅವರು ತುಂಜತ್ತು ಎಳುತ್ತಚ್ಚನ್‌ನ ಆಧ್ಯಾತ್ಮ ರಾಮಾಯಣವನ್ನು ಮನೆ ಮನೆಗಳಲ್ಲಿ, ದೇವಾಲಯಗಳಲ್ಲಿ ಪಾರಾಯಣ ಮಾಡುತ್ತಾರೆ. ಮನೆಯ ಹಿರಿಯರು ರಾಮಾಯಣವನ್ನು ದೀಪದ ಮುಂದೆ ಕುಳಿತು ಹಾಡುವ ಅವರ ಜೊತೆಗೆ ಎಳೆಯರೂ ಕುಳಿತು ಹಾಡುವ ಸಂಪ್ರದಾಯ ಇಂದಿಗೂ ಇದೆ. ಹದಿನೇಳನೆಯ ದಿನಕ್ಕೆ ವಾಲಿವಧೆ ಪ್ರಸಂಗ ಮುಗಿಯಲೇ ಬೇಕು. ಇದು ಸಂಪ್ರದಾಯ. ಇಂತಹ ಆಚರಣೆಗಳು ಕೇವಲ ನಂಬಿಕೆಯ ಕಾರಣಕ್ಕಾಗಿ ಉಳಿದಿದ್ದರೂ ಸಹ ಇದರಿಂದ ಸಮಾಜದ ಅರಿವನ್ನು ಹೆಚ್ಚಿಸುವ ಉದ್ದೇಶವೂ ಇದೆ. ಈ ಆಚರಣೆಯಿಂದಾಗಿ ಕೇರಳೀಯರು ಶಾಲೆಗಳಿಗೆ ಹೋಗದವರಿಗೂ ಸಹ ಆಧ್ಯಾತ್ಮ ರಾಮಾಯಣವನ್ನು ಕರಗತ ಮಾಡಿ ಕೊಂಡಿರುತ್ತಾರೆ. ಇಂತಹ ಅನೇಕ ಆಚರಣೆಗಳ ಜೊತೆಗೆ ಅನೇಕ ಹಬ್ಬಗಳನ್ನು ಆಚರಿಸುವರು. ಭಾರತದಾದ್ಯಂತ ಆಚರಿಸುವ ದೀಪಾವಳಿ ಮೊದಲಾದವುಗಳಲ್ಲದೆ ಓಣಂ, ವಿಷು, ತಿರುವಾದಿರ ಮೊದಲಾದವು ರಾಷ್ಟ್ರಮಟ್ಟದಲ್ಲಿ ಪ್ರಸಿದ್ದಿಯನ್ನು ಪಡೆದಿವೆ. ಇವು ಹಿಂದೂ ಮತೀಯರ ಹಬ್ಬಗಳಾದರೂ ಕೇರಳದ ಎಲ್ಲಾ ಮತೀಯರು ಇವುಗಳನ್ನು ಶ್ರದ್ಧೆಯಿಂದ ಆಚರಿಸುತ್ತಾರೆ.
ಓಣಂ
ಓಣಂ ಕೇರಳೀಯರ ಹಬ್ಬಗಳಲ್ಲಿಯೇ ಅತ್ಯಂತ ಪ್ರಮುಖವಾದ ಹಬ್ಬ. ಇದನ್ನು ಸಿಂಹಮಾಸ* (ಚಿಙಮಾಸ)ದಲ್ಲಿ ಅಂದರೆ ಆಗಸ್ಟ್-ಸೆಪ್ಟಂಬರ್ ತಿಂಗಳಲ್ಲಿ ಆಚರಿಸಲಾಗುತ್ತದೆ. ಶುಕ್ಲ ಪಕ್ಷದ ಶ್ರವಣ ನಕ್ಷತ್ರದ ದಿನವೇ ಓಣಂ*. ಶ್ರಾವಣದ ತದ್ಭವವೇ ಓಣಂ. ಓಣಂಗೆ ಸಂಬಂಧಿಸಿದಂತೆ ಅನೇಕ ದಂತಕತೆಗಳಿವೆ. ಅವುಗಳಲ್ಲಿ ಮಹಾಬಲಿಗೆ  ಸಂಬಂಧಿಸಿದ್ದು ಬಹಳ ಮುಖ್ಯವಾದುದು. ಸಮೃದ್ದಿಯ ಕಾಲದಲ್ಲಿ ಕೇರಳವನ್ನು ಆಳಿದ ಮಹಾಬಲಿಯನ್ನು ವಿಷ್ಣು ವಾಮನಾವತಾರವನ್ನು ತಾಳಿ ತುಳಿದು ಪಾತಾಳಕ್ಕೆ ತಳ್ಳಿದ. ವರ್ಷಕ್ಕೊಮ್ಮೆ ಕೇರಳವನ್ನು ಸಂದರ್ಶಿಸುವ ಅವಕಾಶವನ್ನು ವಿಷ್ಣು ಮಹಾಬಲಿಗೆ ಅನುಗ್ರಹಿಸಿದ ಎಂಬುದು ಕತೆ. ಹಾಗೆ ತನ್ನ ಪ್ರಜೆಗಳನ್ನು ನೋಡುವ ಸಲುವಾಗಿ ಓಣಂ ದಿನ ಬರುತ್ತಾನೆಂದು ಪ್ರತೀತಿ. ಉತ್ತರ ಕೇರಳದಲ್ಲಿ ಮಾಮಾಂಕಂ ಮಹೋತ್ಸವಕ್ಕೂ ಓಣಂಗೂ ಸಂಬಂಧ ಕಲ್ಪಿಸಲಾಗುತ್ತದೆ. ಓಣಂನ್ನು ಕೊಯಿಲಿನ ಹಬ್ಬ ಎಂದೂ ಹೇಳುವುದಿದೆ.
ಮಹಾಬಲಿ ಎಂಬೊಬ್ಬ ಅರಸ ಕೇರಳವನ್ನಾಳುತ್ತಿದ್ದನೆಂದೂ ಈತನ ಕಾಲದಲ್ಲಿ ಕೇರಳವು ಸಂಪತ್ಸಮೃದ್ಧವಾಗಿತ್ತೆಂದು ಐತಿಹ್ಯ. ಈತನ ನೆನಪಿಗಾಗಿ ಓಣಂನ್ನು ಆಚರಿಸಲಾಗುತ್ತದೆ. ವಿಷ್ಣುವು ವಾಮನಾವತಾರವನ್ನೆತ್ತಿ ಪಾತಾಳಕ್ಕೆ ತುಳಿದ ಮಹಾಬಲಿಯ ಜೊತೆಗೆ ಕಾಲಾನು ಕ್ರಮದಲ್ಲಿ ಅಭೇದವಾಗಿ ಕಲ್ಪಿಸಿರುವ ಸಾಧ್ಯತೆಯಿದೆ. ತಮಿಳುನಾಡಿನಲ್ಲಿ ‘ಮಹಾಬಲಿಪುರಂ’ ಎಂಬ ಹೆಸರಿನ ಊರು ಇದೆ ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬೇಕು. ತುಳುನಾಡಿನಲ್ಲಿ ಬಲಿಯನ್ನು ನರಕಚತುರ್ದಶಿಯ ಸಂದರ್ಭದಲ್ಲಿ ಪೂಜಿಸಲಾಗುತ್ತದೆ. ದೀಪಾವಳಿಗೂ ಬಲಿಗೂ ಸಂಬಂಧ ಇರುವುದು ತುಳುನಾಡಿನಲ್ಲಿ ಮಾತ್ರ. ಕರ್ನಾಟಕದ ಬೇರೆ ಪ್ರದೇಶ ಗಳಲ್ಲೆಲ್ಲೂ ದೀಪಾವಳಿಯ ಸಂದರ್ಭದಲ್ಲಿ ಬಲಿಯು ಪೂಜೆಗೊಳ್ಳುವುದಿಲ್ಲ. ತುಳುನಾಡಿನಲ್ಲಿ ಬಲಿ ಜಾತಿಯಲ್ಲಿ ಬಿಲ್ಲವ. ಹಾಗಾಗಿ ಆತ ಸಾಮಾಜಿಕವಾಗಿ ಅಸ್ಪೃಶ್ಯ. ಬ್ರಾಹ್ಮಣರು ಬಲಿಯನ್ನು ಸಂಕೇತಿಸುವ ಹಾಲೆ ಮರದ ಕವಲನ್ನು ಅಂಗಳದಲ್ಲಿ ನೆಟ್ಟು ಪೂಜೆ ಸಲ್ಲಿಸುವುದಿಲ್ಲ. ಕೆಲವರು ಸಾಂಕೇತಿಕವಾಗಿ ಬಾಳೆಯ ಕಂದು ನೆಟ್ಟು ಪೂಜೆ ಸಲ್ಲಿಸುವುದೂ ಇದೆ. ಆದರೆ ಬ್ರಾಹ್ಮಣೇತರರು ಹಾಲೆ ಮರದ ಕವಲನ್ನು ಅಂಗಳದಲ್ಲಿ ನೆಟ್ಟು ಮೂರು ದಿನ ಪೂಜೆ ಸಲ್ಲಿಸುತ್ತಾರೆ. ಆದರೆ ಬಲಿಯೇಂದ್ರನನ್ನು ನಿಲ್ಲಿಸುವುದು ತುಳಸಿ ಕಟ್ಟೆಯಿಂದಲೂ ದೂರ.
ಭೂಮಿಯನ್ನು ಮಾರಿಯಾದರೂ ಓಣಂ ಔತಣ ಮಾಡಬೇಕೆಂದುಬು  ಗಾದೆ ಮಾತು. ಓಣಂನ ಅಧಿದೇವತೆಯಾದ ಓಣತ್ತಪ್ಪನ್ ಪೂಜೆಯನ್ನು ವಿಜೃಂಭಣೆಯಿಂದ ಮಾಡುತ್ತಾರೆ. ಓಣಂನ ಹತ್ತು ದಿವಸ ಮೊದಲೇ ಅಂದರೆ ಹಸ್ತ ನಕ್ಷತ್ರದಂದು ಪ್ರಾರಂಭವಾಗುತ್ತದೆ. ಮನೆಯ ಮುಂಭಾಗದಲ್ಲಿ ಪ್ರತಿದಿನ ಸೆಗಣಿ ಸಾರಿಸಿ ರಂಗೋಲಿ ಬರೆದು ವಿಧ ವಿಧವಾದ ಹೂಗಳಿಂದ ಪೂಕಳಂ ಹಾಕುತ್ತಾರೆ. ಶ್ರವಣ ನಕ್ಷತ್ರದ ದಿನ ಬೆಳಗ್ಗೆ ಅಂಗಳದಲ್ಲಿ ಮಣ್ಣಿನಿಂದ ಮಾಡಿದ ವಾಮನಮೂರ್ತಿಯನ್ನು ಪ್ರತಿಷ್ಠಾಪಿಸುವರು.
ಓಣಮನ್ನು ಕುರಿತು ಪ್ರಾಚೀನ ಸಾಹಿತ್ಯ ಹಾಗೂ ಶಾಸನಗಳಲ್ಲಿ ವಿವರಗಳಿವೆ. ಮಳೆ ಹೋದ ಬಳಿಕ ಶ್ರಾವಣ ಮಾಸದಲ್ಲಿ ಮದುರೈಯಲ್ಲಿ ಓಣಮನ್ನು ಆಚರಿಸಲಾಗುತ್ತಿತ್ತು ಎಂದು ಮಾಂಕುಡಿ ಮರುತನಾರ್‌ನ ‘ಮದುರೈಕಾಂಚಿ’ ಎಂಬ ಸಂಘಂ ಕಾಲದ ತಮಿಳು ಗ್ರಂಥದಲ್ಲಿ ಹೇಳಿದೆ. ಮಹೋದಯಪುರಂನ ಕುಲಶೇಖರ ರಾಜರುಗಳ ಕಾಲದಲ್ಲಿ (ಕ್ರಿ.ಶ. ೮೦೦-೧೧೦೨) ತೃಕ್ಕಾಕ್ಕರದಲ್ಲಿ ಓಣಮನ್ನು ರಾಜಕೀಯ ಆಡಂಬರಗಳೊಡನೆ ಆಚರಿಸಲಾಗುತ್ತಿತ್ತು. ತೃಕ್ಕಾಕ್ಕರದ ದೇವಸ್ಥಾನದಲ್ಲಿ ವಾಮನಮೂರ್ತಿಯ ಪ್ರತಿಷ್ಠೆಯಿರುವ ಕಾರಣಕ್ಕಾಗಿ ವೈಷ್ಣವ ಪಂಥಕ್ಕೆ ಉತ್ತೇಜನ ನೀಡುವುದರಲ್ಲಿಯೂ ಇದು ಮಹತ್ವ ಪಡೆ ಯುತ್ತದೆ. ಇಪ್ಪತ್ತೆಂಟು ದಿವಸಗಳ ವರೆಗೆ ಸುದೀರ್ಘವಾದ ಓಣಂ ಆಚರಣೆಯನ್ನು ಕುರಿತು ವಿವರಿಸುವ ಶಾಸನವೊಂದು ತೃಕ್ಕಾಕ್ಕರಯಲ್ಲಿ ಲಭಿಸಿದೆ. ಬರ್ತಲೋಮಿಯೋ ಎಂಬ ವಿದೇಶ ಪ್ರವಾಸಿ ಕೂಡಾ ತನ್ನ ಬರೆಹಗಳಲ್ಲಿ ಕೇರಳದ ಓಣಂ ಆಚರಣೆಯನ್ನು ಕುರಿತು ಬರೆದಿದ್ದಾನೆ.
೧೯೬೧ರಲ್ಲಿ ಕೇರಳ ಸರಕಾರವು ಓಣಂಮನ್ನು ನಾಡಹಬ್ಬವಾಗಿ ಆಚರಿಸಲು ತೀರ್ಮಾ ನಿಸಿತು. ಆಚರಣೆ ಔಪಚಾರಿಕವಾಗಿ ಹಸ್ತ ನಕ್ಷತ್ರದ ದಿನದಿಂದು ಆರಂಭವಾಗುತ್ತದೆ. ಕೊಚ್ಚಿ ಯಲ್ಲಿ ರಾಜರ ಆಡಳಿತಾವಧಿಯಲ್ಲಿಯೇ ಓಣಂನ ಆಚರಣೆಗಳು ವಿಜೃಂಭಣೆಯಿಂದ ಆಚರಿಸಲಾಗುತ್ತಿತ್ತು. ಈಗ ಸರಕಾರದ ನೇತೃತ್ವದಲ್ಲಿಯೇ ಆಚರಣೆಗಳು ನಡೆಯುತ್ತವೆ. ಓಣಂ ಆರಂಭವಾದರೆ ಮನೆಗಳ ಮುಂದೆ ಹೂಗಳಿಂದ ಅಲಂಕರಿಸುವ ಹೂವಿಗಾಗಿ ಮಕ್ಕಳು ಅಲೆದಾಡುವ ತೃಕ್ಕಾಕ್ಕರಪ್ಪನ ವಿಗ್ರಹವನ್ನು ಪೂಜಿಸುವ ದೃಶ್ಯ ಸಾಮಾನ್ಯ. ಮಹಿಳೆಯರು, ಮಕ್ಕಳು ಸೇರಿ ಹೂಗಳಿಂದ ರಂಗೋಲಿಯನ್ನು ಹಾಕುವರು. ಇದನ್ನು ‘ಪೂಕಳಂ’ ಎಂದು ಕರೆಯುತ್ತಾರೆ. ಉತ್ತರಾಷಾಢ, ಶ್ರಾವಣ ಎಂಬೀ ದಿನಗಳಲ್ಲಿ ಪ್ರಮುಖವಾಗಿ ಇದನ್ನು ಮಾಡಲಾಗುತ್ತದೆ. ಎಲ್ಲಾ ಮನೆಗಳಲ್ಲೂ ವಿಶೇಷ ಔತಣವನ್ನು ಏರ್ಪಡಿಸಲಾಗುತ್ತದೆ.
ಓಣಂಗೆ ಕೆಲವು ಸಾಮಾಜಿಕ ಆಚರಣೆಗಳೂ ಇವೆ. ಮನೆಮಂದಿಯೆಲ್ಲ ಒಂದುಗೂಡು ವುದಕ್ಕೆ ಇದೊಂದು ಸದವಕಾಶ. ಕುಟುಂಬದ ಸದಸ್ಯರೆಲ್ಲರೂ ಓಣಂ ಆಚರಣೆಗಾಗಿ ಎಲ್ಲಿದ್ದರೂ ಒಂದೆಡೆ ಸೇರುತ್ತಾರೆ. ಪರಸ್ಪರ ಕೊಡುಗೆಗಳನ್ನು ಕೊಡುತ್ತಾರೆ. ಕುಟುಂಬದ ಯಜಮಾನರು ಕಿರಿಯರಿಗೆ, ಕೆಲಸದಾಳುಗಳಿಗೆ ‘ಓಣಂಕೊಡಿ’ (ಹೊಸಪಂಚೆ)ಗಳನ್ನು ಉಡುಗೊರೆಯಾಗಿ ನೀಡುತ್ತಾರೆ. ಗೇಣಿದಾರರು, ಕೂಲಿಯಾಳುಗಳು ಜಮೀನ್ದಾರರಿಗೆ ತೆಂಗಿನಕಾಯಿ, ಬಾಳೆಗೊನೆ ಮೊದಲಾದ ಫಲವಸ್ತುಗಳ ರೂಪದಲ್ಲಿ ಓಣಕಾೞ್ಚ (ಓಣದ ಕಾಣಿಕೆ)ವನ್ನು ಕೊಡುವುದು ಸಂಪ್ರದಾಯ. ಈಗ ಜಮೀನ್ದಾರಿ ವ್ಯವಸ್ಥೆ ಇಲ್ಲವಾದ್ದರಿಂದ ಈ ಸಂಪ್ರದಾಯ ಬಹುತೇಕ ಮರೆಯಾಗಿದೆ.
ಓಣಂನ ದಿನ ಹಲವಾರು ತೆರನ ಮನರಂಜನಾ ಕಾರ್ಯಕ್ರಮಗಳಿಗೂ ಅವಕಾಶ ಕಲ್ಪಿಸಲಾಗಿದೆ. ಓಣಂದ ಔತಣದ ನಂತರ ಪ್ರತಿಯೊಬ್ಬರೂ ತಮಗಿಷ್ಟವಾದ ಆಟಗಳಲ್ಲಿ ತೊಡಗಿಸಿಕೊಳ್ಳುವುದಿದೆ. ಇಂದಿನ ಪುಟ್‌ಬಾಲ್ ಆಟವನ್ನು ನೆನಪಿಸುವ ‘ತಲೆಪಂದು’ (ತಲೆ ಚೆಂಡು) ಎನ್ನುವುದು ಒಂದು ತೆರನ ಚೆಂಡಾಟ. ಇಬ್ಬರೋ ಅದಕ್ಕಿಂತ ಹೆಚ್ಚು ಮಂದಿಯೋ ಎರಡು ತಂಡಗಳಾಗಿ ಆಡುವ ಸ್ಪರ್ಧೆಯ ಆಟವಿದು. ಇದರಲ್ಲಿ ಅನೇಕ ಹಂತಗಳಿವೆ. ಓಣಂ ಸಂದರ್ಭದಲ್ಲಿ ಆಡುವ ಆಟವಾದರೂ ಇದು ಶಾಲೆಗಳಲ್ಲಿ ಇತರೆಡೆಗಳಲ್ಲಿ ಹುಡುಗರು ಆಡುವುದನ್ನು ಗಮನಿಸಬಹುದು. ದಕ್ಷಿಣ ಮಲಬಾರು ಪ್ರದೇಶದಲ್ಲಿ ಪ್ರಚಲಿತವಿರುವ ಆಟ ಓಣತಲ್‌ಲ್ (ಓಣದ ಏಟು). ಎರಡು ಪಂಗಡಗಳಾಗಿ ನಿಂತು ಹೊಡೆದಾಡುವ ಆಟವಿದು. ಉತ್ತರ ಕೇರಳದಲ್ಲಿ ಸ್ವಲ್ಪ ವ್ಯತ್ಯಸ್ಥವಾಗಿ ಇದನ್ನು ಆಡುತ್ತಾರೆ. ಗುಂಪಿನಲ್ಲಿ ಇಬ್ಬರು ಪರಸ್ಪರ ಎಡ ಕೈಯನ್ನು ಹಿಡಿದುಕೊಳ್ಳುತ್ತಾರೆ. ಅವರ ಹಿಡಿತವನ್ನು ಬಿಡಿಸುವ ಸಲುವಾಗಿ ಉಳಿದವರೆಲ್ಲರು ಶ್ರಮಿಸುತ್ತಾರೆ. ಕೈ ಹಿಡಿದುಕೊಂಡವರು ಬಿಡಿಸುವುದಕ್ಕೆ ಬರುವವರಿಗೆ ಮೈಮುಖ ನೋಡದೆ ಹೊಡೆಯುತ್ತಾರೆ. ಅವರ ಏಟನ್ನು ಸಹಿಸಿ ಬಿಡಿಸುವ ಪ್ರಯತ್ನ ಮಾಡುವುದೇ ಆಟ. ಇದು ಒಂದು ರೀತಿಯ ಸಮರಾಭ್ಯಾಸದಂತಿರುತ್ತದೆ. ಹೊಡೆಯುವವರು ಕೈಗಳಿಂದ ಹೊಡೆಯಬಹುದೇ ಹೊರತು ಆಯುಧಗಳನ್ನು ಮಾತ್ರ ಉಪಯೋಗಿಸುವಂತಿಲ್ಲ ಎಂಬುದು ನಿಯಮ. ಕರ್ನಾಟಕದಲ್ಲಿ ಪ್ರಚಲಿತವಿರುವ ಕುಟ್ಟಿದೊಣ್ಣೆಯೆಂಬ ಆಟವು ‘ಕುಟ್ಟಿಯೂಕೋಲೂ’ ಎಂಬ ಹೆಸರಿನಿಂದ ಕೇರಳಲ್ಲೂ ಪ್ರಚಾರದಲ್ಲಿದೆ.
‘ಕರಡಿಕಳಿ’ (ಕರಡಿಯಾಟ), ‘ಪುಲಿಕಳಿ’ (ಹುಲಿಯಾಟ) ಮೊದಲಾದ ಮನರಂಜನ ವೇಷಗಳು ಜನರ ಸಂತಸವನ್ನು ಹೆಚ್ಚಿಸುತ್ತದೆ. ಕರಡಿ ವೇಷವನ್ನೋ, ಹುಲಿವೇಷವನ್ನೋ ಹಾಕಿದ ಯುವಕರು, ಹುಡುಗರು ಮನೆ ಮನೆಗಳಿಗೆ ತೆರಳುತ್ತಾರೆ. ಅಲ್ಲದೆ ಕಂಗಿನ ಹಾಳೆಯ ಮುಖವಾಡವನ್ನು ಆಧರಿಸಿ ದೇಹವನ್ನು ಹುಲ್ಲಿನಿಂದ ಶೃಂಗರಿಸಿ ಮಸಿಬಳಿದು ಮದ್ದಲೆ ಬಾರಿಸುತ್ತಾ ಕುಣಿಯುತ್ತಾ ಮನೆ ಮನೆಗೆ ತೆರಳುವುದಿದೆ. ಬೆಳಗ್ಗೆ ದೇವಸ್ಥಾನದಲ್ಲಿ ನೃತ್ಯ ಮಾಡಿ ಬಳಿಕ ಮನೆಮನೆಗಳಿಗೆ ಹೋಗುತ್ತಾರೆ. ಇದರಲ್ಲಿ ಮುಖ್ಯವಾಗಿ ನರ್ತಕರು, ಬೇಟೆಗಾರ, ಮುದುಕ, ಮುದುಕಿ, ಶಿವ, ಗಣಪತಿ ಮೊದಲಾದ ವೇಷಗಳನ್ನು ಧರಿಸುತ್ತಾರೆ. ಮಹಾಬಲಿ ಯನ್ನು ಹೊಗಳುವ ಹಾಡುಗಳನ್ನು ಹಾಡುತ್ತಾ ಕುಣಿಯುತ್ತಾರೆ. ಮಹಾಬಲಿಯನ್ನು ಸ್ವಾಗತಿಸುವುದೇ ಹಾಡಿನ ಆಶಯ. ಮನೆಗಳಿಗೆ ಬಂದು ಕುಣಿದಾಗ ಬಟ್ಟೆ, ಹಣ ಮೊದಲಾದವುಗಳ ರೂಪದಲ್ಲಿ ಸಂಭಾವನೆಯನ್ನು ನೀಡುತ್ತಾರೆ.
ಹೆಂಗಸರು ಓಣಂ ಸಂದರ್ಭದಲ್ಲಿ ಆಡುವ ವಿಶೇಷ ಆಟಗಳು ಅನೇಕವಿವೆ. ಅವುಗಳಲ್ಲಿ ಕೈಕೊಟ್ಟಿಕಳಿಯೂ ಒಂದು. ಹೆಂಗಸರು ವೃತ್ತಾಕಾರವಾಗಿ ನಿಂತು ಸುತ್ತು ಬರುತ್ತಾ ಕೈ ಚಪ್ಪಾಳೆಯನ್ನು ಲಯಬದ್ಧವಾಗಿ ತಟ್ಟುತ್ತಾ ನರ್ತಿಸುವುದು. ನಡುವೆ ದೀಪ ಹಾಗೂ ಭತ್ತ ತುಂಬಿದ ಬಳ್ಳದಲ್ಲಿ ಅಥವಾ ಪರೆಯಲ್ಲಿ ತೆಂಗಿನ ಹೂ, ವೀಳ್ಯೆದೆಲೆ, ಅಡಕೆ, ಇತ್ಯಾದಿಗಳನ್ನು ಇರಿಸುವರು. ಓಣಂ ಹಬ್ಬದ ವೈಶಿಷ್ಟ್ಯವನ್ನು, ಮಹಾಬಲಿಯ ಆಡಳಿತಾವಧಿಯ ಸಮೃದ್ದಿ ಯನ್ನು ಸಾರುವ ಗೀತೆಯನ್ನು ಹಾಡುತ್ತಾರೆ.
ದಕ್ಷಿಣ ಕನ್ನಡದ ಸಿದ್ಧ ವೇಷವನ್ನುಹೋಲುವ ‘ಕುಮ್ಮಟಿ ನೃತ್ಯ’ ದೇವಿಯ ಪ್ರೀತಿಗಾಗಿ ಮಾಡುವ ಕುಣಿತ. ಇದೊಂದು ಕೃಷಿ ಸಂಬಂಧಿಯಾದ ಕಲಾತ್ಮಕ ಕುಣಿತ. ಕನ್ಯೆಯರು ತಲೆ ಕೂದಲು ಬಿಚ್ಚಿಹಾಕಿ ಮೈ ಮೇಲೆ ಲಹರಿ ಬಂದಂತೆ ನೃತ್ಯವಾಡುವ ಕಲೆಗೆ ‘ಮುಡಿಯಾಟಂ ’ಎಂದು ಹೆಸರು. ಓಣಂ ಕಾಲದಲ್ಲಿ ಮಾತ್ರ ಮಹಿಳೆಯರು ಆಡುವ ಪ್ರಸಿದ್ಧ ಆಟ ಉಯ್ಯಲೆಯಾಟ. ಉಯ್ಯಲೆಯಾಡುವ ಹೆಂಗಸರು ಅನೇಕ ಜಾನಪದ ಗೀತೆಗಳನ್ನು ಹಾಡುವರು. ಇವೇ ಅಲ್ಲದೆ ತಿರುವಾದಿರಕಳಿಯನ್ನು ಓಣಂ ಸಂದರ್ಭದಲ್ಲಿ ವಿಶೇಷವಾಗಿ ಮಾಡುತ್ತಾರೆ. ಹೀಗೆ ಮಹಿಳೆಯರೇ ಭಾಗವಹಿಸುವ ಅನೇಕ ಕಲಾರೂಪಗಳ ಜೊತೆಗೆ ಜಾನಪದ ಗೀತೆಗಳು, ನೃತ್ಯ ಸಂಪ್ರದಾಯಗಳು ಉಳಿದುಕೊಂಡು ಬಂದಿವೆ. ಇವುಗಳಲ್ಲಿ ಕೆಲವು ಕಲಾ ಪ್ರಕಾರಗಳು ಶಿಕ್ಷಿತ ಜನರನ್ನು ಆಕರ್ಷಿಸಿದ್ದಲ್ಲದೆ ಆಧುನಿಕ ವೇದಿಕೆಗಳಲ್ಲಿಯೂ ಅವುಗಳಿಗೆ ಸ್ಥಾನಮಾನಗಳನ್ನು ಕಲ್ಪಿಸಿಕೊಟ್ಟಿದ್ದಾರೆ.
ನದಿ ತೀರಗಳಲ್ಲಿ, ಹಿನ್ನೀರು ಪ್ರದೇಶಗಳಲ್ಲಿ ದೋಣಿ ಓಟಗಳನ್ನು ಏರ್ಪಡಿಸುವುದಿದೆ. ಈ ಸಂದರ್ಭದಲ್ಲಿ ದೋಣಿ ಹಾಡುಗಳನ್ನು ದೋಣಿಯ ಚಲನೆಗೆ ಅನುಗುಣವಾಗಿ ಆಲಾಪಿಸಲಾಗುತ್ತದೆ.
ಓಣಂ ಆಚರಣೆಗಳು ಪ್ರಾದೇಶಿಕವಾಗಿ ವಿಭಿನ್ನವಾಗಿವೆ. ಕರ್ನಾಟಕದ ಸಾಮೀಪ್ಯವುಳ್ಳ ಉತ್ತರ ಕೇರಳ ಹಾಗೂ ತಮಿಳುನಾಡಿನ ಸಂಪರ್ಕವುಳ್ಳ ದಕ್ಷಿಣ ಕೇರಳವನ್ನು ತುಲನೆ ಮಾಡಿದರೆ ಮಧ್ಯ ಕೇರಳದಲ್ಲಿ ವಿಶೇಷವಾಗಿ ಓಣಂ ಆಚರಣೆಯ ವೈಶಿಷ್ಟ್ಯವನ್ನು ಗುರುತಿಸ ಬಹುದು. ಓಣಂ ಕೇರಳ ರಾಜ್ಯದ ನಾಡಹಬ್ಬ ಎಂಬ ಕಾರಣದಿಂದ ಎಲ್ಲಾ ಜನವರ್ಗದವರೂ ಸಂಭ್ರಮದಿಂದ ಆಚರಿಸುತ್ತಾರೆ.
ವಿಷು (ಬಿಷು)
ಮೇಷಮಾಸ ಸಂಕ್ರಮಣದಂದೇ ವಿಷು ಆಚರಣೆ. ಕೇರಳೀಯರಿಗೆ ಇದು ಹೊಸ ವರ್ಷಾರಂಭ. ವಿಷು ಕಣಿ ಕಾಣುವ ಫಲವನ್ನನುಸರಿಸಿ ಆ ವರ್ಷದ ಭವಿಷ್ಯ ನಿರ್ಧಾರ ವಾಗುತ್ತದೆ ಎಂಬುದು ಹಿಂದೂಗಳ ನಂಬಿಕೆ. ಹಾಗಾಗಿ ಆಚರಣೆಯ ಬಹುಮುಖ್ಯ ಭಾಗ ಕಣಿ ಕಾಣುವುದು. ಹಿಂದಿನ ದಿನ ರಾತ್ರಿಯೇ ಅಂದರೆ ಸಂಕ್ರಮಣದ ದಿವಸ ಮಾವು, ಹಲಸು, ತೆಂಗು, ಭತ್ತ, ಅಕ್ಕಿ, ಮಂಗಲ ವಸ್ತುಗಳು, ಕಕ್ಕೆಹೂ ಇತ್ಯಾದಿಗಳನ್ನು ಇರಿಸಿ ದೀಪ ಬೆಳಗಿಸುವುದು ಸಾಮಾನ್ಯವಾಗಿ ಕೇರಳದ ಎಲ್ಲಾ ಹಿಂದೂಗಳ ಮನೆಯಲ್ಲಿ ಸಂಪ್ರದಾಯ. ಮನೆಯ ಪ್ರತಿಯೊಬ್ಬರೂ ಎದ್ದು ಈ ಕಣಿ ವಸ್ತುಗಳನ್ನೇ ಮೊದಲು ನೋಡಬೇಕು. ಮಕ್ಕಳಿಗೆ, ಆಶ್ರಿತ ಜನರಿಗೆ ವಿಷುವಿನ ಕೊಡುಗೆ ನೀಡುವ ಸಂಪ್ರದಾಯವೂ ಇದೆ. ಜಮೀನ್ದಾರರ ಮನೆಗಳಿಗೆ ಗೇಣಿದಾರರು, ಕೂಲಿಯಾಳುಗಳು ತಾವು ಬೆಳೆದ ತರಕಾರಿ, ಫಲವಸ್ತುಗಳು, ತಾವು ವೃತ್ತಿಯ ಭಾಗವಾಗಿ ತಯಾರಿಸಿದ ಚಾಪೆ ಮೊದಲಾದ ಕರಕೌಶಲ ವಸ್ತುಗಳನ್ನು ಕೊಂಡೊಯ್ದು ಕಣಿಯೊಪ್ಪಿಸುವುದೂ ಇದೆ. ಪ್ರತಿಫಲವಾಗಿ ಹಣ, ದವಸ ಧಾನ್ಯಗಳು ಇತ್ಯಾದಿಗಳನ್ನು ವಿಷುವಿನ ಕೊಡುಗೆಯಾಗಿ ಸ್ವೀಕರಿಸುವರು. ಉತ್ತರ ಹಾಗೂ ಮಧ್ಯ ಕೇರಳದಲ್ಲಿ ವಿಷು ಕಣಿ ಕಂಡ ಬಳಿಕ ಮಕ್ಕಳು ಪಟಾಕಿ ಸಿಡಿಸುವ ಸಂಪ್ರದಾಯವಿದೆ. ವಿಷು ದಿವಸ ಮನೆಗಳಲ್ಲಿ ವಿಶೇಷ ಔತಣವಿರುತ್ತದೆ. ವಿಷುಕಣಿ ಕಂಡ ಬಳಿಕ ಸಮೀಪದ ದೇವಾಲಯಗಳಲ್ಲಿ ವಿಶೇಷ ಪೂಜೆಯನ್ನು ನೆರವೇರಿಸುತ್ತಾರೆ. ದೇವಾಲಯಗಳಲ್ಲಿಯೂ ವಿಷುಕಣಿಯನ್ನು ಇರಿಸುವ ಪದ್ಧತಿಯಿದೆ. ಶಬರಿಮಲೆ ಶಾ್ತಾವ್ ದೇವಾಲಯದಲ್ಲಿ ವಿಷುವಿನ ದಿನ ಬಾಗಿಲು ತೆರೆಯುವುದು ಪ್ರಧಾನ ಆಚರಣೆ. ತಿರುವಲ್ಲಾದ ಶ್ರೀವಲ್ಲಭ ದೇವಾಲಯ, ಹರಿಪ್ಪಾಡಿನ ಸುಬ್ರಹ್ಮಣ್ಯ ದೇವಾಲಯ, ಗುರುವಾಯೂರಿನ ಶ್ರೀಕೃಷ್ಣ ದೇವಾಲಯ ಮೊದಲಾದೆಡೆಗಳಲ್ಲಿ ವಿಷುವನ್ನು ಆಚರಿಸಲಾಗುತ್ತದೆ.
ತಿರುವಾದಿರ
ಸವರ್ಣೀಯ ಮಹಿಳೆಯರು ಮುಖ್ಯವಾಗಿ ನಾಯರ್ ಸ್ತ್ರೀಯರು ನಡೆಸುವ ಆಚರಣೆಯಿದು. ಧನುರ್ಮಾಸದ ತಿರುವಾದಿರ. ಇದು ಕಾಮದಹನ ಕತೆಯನ್ನು ನೆನಪಿಸುವ ಆಚರಣೆ. ವೈವಾಹಿಕ ಜೀವನ ಸುಖಪ್ರದವಾಗಿರಲೆಂದು ಶಿವನನ್ನು ಆರಾಧಿಸುವುದೇ ತಿರುವಾದಿರದ ಮುಖ್ಯ ಉದ್ದೇಶ. ತಿರುವಾದಿರದ ದಿನದಂದು ಸ್ತ್ರೀಯರು ಬೆಳಗ್ಗೆ ಸ್ನಾನಾದಿಗಳನ್ನು ಮಾಡಿ ದೇವಾಲಯಗಳಿಗೆ ದರ್ಶನವೀಯುವರು. ಅಂದು ಶಿವ ದೇವಾಲಯಕ್ಕೆ ಹೋಗುವುದು ಬಹಳ ವಿಶೇಷ ಎಂಬುದು ನಂಬಿಕೆ. ಮಹಿಳೆಯರು ತಾಂಬೂಲವನ್ನು ಸವಿದು ತುಟಿ ಕೆಂಪಾಗಿಸುವರು. ಅಕ್ಕಿಯಿಂದ ತಯಾರಿಸಿದ ನಿತ್ಯ ಆಹಾರಗಳಿಗೆ ಬದಲಾಗಿ ಅಂದು ಸೀಮೆ ಅಕ್ಕಿ, ಗೋಧಿ, ಬಾಳೆಹಣ್ಣು, ಎಳನೀರು, ಕೂವೆ ಮೊದಲಾದವುಗಳನ್ನು ಆಹಾರವಾಗಿ ಸ್ವೀಕರಿಸುವರು. ತಿರುವಾದಿರದ ಭಾಗವಾಗಿ ತಿರುವಾದಿರಕಳಿ, ಉಯ್ಯಲೆಯಾಟ ಇತ್ಯಾದಿ ಗಳನ್ನು ಆಡುವರು. ವಯಸ್ಸಿಗೆ ಬಂದ ಕನ್ಯೆಯರು ಹೊಸದಾಗಿ ಮದುವೆಯಾದ ಯುವತಿಯರಿಗಾಗಿ ಹೂ ತಿರುವಾದಿರವನ್ನು ಆಚರಿಸುವರು. ತಿರುವಾದಿರಕ್ಕೆ ಸಂಬಂಧಿಸಿದ ಅನೇಕ ಸಾಂಪ್ರದಾಯಕ ಆಚರಣೆಗಳು ಇಂದು ಮರೆಯಾಗಿವೆ. ಆದರೂ ತಿರುವಾದಿರವನ್ನು ಇಂದಿಗೂ ಆಚರಿಸುತ್ತಾರೆ.
ನವರಾತ್ರಿ
ಕರ್ನಾಟಕದಲ್ಲಿ ದಸರಾ ಆಚರಣೆಯಂತೆ ಕೇರಳದಲ್ಲಿ ನವರಾತ್ರಿಯನ್ನು ಆಚರಿಸುತ್ತಾರೆ. ಒಂಬತ್ತು ದಿವಸಗಳ ಆಚರಣೆಯಲ್ಲಿ ಕೊನೆಯ ಮೂರು ದಿವಸಗಳಲ್ಲಿ ದುರ್ಗಾಷ್ಟಮಿ, ನವಮಿ ಹಾಗೂ ವಿಜಯದಶಮಿಯನ್ನು ವಿಶೇಷವಾಗಿ ಆಚರಿಸುತ್ತಾರೆ. ಈ ದಿವಸಗಳಲ್ಲಿ ಕೇರಳೀಯರು ಸರಸ್ವತಿ ಪೂಜೆಯನ್ನು ಮಾಡುತ್ತಾರೆ. ಜ್ಞಾದೇವತೆಯಾದ ಸರಸ್ವತಿಯ ಸಂಕೇತವಾಗಿ ಹಿಂದೂಗಳ ಮನೆಗಳಲ್ಲಿ ಪುಸ್ತಕಗಳನ್ನು ಇರಿಸಿ ಅಲಂಕರಿಸಿದ ಪೂಜೆ ಮಾಡುವರು. ದುರ್ಗಾಷ್ಟಮಿಯ ದಿನದಂದು ಪುಸ್ತಕಗಳನ್ನು ಪೂಜೆಗೆ ಇರಿಸಿದ ಬಳಿಕ ವಿಜಯದಶಮಿಯವರೆಗೆ ಏನನ್ನೂ ಓದಬಾರದು ಎಂಬುದು ನಂಬಿಕೆ. ಮಹಾನವಮಿಯಂದು ಆರಾಧನೆ ಮಾತ್ರವಿರುತ್ತದೆ. ವಿಜಯದಶಮಿಯಂದು ವಿದ್ಯಾರಂಭ ಮಾಡಲಾಗುತ್ತದೆ. ಮಕ್ಕಳಿಗೆ ಅಕ್ಷರಾಭ್ಯಾಸ ಆರಂಭ ಮಾಡಲು ಇದು ಅತ್ಯಂತ ಸೂಕ್ತವಾದ ದಿನವೆಂದು ಕೇರಳೀಯರ ನಂಬಿಕೆ. ವಿಜಯದಶಮಿಯಂದು ಅಕ್ಕಿಯ ಮೇಲೋ, ಮರಳಿನ ಮೇಲೋ ಅಕ್ಷರ ಬರೆಸುವ ಸಂಪ್ರದಾಯ ಕೆರಳದಲ್ಲಿದೆ. ತಿರೂರಿನ ತುಂಜತ್ತ್‌ಪರಂಬಿನಲ್ಲಿರುವ ತುಂಜತ್ತ್‌ಎೞುತ್ತಚ್ಚ್‌ನ್ ಸ್ಮಾರಕದಲ್ಲಿಯೂ ಅಕ್ಷರಾಭ್ಯಾಸ ಕಾರ್ಯಕ್ರಮವನ್ನು ವಿಶೇಷವಾಗಿ ಹಮ್ಮಿಕೊಳ್ಳಲಾಗುತ್ತದೆ. ಇದೇ ದಿನದಂದು ಅಕ್ಷರಾಭ್ಯಾಸ ಆರಂಭಿಸಲು ಕೇರಳೀಯರು ಕರ್ನಾಟಕದ ಕೊಲ್ಲೂರಿಗೆ ಅಪಾರ ಸಂಖ್ಯೆಯಲ್ಲಿ ಬರುತ್ತಾರೆ. ತಿರೂರಿನ ಸಮೀಪವಿರುವ ತಿರುವಳ್ಳಕಾವ್ ದೇವಸ್ಥಾನದಲ್ಲಿ ವಿಜಯದಶವಿುಯಂದು ನವರಾತ್ರಿ ಉತ್ಸವವನ್ನು ಆಚರಿಸ ಲಾಗುತ್ತದೆ. ಸ್ವಾತಿತಿರುನಾಳ್ ಮಹಾರಾಜನು ನವರಾತ್ರಿ ಸಂದರ್ಭದಲ್ಲಿ ಹಾಡಲು ನವರಾತ್ರಿ ಕೀರ್ತನೆಗಳನ್ನು ರಚಿಸಿದ್ದನೆಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಶಿವರಾತ್ರಿ
ಕರ್ನಾಟಕದಲ್ಲಿಯಂತೆ ಕೇರಳದಲ್ಲಿಯೂ ಶಿವರಾತ್ರಿ ಆಚರಣೆಗಳನ್ನು ಕೇರಳದಾದ್ಯಂತ ಆಚರಿಸಲಾಗುತ್ತದೆ. ಲೋಕ ಸಂರಕ್ಷಣೆಗಾಗಿ ಶಿವನು ಕಾಳಕೂಟ ವಿಷವನ್ನು ಕುಡಿದ ದಿನವಾಗಿ ಶಿವರಾತ್ರಿಯನ್ನು ಆಚರಿಸಲಾಗುತ್ತದೆ. ಶಿವರಾತ್ರಿಯಂದು ರಾತ್ರಿಪೂರ್ತಿ ಜಾಗರಣೆ ಮಾಡಬೇಕೆಂಬುದು ನಂಬಿಕೆ. ಅದಕ್ಕಾಗಿ ದೇವಾಲಯಗಳಲ್ಲಿ ಭಜನೆ ಹಾಗೂ ಇತರ ಕಲಾ ಪ್ರದರ್ಶನಗಳ ವ್ಯವಸ್ಥೆ ಮಾಡಲಾಗುತ್ತದೆ. ಆಲುವಾಯಿಯ ಪೆರಿಯಾರ್ ನದಿ ತೀರದಲ್ಲಿ ಆಚರಿಸುವ ಶಿವರಾತ್ರಿ ಕೇರಳದ ಪ್ರಾದೇಶಿಕ ಉತ್ಸವಗಳಲ್ಲಿ ಪ್ರಮುಖವಾದುದು. ಕೇರಳದೆಲ್ಲೆಡೆ ಯಿಂದ ಭಕ್ತ ಜನರು ಬಂದು ಸೇರುವರು. ಆಲುವಾಯಿ ಶಿವರಾತ್ರಿಗೆ ಪ್ರಯಾಗದ ಕುಂಭಮೇಳಕ್ಕೆ ಸಮಾನವಾದ ಪ್ರಸಿದ್ದಿಯಿದೆ. ಪೆರಿಯಾರಿನ ಮರಳಿನ ಮೇಲೆ ಪ್ರತಿಷ್ಠೆ ಮಾಡಿದ ಶಿವಲಿಂಗವೇ ಆರಾಧನಾ ಮೂರ್ತಿ. ಭಕ್ತರು ರಾತ್ರಿ ಪೂರ್ತಿ ಮರಳಿನ ಮೇಲೆ ಕಳೆದು ಬೆಳಿಗ್ಗೆ ಪಿತೃಗಳಿಗೆ ಬಲಿಯರ್ಪಿಸಿ ಮರಳುವರು. ಆಲುವಾಯಿ ಶಿವರಾತ್ರಿಯ ಪ್ರಯುಕ್ತ ವಿಶೇಷ ವಸ್ತುಪ್ರದರ್ಶನ ಇತ್ಯಾದಿಗಳನ್ನು ಏರ್ಪಡಿಸಲಾಗುತ್ತದೆ. ಹಂಪಿಯ ವಿರೂಪಾಕ್ಷನ ಸನ್ನಿಧಿಯಲ್ಲಿಯೂ ಶಿವರಾತ್ರಿ ಆಚರಣೆ ನಡೆಯುವುದನ್ನಿಲ್ಲಿ ಸ್ಮರಿಸಿಕೊಳ್ಳಬಹುದು.
ಅಟ್ಟಪಾಡಿ ಕಣಿವೆಯಲ್ಲಿರುವ ಮಲ್ಲೀಶ್ವರ ದೇವಸ್ಥಾನದಲ್ಲಿ ಬುಡಕಟ್ಟು ಜನರು ಆಚರಿಸುವ ಶಿವರಾತ್ರಿ ಇನ್ನೊಂದು ಪ್ರಮುಖ ಉತ್ಸವವಾಗಿದೆ. ಶಿವರಾತ್ರಿ ಆಚರಣೆಗಾಗಿ ಬುಡಕಟ್ಟು ಜನರು ಮೂರು ದಿನಗಳ ಮೊದಲೇ ಮನೆಗಳನ್ನು ಬಿಟ್ಟು ಬಂದು ಕುಟುಂಬ ಸಮೇತ ಇಲ್ಲಿ ಬೀಡು ಬಿಡುತ್ತಾರೆ. ಸುತ್ತಮುತ್ತಲಿನ ಪ್ರದೇಶಗಳಿಂದ ಹಾಗೂ ತಮಿಳುನಾಡಿನಿಂದ ವ್ಯಾಪಾರಿಗಳು ಬಂದು ಬೃಹತ್ ಸಂತೆಯನ್ನು ಏರ್ಪಡಿಸುತ್ತಾರೆ. ಅಲ್ಲದೆ ಬುಡಕಟ್ಟು ಜನರು ತಾವು ಸಾಕಿದ ಪ್ರಾಣಿಗಳನ್ನು ಈ ಸಂದರ್ಭದಲ್ಲಿ ಪ್ರದರ್ಶಿಸುತ್ತಾರೆ ಎಂಬುದೊಂದು ವೈಶಿಷ್ಟ್ಯ.
ಅಷ್ಟಮಿ ರೋಹಿಣಿ
ಕೇರಳದಲ್ಲಿ ಶ್ರೀಕೃಷ್ಣ ಜನ್ಮಾಷ್ಟಮಿಯಾದ ಅಷ್ಟಮಿ ರೋಹಿಣಿಯನ್ನು ವಿಶೇಷವಾಗಿ ಆಚರಿಸಲಾಗುತ್ತದೆ. ಶ್ರೀಕೃಷ್ಣ ದೇವಾಲಯಗಳಲ್ಲಿ ಅಂದು ವಿಶೇಷ ಪೂಜೆ, ಕಲಾ ಪ್ರದರ್ಶನಗಳನ್ನು ಏರ್ಪಡಿಸುತ್ತಾರೆ. ಕೊಲ್ಲಂನ ವಡಯಾಟ್ಟು ಕೋಟೆಯ ಶ್ರೀಕೃಷ್ಣಸ್ವಾಮಿ ದೇವಾಲಯದಲ್ಲಿ ಅಷ್ಟಮಿ ರೋಹಿಣಿ ಆಚರಣೆ ವಿಶಿಷ್ಟವಾಗಿದೆ. ಅಲ್ಲಿನ ‘ಉರಿಯಡಿ’ ಆಚರಣೆ ಪ್ರಸಿದ್ಧವಾಗಿದೆ. ಶ್ರೀ ಕೃಷ್ಣನು ಬೆಣ್ಣೆ ಕದ್ದು ತಿಂದುದರ ಸಾಂಕೇತಿಕ ಆಚರಣೆ ಉರಿಯಡಿ. ನೀಳವಾದ ಬಿದಿರಿಗೆ ಸಿಕ್ಕಗಳನ್ನು ಕಟ್ಟಿ ತೂಗುವರು. ಅದರಲ್ಲಿ ಮಣ್ಣಿನ ಮಡಕೆಗಳನ್ನು ಇಟ್ಟು ಅವುಗಳಲ್ಲಿ ಹಾಲು, ಮೊಸರು, ಹಣ ಮೊದಲಾದವುಗಳನ್ನು ಇರಿಸುವರು. ಸಿಕ್ಕಗಳನ್ನು ಕಟ್ಟಿದ ಬಿದಿರನ್ನು ಹೇರಿಕೊಂಡು ಜನರ ಗುಂಪು ಬೀದಿಗಳಲ್ಲಿ ಮೆರವಣಿಗೆ ಹೋಗುತ್ತದೆ. ಕೆಲವರು ಮಡಕೆಗಳನ್ನು ಒಡೆಯಲು ಶ್ರಮಿಸುವರು. ಇತರರು ಅವರ ಮೇಲೆ ನೀರು ಎರಚಿ ಅವರಿಗೆ ಅಡ್ಡಿ ಪಡಿಸುವರು. ಮಡಕೆ ಒಡೆಯುವಲ್ಲಿ ಯಶಸ್ವಿಯಾದವರು ಅದರೊಳಗಿನ ವಸ್ತುಗಳನ್ನು ಪಡೆಯುತ್ತಾರೆ. ಅಷ್ಟಮಿ ರೋಹಿಣಿ ದಿವಸ, ಅಪರಾಹ್ನ ಮೆರವಣಿಗೆ ಆರಂಭವಾಗುತ್ತದೆ. ಶ್ರೀಕೃಷ್ಣನ ಚಿನ್ನದ ವಿಗ್ರಹವನ್ನು ಪ್ರತಿಷ್ಠಾಪಿಸಿ ಅಲಂಕರಿಸಿದ ರಥವು ಮೆರವಣಿಗೆಯ ಮುಂಚೂಣಿಯಲ್ಲಿರುತ್ತದೆ. ದಾರಿ ಯುದ್ದಕ್ಕೂ ಕಾದು ನಿಂತ ಜನರಿಗೆ ಭಗವದ್ದರ್ಶನ ಮಾಡಲು ಇದೊಂದು ಅವಕಾಶವಾಗುತ್ತದೆ. ಹಾಗೆಯೇ ಗುರುವಾಯೂರಿನ ಶ್ರೀಕೃಷ್ಣ ದೇವಸ್ಥಾನ ಮೊದಲಾದೆಡೆಗಳಲ್ಲಿಯೂ ಅಷ್ಟಮಿ ರೋಹಿಣಿ ಆಚರಣೆ ನಡೆಯುತ್ತದೆ.
ತೈಪ್ಪೂಯಂ
ಸುಬ್ರಹ್ಮಣ್ಯನಿಗೆ ಸಂಬಂಧಿಸಿದ ವಿಶೇಷ ಆಚರಣೆಯಿದು. ಮಕರ ಮಾಸದಲ್ಲಿ (ಜನವರಿ-ಫೆಬ್ರುವರಿ) ಇದನ್ನು ಆಚರಿಸಲಾಗುತ್ತದೆ. ಈ ದಿವಸ ಸುಬ್ರಹ್ಮಣ್ಯ ಸ್ವಾಮಿ ದೇವಸ್ಥಾನಗಳಲ್ಲಿ ವಿಶೇಷವಾದ ಪೂಜೆ ಪುನಸ್ಕಾರಗಳು ನಡೆಯುತ್ತವೆ. ಕಾವಡಿಯಭಿಷೇಕ ಅದರಲ್ಲಿ ಮುಖ್ಯ ವಾದದ್ದು. ಭಕ್ತರು ಕಾವಡಿಯಲ್ಲಿ ಅಭಿಷೇಕ ದ್ರವ್ಯಗಳನ್ನು ತುಂಬಿಸಿದ ಪಾತ್ರೆಗಳನ್ನು ಕಟ್ಟಿ ತೂಗಿಸಿದ ಕೋಲನ್ನು ಹೆಗಲಿಗೇರಿಸಿ ವಾದ್ಯ ಮೇಳಗಳ ಸಹಿತ ದೇವಾಲಯಗಳಿಗೆ ಬರುವರು. ಸಕ್ಕರೆ, ಕುಂಕುಮ, ಜೇನು, ಭಸ್ಮ, ಎಣ್ಣೆ ಮೊದಲಾದವುಗಳಲ್ಲಿ ಯಾವುದಾದರೂ ಒಂದನ್ನು ತಂದು ಅದಕ್ಕೆ ಅಭಿಷೇಕ ಮಾಡುವರು. ಹರಿಪ್ಪಾಡಿನ ಸುಬ್ರಹ್ಮಣ್ಯಸ್ವಾಮಿ ದೇವಾಲಯದಲ್ಲಿ ನಡೆಯುವ ವಿಶೇಷ ಆಚರಣೆಯಿದು.
ತೃಕ್ಕಾರ್ತಿಕ
ವೃಶ್ಚಿಕ ಮಾಸದಲ್ಲಿ (ನವೆಂಬರ್-ಡಿಸೆಂಬರ್) ಅಂದರೆ ಕಾರ್ತಿಕ ಹುಣ್ಣಿಮೆಯಂದು ಹಿಂದೂಗಳು ಸುಬ್ರಹ್ಮಣ್ಯ ಹಾಗೂ ಶಿವ ದೇವಾಲಯಗಳಲ್ಲಿ ಆಚರಿಸುವ ಒಂದು ಆಚರಣೆ ತೃಕ್ಕಾರ್ತಿಕ. ಆಚರಣೆಯ ಬಹುಮುಖ್ಯ ಭಾಗ ದೀಪ ಬೆಳಗಿಸುವುದು. ಅರಳಿನ ನೈವೇದ್ಯ, ಬಲಿ ದರ್ಶನ ಇತ್ಯಾದಿಗಳ ಮೂಲಕ ದೇವಾಲಯಗಳಲ್ಲಿ ತೃಕ್ಕಾರ್ತಿಕವನ್ನು ಆಚರಿಸುತ್ತಾರೆ. ತೃಕ್ಕಾರ್ತಿಕದ ದಿನ ದೇವಾಲಯದ ಗೋಡೆಗಳಲ್ಲಿ ಮನೆಗಳ ಸುತ್ತಲೂ ದೀಪ ಉರಿಸಿಡುವ ದೃಶ್ಯ ನೋಡಲು ಸುಂದರವಾಗಿರುತ್ತದೆ. ಈ ಪದ್ದತಿ ಕರ್ನಾಟಕ, ತಮಿಳುನಾಡುಗಳಲ್ಲಿಯೂ ಇದೆ.
ಮಂಡಲ ಪೂಜೆ
ವೃಶ್ಚಿಕ (ನವೆಂಬರ್-ಡಿಸೆಂಬರ್) ಮಾಸದ ಆರಂಭದಿಂದ ನಲವತ್ತೊಂದು ದಿವಸ ಪವಿತ್ರವಾದ ದಿನವಾಗಿ ಹಿಂದೂಗಳು ನಂಬಿದ್ದಾರೆ. ಈ ದಿವಸಗಳಲ್ಲಿ ದೇವಾಲಯಗಳಲ್ಲಿ ವಿಶೇಷ ಪೂಜೆ, ಹರಕೆಗಳನ್ನು ಸಲ್ಲಿಸುತ್ತಾರೆ. ಈ ದಿವಸಗಳಲ್ಲಿ ಭಾಗವತ ಪಾರಾಯಣವನ್ನು ನಡೆಸುವುದು, ಕ್ಷೌರ ಮಾಡದೆ ಬ್ರಹ್ಮಚರ್ಯೆಯ ದೀಕ್ಷೆಯನ್ನು ಕೈಗೊಳ್ಳುವುದು ಇತ್ಯಾದಿಗಳ ಮೂಲಕ ಮಂಡಲ ಕಾಲವನ್ನು ಆಚರಿಸುತ್ತಾರೆ. ನಲ್ವತ್ತೊಂದನೆಯ ದಿವಸವೇ ಪ್ರಸಿದ್ಧವಾದ ಶಬರಿಮಲೆಯಲ್ಲಿಯೂ ಮಂಡಲವಿಳಕ್ಕ್ ಉತ್ಸವ. ಅಂದು ಎಲ್ಲಾ ದೇವಾಲಯಗಳಲ್ಲಿ ವಿಶೇಷ ಪೂಜೆಯಿರುತ್ತದೆ. ಮಂಡಲ ಕಾಲ ಮುಗಿಯುವ ಹೊತ್ತಿಗೆ ಕ್ರಿಶ್ಚಿಯನರ ಕ್ರಿಸ್‌ಮಸ್ ಹಾಗೂ ಮುಸಲ್ಮಾನರ ಮೊಹರಂ ಆಚರಣೆಯು ಬರುತ್ತದೆ. ಹಾಗಾಗಿ ಮಂಡಲ ಕಾಲವು ಎಲ್ಲಾ ಧರ್ಮೀಯರಿಗೂ ಧಾರ್ಮಿಕ ಆಚರಣೆಯ ಅವಧಿಯಾಗಿದೆ.
ಕೆಟ್ಟುಕಾೞ್ಚ
ಕೊಲ್ಲಂ, ಆಲಪ್ಪುೞ ಜಿಲ್ಲೆಗಳಲ್ಲಿನ ಹಲವು ದೇವಾಲಯಗಳಲ್ಲಿ ’ಕೆಟ್ಟುಕಾೞ್ಚ’  ಆಚರಿಸಲಾಗುತ್ತದೆ. ಹಲವೆಡೆಗಳಿಂದ ಜನರು ಬಿದಿರು, ಹುಲ್ಲು, ಹುರಿಹಗ್ಗ, ಬಣ್ಣದ ಬಟ್ಟೆಗಳಿಂದ ತೇರನ್ನೋ, ಕುದುರೆಯನ್ನೋ ತಯಾರಿಸಿ ದೇವಾಲಯಕ್ಕೆ ಬರುತ್ತಾರೆ. ದೇವಾಲಯಗಳ ಗೋಪುರಗಳಂತೆ ಭಾಸವಾಗುವ ರೀತಿಯಲ್ಲಿ ತೇರನ್ನು ಸಿದ್ಧಪಡಿಸುತ್ತಾರೆ. ಭೀಮ, ಪಾಂಚಾಲಿ, ಹನುಮಾನ್ ಮೊದಲಾದ ಪುರಾಣ ಪಾತ್ರಗಳ ಪ್ರತಿಮೆಗಳನ್ನು ತೇರಿನಲ್ಲಿ ಪ್ರತಿಷ್ಠಾಪಿಸುತ್ತಾರೆ. ತೇರು ಚಿಕ್ಕದಾಗಿದ್ದರೆ ಜನರು ಹೆಗಲ ಮೇಲೆ ಹೇರಿಕೊಂಡು ಬರುತ್ತಾರೆ. ದೊಡ್ಡದಾಗಿದ್ದರೆ ಗಾಲಿಗಳನ್ನು ಜೋಡಿಸಿ ಎಳೆದುಕೊಂಡು ಬರುತ್ತಾರೆ. ವಿವಿಧೆಡೆಗಳಿಂದ ಬರುವ ತೇರುಗಳು ದೇವಾಲಯಕ್ಕೆ ಪ್ರದಕ್ಷಿಣೆ ಬರುವ ಸಂಪ್ರದಾಯವಿದೆ. ಕ್ರಿ.ಶ. ಐದನೆಯ ಶತಮಾನದ ಚೈನಾ ಯಾತ್ರಿಕವಾದ ಫಾಹಿಯಾನನು ಪಾಟಲೀಪುತ್ರದಲ್ಲಿ ನೋಡಿದ್ದೇನೆಂದು ಉಲ್ಲೇಖಿಸಿದ ಬೌದ್ಧ ಮತಾಚರಣೆಗೂ ಈ ಆಚರಣೆಗೂ ಸಾಮ್ಯವಿದೆ ಎಂದು ವಿದ್ವಾಂಸರು ಗುರುತಿಸಿದ್ದಾರೆ. ಚೆಟ್ಟಿಕುಳಙರ, ನೀಲಂಬೇರೂರು, ಪಂದಳಂ, ಮಾವೆಲಿಕ್ಕರ, ಕಡವೂರು, ಓಚ್ಚಿರ ಮೊದಲಾದ ಸ್ಥಳಗಳಲ್ಲಿರುವ ಈ ಆಚರಣೆ ಗಮನಾರ್ಹವಾಗಿದೆ.
ವಳ್ಳಂಕಳಿ (ದೋಣಿಯಾಟ)
ಕೇರಳದ ಅನನ್ಯ ಆಚರಣೆ  ವಳ್ಳಂಕಳಿ. ಓಣಂ ಸಮಯದಲ್ಲಿ ಆಲಪ್ಪುೞ, ಕೋಟ್ಟಯಂ ಜಿಲ್ಲೆಗಳಲ್ಲಿ ನೆಡಸುವ ವಳ್ಳಂಕಳಿ  ಪ್ರದರ್ಶನಗಳು ಪ್ರಸಿದ್ಧವಾಗಿವೆ. ಆಲಪ್ಪುೞದ ಪುನ್ನಮಡ ಹಿನ್ನೀರಿನಲ್ಲಿ ನಡೆಯುವ ವಳ್ಳಂಕಳಿ ದೇಶ ವಿದೇಶಗಳ ಪ್ರವಾಸಿಗರನ್ನು ಆಕರ್ಷಿಸುತ್ತಿದೆ. ಹಿಂದೆ ಜವಾಹರ್‌ಲಾಲ್ ನೆಹರೂ ಅವರು ಪ್ರಧಾನಮಂತ್ರಿಯಾಗಿದ್ದ ಸಂದರ್ಭದಲ್ಲಿ ವಳ್ಳಂಕಳಿ ಉದ್ಘಾಟನೆಗೆ ಆಗಮಿಸಿದ್ದರು. ಆ ನಂತರ ಈ ವಳ್ಳಂಕಳಿ ಉತ್ಸವಕ್ಕೆ ನೆಹರು ಟ್ರೋಫಿ ವಳ್ಳಂಕಳಿ ಎಂದು ಹೆಸರು. ಆಗಸ್ಟ್ ತಿಂಗಳಲ್ಲಿ ಸ್ವಾತಂತ್ರ್ಯಾಚರಣೆಗೆ ಸಂಬಂಧಿಸಿದಂತೆ ಎರಡನೆಯ ಶನಿವಾರದಂದು ನೆಹರು ಟ್ರೋಫಿ ವಳ್ಳಂಕಳಿ ಉತ್ಸವದಲ್ಲಿ ದೋಣಿ ಓಟದ ರಾಷ್ಟ್ರೀಯ ಸ್ಪರ್ಧೆಯನ್ನು ಏರ್ಪಡಿಸಲಾಗುತ್ತದೆ. ನೂರರಿಂದ ನೂರ ಇಪ್ಪತ್ತು ಅಡಿ ಉದ್ದದ ದೋಣಿಗಳು ನೂರಾರು ಜನರನ್ನು ಹೇರಿಕೊಂಡು ಸ್ಪರ್ಧೆಯಲ್ಲಿ ಭಾಗವಹಿಸುವ ದೃಶ್ಯ ಆಕರ್ಷಣೀಯವಾದುದು. ಎಲ್ಲಾ ಮತೀಯ ಜನರೂ ಇದರಲ್ಲಿ ಭಾಗವಹಿಸುತ್ತಾರೆಂಬ ಕಾರಣಕ್ಕೆ ಪುನ್ನಮಡಕಾಯಲ್ ವಳ್ಳಂಕಳಿ ಸುಪ್ರಸಿದ್ಧವಾಗಿದೆ.
ಆರನ್ಮುಳದ ಉತ್ತಿಟ್ಟಾದಿ ವಳ್ಳಂಕಳಿ ಓಣಂಗೆ ಸಂಬಂಧಿಸಿದ ಆಚರಣೆಯಾಗಿದೆ. ಆರನ್ಮುಳ ದೇವಾಲಯದ ಪಾರ್ಥಸಾರಥಿಯಾದ ಭಗವಂತನು ಪಂಪಾ ನದಿಯನ್ನು ದಾಟಿದ ನೆನಪಿಗಾಗಿ ಈ ವಳ್ಳಂಕಳಿಯನ್ನು ಆಚರಿಸಲಾಗುತ್ತದೆ. ಇದರಲ್ಲಿ ಸ್ಪರ್ಧೆಯೋ, ಬಹುಮಾನವೋ ಯಾವುದೂ ಇಲ್ಲ. ಇದು ಪೂರ್ಣ ಧಾರ್ಮಿಕ ಹಾಗೂ ಮನರಂಜನೆಗಾಗಿ ಎಲ್ಲಾ ಮತೀಯರು ಭಾಗವಹಿಸುವ ವಳ್ಳಂಕಳಿಯಿದು. ಹುಟ್ಟು ಹಾಕುತ್ತಾ ಹಾಡುತ್ತಾ ದೋಣಿಗಾರರು ದೋಣಿಯೋಡಿಸುವ ದೃಶ್ಯ ಮನೋಹರವಾಗಿದೆ. ಪ್ರಾದೇಶಿಕವಾಗಿ ಆರನ್ಮುಳದಲ್ಲಿ ಅಂದು ವಿಶೇಷ ಹಬ್ಬ. ಅಂದು ದೇವಾಲಯದಲ್ಲಿ ‘ದೋಣಿ ಔತಣ’ ವಿಶೇಷ.
ಚಂಬಕ್ಕುಳದ ಪಂಪಾನದಿಯಲ್ಲಿ ನಡೆಯುವ ಮೂಲಂ ವಳ್ಳಂಕಳಿ ಅನೇಕ ಜನರನ್ನು ಆಕರ್ಷಿಸುತ್ತದೆ. ಅಂಬಲಪುೞ ದೇವಸ್ಥಾನದಲ್ಲಿ ಪ್ರತಿಷ್ಠಾಪಿಸುವ ಸಲುವಾಗಿ ಚೆಂಬಕಶ್ಯೇರಿ ರಾಜನಾದ ದೇವನಾರಾಯಣನ್ ಕುರಿಚ್ಚಿಯಿಂದ ಅಂಬಲಪ್ಪುೞಕ್ಕೆ ಶ್ರೀಕೃಷ್ಣ ವಿಗ್ರಹವನ್ನು ಕೊಂಡೊಯ್ದ ನೆನಪಿಗಾಗಿ ಮೂಲಂ ವಳ್ಳಂಕಳಿಯನ್ನು ಆಚರಿಸಲಾಗುತ್ತದೆ. ಆ ಪ್ರಯಾಣದ ನಡುವೆ ಕ್ರಿಶ್ಚಿಯನರ ಮನೆಯಾದ ಮಾಪ್ಪಿಳಶ್ಯೇರಿಯಲ್ಲಿ ವಿಗ್ರಹ ಒಂದು ದಿನ ವಿರಮಿಸ ಬೇಕಾಯಿತಂತೆ. ಮರುದಿವಸ  ರಾಜನ  ಪ್ರಜೆಗಳಾದ ಹಿಂದೂಗಳು ಕ್ರಿಶ್ಚಿಯನರೂ ಸೇರಿ ವಿಗ್ರಹವನ್ನು ಅಂಬಲಪುೞಕ್ಕೆ ತಲುಪಿಸಿದರಂತೆ. ಈ ಘಟನೆಯನ್ನು ಚಂಬಕುಳ ವಳ್ಳಂಕಳಿಯ ಮೂಲಕ ಆಚರಿಸಲಾಗುತ್ತದೆ. ಈಗಲೂ ವಳ್ಳಂಕಳಿಗೆ ಬೇಕಾದ ಧ್ವಜ, ಹಗ್ಗ ಇತ್ಯಾದಿಗಳನ್ನು ಕಲ್ಲೂರ್‌ಕೋಡ್ ಇಗರ್ಜಿಯಿಂದಲೇ ಕೊಡಲಾಗುತ್ತದೆ.
ಹರಿಪಾಡಿನ ಸಮೀಪ ಪಾಯಿಪ್ಪಡ್ ಪಂಪಾತೀರದಲ್ಲಿ ಓಣಂ ಕಾಲದಲ್ಲಿ ನಡೆಯುವ ವಳ್ಳಂಕಳಿ (ಪಾಯಿಪ್ಪಾಟ್ಟು ಜಲೋತ್ಸವ)ಯನ್ನು ಹರಿಪ್ಪಾಡಿನ ಸುಬ್ರಹ್ಮಣ್ಯ ಸ್ವಾಮಿ ದೇವಾಲಯದ ವಿಗ್ರಹ ಪ್ರತಿಷ್ಠಾಪನೆಯ ನೆನಪಿಗಾಗಿ ಆಚರಿಸಲಾಗುತ್ತದೆ. ಪಾಂಡವರು ಪೂಜಿಸುತ್ತಿದ್ದ ವಿಗ್ರಹವು ನೀರಿನಲ್ಲಿ ದೊರೆತಿದ್ದು ಅದನ್ನು ಆಚರಣೆಯೊಡನೆ ದೇವಾಲಯಕ್ಕೆ ತಂದುದರ ಸಂಕೇತವಾಗಿ ವಳ್ಳಂಕಳಿಯನ್ನು ಆಚರಿಸಲಾಗುತ್ತದೆ. ವಳ್ಳಂಕಳಿ ಆಡುವವರು ಹಾಡು ಹಾಡುತ್ತಾ ಮೆರವಣಿಗೆಗೆ ಬಂದು ದೇವಾಲಯ ಸಂದರ್ಶಿಸಿದ ಬಳಿಕವೇ ವಳ್ಳಂಕಳಿಗೆ ಹೋಗುವುದು. ವಿವಿಧೆಡೆಗಳಿಂದ ಬಂದ ದೋಣಿಗಾರರು ಈ ವಳ್ಳಂಕಳಿಯಲ್ಲಿ ಪಾಲ್ಗೊಳ್ಳು ತ್ತಾರೆ. ಇವಲ್ಲದೆ ಇನ್ನೂ ಅನೇಕ ವಳ್ಳಂಕಳಿಗಳೂ ಕೇರಳದೆಲ್ಲೆಡೆ ಆಚರಣೆಯಲ್ಲಿವೆ. ದೋಣಿಯಾಟದ ಸಂದರ್ಭದಲ್ಲಿ ಹಾಡುವ ಸಲುವಾಗಿ ರಚಿಸಿದ ಅನೇಕ ಹಾಡುಗಳು ಜನಪದರಲ್ಲಿವೆ. ಮಾರ್ತಾಂಡವರ್ಮ ಮಹಾರಾಜನ ಆಳ್ವಿಕೆಯ ಕಾಲದಲ್ಲಿ ಆತನ ಜಲ ಪ್ರಯಾಣದ ಸಂದರ್ಭದಲ್ಲಿ ರಾಮಪುರತ್ತ್ ವಾರಿಯರ್ ರಚಿಸಿದನೆಂದು ಹೇಳಲಾಗುವ ‘ಕುಚೇಲ ವೃತ್ತಂ’ ದೋಣಿಹಾಡು ಪ್ರಸಿದ್ಧವಾಗಿದೆ.
ಕೇರಳ ಕಥನ : ೧೩. ಹೊಸ ಸಾಮಾಜಿಕ ವ್ಯವಸ್ಥೆಗಳು – ಅಸ್ಪೃಶ್ಯತಾ ನಿವಾರಣೆ
ಇಂತಹ ಪ್ರಮುಖ ಮಾಧ್ಯಮಗಳಲ್ಲಿ ನಂಬೂದಿರಿಗಳ ಸಾಮಾಜಿಕ ಜೀವನ ದಾಖಲಾ ಗುತ್ತಿದ್ದರೂ ಕೂಡಾ ಮೂಲಭೂತವಾದಿಗಳ ಹಠದಿಂದಲೂ ಕೆಲವು  ವಿದ್ವಾಂಸರೆನಿಸಿ ಕೊಂಡವರು ನಂಬೂದಿರಿ ಸ್ತ್ರೀಯರ ಕುರಿತು ತೋರಿದ ಅನಾಸ್ಥೆಯಿಂದಾಗಿ ಸ್ತ್ರೀಯರು ಮನೆಯ ಒಳಗೇ ಕತ್ತಲೆಯಲ್ಲಿಯೇ ಉಳಿಯುವಂತಾಯಿತು. ಹೊರ ಪ್ರಪಂಚದೊಡನೆ ಯಾವುದೇ ತೆರನ ಸಂಪರ್ಕ ಇಲ್ಲದೆ ಮೂಢನಂಬಿಕೆಗಳ, ಸಂಪ್ರದಾಯಗಳ ಗಹ್ವರದೊಳಗೆ ಬದುಕುತ್ತಿದ್ದ ಸ್ತ್ರೀಯರಿಗೆ ಅನ್ಯ ಜಾತಿಗಳಲ್ಲಿ ಇರುವ ಮುಕ್ತ ಪ್ರವೃತ್ತಿಗಳ ಬಗೆಗೂ ಅರಿವು ಮೂಡುತ್ತಿರಲಿಲ್ಲ. ಅನ್ಯರ ಸಂಪರ್ಕಕ್ಕೆ ಅವಕಾಶವೇ ಇಲ್ಲದ್ದರಿಂದ ಅವರ ಕತ್ತಲೆಯ ಬದುಕಿಗೆ ಪ್ರತಿಭಟನೆಯ ಕಿರಣವನ್ನು ಹಾಯಿಸುವುದೂ ಕಷ್ಟದ ಮಾತೇ ಆಗಿತ್ತು. ಶಾಸ್ತ್ರಗಳ, ಸಂಪ್ರದಾಯಗಳ ಕೋಟೆಯ ನಡುವೆ ಬದುಕುತ್ತಿದ್ದ ಅವರಿಂದಲೇ ಪ್ರತಿಭಟನೆಯ ಒಂದು ಕಿಡಿ ಕಾಣಿಸಿಕೊಂಡರೇ ಮಾತ್ರವೇ ಇವುಗಳ ವಿರುದ್ಧ ಹೋರಾಡುವುದು ಸಾಧ್ಯವೆಂದು ವಿ.ಟಿ. ಭಟ್ಟಾತ್ತಿರಿಯಂತಹ ಸಾಹಿತಿಗಳು ಮನಗಂಡಿದ್ದರು. ಅದಕ್ಕಾಗಿಯೇ ಅವರು ‘ಅಡುಕಳಯಿಲ್‌ನಿನ್ನ್ ಅರಙತ್ತೆಕ್ಕ್’ (ಅಡುಗೆ ಮನೆಯಿಂದ ರಂಗಸ್ಥಳಕ್ಕೆ) ಎಂಬ ಪ್ರಹಸನ ವನ್ನು ಬರೆದು ಪ್ರೇರಕ ಶಕ್ತಿಯಾದರು. ಇಡಕುನ್ನಿಯಲ್ಲಿ ಯೋಗಕ್ಷೇಮ ಸಭೆಯ ೨೨ನೆಯ ವಾರ್ಷಿಕ ಸಮ್ಮೇಳನದಲ್ಲಿ ಮೊತ್ತ ಮೊದಲ ಬಾರಿಗೆ ಈ ಪ್ರಹಸನ ರಂಗ ಪ್ರಯೋಗ ಕಂಡಿತು. ಸ್ವಸಮುದಾಯದ ಲೋಪಗಳ ಬಗೆಗೆ ನೇರವಾಗಿ ಇದರಲ್ಲಿ ಪ್ರತಿಬಿಂಬಿಸಲಾಗಿತ್ತು. ಬಳಿಕ ಅದು ಅನೇಕ ಪ್ರಯೋಗಗಳನ್ನು ಕಂಡು ನಂಬೂದಿರಿ ಸಮುದಾಯದ ವಾತಾವರಣವನ್ನು ಕಂಪಿಸುವಂತೆ ಮಾಡಿತು. ಭಾಷಣಗಳು, ಪ್ರಕಟಣೆಗಳು ಇವುಗಳಿಗಿಂತೆಲ್ಲ ನಂಬೂದಿರಿ ಸ್ತ್ರೀಯರ ಮನಸ್ಪರ್ಶಿಸಲು ಈ ಪ್ರಹಸನಕ್ಕೆ ಸಾಧ್ಯವಾಯಿತು. ತಮ್ಮ ಅಸಹಾಯಕತೆ, ವಿಕೃತವಾದ ಮುಖಗಳು ಆ ನಾಟಕದಲ್ಲಿ ಪ್ರತಿಬಿಂಬಿಸಿದುವು. ಅಷ್ಟೇ ಅಲ್ಲ ತಮ್ಮನ್ನು ಅರ್ಥಮಾಡಿಕೊಂಡವರು, ನೆರವಾಗಲು ಉತ್ಸುಕರಾದ ಯುವ ಜನಾಂಗವೊಂದಿದೆ ಎಂಬುದನ್ನು ಅವರು ತಿಳಿದುಕೊಂಡರು. ಸ್ವಾತಂತ್ರ್ಯ ವಾಂಛೆ ಹಾಗೂ ಪ್ರತಿಭಟನಾ ಮನೋಧರ್ಮದಿಂದ ಎಚ್ಚೆತ್ತ ಅಂತರ್ಜನರು ಘೋಷವನ್ನು ಬಹಿಷ್ಕರಿಸಿದರು. ಪರಿಷ್ಕೃತವಾದ ವಸ್ತ್ರಧಾರಣೆಗೆ ಸಿದ್ಧರಾದರು. ಪ್ರಹಸನದ ಮೊದಲ ಪ್ರಯೋಗವನ್ನು ನೋಡಿದ ಸದಸ್ಯರಲ್ಲಿಯೇ ಈ ಪರಿವರ್ತನೆ ಉಂಟಾಯಿತಂತೆ. ಮೇಳ್ಪತ್ತೂರಿನಲ್ಲಿ ನಾಟಕ ಪ್ರದರ್ಶಿಸಿದಾಗ ಮರದ ಕೊಡೆಯನ್ನು ಕೈಯಲ್ಲಿ ಹಿಡಿದು ಬಂದ ಸ್ತ್ರೀಯೊಬ್ಬಳು ಅದನ್ನತ್ತ ಎಸೆದು ಮನೆಗೆ ಮರಳಿದಳಂತೆ. ವಿ.ಟಿ. ಯವರ ಮನೆಯಲ್ಲಿ ನಡೆದ ಮಹಾಸಮ್ಮೇಳನ ವೊಂದರಲ್ಲಿ ಏಳು ಮಂದಿ ಸ್ತ್ರೀಯರು ಸಂಪ್ರದಾಯದ ಘೋಷಕ್ಕೆ ವಿದಾಯ ಹೇಳಿ ಪರಿಷ್ಕೃತ ವೇಷಧಾರಣೆಯ ನಿರ್ಧಾರ ಕೈಗೊಂಡರು. ಹಾಗೆಯೇ ಬಳಿಕ ವಿ.ಟಿ. ಯವರ ನೇತೃತ್ವದಲ್ಲಿಯೇ ವಿಧವಾ ವಿವಾಹಗಳು ಅಂತರ್‌ಜಾತೀಯ ವಿವಾಹಗಳೂ ನಡೆದವು. ಮೊದಮೊದಲು ಸಂಪ್ರದಾಯವಾದಿಗಳು ಇದನ್ನು ವಿರೋಧಿಸಿದರು. ಪ್ರಗತಿವಾದಿಗಳನ್ನು ಭ್ರಷ್ಟರೆಂದು ಆರೋಪಿಸಿದರು. ತಮ್ಮ ಕುಟುಂಬದ ಮಹಿಳೆಯರನ್ನು ಸಂಪ್ರದಾಯದ ಚೌಕಟ್ಟಿನಲ್ಲಿಯೇ ಉಳಿಸುವ ಯತ್ನ ನಡೆಸಿದರು. ಆದರೂ ಸಮುದಾಯದ ಲೋಪದೋಷಗಳನ್ನು ಅರ್ಥೈಸಿಕೊಂಡ ಕೆಲವು ಹಿರಿಯರು ಮಾನವೀಯತೆಯ ನೆಲೆಯಿಂದ ಪ್ರಗತಿಪರರಿಗೆ ಪ್ರೋತ್ಸಾಹ ನೀಡಿ ಹುರಿದುಂಬಿಸಿದರು. ಹಾಗಾಗಿ ಕ್ರಮೇಣ ಎರಡು ಮೂರು ದಶಕಗಳ ತರುವಾಯ ನಂಬೂದಿರಿ ಸ್ತ್ರೀಯರು ಮೇಲೆ ಹೇಳಿದ ಸಾಂಪ್ರದಾಯಿಕ ಬದುಕಿನಿಂದ ಬಿಡುಗಡೆ ಪಡೆದರು.
ಹೀಗೆ ಒಂದೆಡೆ ಸುಸಂಘಟಿತವಾಗಿ ಕಾರ್ಯಪ್ರವೃತ್ತವಾಗುವುದರ ಮೂಲಕ ಸಮುದಾಯದ ಯಾತನಾಪೂರ್ಣವಾದ ದುಷ್ಟ ಪ್ರವೃತ್ತಿಗಳ ವಿರುದ್ಧ ಪ್ರತಿಭಟಿಸುವ ಧೈರ್ಯ ವನ್ನು ಪಡೆದರು. ಆ ಮೂಲಕ ವಿಧವಾ ವಿವಾಹ, ಭೂ ಒಡೆತನದಂತಹ ಹಕ್ಕುಗಳನ್ನು ಪಡೆದರು. ಇನ್ನೊಂದೆಡೆ ಸಂಪ್ರದಾಯ ಆಚಾರ ವಿಚಾರಗಳ ವಿರುದ್ಧ ಹೋರಾಡಿ ಅದರಲ್ಲೂ ಸ್ತ್ರೀಯರಿಗೆ ಹಿಂದಿಲ್ಲದೆ ಸ್ವಾತಂತ್ರ್ಯವನ್ನು ತಂದುಕೊಡುವಲ್ಲಿ ವಿ.ಟಿ.ಯಂತಹ ಸಮಾಜ ಸುಧಾರಕರು ಯಶಸ್ವಿಯಾದರು. ಹಾಗಾಗಿಯೇ ಕ್ರಿಶ್ಚಿಯನರ ಮದುವೆಯ ನಿಯಮಕ್ಕೆ ವಿರುದ್ಧವಾಗಿ ಮೇರಿ ರೋಯಿ, ಶರಿಯತ್‌ಗೆ ವಿರುದ್ಧವಾಗಿ ಷಾಬಾನು ಬೇಗಂ ಕಾನೂನು ಸಮರ ನಡೆಸುವುದಕ್ಕೆ ಎಷ್ಟೋ ಮೊದಲೇ ನಂಬೂದಿರಿ ಸ್ತ್ರೀಯರು ಸ್ಥಿರಾಸ್ತಿಗಳ ಹಕ್ಕು ಹಾಗೂ ಮದುವೆಯ ಸಂರಕ್ಷಣೆಯನ್ನು ಪಡೆದರು.
ಸ್ವಯಂ ಪ್ರಜ್ಞೆ ಹಾಗೂ ಸ್ವತಂತ್ರೇಚ್ಚೆಯನ್ನು ಬಡಿದೆಬ್ಬಿಸಿದ ನಂಬೂದಿರಿ ಸ್ತ್ರೀಯರು ಕ್ರಮೇಣ  ತಾವು  ವೃತ್ತಿಕ್ಷೇತ್ರಕ್ಕೆ ಇಳಿಯುವ ಹಾಗೂ ಆ ಮೂಲಕ ಆರ್ಥಿಕ ಸ್ವಾತಂತ್ರ್ಯವನ್ನು ಪಡೆಯಬೇಕೆಂಬ ಅನಿವಾರ್ಯತೆಯನ್ನು ಕಂಡುಕೊಂಡರು. ಯೋಗಕ್ಷೇಮ ಸಭೆಯ ಮಹಿಳಾ ವಿಭಾಗವಾಗಿ ಕಾರ್ಯಪ್ರವೃತ್ತವಾದ ‘ಅಂತರ್ಜನ ಸಮಾಜಂ’ ಈ ದಾರಿಯಲ್ಲಿ ಆಲೋಚಿಸಿತು. ಜಾತ್ಯಾಭಿಮಾನ ತೊರೆದು ಎಲ್ಲಾ ಕೆಲಸಗಳಲ್ಲೂ ನಂಬೂದಿರಿ ಸ್ತ್ರೀಯರು ಸಿದ್ಧರಾಗಬೇಕೆಂದು ಅವರು ಆಹ್ವಾನ ನೀಡಿದರು. ಅದಕ್ಕಾಗಿ ಹಲವೆಡೆಗಳಲ್ಲಿ ಕಾರ್ಮಿಕ ಕೇಂದ್ರಗಳನ್ನು ಸಂಘಟಿಸಿದರು. ‘ಕಾರ್ಮಿಕ ಕೇಂದ್ರಗಳಿಗೆ’ ಎಂಬೊಂದು ನಾಟಕವನ್ನು ಅವರು ಈ ವಿಷಯದ ಪ್ರಚಾರಕ್ಕಾಗಿ ರಚಿಸಿದರು. ನಂಬೂದಿರಿ ಸ್ತ್ರೀಯರು ಮೊದಮೊದಲು ಕೃಷಿ ಕೆಲಸಗಳಿಗಾಗಿ ಹೊಲಗಳಲ್ಲಿ ಇನ್ನಿತರ ಕೆಲಸಗಳಲ್ಲಿ ಉತ್ಸಾಹದಿಂದ ತೊಡಗಿಸಿ ಕೊಂಡರು. ಆದರೆ ಇದು ಒಂದು ಆರಂಭಶೂರತ್ವ ಎಂಬಷ್ಟಕ್ಕೇ ಸೀಮಿತವಾಯಿತು. ಭೂ ನಿಯಮಗಳು ಜಾರಿಗೊಂಡಾಗ ಕೆಲವು ನಂಬೂದಿರಿ ಕುಟುಂಬಗಳು ಬಡತನ ರೇಖೆಯ ಕೆಳಗೆ ಉಳಿದವು. ಆದರೂ ನಂಬೂದಿರಿ ಸ್ತ್ರೀಯರು ಇತರ ಸಮುದಾಯದ ಸ್ತ್ರೀಯರಂತೆ ಕಠಿಣ ದುಡಿಮೆಯನ್ನು ಮಾಡುವುದರ ಮೂಲಕ ಸ್ವತಂತ್ರವಾಗಿ ಬದುಕುವ ಆಸಕ್ತಿಯನ್ನು ಪ್ರಕಟಿಸಲಿಲ್ಲ. ಬಳಿಕ ಸಾರ್ವತ್ರಿಕವಾಗಿ ಶಿಕ್ಷಣ ಪಡೆದು ಅನೇಕ ಉದ್ಯೋಗಗಳಲ್ಲಿ ನಂಬೂದಿರಿ ಸ್ತ್ರೀಯರು ಪ್ರವೇಶಿಸಿದರು. ಇಂದು ಭಾರತದ ಒಳಗೂ ಹೊರಗೂ ಅಧಿಕ ಸಂಖ್ಯೆಯಲ್ಲೇ ಔದ್ಯೋಗಿಕ ರಂಗಗಳಲ್ಲಿ ನಂಬೂದಿರಿ ಸ್ತ್ರೀಯರು ಕಾರ್ಯನಿರ್ವಹಿ ಸುತ್ತಿದ್ದಾರೆ.
ಸ್ತ್ರೀಯರು ವಹಿಸಬೇಕಾದ ಪಾತ್ರದ ಕುರಿತು ತಿಳಿದುಕೊಂಡು ಸಾಮಾಜಿಕ ಪ್ರವೃತ್ತಿಗಳ ಮೂಲಕ ಪ್ರಗತಿಪರ ಮನೋಧರ್ಮದಿಂದ ಬೆಳೆದು ಬಂದವರು ನೆನ್‌ಮೆನಿಮಂಗಳಂ, ಆರ್ಯಾಪಳ್ಳಂ, ಲಲಿತಾಂಬಿಕಾ ಅಂತರ್ಜನಂ ಮೊದಲಾದವರು. ಆರ್ಯಾಪಳ್ಳಂ ಕೃಷಿಕ ಸಂಘಟನೆಗಳ ನೇತೃತ್ವವಹಿಸಿ ಎಡಪಂಥೀಯ ಧೋರಣೆಗಳ ಮೂಲಕ ಗಮನಾರ್ಹರಾದರು. ಇವರಿಂದೆಲ್ಲ ಸ್ಪೂರ್ತಿ ಪಡೆದು ಬಳಿಕ ರಾಜಕೀಯ, ಸಾಮಾಜಿಕ ಕ್ಷೇತ್ರಗಳಲ್ಲಿ ಪ್ರಖ್ಯಾತರಾದ ನಂಬೂದಿರಿ ಮಹಿಳೆಯರು ಅನೇಕರಿದ್ದಾರೆ.
ಇಂದು ಕೇರಳದ ನಂಬೂದಿರಿ ಸ್ತ್ರೀಯರು ಇತರ ಸಮುದಾಯಗಳ ಸ್ತ್ರೀಯರಂತೆ ಎಲ್ಲಾ ರಂಗಗಳಲ್ಲೂ ಮುಂಚೂಣಿಯಲ್ಲಿದ್ದಾರೆ. ಇಂದು ನಂಬೂದಿರಿ ಸ್ತ್ರೀಯರು ಎಂಬ ನೆಲೆಯಲ್ಲಿ ಪ್ರತ್ಯೇಕವಾದ ಸಮಸ್ಯೆಗಳೇನೂ ಇಲ್ಲ. ಎಲ್ಲಾ ಮಹಿಳೆಯರ ಸಮಸ್ಯೆಗಳು ಮಾತ್ರ ನಂಬೂದಿರಿ ಸ್ತ್ರೀಯರ ಸಮಸ್ಯೆಗಳಾಗಿ ಉಳಿದಿವೆ. ಸಾಮಾಜಿಕವಾಗಿ, ಶೈಕ್ಷಣಿಕವಾಗಿ ಮುಂದುವರಿದ ಮಹಿಳೆಯರು ತಮ್ಮ ವಿರುದ್ಧವಾದ ಶೋಷಣೆಗಳನ್ನು ಕುರಿತಂತೆ ಪ್ರಜ್ಞೆಯುಳ್ಳವರಾಗಿದ್ದಾರೆ. ಅಂತಹ ವಿಕಟ ವಿಕೃತ ಆವರಣದಿಂದ ಬಿಡಿಸಿಕೊಂಡು ಬದುಕು ನಡೆಸುವ ಬಗೆಗೂ ಅವರಿಗೆ ಅರಿವಿದೆ. ಸಾಮರ್ಥ್ಯವೂ ಇದೆ.
ಅಸ್ಪೃಶ್ಯತಾ ನಿವಾರಣೆ
ದೇವಸ್ಥಾನಗಳ ಎದುರು ಬೀದಿಗಳಲ್ಲಿ ಅಸ್ಪೃಶ್ಯ ಜಾತಿಗಳವರಿಗೆ ನಡೆದಾಡುವ ಸ್ವಾತಂತ್ರ್ಯ ಕೊಡಬೇಕೆಂಬ ಲಕ್ಷ್ಯವನ್ನು ಇರಿಸಿಕೊಂಡು ಹೋರಾಟ ಆರಂಭವಾಯಿತು. ಕೋಝಿಕೋಡಿನ ತಳಿ ದೇವಾಲಯಕ್ಕೆ ಹೋಗುವ ದಾರಿಯಲ್ಲಿ ತೀಯ (ಬಿಲ್ಲವ)ರು ಮತ್ತಿತರ ಅವರ್ಣೀಯರು ಸಂಚರಿಸಬಾರದು ಎಂಬ ಮಲಬಾರ್ ಕಲೆಕ್ಟರನ ನಿಷೇಧಾಜ್ಞೆಯನ್ನು ೧೯೧೭ರಲ್ಲಿ ‘ಮಿತವಾದಿ’ ಪತ್ರಿಕಾ ಸಂಪಾದಕ ಸಿ. ಕೃಷ್ಣನ್ ಉಲ್ಲಂಘಿಸಿದರು. ಅಸ್ಪೃಶ್ಯತಾ ನಿವಾರಣೆಯ ಹೋರಾಟಕ್ಕೆ ದೀಪ ಹಚ್ಚಿದ ಪ್ರಕರಣ ಎಂದೇ ಇದನ್ನು ತಿಳಿಯಲಾಗುತ್ತದೆ. ಇದರಲ್ಲಿ ಸಕ್ರಿಯವಾಗಿ ಭಾಗವಹಿಸಿದ ವ್ಯಕ್ತಿ ಟಿ.ಕೆ. ಮಾಧವನ್. ಆತ ೧೯೨೩ರಲ್ಲಿ ಅವರ್ಣೀಯರ ನಡೆದಾಡುವ ಸ್ವಾತಂತ್ರ್ಯದ ಹೋರಾಟಕ್ಕೆ ಅಖಿಲ ಭಾರತೀಯ ಕಾಂಗ್ರೆಸ್‌ನ ಬೆಂಬಲವನ್ನು ಪಡೆದರು. ಈ ದಿಸೆಯಲ್ಲಿ ನಡೆದ ಪ್ರಸಿದ್ಧ ಹೋರಾಟವೇ ವೈಕಂ ಸತ್ಯಾಗ್ರಹ (೧೯೨೪-೧೯೨೫). ಭಾರತದೆಲ್ಲೆಡೆ ಗಮನ ಸೆಳೆದ ಘಟನೆ ಇದು. ಗಾಂಧೀಜಿಗೆ ಇದಕ್ಕೆ ಸಂಪೂರ್ಣ ಬೆಂಬಲವನ್ನು ವ್ಯಕ್ತಪಡಿಸಿದ್ದರು. ಭಾರತದ ಎಲ್ಲಾ ಭಾಗದಿಂದಲೂ ಕಾಂಗ್ರೆಸ್ ನಾಯಕರು ವೈಕಂಗೆ ಬಂದು ಸೇರಿದರು. ಪಂಜಾಬಿನಿಂದ ಬಂದ ಅಕಾಲಿಗಳು ವೈಕಂ ಸತ್ಯಾಗ್ರಹಿಗಳಿಗೆ ಉಚಿತ ಊಟದ ವ್ಯವಸ್ಥೆಯನ್ನು ಮಾಡಿದರು. ೧೯೨೫  ಮಾರ್ಚ್‌ನಲ್ಲಿ ಗಾಂಧೀಜಿಯವರ ವೈಕಂಗೆ ಭೇಟಿ ನೀಡಿದ್ದು ಚಳುವಳಿಗಾರರಿಗೆ ಹೊಸ ಹುರುಪನ್ನು ನೀಡಿತು. ಗಾಂಧೀಜಿ ನಡೆಸಿದ ಮಾತುಕತೆಯ ಪರಿಣಾಮವಾಗಿ ವೈಕಂ ದೇವಾಲಯದ ಸುತ್ತಲೂ ಇರುವ ರಸ್ತೆಗಳನ್ನು ಅವರ್ಣೀಯರಿಗೆ ತೆರೆದುಕೊಡಲಾಯಿತು. ಆದರೆ ಮತ್ತಿತರ ಹಲವು ದೇವಸ್ಥಾನಗಳ ಸ್ಥಿತಿ ಇದಾಗಿರಲಿಲ್ಲ. ಶುಚೀಂದ್ರಂ, ಅಂಬಲಪ್ಪುೞ, ತಿರುವಾರ್‌ಪ್ ಮೊದಲಾದ ಇತರ ಸ್ಥಳಗಳಲ್ಲಿಯೂ ಸಂಚಾರ ಸ್ವಾತಂತ್ರ್ಯ ಹೋರಾಟ ನಡೆಯಿತು. ೧೯೨೮ರಲ್ಲಿ ತಿರುವಾಂಕೂರಿನ ದೇವಾಲಯಗಳ ರಸ್ತೆಗಳನ್ನು ಅವರ್ಣೀಯರಿಗೆ ತೆರೆದು ಕೊಡಲಾಯಿತು.
ಅಸ್ಪೃಶ್ಯತಾ ನಿವಾರಣೆಯ ಹೋರಾಟಕ್ಕೆ ಮತ್ತೊದು ಮೈಲಿಗಲ್ಲು ಗುರವಾಯೂರು ಸತ್ಯಾಗ್ರಹ (೧೯೩೧-೧೯೩೨). ಹೋರಾಟದ ಗುರಿ ಗುರುವಾಯೂರು ದೇವಾಲಯಕ್ಕೆ ದಲಿತರಿಗೆ ಪ್ರವೇಶ ಅವಕಾಶವನ್ನು ಕಲ್ಪಿಸಿಕೊಡುವುದೇ ಆಗಿತ್ತು. ಹತ್ತು ತಿಂಗಳವರೆಗೆ ಈ ಹೋರಾಟ ಮುಂದುವರಿಯಿತು. ಕೆ. ಕೇಳಪ್ಪನ್ ನಡೆಸಿದ ಉಪವಾಸ ಸತ್ಯಾಗ್ರಹ ಹೋರಾಟದ ಸಕ್ರಿಯ ಕಾರ್ಯಕರ್ತರೂ ಸಂಘಟಕರಲ್ಲೊಬ್ಬರೂ ಆದ ಎ.ಕೆ. ಗೋಪಾಲನ್ ಅವರ ಮೇಲೆ ನಡೆದ ಹಲ್ಲೆಯ ಕಾರಣದಿಂದಾಗಿ ಅಖಿಲ ಭಾರತೀಯ ಮಟ್ಟದಲ್ಲಿ ಗಮನ ಸೆಳೆಯಿತು. ಕೊನೆಗೂ ಗಾಂಧೀಜಿಯವರ ಸಲಹೆಯ ಮೇರೆಗೆ ಹೋರಾಟವನ್ನು ನಿಲ್ಲಿಸಿ ಕೇರಳ ಪ್ರದೇಶ ಕಾಂಗ್ರೆಸ್ ಸಮಿತಿಯ ನೇತೃತ್ವದಲ್ಲಿ ಪೊನ್ನಾನಿ ತಾಲೂಕಿನ ಸವರ್ಣೀಯ ಹಿಂದುಗಳ ನಡುವೆ ಜನಾಭಿಪ್ರಾಯ ಸಂಗ್ರಹಿಸಲಾಯಿತು. ಇಪ್ಪತ್ತು ಸಾವಿರ ಜನರ ಅಭಿಪ್ರಾಯ ಕೇಳಲಾಯಿತು. ಅವರಲ್ಲಿ ಶೇಕಡಾ ಎಪ್ಪತ್ತೇಳು ಜನರೂ ಅವರ್ಣೀಯರ ದೇವಾಲಯ ಪ್ರವೇಶವನ್ನು ಬೆಂಬಲಿಸಿದ್ದರು. ಶೇಕಡಾ ಹದಿಮೂರರಷ್ಟು ಜನರು ವಿರೋಧಿಸಿದ್ದರು. ಶೇಕಡಾ ಹತ್ತರಷ್ಟು ಜನರು ಸ್ಪಷ್ಟವಾದ ನಿರ್ಧಾರವನ್ನು ಸೂಚಿಸಲಿಲ್ಲ. ಅಭಿಪ್ರಾಯ ನೀಡಲು ಪಾಲುಗೊಂಡಿದ್ದ ಎಂಟು ಸಾವಿರದಷ್ಟು ಮಹಿಳೆಯರು ಅವರ್ಣೀಯರ ದೇವಸ್ಥಾನ ಪ್ರವೇಶವನ್ನು ಬೆಂಬಲಿ ಸಿದರು ಎಂಬುದೇ ಗಮನಾರ್ಹವಾದ ಸಂಗತಿ. ಸವರ್ಣೀಯ ಹಿಂದುಗಳು  ದೇವಾಲಯ ಪ್ರವೇಶಕ್ಕೆ ಬೆಂಬಲಿಸುವುದಿಲ್ಲ ಎಂಬ ವಾದ ಅಪ್ಪಟಸುಳ್ಳು ಎಂಬು ಈ ಜನಾಭಿಪ್ರಾಯದಿಂದ ಸ್ಪಷ್ಟವಾಯಿತು.
ಅಸ್ಪೃಶ್ಯತಾ ನಿವಾರಣಾ ಹೋರಾಟ ಯಶಸ್ವಿಯಾದುದು ೧೯೨೬ರ ನವೆಂಬರ್ ೧೨ನೆಯ ದಿನಾಂಕದಂದು. ಅಂದು ತಿರುವಾಂಕೂರಿನ ಮಹಾರಾಜನಾದ ಶ್ರೀಚಿತ್ತಿರತಿರುನಾಳ್ ಬಾಲರಾಮವರ್ಮ ಚಾರಿತ್ರಿಕ ಪ್ರಸಿದ್ಧವಾದ ದೇವಾಲಯ ಪ್ರವೇಶ ಘೋಷಣೆ (ಕ್ಷೇತ್ರ ಪ್ರವೇಶನ ವಿಳಂಬರಂ)ಯನ್ನು ಹೊರಡಿಸಿದ. ಭಾರತದ ಸಾಂಸ್ಕೃತಿಕ ಇತಿಹಾಸದಲ್ಲಿ ಅತ್ಯಂತ ಪ್ರಮುಖವಾದ ಘೋಷಣೆಯಿದು.
ಕೊಚ್ಚಿ, ಮಲಬಾರು ಪ್ರದೇಶಗಳಲ್ಲಿ ಮತ್ತು ಹತ್ತು ವರ್ಷಗಳ ನಂತರವೇ ದೇವಾಲಯ ಪ್ರವೇಶಕ್ಕೆ ಅವಕಾಶ ನೀಡಲಾಯಿತು. ಭಾರತಕ್ಕೆ ಸ್ವಾತಂತ್ರ್ಯ ಲಭಿಸಿದ ನಂತರ ಅಸ್ಪೃಶ್ಯತೆಯನ್ನು ಕಾನೂನಿನ ಮೂಲಕ ವಿರೋಧಿಸಲಾಯಿತು ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಸಾಮಾಜಿಕ ಸಂಬಂಧಗಳು
ವರ್ಣಭೇದವಿಲ್ಲದೆ ಎಲ್ಲಾ ಹಿಂದೂಗಳಿಗೂ ದೇವಸ್ಥಾನಕ್ಕೆ ಮುಕ್ತ ಪ್ರವೇಶ ನೀಡುವುದರ ಮೂಲಕ ಕೇರಳದ ಸಾರ್ವಜನಿಕ ಜೀವನದಲ್ಲಿ ಮೇಲುಕೀಳಿನ ಭಾವನೆಗಳು ಬಹುತೇಕ ಕ್ಷೀಣಿಸುತ್ತಾ ಬಂದವು. ಹೊಸ ತಲೆಮಾರಿನ ಹಿಂದೂಗಳಲ್ಲಿ ಜಾತೀಯತೆಯ ಭಾವನೆ ಇಂದು ಇಲ್ಲವೇ ಇಲ್ಲ ಎನ್ನುವಷ್ಟು ಕ್ಷೀಣಿಸಿದೆ. ಒಂದು ಹಿಂದೂ ಸಮುದಾಯದ ಅನೇಕ ಜಾತಿಗಳಿಗೆ ಸಹಭೋಜನಕ್ಕೂ ಅವಕಾಶವಿದ್ದಿರಲಿಲ್ಲ. ಇಂದು ಸಹಭೋಜನಗಳೆಲ್ಲ ಚರ್ಚಾ ವಿಷಯವೇ ಅಲ್ಲ. ನಾಯನ್ಮಾರರಿಗೂ ಈಳವರಿಗೂ ನಡುವಿನ ಅನೇಕ ಉಪಜಾತಿಗಳು ಇಂದಿನ ತಲೆಮಾರಿನವರಿಗೆ ತೀರಾ ಅಪರಿಚಿತ. ಹಿಂದೆ ನಾಯನ್ಮಾರರ ಮತ್ತು ಈಳವರ ಮದುವೆ ಸಮಾರಂಭಗಳಲ್ಲಿ ಉಳಿದ ಉಪಜಾತಿಗಳನ್ನು ಅತ್ಯಂತ ಪ್ರಬಲವಾಗಿಯೇ ಪರಿಗಣಿಸ ಲಾಗುತ್ತಿತ್ತು. ಆಕಸ್ಮಿಕವಾಗಿ ಅನ್ಯ ಜಾತಿಯವರನ್ನು ಸ್ನೇಹದ ಕಾರಣಕ್ಕಾಗಿ ಆಹ್ವಾನಿಸಿದ್ದರೆ ಆಯಾ ಜಾತಿಗಳವರು ಆಹ್ವಾನಿಸಿದ ವ್ಯಕ್ತಿಯನ್ನು ವಿರೋಧಿಸಿ ಮದುವೆ ಮಂಟಪಗಳಲ್ಲಿ ನೀರು, ಆಹಾರಗಳನ್ನು ಮುಟ್ಟದೇ ಹೋಗುವುದು, ಕೆಲವೊಮ್ಮೆ ಸಮಾರಂಭದ ಮುಖ್ಯ ಭಾಗವೆಲ್ಲ ಅನ್ಯ ಜಾತಿಗಳ ಪ್ರವೇಶದ ಕಾರಣಕ್ಕಾಗಿ ಜಗಳದಲ್ಲಿಯೇ ಕಳೆದು ಹೋಗುತ್ತಿ ರುವುದು ಇತ್ಯಾದಿಗಳೆಲ್ಲ ನಡೆಯುತ್ತಿದ್ದವು. ಇಂದು ಅಂಥದ್ದೇನೂ ಇಲ್ಲ. ಜಾತಿ ಜಾತಿಗಳ ನಡುವಿನ ಅಂತರವಿಲ್ಲದ ಸಾಮಾಜಿಕ ಬದುಕು ಇಂದು ಕೇರಳದಲ್ಲಿದೆ. ಅಸ್ಪೃಶ್ಯತೆಯಂತಹ ಅನಿಷ್ಟ ಆಚಾರಗಳ ವಿರುದ್ಧ ಹೋರಾಡಲು ಎಲ್ಲಾ ಜಾತಿಗಳವರ ಸಂಘಟಿತ ಪ್ರಯತ್ನ, ಇಂಗ್ಲಿಷ್ ವಿದ್ಯಾಭ್ಯಾಸ, ಹಳ್ಳಿಗಳಿಂದ ಬಂದು ನಗರದಲ್ಲಿ ಬದುಕುವ ಪರಿಣಾಮ, ಕೈಗಾರಿಕೀ ಕರಣ, ಟ್ರೇಡ್ ಯೂನಿಯನ್‌ಗಳ ಹುಟ್ಟು ಇವೆಲ್ಲಕ್ಕೂ ಮಿಗಿಲಾಗಿ ಜಾತೀಯತೆಯನ್ನು ನಿರ್ಲಕ್ಷಿಸಿ ಆರ್ಥಿಕ ಚಟುವಟಿಕೆಗಳಿಗೆ ಪ್ರಾಧಾನ್ಯ ನೀಡಿದ ಕಮ್ಯುನಿಸ್ಟ್ ಚಿಂತಾಗತಿ ಇವೆಲ್ಲ ವುಗಳ ಕಾರಣದಿಂದ ಜಾತೀಯತೆ ಕೇರಳದ ಸಾಮಾಜಿಕ ಜೀವನದಲ್ಲಿ ನಗಣ್ಯವಾಗಿದೆ.
ಆಸ್ತಿಯ ಹಕ್ಕು, ಮದುವೆ
ಆಸ್ತಿಯ ಹಕ್ಕಿಗೆ ಸಂಬಂಧಿಸಿದ ಹಳೆಯ ನಿಯಮಗಳಿಗೆ ಬದಲಾವಣೆ ಬಂದುದು ಮರುಮಕ್ಕತ್ತಾಯ ಸಂಪ್ರದಾಯದ ಅಧಃಪತನದ ಮೂಲಕ. ಮರುಮಕ್ಕತ್ತಾಯ  ‘ತರವಾಡಿ’ನ ‘ಕಾರಣವರಿಗೆ’ ಕಿರಿಯರು ವಿರೋಧ ವ್ಯಕ್ತಪಡಿಸಿದರು. ತಿರುವಿದಾಂಕೂರು ಪ್ರದೇಶದಲ್ಲಿ ನಾಯರ್ ಸರ್ಮೀಸ್ ಸೊಸೈಟಿಯೂ ಮರುಮಕ್ಕತ್ತಾಯದ ವಿರುದ್ಧವಾಗಿ ನೆಲೆ ಗಟ್ಟಿಗೊಳಿಸಿತು. ಸಾರ್ವಜನಿಕ ಅಭಿಪ್ರಾಯಗಳು ಪ್ರಬಲವಾದ್ದರಿಂದ ೧೯೦೭-೧೯೦೮ ರಲ್ಲಿ ತಿರುವಿದಾಂಕೂರು ಸರಕಾರ ಈ ಸಮಸ್ಯೆಯನ್ನು ಪರಿಹರಿಸಲು ಉದ್ಯೋಗಸ್ಥರನ್ನು ಹಾಗೂ ನಿರುದ್ಯೋಗಿಗಳನ್ನು ಸೇರಿಸಿ ಒಂದು ಸಮಿತಿಯನ್ನು ರೂಪಿಸಿತು. ಈ ವಿಷಯದ ಕುರಿತು ೧೯೧೨ರಲ್ಲಿ ಒಂದು ನಿಯಮವನ್ನು ಜಾರಿಗೊಳಿಸಿದರು. ಒಂದನೆ ನಾಯರ್ ಆಕ್ಟ್ (Nair Act -I) ಎಂದು ಅದರ ಹೆಸರು. ತರವಾಡು ಮನೆಗಳನ್ನು ವಿಭಾಗಿಸಲು ಈ ನಿಯಮ ಅನುಮತಿ ನೀಡಲಿಲ್ಲ. ಆದರೆ ತಂದೆಯ ಆಸ್ತಿಯ ಅರ್ಧ ಭಾಗ ಸಹೋದರಿಯ ಮಕ್ಕಳಿಗೂ ಉಳಿದರ್ಧ ಭಾಗ ಮಕ್ಕಳಿಗೂ ಕೊಡಬಹುದೆಂಬುದೇ ಈ ನಿಯಮ. ವಾಸ್ತವವಾಗಿ ಇದು ಒಂದು ರೀತಿಯ ಒಪ್ಪಂದ. ಈ ಒಪ್ಪಂದವನ್ನು  ಸುಧಾರಣಾವಾದಿಗಳು ಒಪ್ಪಲಿಲ್ಲ. ಮರುಮಕ್ಕತ್ತಾಯ ನಿಯಮವನ್ನು ಪರಿಷ್ಕರಿಸಲು ಒಂದು ಅನೌಪಚಾರಿಕ ಪ್ರಮೇಯವನ್ನು ವಿಧಾನಸಭೆಯಲ್ಲಿ ಮಂಡಿಸಲಾಯಿತು. ಮಾತೃಮೂಲದ ಆಸ್ತಿಯನ್ನು ವಿಭಾಗಿಸಬೇಕೆಂದು ಆ ಪ್ರಮೇಯದಲ್ಲಿ ಸೂಚಿಸಲಾಗಿತ್ತು. ಆದರೆ ಸರಕಾರದ ವಿರೋಧದಿಂದಾಗಿ ಅದು ವಿಫಲವಾಯಿತು. ಕೊನೆಗೂ ೧೯೨೫ರಲ್ಲಿ ಅಂಗೀಕರಿಸಿದ ನಾಯರ್ ಏಕ್ಟ್ ಪ್ರತಿಯೊಬ್ಬರಿಗೂ ಪಾಲು ಕೊಡುವುದಕ್ಕೆ ವ್ಯವಸ್ಥೆ ಮಾಡಿತು. ಗಂಡಸರ ಆಸ್ತಿಯಲ್ಲಿ ಸಹೋದರಿಯ ಮಕ್ಕಳಿಗಿರುವ ಹಕ್ಕನ್ನು ಅದು ನಿಷೇಧಿಸಿತು. ನಾಯರ್ ಆಕ್ಟನ್ನು ಅನುಸರಿಸಿಯೇ ವ್ಯವಸ್ಥೆ ಗಳನ್ನು ಜಾರಿಗೊಳಿಸುವ ಈಳವರ ‘ನಾಂಚಿನಾಡ್ ವೆಳ್ಳಾಳ ಆಕ್ಟ್’ ಜಾರಿಗೆ ಬಂತು. ನಾಯರ್ ಆಕ್ಟ್ ಬಹುಪತ್ನಿತ್ವವನ್ನು ವಿರೋಧಿಸಿತು. ಹಾಗೆ ಹಲವು ನಿಯಮಗಳನ್ನು ಪರಿಷ್ಕರಿಸಿ ತಿರುವಾಂಕೂರಿನ ಹಿಂದುಗಳು ಮಕ್ಕಳಕಟ್ಟು (ಮಕ್ಕತ್ತಾಯ)ಗಳಾಗಿ ಬದಲಾಗಿ ಅವಿಭಕ್ತ ಕುಟಂಬಗಳೂ ಇಲ್ಲವಾದವು.
ಕೊಚ್ಚಿಯಲ್ಲಿ ಈ ತೆರನ ನಿಯಮಗಳು ಹಲವು ಒಂದೊಂದಾಗಿ ಜಾರಿಗೆ ಬಂದವು. ೧೯೧೯-೨೦ರ ನಾಯರ್ ರೆಗ್ಯುಲೇಶನ್ ಏಕ್ಟ್‌ನಲ್ಲಿ ಕಾರಣವರ ಅಧಿಕಾರವನ್ನು ಮೊಟಕು ಗೊಳಿಸಿ ತರವಾಡು ಮನೆಯು ಪಾಲುದಾರಿಕೆಗೆ ವ್ಯವಸ್ಥೆಯನ್ನು ಸೂಚಿಸಿತು. ಹೆಂಡತಿ ಮತ್ತು ಮಕ್ಕಳನ್ನು ಸಾಕುವ ಜವಾಬ್ದಾರಿಯನ್ನು ಗಂಡನಿಗೆ ಕೊಡಲಾಯಿತು. ನಾಯರ್ ಸಮುದಾಯದ ಗಂಡನಿಗೆ ಮಾತ್ರ ಈ ನಿಯಮ ಅನ್ವಯವಾಗುತ್ತಿತ್ತು. ಹಾಗೆಯೇ ನಾಯರ್ ಸ್ತ್ರೀಯ ನಂಬೂದಿರಿ ಗಂಡನು ಹೆಂಡತಿ ಮಕ್ಕಳ ಖರ್ಚುವೆಚ್ಚಗಳನ್ನು ಭರಿಸಬೇಕು. ಬಹುಪತ್ನಿತ್ವವನ್ನು ನಿಷೇಧಿಸಲಾಯಿತು. ಇದು ಮರುಮಕ್ಕತ್ತಾಯ ಸಂಪ್ರದಾಯಕ್ಕೆ ಕ್ರಾಂತಿಕಾರಕವಾದ ಬದಲಾವಣೆಯಾಗಿತ್ತು. ೧೯೩೭-೧೯೩೮ರಲ್ಲಿ ಅಂಗೀಕರಿಸಿದ ಕೊಚ್ಚಿ ನಾಯರ್ ಪದ್ದತಿಯ ನಿಯಮವನ್ನು ಉಳಿಸಿಕೊಂಡು ಅವಿಭಕ್ತ ಕುಟುಂಬದ ಅನೇಕ ಸಮಸ್ಯೆಗಳನ್ನು ಪರಿಹರಿಸಲು ಹೊಸ ವ್ಯವಸ್ಥೆಗಳನ್ನು ಸೂಚಿಸಿತು. ಮರುಮಕ್ಕತ್ತಾಯ ಸಂಪ್ರದಾಯವನ್ನು ಸಂಪೂರ್ಣವಾಗಿ ಕೊನೆಗೊಳಿಸಿ ಕಾರಣವರ ಏಕಾಧಿಪತ್ಯದ ಕ್ರೂರ ಹಸ್ತದಿಂದ ತರವಾಡು ಮನೆಗಳನ್ನು ಮುಕ್ತಗೊಳಿಸಿದ ನಿಯಮವಿದು. ಗಂಡನ ಆಸ್ತಿಗೆ ನಿಯಮಾನುಸಾರ ಹೆಂಡತಿ ಮಕ್ಕಳು ಹಕ್ಕುದಾರರಾದರು. ವ್ಯಕ್ತಿಗಳ ಪಾಲುದಾರಿಕೆಯಲ್ಲಿ ತರವಾಡು ಮನೆಯ ಎಲ್ಲಾ ಸದಸ್ಯರಿಗೆ ಸಮಾನ ಹಕ್ಕುಗಳನ್ನು ಕೊಡಲಾಯಿತು. ಬಹುಪತ್ನಿತ್ವವನ್ನು ನಿಷೇಧಿಸುವುದರೊಂದಿಗೆ ವಿವಾಹದ ಪ್ರಾಯವನ್ನು ಆ ನಿಯಮದಲ್ಲಿ ಉಲ್ಲೇಖಿಸಲಾಯಿತು. ಮದುವೆಯಾಗುವ ಹುಡುಗಿಯ ವಯಸ್ಸು ಕನಿಷ್ಠ ಹದಿನಾರು ಹಾಗೂ ಹುಡುಗನ ವಯಸ್ಸು ಇಪ್ಪತ್ತೊಂದು ಎಂದೂ ನಿಯಮದಲ್ಲಿ ಸೂಚಿಸಲಾಯಿತು.
ಮಲಬಾರಿನ ದಾಯಕ್ರಮವನ್ನು ಪರಿಷ್ಕರಿಸಿ ಅಂದಿನ ಮದ್ರಾಸ್ ಸರಕಾರ ಹಲವು ಕಾನೂನುಗಳನ್ನು ರೂಪಿಸಿತು. ೧೯೩೩ರಲ್ಲಿ ಮದ್ರಾಸ್ ಸರಕಾರವು ಮರುಮಕ್ಕತ್ತಾಯ ನಿಯಮಕ್ಕೆ ತರವಾಡಿನ ವ್ಯಕ್ತಿಗಳ ಪಾಲುದಾರಿಕೆಗೆ ವ್ಯವಸ್ಥೆಗಳನ್ನು ಸೂಚಿಸಿ ಕಾರ್ಯ ರೂಪಕ್ಕೆ ತಂದಿತು. ಸದಸ್ಯರ ಬಹುಮತವನ್ನು ಅನುಸರಿಸಿ ಕಾರಣವರು ಒಪ್ಪದಿದ್ದರೂ ತರವಾಡಿನ ಆಸ್ತಿಯನ್ನು ವಿಭಾಗಿಸಬಹುದು ಎಂಬ ನಿಯಮವನ್ನು ಜಾರಿಗೆ ತರಲಾಯಿತು. ಆ ನಿಯಮ ದಿಂದಾಗಿ ಮರುಮಕ್ಕತ್ತಾಯ ಸಂಪ್ರದಾಯವನ್ನು ಒಪ್ಪಿಕೊಂಡಿದ್ದ ಪಯ್ಯನ್ನೂರಿನ ನಂಬೂದಿರಿ ಯರನ್ನೂ ಒಳಗೊಂಡಂತೆ ಮಲಬಾರಿನ ಎಲ್ಲಾ ಹಿಂದೂಗಳನ್ನು ಚಿಂತೆಗೆ ಈಡುಮಾಡಿತು. ೧೯೫೮ರಲ್ಲಿ ತಂದ ಬದಲಾವಣೆಯೊಂದರಲ್ಲಿ ಮರುಮಕ್ಕತ್ತಾಯ ಮನೆಯ ಸದಸ್ಯರ ಪಾಲಿನ ಹಕ್ಕನ್ನು ಸ್ಥಿರೀಕರಿಸಲಾಯಿತು.
ಇದರೊಡನೆಯೇ ಉತ್ತರ ಮಲಬಾರಿನ ಮಾಪಿಳ್ಳೆಗಳ ದಾಯಕ್ರಮವು ಮರು ಮಕ್ಕತ್ತಾಯದಿಂದ ಮಕ್ಕಳ ಕಟ್ಟಿಗೆ ಬದಲಾಯಿಸಿ ನಿಯಮವನ್ನು ಜಾರಿಗೊಳಿಸಲಾಯಿತು. ಹೀಗೆ ಪಾಲುದಾರಿಕೆಯಿಂದ ಬರುವ ಆಸ್ತಿಯನ್ನು ಷರಿಯತ್‌ನ ಪ್ರಕಾರ ಸ್ವಾಧೀನದಲ್ಲಿರಿಸಿ ಕೊಳ್ಳಬಹುದು. ೧೯೩೭ರಲ್ಲಿ ಕೇಂದ್ರ ವಿಧಾನಸಭೆ ಅಂಗೀಕರಿಸಿದ ಷರಿಯತ್ ನಿಯಮವನ್ನು ೧೯೪೯ರಲ್ಲಿ ಮದ್ರಾಸ್ ವಿಧಾನ ಸಭೆಯು ರಾಜ್ಯದ ಮುಸಲ್ಮಾನರಿಗೂ ಅನ್ವಯಿಸುವಂತೆ ಮಾಡಿತು. ಆ ಮೂಲಕ ಮರುಮಕ್ಕತ್ತಾಯ ಸಂಪ್ರದಾಯವನ್ನು ಅನುಸರಿಸಿದ್ದ ಮಲಬಾರಿನ ಮಾಪ್ಳಾಗಳು ಜಗತ್ತಿನ ಇತರ ಮುಸಲ್ಮಾನರಂತೆ ಮಕ್ಕಳಕಟ್ಟನ್ನು ಅಂಗೀಕರಿಸಿದಂತಾಯಿತು.
೧೯೩೩ರಲ್ಲಿ ಅಂಗೀಕರಿಸಿದ ಮದ್ರಾಸಿನ ನಂಬೂದಿರಿ ನಿಯಮವು ಮಲಬಾರಿನ ನಂಬೂದಿರಿಗಳ ದಾಯಕ್ರಮದಲ್ಲಿ ಬದಲಾವಣೆಯನ್ನು ತಂದಿತು. ಅದರ ಪ್ರಕಾರ ಮನೆಯ ಸದಸ್ಯರಿಗೆ ಎಲ್ಲ ಸ್ತ್ರೀ ಪುರುಷ ಭೇದವಿಲ್ಲದೆ ತರವಾಡು ಆಸ್ತಿಯಲ್ಲಿ ಸಮಾನವಾದ ಪಾಲು ಕೊಡಬೇಕೆಂದು ಸೂಚಿಸಲಾಯಿತು. ಹಾಗೆಯೇ ನಂಬೂದಿರಿಯ ಹಿರಿಯ ಮಗನಂತೆ ಕಿರಿಯರೂ ಕೂಡಾ ಸ್ವಜಾತಿಯಿಂದ ಮದುವೆಯಾಗುವ ಅವಕಾಶವನ್ನು ಕಲ್ಪಿಸಲಾಯಿತು. ಅವರ ಸಂತತಿಗೂ ಆಸ್ತಿಯ ಹಕ್ಕನ್ನು ನೀಡಲಾಯಿತು.
ಸ್ವಾತಂತ್ರ್ಯಾನಂತರ ಭಾರತದ ಲೋಕಸಭೆಯು ಅಂಗೀಕರಿಸಿದ ಮಸೂದೆಯೂ ದೇಶದ ಎಲ್ಲಾ ಹಿಂದುಗಳಿಗೆ ಸಾಮಾನ್ಯವಾಗಿ ಅನ್ವಯವಾಗುವಂತಿತ್ತು. ೧೯೫೬ರಲ್ಲಿ ಜಾರಿಗೆ ಬಂದ ಹಿಂದೂಗಳ ಆಸ್ತಿ ಹಕ್ಕಿನ ಕಾನೂನನ್ನು ಎಲ್ಲಾ ಹಿಂದೂಗಳಿಗೂ ಅನ್ವಯಿಸಿ ಜಾರಿಗೆ ತರಲಾಯಿತು. ಹೆಣ್ಣು, ಗಂಡುಗಳಿಗೆ ಆಸ್ತಿಯಲ್ಲಿ ಸಮಾನ ಹಕ್ಕುಗಳನ್ನು ನೀಡಲಾಯಿತು. ಇದು ಮರುಮಕ್ಕತ್ತಾಯ ಸಂಪ್ರದಾಯದವರಿಗೂ ಅನ್ವಯವಾಗುತ್ತಿತ್ತು. ಈ ನಿಯಮದಂತೆ ಎಲ್ಲಾ ವಿಭಾಗದ ಹಿಂದೂಗಳು ಏಕಪತ್ನಿತ್ವವನ್ನು ಕಡ್ಡಾಯವಾಗಿ ಒಪ್ಪಿಕೊಳ್ಳಬೇಕಾಗಿ ಬಂತು.
ಕೇರಳದ ವಿಧಾನಸಭೆಯು ೧೯೭೫ರಲ್ಲಿ ಹಿಂದೂ ಕುಟುಂಬ ನಿಯಮಗಳಿಗೆ ಅನ್ವಯಿಸು ವಂತೆ ಅಂಗೀಕರಿಸಿದ ಮಸೂದೆಯು ಮರುಮಕ್ಕತ್ತಾಯ ಸಂಪ್ರದಾಯದ ಕೊನೆಯ ಪರಿಷೃತ ನಿಯಮಗಳಾಗಿದ್ದವು. ಇದು ಕೇರಳದಲ್ಲಿ ಮರುಮಕ್ಕತ್ತಾಯ ಸಂಪ್ರದಾಯವನ್ನು ಔಪಚಾರಿಕ ವಾಗಿ ಕೊನೆಗೊಳಿಸಲು ಕಾರಣವಾಯಿತು. ಅಲ್ಲದೆ ಮಕ್ಕತ್ತಾಯ ಸಂಪ್ರದಾಯದ ಆರಂಭಕ್ಕೂ ಇದು ಕಾರಣವಾಯಿತು.
ಸ್ವಾತಂತ್ರ್ಯಪೂರ್ವದ ಭೂ ನಿಯಮ
ಕೇರಳದಲ್ಲಿ ಒಂದು ಹೊಸ ಸಾಮಾಜಿಕ ವ್ಯವಸ್ಥೆ ರೂಪುಗೊಳ್ಳಲು ದಾರಿ ಮಾಡಿಕೊಟ್ಟ ಭೂ ನಿಯಮಗಳಲ್ಲಿ ಹಲವು ಕೇರಳದ ಮೂರು ಪ್ರಾದೇಶಿಕ ವಿಭಾಗಗಳಲ್ಲೂ ಹಿಂದಿನಿಂದಲೇ ಜಾರಿಯಲ್ಲಿದ್ದುವು. ಒಕ್ಕಲು ಜನರ ಅತಂತ್ರ ಸ್ಥಿತಿಗಳನ್ನು ಕೊನೆಗೊಳಿಸುವ ನಿಯಮಗಳು ಹತ್ತೊಂಬತ್ತನೆಯ ಶತಮಾನದಲ್ಲಿಯೇ ಇದ್ದವು. ಭೂಹಂಚಿಕೆಗೆ ಸಂಬಂಧಿಸಿದಂತೆ ಅನೇಕ ಹೊಸ ಹೊಸ ನಿಯಮಗಳನ್ನು ಜಾರಿಗೆ ತಂದರು. ಎಲ್ಲಾ ಸಂದರ್ಭದಲ್ಲಿಯೂ ಗೇಣಿದಾರರು ಹಿತವನ್ನು ಕಾಪಾಡಲಾಗಿತ್ತು. ಸ್ವಾತಂತ್ರ್ಯಾನಂತರ ಭಾರತದ ಇತರ ಭಾಗಗಳಲ್ಲಿ ಭೂಹಂಚಿಕೆಗೆ ಸಂಬಂಧಿಸಿದ ಕಾನೂನನ್ನು ಕೇರಳದಲ್ಲಿಯೂ ಜಾರಿಗೊಳಿಸಲಾಯಿತು. ಇದರಲ್ಲಿ ಮೊದಲನೆ ಯದಾಗಿ ಮಧ್ಯಮ ವರ್ಗದವರ ಭೂಮಿಯನ್ನು ಅವರಿಗೆ ಉಳಿಸಲಾಯಿತು. ಎರಡನೆಯದಾಗಿ ಗೇಣಿದಾರರ ಭೂಮಿಯ ಪರಿಧಿಯನ್ನು ಗುರುತಿಸಿ ಅವರಿಗೆ ಭೂಮಿಯನ್ನು ವಿತರಿಸಲಾಯಿತು.
ಉಳುವವನೇ ಹೊಲದೊಡೆಯ
ಪಂಚವಾರ್ಷಿಕ ಯೋಜನೆಗಳಲ್ಲಿ ಸೂಚಿಸಿದ ತಾತ್ವಿಕ ಚೌಕಟ್ಟಿನಲ್ಲಿ ಭೂ ನಿಯಮವನ್ನು ೧೯೬೦ರಲ್ಲಿ ಪರಿಷ್ಕರಿಸಲಾಯಿತು. ಈ ನಿಯಮಗಳನ್ನು ನ್ಯಾಯಾಲಯವು ರದ್ದು ಮಾಡಿದ್ದರಿಂದ ಮತ್ತೆ ನಿಯಮಗಳನ್ನು ಪುನರ್ ರೂಪಿಸಲಾಯಿತು. ೧೯೬೩ರಲ್ಲಿ ಅಂಗೀಕರಿಸಿದ ಪರಿಷ್ಕೃತ ಭೂ ನಿಯಮ ೧೯೬೪ ಏಪ್ರಿಲ್ ಒಂದರಿಂದ ಜಾರಿಗೆ ಬಂತು. ಆದರೂ ಅದರಲ್ಲಿ ಸೂಚಿಸಿದಂತೆ ಭೂ ಪರಿಧಿಯನ್ನು ನಿರ್ಣಯಿಸುವುದೋ, ಮಧ್ಯಮ ವರ್ಗದವರನ್ನು ಹೊರತು ಪಡಿಸುವುದೋ ಇವು ಪ್ರಾಯೋಗಿಕವಾಗಿ ಕಾರ್ಯ ರೂಪಕ್ಕೆ ಬರಲಿಲ್ಲ. ಹಾಗಾಗಿ ೧೯೬೯ರ ಭೂ ನಿಯಮವನ್ನು ಮಾಡುವಾಗ ೧೯೬೩ರ ನಿಯಮಗಳನ್ನು ಸಂಪೂರ್ಣ ಬದಲಾವಣೆ ಮಾಡಲಾಯಿತು. ಇದರಿಂದಾಗಿ ಉಳುವವರಿಗೆ ಸಂಪೂರ್ಣವಾಗಿ ಆಸ್ತಿ ಹಕ್ಕು ಲಭಿಸಿತು. ಮಧ್ಯವರ್ತಿಗಳನ್ನು ಹೊರತುಪಡಿಸಿದ್ದರಿಂದ ಉಳುವವ ಹಾಗೂ ಸರಕಾರದ ಸಂಬಂಧ ನೇರವಾಯಿತು. ಸಣ್ಣಪುಟ್ಟ ವ್ಯತ್ಯಾಸಗಳನ್ನು ಬಿಟ್ಟರೆ ಉಳುವವರ ಒಡೆತನದ ಹಕ್ಕು ಭದ್ರವಾಯಿತು. ಸ್ವಾಧೀನದಲ್ಲಿರುವ ಭೂಮಿಯನ್ನು ಬೇಕಾದರೆ ಬೆಲೆಕೊಟ್ಟು ಖರೀದಿಸುವ ಹಕ್ಕು ಸ್ವಾಧೀನದಲ್ಲಿರುವವನಿಗೆ ಇತ್ತು. ೧೯೭೦ ಜನವರಿ ಒಂದರಿಂದ ಈ ನಿಯಮ ಜಾರಿಗೆ ಬಂತು.
ಭೂಮಿಯ ಒಡೆತನ
೧೯೬೧ರ ಕೃಷಿ ಕಾನೂನುನಲ್ಲಿ ಒಬ್ಬ ವ್ಯಕ್ತಿ ಹೊಂದಬಹುದಾದ ಭೂಮಿಯ ಪರಧಿಯನ್ನು ನಿಶ್ಚಯಿಸಲಾಗಿತ್ತು. ೧೫ ಎಕರೆ ಭೂಮಿಯನ್ನು ಮಾತ್ರ ಒಬ್ಬ ಹೊಂದಬಹುದೆಂದು ನಿಯಮ ಮಾಡಲಾಯಿತು. ಸರಕಾರದ ಭೂಮಿ, ಖಾಸಗೀ ಸಂಘ ಸಂಸ್ಥೆಗಳ ತೋಟ ಮೊದಲಾವುಗಳಿಗೆ ಈ ನಿಯಮದಿಂದ ವಿನಾಯಿತಿ ಕೊಡಲಾಯಿತು.
೧೯೭೦ ಜನವರಿಯ ತರುವಾಯ ಭೂ ನಿಯಮಕ್ಕೆ ಸಂಬಂಧಿಸಿದ ಕಾನೂನುಗಳನ್ನು ಮತ್ತೆ ಪರಿಷ್ಕರಿಸಲಾಯಿತು. ೧೯೭೦ ಜನವರಿಯ ನಂತರ ಯಾರೂ ಕಾನೂನಿನಲ್ಲಿ ಸೂಚಿಸಿದ್ದಕ್ಕಿಂತ ಹೆಚ್ಚಿನ ಭೂಮಿಯನ್ನು ಇರಿಸಿಕೊಳ್ಳುವಂತಿಲ್ಲ. ಈ ನಿಯಮದಂತೆ ಪ್ರಾಯ ಪೂರ್ತಿಯಾದ ಅವಿವಾಹಿತನೊಬ್ಬನು ೫ ಎಕರೆಗಿಂತ ಹೆಚ್ಚಿನ ಭೂಮಿಯನ್ನು ಹೊಂದುವಂತಿಲ್ಲ. ಎರಡು ಅಥವಾ ಅದಕ್ಕೆ ಹೆಚ್ಚಿನ ಸದಸ್ಯರಿರುವ ಕುಟುಂಬದ ವ್ಯಕ್ತಿ ಹತ್ತು ಎಕರೆ ನೆಲವನ್ನು ಸ್ವಾಧೀನದಲ್ಲಿರಿಕೊಳ್ಳಬಹುದು. ಕುಟುಂಬದಲ್ಲಿ ಐವರು ಸದಸ್ಯರು ಅಥವಾ ಅದಕ್ಕಿಂತ ಹೆಚ್ಚಿನ ಸಂಖ್ಯೆಯ ಸದಸ್ಯರಿದ್ದಲ್ಲಿ ಒಬ್ಬ ವ್ಯಕ್ತಿಗೆ ಒಂದು ಎಕರೆಯಂತೆ ಹೆಚ್ಚಿನ ಭೂಮಿಯನ್ನು ಸ್ವಾಧೀನದಲ್ಲಿರಿಸಿಕೊಳ್ಳಬಹುದು. ರಬ್ಬರ್, ಚಹಾ, ಕಾಫಿ ಮೊದಲಾದವುಗಳನ್ನು ಕೃಷಿ ಮಾಡುವ ತೋಟಗಳನ್ನು, ಕೃಷಿ ಯೋಗ್ಯವಲ್ಲದೆ ಭೂಮಿಯನ್ನು ಶಿಕ್ಷಣ ಸಂಸ್ಥೆಗಳ ಹಾಗೂ ಧಾರ್ಮಿಕ ಕೇಂದ್ರಗಳ ಸ್ವಾಧೀನದಲ್ಲಿರುವ ಭೂಮಿಯನ್ನು ಈ ಕಾನೂನಿನಿಂದ ಹೊರತುಪಡಿಸಲಾಯಿತು.
ಅವರವರು ವಾಸ ಮಾಡುತ್ತಿದ್ದ ನೆಲದ ಹಕ್ಕನ್ನು ಅವರವರಿಗೇ ಕೊಟ್ಟುದರಿಂದ ಬಡವರಿಗೆ ಬಹಳ ಅನುಕೂಲವೇ ಆಯಿತು. ೧೯ನೇ ಶತಮಾನದ ಉತ್ತರಾರ್ಧದಿಂದ ಈಚೆಗೆ ಅನೇಕ ಬಾರಿ ಭೂ ವಿತರಣೆಗೆ ಸಂಬಂಧಿಸಿದಂತೆ ನಿಯಮಗಳು ರೂಪುಗೊಂಡಿವೆ, ಬದಲಾಗಿವೆ. ಅಂತಿಮವಾಗಿ ಇವುಗಳ ಪರಿಣಾಮವೆಂದರೆ ಜಮೀನ್ದಾರಿಕೆಯ ನಾಶ. ಕೇರಳದ ಆರ್ಥಿಕ ಹಾಗೂ ಸಾಮಾಜಿಕ ಬೆಳವಣಿಗೆಯಲ್ಲಿ ಇವುಗಳಿಗೆ ಮಹತ್ವದ ಪಾತ್ರವಿದೆ. ಕೇರಳದ ಬುಡಕಟ್ಟು ಜನರು ವಾಸ ಮಾಡುತ್ತಿದ್ದ ಭೂಮಿಯ ಹಕ್ಕಿಗಾಗಿ ಹೋರಾಟಗಳು ಇಂದಿಗೂ ನಡೆದಿವೆ ಎಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಹೊಸ ಮೌಲ್ಯಗಳು
ಕೇರಳದ ಸಾಮಾಜಿಕ ಬದಲಾವಣೆಗಳಿಗೆ ಸಂಬಂಧಿಸಿದ ಅನೇಕ ಚಾರಿತ್ರಿಕ ಸಂಗತಿಗಳನ್ನು ಗಮನಿಸಿದ್ದಾಯಿತು. ಇದರಿಂದ ಸ್ಪಷ್ಟವಾಗುವ ಮುಖ್ಯ ವಿಚಾರವೆಂದರೆ ಇಂದಿನ ಕೇರಳವೆಂದರೆ ಇಪ್ಪತ್ತನೇ ಶತಮಾನದ ಆರಂಭದಲ್ಲಿದ್ದ ಕೇರಳವಲ್ಲ. ಇಪ್ಪತ್ತನೇ ಶತಮಾನದ ಆರಂಭ ಕಾಲದ ಕೇರಳವು ಜಮೀನ್ದಾರರ ಮುಷ್ಟಿಯಲ್ಲಿತ್ತು. ನಾಯರುಗಳು, ನಂಬೂದಿರಿಯರು ಸಾಮಾಜಿಕವಾದ ನೀತಿನಿಯಮಗಳನ್ನು ರೂಪಿಸಿ ಸುಖಲೋಲುಪವಾದ ಜೀವನ ನಡೆಸುತ್ತಿದ್ದರು. ಸಾಮಾಜಿಕ ಸ್ಥಾನಮಾನಗಳನ್ನು ನಿರ್ಣಯಿಸುತ್ತಿದ್ದವರೂ ಈ ಜನಗಳೇ ಆಗಿದ್ದರು. ಅವರ ಆದೇಶಗಳನ್ನು ಕಣ್ಣುಮುಚ್ಚಿ ಅನುಸರಿಸುವುದು ಕೆಳಜಾತಿಗಳವರ ಕರ್ತವ್ಯ ವಾಗಿತ್ತು. ಒಬ್ಬನ ವಶದಲ್ಲಿ ಎಷ್ಟು ನೆಲ ಇದೆಯೋ, ಅದರ ಮೇಲೆ ಆತನ ಸಾಮಾಜಿಕ ಸ್ಥಾನಮಾನಗಳು ನಿರ್ಣಯವಾಗುತ್ತಿದ್ದವು. ಹೆಚ್ಚು ನೆಲ ಸ್ವಾಧೀನವಿದ್ದಷ್ಟು ಅವನ ಸ್ಥಾನಮಾನಗಳು ಅಷ್ಟು ಹೆಚ್ಚಾಗುತ್ತಿತ್ತು. ಜಮೀನ್ದಾರಿಕೆಯ ನೆರಳಿನಲ್ಲಿ ಅಸ್ಪೃಶ್ಯತೆ, ಬಹುಪತ್ನಿತ್ವ, ಮರುಮಕ್ಕತ್ತಾಯ ಮೊದಲಾದ ಆಚರಣೆಗಳು ವ್ಯವಸ್ಥಿತವಾಗಿ ನಡೆದವು. ಸಮಾಜದ ದೊಡ್ಡದೊಂದು ಜನ ವಿಭಾಗವು ಆಸಕ್ತಿ, ಅಭಿರುಚಿಗಳಿಗೆ ಅನುಗುಣವಾಗಿ ಬದುಕುವ ಅವಕಾಶದಿಂದಲೇ ವಂಚಿತವಾಗಿತ್ತು.
ಇಂದು ಇಂತಹ ಪರಿಸ್ಥಿತಿಯಿಲ್ಲ. ಕೇರಳದ ಸಾಮಾನ್ಯ ಪ್ರಜೆಯೂ ಇಂದು ಜಮೀನ್ದಾರರ ಹಾಗೂ ಸಾಮಾಜಿಕ ಕಟ್ಟುಪಾಡುಗಳಿಂದ ಮುಕ್ತಿ ಹೊಂದಿದ್ದಾನೆ. ಜನರ ಆರ್ಥಿಕ ಹಾಗೂ ಸಾಮಾಜಿಕ ಪ್ರಗತಿಗೆ ವಿರೋಧವಾದ ಎಲ್ಲಾ ವ್ಯವಸ್ಥೆಗಳು ಇಂದು ನಾಶವಾಗಿವೆ. ಮರುಮಕ್ಕತ್ತಾಯ, ಜಮೀನ್ದಾರೀ ಪದ್ಧತಿಗಳು ನಾಶವಾಗಲು ಪ್ರಗತಿಪರವಾದ ಸಂಘಟನೆಗಳ ಹಾಗೂ ಹೋರಾಟಗಳೇ ಮುಖ್ಯ ಕಾರಣ. ಕಾಲಕಾಲಕ್ಕೆ ಸರಕಾರವು ಅಂಗೀಕರಿಸಿದ ಪ್ರಗತಿಪರ ಕಾನೂನುಗಳು ಇದಕ್ಕೆ ನೆರವಾಗಿವೆ. ಜಾತಿ ಮತ್ತು ಭೂಮಿಯ ಒಡೆತನ ನೀಡಿದ ಸಾಮಾಜಿಕ ಸ್ಥಾನಮಾನಗಳು ಇಂದಿಲ್ಲ. ರಾಜರುಗಳ ಆಡಳಿತ ಕೊನೆಗೊಂಡುದು ಸಾಮಾಜಿಕ ಪರಿವರ್ತನೆಗೆ ಒತ್ತಾಸೆ ನೀಡಿತು. ರಾಜ ಮನೆತನದವರು ದಂತ ಗೋಪುರಗಳಿಂದ ಹೊರಬಂದು ಜೀವನ ನಿರ್ವಹಣೆಗಾಗಿ ವ್ಯಾಪಾರ, ವ್ಯವಸಾಯಗಳಲ್ಲಿ ತೊಡಗಿಕೊಂಡರು. ಸರಕಾರದ ಉದ್ಯೋಗಗಳನ್ನು ಅರಸಿ ಹೋದರು. ಅದೇ ವೇಳೆಗೆ ಪರಂಪರಾಗತವಾಗಿ ನಿಕೃಷ್ಟರೆಂದು ಹೇಳುವ ಕೆಲಸಗಳನ್ನು ಮಾಡಿ ಬದುಕುತ್ತಿದ್ದ ಕೆಳ ವರ್ಗದವರೂ ಕೃಷಿ, ವ್ಯಾಪಾರಗಳಲ್ಲಿ ತೊಡಗಿದ್ದಲ್ಲದೆ ಬೌದ್ದಿಕವಾದ ಚಟುವಟಿಕೆಗಳಲ್ಲೂ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ಅವರಿಗೆಲ್ಲಾ ಇಂದು ಶಿಕ್ಷಣ ಲಭಿಸಿದೆ. ಜಾತಿ ಸಂಪ್ರದಾಯಗಳು ಬಹುತೇಕ ನಶಿಸಿವೆ. ಆರ್ಥಿಕ ತಳಹದಿಯ ಮೇಲೆ ಸಮಾಜದಲ್ಲಿ ಜನರನ್ನು ವರ್ಗೀಕರಿಸುವ ಪರಿಸ್ಥಿತಿ ನಿರ್ಮಾಣ ವಾಗಿದೆ. ಈ ಹೊಸ ಆರ್ಥಿಕ ವರ್ಗಗಳಿಗೆ ಅವರವರದೇ ಆದ ಆಸಕ್ತಿ, ಅಭಿರುಚಿಗಳಿವೆ. ಅವುಗಳನ್ನು ಪೂರೈಸಿಕೊಳ್ಳುವಲ್ಲಿ ಅವರಿಗೆ ಜಾತೀಯವಾದ ಯಾವುದೇ ಅಡ್ಡಿ ಅಡಚಣೆಗಳು ಎದುರಾಗುವುದಿಲ್ಲ. ಸರಕಾರದ ಉದ್ಯೋಗಿಗಳು, ವೈದ್ಯರು, ಕೃಷಿಕರು, ಕಾರ್ಮಿಕರು ಇವರಿಗೆಲ್ಲ ಇಂದು ಅವರ ಜಾತಿಯ ಕಾರಣಕ್ಕಿಂತಲೂ ವೃತ್ತಿ ಹಾಗೂ ಆರ್ಥಿಕ ಸ್ಥಿತಿಯ ಕಾರಣಗಳಿಗಾಗಿ ಸಾಮಾಜಿಕ ಸ್ಥಾನಮಾನಗಳು ದೊರೆಯುತ್ತವೆ. ಇದು ಚಲನಶೀಲವಾದ ಹೊಸದೊಂದು ಸಾಮಾಜಿಕ ಬದಲಾವಣೆಯನ್ನು ಸೂಚಿಸುತ್ತದೆ. ಈ ಹೊಸ ಸಮಾಜದಲ್ಲಿ ಹೊಸ ಮೌಲ್ಯಗಳನ್ನು ಹೊಸ ಮಾನದಂಡಗಳನ್ನು ರೂಪಿಸಿಕೊಂಡಿದ್ದಾರೆ. ಜೀರ್ಣಗೊಂಡ ವ್ಯವಸ್ಥೆಯನ್ನು ನಿಷೇಧಿಸಲು ಹಾಗೆಯೇ ಭಾವೀ ಬದುಕನ್ನು ಉಜ್ವಲಗೊಳಿಸುವ ವ್ಯವಸ್ಥೆ ಯನ್ನು ಸ್ವಾಗತಿಸಲು ಕೇರಳೀಯರು ಸದಾ ಸಿದ್ಧರಾಗಿದ್ದಾರೆ. ಜನರ ಆಸಕ್ತಿಯೇ ಇಂದು ಸರ್ವಮಾನ್ಯ ವಿಚಾರವಾಗಿದೆ. ಜನರ ಇಚ್ಛೆಗಳನ್ನು ಪ್ರಜಾಪ್ರಭುತ್ವದ ಮೂಲಕ ನೆರವೇರಿಸಿ ಕೊಡಲಾಗುತ್ತದೆ. ಇಂದಿನ ಈ ಎಚ್ಚರದ ಸ್ಥಿತಿಯನ್ನು ನೆಲೆ ನಿಲ್ಲಿಸಿ ಪುಷ್ಟಿಗೊಳಿಸುವಲ್ಲಿ ಹೊಸತೊಂದು ಸಾಮಾಜಿಕ ಪ್ರಜ್ಞೆ ಕೇರಳೀಯರಲ್ಲಿದೆ. ಈ ಮೌಲಿಕವಾದ ಪ್ರಜ್ಞೆಯೇ ಆಧುನಿಕ ಕೇರಳದ ಜನಜೀವನದ ಕೇಂದ್ರವಾಗಿದೆ.
ಕೇರಳ ಕಥನ : ೧೩. ಹೊಸ ಸಾಮಾಜಿಕ ವ್ಯವಸ್ಥೆಗಳು
ಶತಮಾನಗಳ ಕಾಲ ಕೇರಳದಲ್ಲಿ ನೆಲೆ ನಿಂತಿದ್ದ ಸಾಮಾಜಿಕ-ಆರ್ಥಿಕ ವ್ಯವಸ್ಥೆ ಗಳಲ್ಲಿ ಆರೋಗ್ಯಕರವಾದ ಬದಲಾವಣೆ ಸಾಧ್ಯವಾಗಿದೆ. ಇದಕ್ಕಾಗಿ ಅನೇಕ ವರ್ಷಗಳ ಕಾಲ ನಿರಂತರ ಪ್ರಯತ್ನಗಳು ನಡೆದಿವೆ. ಅನೇಕ ಸಮಾಜ ಸುಧಾರಕರು ಹೋರಾಟಗಳನ್ನು ಚಳುವಳಿಗಳನ್ನು ನಡೆಸಿದ್ದಾರೆ. ಈ ಎಲ್ಲದರ ಪರಿಣಾಮವಾಗಿ ಸಾಂಪ್ರದಾಯಿಕವಾಗಿ ಜಿಡ್ಡು ಹಿಡಿದಿದ್ದ ಕೇರಳದ ಸಾಮಾಜಿಕ ಜೀವನಕ್ಕೆ ಹೊಸತೊಂದು ವ್ಯಾಖ್ಯಾನವನ್ನು ಬರೆಯುವುದು ಸಾಧ್ಯವಾಯಿತು.
೧೯ನೆಯ ಶತಮಾನದ ಮೊದಲು
ವಾಸ್ತವವಾಗಿ ಹೊಸತೊಂದು ಸಾಮಾಜಿಕ ವ್ಯವಸ್ಥೆಗೆ ಪೋರ್ಚುಗೀಸರು ತಳಪಾಯ ಹಾಕಿದರು. ಹೊಸತೊಂದು ಸಾಂಸ್ಕೃತಿಕ ನವೋದಯದ ಹರಿಕಾರನಾದ ತುಂಜತ್ತು ರಾಮಾನುಜನ್ ಎೞುತ್ತಚ್ಚನ್ (೧೬-೧೭ನೆಯ ಶತಮಾನಗಳು) ತನ್ನ ಸಾಹಿತ್ಯ ಕೃತಿಗಳ ಮೂಲಕ ಹೊಸ ವಾತಾವರಣವನ್ನು ಮೂಡಿಸಿದ. ಕಾಳುಮೆಣಸಿನ ವ್ಯಾಪಾರದ ಗುತ್ತಿಗೆ ಪಡೆಯಲು ಪೋರ್ಚುಗೀಸರು ಅಕ್ರಮವಾಗಿ ಗೂಢಾಲೋಚನೆ ನಡೆಸಿ ಮತೀಯವಾದ ಹಿಂಸೆಗಳನ್ನು ಪ್ರಚೋದಿಸುತ್ತಿದ್ದರು. ನಾಡದೊರೆಗಳಿಗೆ ಲಂಚ ನೀಡಿ ಅವರನ್ನು ತಮ್ಮ ಕೈವಶ ಮಾಡಿಕೊಳ್ಳುವ ತಂತ್ರವನ್ನು ಬಳಸಿದ್ದರು. ಇವೆಲ್ಲ ಸಾಮಾಜಿಕವಾದ ಅಸ್ವಸ್ತ್ಯಕ್ಕೆ ಕಾರಣವಾದವು. ಕ್ರಮೇಣ ಕಾಳುಮೆಣಸಿನ ಬೆಲೆ ಕುಸಿದಾಗ ಆರ್ಥಿಕವಾದ ಅಧಃಪತನವೂ ಘಟಿಸಿತು. ಜಮೀನ್ದಾರಿ ಪದ್ಧತಿಯು ಆವಿರ್ಭಾವಗೊಂಡು ದೇವದಾಸಿಯರು ಸಮಾಜದಲ್ಲಿ ಗಣ್ಯ ಸ್ಥಾನಮಾನವನ್ನು ಪಡೆದಾಗ ಸಮಾಜದ ಎಲ್ಲಾ ಅಂಗಗಳಲ್ಲಿ ಒಂದು ರೀತಿಯ ಕೊರೆ ಕಾಣಿಸಿಕೊಂಡಿತು. ಈ ಹಿನ್ನೆಲೆಯಲ್ಲಿ ಎೞುತ್ತಚ್ಚನ್‌ನ ಆಗಮನ ಒಂದು ವಿದ್ಯುತ್ ಸಂಚಾರವನ್ನೇ ಉಂಟುಮಾಡಿದಂತಾಯಿತು. ಆತ ಸಮಾಜದ ಕೆಳ ಜಾತಿಯಲ್ಲಿ ಜನಿಸಿದವ. ಹಾಗಾಗಿ ಭಕ್ತಿಯ ಶಂಖನಾದವನ್ನು ಮೊಳಗಿಸಲು ಆತನಿಗೆ ಸಾಮಾಜಿಕವಾಗಿ ಆಸ್ಪದವಿರಲಿಲ್ಲ. ಊರವರ ನಡುವೆ ತಾನು ಕಲಿತ ತಿಳುವಳಿಕೆಯನ್ನು ಪ್ರಚಾರ ಮಾಡುವುದೇ ಆತನ ಉದ್ಯೋಗವಾಯಿತು. ಸಂಸ್ಕೃತ ವಿದ್ಯಾಭ್ಯಾಸವನ್ನು ಗುತ್ತಿಗೆ ಪಡೆದಿದ್ದ ನಂಬೂದಿರಿಗಳಿಗೆ ಈತ ಒಂದು ರೀತಿಯ ಬಲವಾದ ಪ್ರಹಾರವನ್ನೇ ನೀಡಿದ. ಇದು ಜನಸಾಮಾನ್ಯರ ನಡುವೆ ಮಾನಸಿಕವಾಗಿ ಒಂದು ವಿಪ್ಲವವನ್ನೇ ಸೃಷ್ಟಿಸಿತು. ಸಾಮಾಜಿಕವಾಗಿಯೂ ಬ್ರಾಹ್ಮಣೇತರರೇ ಬಹು ಸಂಖ್ಯಾತರಾಗಿದ್ದರು. ಪಾಂಡಿತ್ಯದ ಗುತ್ತಿಗೆ ಬ್ರಾಹ್ಮಣರಿಗೆ ಮಾತ್ರ ಎಂಬ ಸಂಕಲ್ಪದಿಂದ ಬಹುಸಂಖ್ಯಾತರಾದ ಬ್ರಾಹ್ಮಣೇತರರು ಎಱುತ್ತಚ್ಚನ್‌ನ ಕಾರಣದಿಂದ ಬಹುದೊಡ್ಡ ಬದಲಾವಣೆಯೊಂದಕ್ಕೆ ಮಾನಸಿಕವಾಗಿ ಸಿದ್ಧರಾದರು.
೧೮ನೆಯ ಶತಮಾನದಲ್ಲಿ ಉಂಟಾದ ಕೆಲವು ರಾಜಕೀಯ ವಿದ್ಯಮಾನಗಳು ಜಮೀನ್ದಾರಿ ವ್ಯವಸ್ಥೆಯ ಅಧಃಪತನಕ್ಕೆ ಬಲ ನೀಡಿದುವು. ತಿರುವಿದಾಂಕೂರು ಮತ್ತು ಕೊಚ್ಚಿಗಳಲ್ಲಿ ಕೇಂದ್ರೀಕೃತವಾಗಿದ್ದ ರಾಜ್ಯಾಡಳಿತದಲ್ಲಿ ನಾಡದೊರೆಗಳ ಪ್ರಾದೇಶಿಕ ಅಧಿಪತ್ಯದ ಮೂಲಕ ಹೊಸ ತಿರುವು ಕಾಣಿಸಿಕೊಂಡಿತು. ಆಗ ತಿರುವಾಂಕೂರಿನಲ್ಲಿ ಮಾರ್ತಾಂಡವರ್ಮನು, ಕೊಚ್ಚಿಯಲ್ಲಿ ಶಕ್ತನ್‌ತಂಬುರಾನನು ಎಲ್ಲಾ ತುಂಡರಸರನ್ನು ಅವರ ರಾಜಧಾನಿಗಳನ್ನು ವಶಪಡಿಸಿಕೊಂಡರು. ಆ ಮೂಲಕ ಪ್ರಬಲವಾದ ಒಂದು ಕೇಂದ್ರೀಕೃತ ವ್ಯವಸ್ಥೆಯನ್ನು ಸ್ಥಾಪಿಸಿದರು. ಇದಕ್ಕೆ ಬ್ರಿಟಿಷರು ನೆರವು ನೀಡಿದರು. ಅವರ ಮಾರ್ಗದರ್ಶನದಲ್ಲಿ ಸುಸಜ್ಜಿತ ವಾದ ಸೈನ್ಯ ಪದ್ಧತಿಯನ್ನು ರೂಪಿಸಿದರು. ಇದರಿಂದಾಗಿ ನಾಯರರಿಗೆ ಯುದ್ಧೋದ್ಯಮ ಕೈ ತಪ್ಪಿ ಹೋಯಿತು. ಬೇರೆ ಉದ್ಯೋಗವನ್ನು ಮಾಡುವುದಕ್ಕೆ ಅವರಿಗೆ ಹಿಂದಿನ ಸ್ಥಾನಮಾನಗಳು ಅಡ್ಡಿಯಾದವು. ಅನ್ಯ ಮಾರ್ಗವಿಲ್ಲದೆ ಕೊನೆಗೆ ತಮ್ಮಲ್ಲಿದ್ದ ಭೂಮಿಯನ್ನು ಹಂಚಿಕೊಂಡು ವ್ಯವಸಾಯದಲ್ಲಿ ತೊಡಗಿದರು. ಇದು ಕೇರಳದ ಪ್ರಾದೇಶಿಕ ಆಡಳಿತ ಸಂಪ್ರದಾಯಕ್ಕೆ ನೀಡಿದ ಬಲವಾದ ಏಟಾಯಿತು.
೧೮ನೆಯ ಶತಮಾನದ ಉತ್ತರಾರ್ಧದಲ್ಲಿ ಮೈಸೂರು ಕೇರಳವನ್ನು ಆಕ್ರಮಿಸಿತು. ಅದು ಕೇರಳದ ಸಾಂಪ್ರದಾಯಿಕ ಸಾಮಾಜಿಕ ಸ್ಥಿತಿಗತಿಗಳನ್ನು ಬುಡಮೇಲು ಮಾಡಿತು. ಸಮಾಜದ ಉನ್ನತ ಸ್ತರದಲ್ಲಿ ವಿರಾಜಮಾನರಾಗಿದ್ದ ನಂಬೂದಿರಿಯರು, ನಾಯರರು, ಕ್ಷತ್ರಿಯರು ಮೈಸೂರಿನ ಹೈದರಾಲಿ, ಟಿಪ್ಪು ಇವರನ್ನು ತೀರ ಕ್ಷುಲ್ಲಕವಾಗಿ ಪರಿಗಣಿಸಿದರು. ಆ ಜನವರ್ಗ ದವರು ಉನ್ನತ ಸ್ಥಾನದಲ್ಲಿದ್ದು ಪಡೆಯುತ್ತಿದ್ದ ಸುಖ ಸೌಲಭ್ಯಗಳೆಲ್ಲ ಹೈದರಾಲಿ ಟಿಪ್ಪು ಇವರ ಆಕ್ರಮಣದ ಒಂದೇ ಏಟಿಗೆ ಇಲ್ಲವಾದವು. ಮೈಸೂರಿನ ಸುಲ್ತಾನರ ವಕ್ರದೃಷ್ಟಿಗೆ ಮಲಬಾರಿನ ನಾಯನ್ಮಾರರು ಗುರಿಯಾದರು. ಅವರನ್ನು ಸಮಾಜದ ಅತ್ಯಂತ ಕೆಳವರ್ಗ ದವರೆಂದು ಘೋಷಿಸಲಾಯಿತು. ನಂಬೂದಿರಿಯರನ್ನು, ನಾಯರರನ್ನು, ಕ್ಷತ್ರಿಯರನ್ನು ಇಸ್ಲಾಂ ಧರ್ಮಕ್ಕೆ ಮತಾಂತರ ಮಾಡಿಸಿದರು (ಶ್ರೀಧರ ಮೇನೋನ್, ೧೯೯೬: ೨೬೧). ಈ ವಿಪತ್ತಿನಿಂದ ರಕ್ಷಣೆ ಬಯಸಿ ಅನೇಕರು ತಿರುವಾಂಕೂರಿಗೆ ಪಲಾಯನಗೈದರು. ಈ ಎಲ್ಲಾ ವಿದ್ಯಮಾನಗಳು ಜನಸಾಮಾನ್ಯರ ನಡುವೆ ಪಡೆದ ಪ್ರತ್ಯಾಘಾತಗಳು ತೀವ್ರತರ ವಾಗಿದ್ದವು. ಜಾತಿಯ ಆಧಾರದಲ್ಲಿ ಸ್ಥಾನಮಾನಗಳನ್ನು ನಿರ್ಧರಿಸಿದ್ದ ವ್ಯವಸ್ಥೆಯ ಪೊಳ್ಳುತನ ಪ್ರಕಟವಾದಾಗ ಕೆಳವರ್ಗದ ಜನರಲ್ಲಿ ಒಂದು ರೀತಿಯ ಕುಲಾಭಿಮಾನ, ಆತ್ಮವಿಶ್ವಾಸ ವ್ಯಕ್ತವಾಯಿತು. ಹೀಗೆ ಮೈಸೂರು ಆಕ್ರಮಣವು ಕೇರಳದ ಸಾಂಪ್ರದಾಯಕ ಸಮಾಜವನ್ನು ನಾಶಮಾಡಿ ಹೊಸತೊಂದು ಸಾಮಾಜಿಕ ಜೀವನಕ್ಕೆ ಪ್ರೇರಣೆ ಒದಗಿಸಿತು. ಟಿಪ್ಪು ಮತಾಂತರ ಮಾಡಿದ ಎಂದು ಆರೋಪಿಸುವ ಬದಲು ಕೇರಳದ ಸಾಮಾಜಿಕ ಸ್ಥಿತಿಗತಿಗಳು ಇದನ್ನು ಅನಿವಾರ್ಯವಾಗಿಸಿತು ಎಂಬ ವಾಸ್ತವವನ್ನು ಅರಿತುಕೊಳ್ಳುವುದು ಉತ್ತಮ.
ಆರ್ಥಿಕ ಅಭಿವೃದ್ದಿ
ಯುರೋಪಿಯನ್ ಶಕ್ತಿಗಳ ಆಗಮನವು ಕೇರಳದ ಆರ್ಥಿಕ ರಂಗದಲ್ಲಿ ಹೊಸತೊಂದು ಎಚ್ಚರವನ್ನು ಮೂಡಿಸಿತು. ಪರಿಣಾಮವಾಗಿ ಹೊಸತೊಂದು ಆರ್ಥಿಕ ನೀತಿ ರೂಪು ಪಡೆಯಿತು. ಗೋಡಂಬಿ, ತಂಬಾಕು, ಅನಾನಸು ಮೊದಲಾದ ಕೃಷಿ ಬೆಳೆಗಳನ್ನು ಪೋಚರ್ುಗೀಸರು ಕೇರಳಕ್ಕೆ ತಂದರು. ಕಾಳುಮೆಣಸು, ಏಲಕ್ಕಿ, ಶುಂಠಿ, ದಾಲಚೀನಿ ಮೊದಲಾದ ಸುಗಂಧ ವಸ್ತುಗಳಿಗೆ ಯುರೋಪಿನಲ್ಲಿ ಪೋಚರ್ುಗೀಸರು ಪ್ರಚಾರ ನೀಡಿದರು. ಈ ಎಲ್ಲಾ ಸುಗಂಧ ವಸ್ತುಗಳು ಅವರ ಮೂಲಕ ಯುರೋಪಿಗೆ ರಫ್ತಾದವು. ಶುಂಠಿ ಮತ್ತು ಕಾಳುಮೆಣಸನ್ನು ಬೃಹತ್ ಪ್ರಮಾಣದಲ್ಲಿ ಕೃಷಿ ಮಾಡುವಂತೆ ಪೋರ್ಚುಗೀಸರು ಪ್ರೇರಿಸಿದರು. ತೆಂಗನ್ನು ವಾಣಿಜ್ಯ ಬೆಳೆಯಾಗಿ ರೂಪಿಸಿದ್ದಲ್ಲದೆ ಹೊಸ ಹೊಸ ತಳಿಗಳನ್ನು ತಂದು ಪ್ರಚಾರ ಮಾಡಿದರು. ಹುರಿಹಗ್ಗವನ್ನು ಕೇರಳದ ಪ್ರಮುಖ ರಫ್ತು ಮಾಡುವ ವಸ್ತುವನ್ನಾಗಿ ಮಾಡಿದ್ದೂ ಪೋರ್ಚುಗೀಸರೇ.
ಪೋರ್ಚುಗೀಸರ ನಂತರ ಬಂದ ಡಚ್ಚರೂ ಕೂಡಾ ಕೇರಳದ ಹೊಸ ಆರ್ಥಿಕ ಪರಿಷ್ಕಾರ ಗಳಲ್ಲಿ ಕೆಲವನ್ನು ಮಾಡಿದರು. ವಿದೇಶ ವಾಣಿಜ್ಯಗಳಿಗೆ ಅವರೂ ಪ್ರಾಮುಖ್ಯವನ್ನು ನೀಡಿದರು. ಹೊಸ ಕೃಷಿ ಬೆಳೆಗಳನ್ನು ಅವರು ತಂದರು. ವೈಜ್ಞಾನಿಕವಾದ ಕೃಷಿ ಸಂಪ್ರದಾಯಗಳನ್ನು ಅವರು ಪ್ರಚಾರ ಮಾಡಿದರು. ಕರಾವಳಿಯುದ್ಧಕ್ಕೂ ತೆಂಗಿನ ಕೃಷಿ ಮಾಡಲು ಅವರು ಮುಂದಾದರು. ಸ್ಥಳೀಯ ಕೃಷಿಕರಿಗೆ ಇದು ಹೊಸ ದಾರಿಯನ್ನು ತೋರಿಸಿಕೊಟ್ಟಿತು. ಹುರಿಹಗ್ಗ, ತೆಂಗಿನೆಣ್ಣೆಯ ವ್ಯಾಪಾರಗಳು ಬೃಹತ್ ಪ್ರಮಾಣದಲ್ಲಿ ನಡೆದವು. ಭತ್ತದ ಕೃಷಿಯನ್ನು ಪ್ರೋತ್ಸಾಹ ಉಪ್ಪು ತಯಾರಿಸಲು ಆರಂಭಿಸಿದವರೂ ಅವರೇ. ಬಟ್ಟೆಗೆ ಬಣ್ಣ ಹಾಕುವ ವಿಧಾನವನ್ನು ಹೇಳಿಕೊಟ್ಟರು. ಡಚ್ಚರು ವಾಣಿಜ್ಯೋದ್ಯಮಕ್ಕೆ ನೀಡಿದ ಪ್ರೋತ್ಸಾಹ ಹಾಗೂ ಅವರು ರೂಪಿಸಿದ ನಿಯಮಗಳಿಂದಾಗಿ ಕೇರಳದ ಬಂದರು ಪ್ರದೇಶಗಳು ಸಜೀವಗೊಂಡವು.
ಬ್ರಿಟಿಷ್ ಆಡಳಿತವೂ ಕೇರಳದ ಆರ್ಥಿಕ ಅಭಿವೃದ್ದಿಯನ್ನು ಒಂದು ಹಂತದವರೆಗೆ ತ್ವರಿತಗೊಳಿಸಿತು. ವನಸ್ಪತಿಗಳನ್ನು ಹೆಚ್ಚಿಸುವಲ್ಲಿ ಅವರು ಗಮನ ಹರಿಸಿದರು. ಸುಗಂಧ ವಸ್ತುಗಳನ್ನು ಕೃಷಿ ಮಾಡುವುದರಲ್ಲಿಯೇ ಅವರಿಗೆ ಆಸಕ್ತಿ ಇತ್ತು. ೧೭೯೯ರಲ್ಲಿ ಇಂಗ್ಲಿಷ್ ಈಸ್ಟ್ ಇಂಡಿಯಾ ಕಂಪೆನಿ ಅಂಚರಕಂಡಿಯಲ್ಲಿ ಸುಗಂಧ ವಸ್ತುಗಳ ತೋಟವನ್ನೇ ನಿರ್ಮಿಸಿತು. ಅದರಲ್ಲಿ ಕಾಫಿ, ದಾಲಚೀನಿ, ಕಾಳುಮೆಣಸು, ಸಾಗುವಾನಿ ವೊದಲಾದವುಗಳನ್ನು ನೆಟ್ಟು ಬೆಳಸಿದರು. ಅಲ್ಲಿಂದ ಕಾಫಿ ಬೆಳೆ ವಯನಾಡಿಗೂ ಹಬ್ಬಿತು. ಅಂಚರಕಂಡಿಯ ಆ ತೋಟ ಈಗಲೂ ಇದೆ. ದಾಲಚೀನಿಯನ್ನು ಮಾತ್ರವೇ ಇಂದು ಅಲ್ಲಿ ಬೆಳೆಯಲಾಗುತ್ತದೆ. ೧೯ನೇ ಶತಮಾನದ ಕೊನೆಯ ವೇಳೆಗೆ ಮಲಬಾರಿನಲ್ಲಿ ಅನೇಕ ಚಹಾ ತೋಟಗಳು ಇದ್ದುವು. ಇಡುಕ್ಕಿ ಜಿಲ್ಲೆಯಲ್ಲಿ ಅದೇ ವೇಳೆಗೆ ೧೮೭೭ರಲ್ಲಿ ಕಣ್ಣನ್ ದೇವನ್ ತೋಟವನ್ನು ಸ್ಥಾಪಿಸ ಲಾಯಿತು. ಪೂಞಾರ್‌ತಂಬುರಾನನಿಂದ ಜೆ.ಡಿ. ಮನ್ರೊ ಎಂಬುವರು ಸ್ಥಳ ಖರೀದಿಸಿ ಚಹಾ ಕೃಷಿ ಆರಂಭಿಸಿದರು. ಆ ಮೂಲಕ ಕೇರಳದ ಆರ್ಥಿಕ ಬದಲಾವಣೆಗೆ ಕಾರಣರಾದರು. ಚಹಾ ರಫ್ತಿನಿಂದ ಕೇರಳವು ಬೃಹತ್ ಪ್ರಮಾಣದ ವಿದೇಶಿ ಹಣವನ್ನು ತಂದುಕೊಂಡಿತು.
ವನ ಸಂಪತ್ತುಗಳಲ್ಲಿ ತೇಗ ಬ್ರಿಟಿಷರ ಪ್ರತ್ಯೇಕ ಗಮನಕ್ಕೆ ಕಾರಣವಾಯಿತು. ತೇಗಿಗೆ ವಿದೇಶಿ ಮಾರುಕಟ್ಟೆಗಳಲ್ಲಿ ಬೇಡಿಕೆ ಹೆಚ್ಚಬಹುದೆಂದು ಅವರು ಅರಿತುಕೊಂಡರು. ಕೇರಳದ ಕಾಡುಗಳಿಂದ ಕಡಿದು ಕೊಂಡೊಯ್ದ ತೇಗದ ದಿಮ್ಮಿಗಳನ್ನು ಉಪಯೋಗಿಸಿ ನಿರ್ಮಿಸಿದ ಹಡಗುಗಳು ಟ್ರಪಾಲ್‌ಗರ್ ನಾವಿಕ ಯುದ್ಧದಲ್ಲಿ ನೆಲ್ಸನ್‌ನಿಗೆ ವಿಜಯ ತಂದುಕೊಟ್ಟವು ಎಂಬುದು ಕತೆ. ತೇಗದ ಹಿರಿಮೆಯನ್ನು ಅರಿತ ಬ್ರಿಟಿಷರು ತೇಗದ ಮರಗಳನ್ನು ನೆಟ್ಟು ಬೆಳೆಸಲು ಮುಂದಾದರು. ಮಲಬಾರಿನ ಕಲೆಕ್ಟರ್ ಆಗಿದ್ದ ಕೊನ್ನೋಳಿ ೧೮೧೦ರಲ್ಲಿ ಸ್ಥಾಪಿಸಿದ ನಿಲಂಬೂರು ತೋಟ ಇವುಗಳಲ್ಲಿ ಪ್ರಮುಖವಾದುದು. ದಕ್ಷಿಣ ಮಲಬಾರಿನ ಕಾಡುಗಳಿಗೆ ಪ್ರಾಮುಖ್ಯತೆ ಬಂದುದು ಈ ತೋಟದಿಂದ. ಕೇರಳದ ಇತರ ಪ್ರದೇಶಗಳಲ್ಲಿಯೂ ತೇಗದ ತೋಟಗಳನ್ನು ಬೆಳೆಸಲಾಯಿತು. ಕೇರಳದ ಆರ್ಥಿಕ ಅಭಿವೃದ್ದಿಯ ಮೇಲೆ ಇವು ಬೀರಿದ ಪರಿಣಾಮ ಅಗಾಧವಾದುದು.
ಆಡಳಿತ ಸುಧಾರಣೆಗಳು
೧೯ನೆಯ ಶತಮಾನದ ಆರಂಭದ ದಶಕಗಳಲ್ಲಿಯೇ ಬ್ರಿಟಿಷ ಅಧಿಕಾರಿಗಳು ಹಾಗೂ ತಿರುವಿದಾಂಕೂರು ಮತ್ತು ಕೊಚ್ಚಿ ರಾಜರುಗಳು ಆಡಳಿತದಲ್ಲಿ ಕೆಲವು ಸುಧಾರಣೆಗಳನ್ನು ತಂದರು. ಕ್ರಿಶ್ಚಿಯನ್ ಮಿಷನರಿಗಳ ನೇತೃತ್ವದಲ್ಲಿ ಪಾಶ್ಚಾತ್ಯ ಶಿಕ್ಷಣವನ್ನು ಪ್ರಚಾರ ಮಾಡಿದ ಬಗೆಯನ್ನು ಪ್ರತ್ಯೇಕ ಅಧ್ಯಾಯದಲ್ಲಿ ಗಮನಿಸಲಾಗಿದೆ. ಪಾಶ್ಚಾತ್ಯ ಶಿಕ್ಷಣ, ಸಾಮೂಹಿಕ ಬದಲಾವಣೆಗೆ ವೇಗ ಹೆಚ್ಚಿಸಿತು. ಜೀತ ಪದ್ಧತಿಯನ್ನು ಇಲ್ಲವಾಗಿಸಿದ್ದೇ ಅತ್ಯಂತ ಪ್ರಮುಖ ಬದಲಾವಣೆ. ಇದು ಜಮೀನ್ದಾರೀ ವ್ಯವಸ್ಥೆಯ ತಳಪಾಯವನ್ನೇ ಅಲುಗಾಡಿಸಿತು. ಮಲಬಾರು, ಕೊಚ್ಚಿ, ತಿರುವಾಂಕೂರಿನ ಆಡಳಿತ ಯಂತ್ರದಲ್ಲಿ ಗಮನಾರ್ಹವಾದ ಸುಧಾರಣೆ ಕಂಡುಬಂದಿತು. ಪರಂಪರಾಗತವಾಗಿ ಬರುತ್ತಿದ್ದ ವೃತ್ತಿಗಳನ್ನು ಕೊನೆಗೊಳಿಸಲಾಯಿತು. ನ್ಯಾಯಾಲಯಗಳು ಪಾಶ್ಚಾತ್ಯ ಪದ್ಧತಿಗನುಸಾರವಾಗಿ ಕಾರ್ಯನಿರ್ವಹಿಸತೊಡಗಿದವು. ಇದರಿಂದಾಗಿ ವಿಚಾರಣೆ ಹಾಗೂ ಶಿಕ್ಷೆಯ ವಿಧಾನದಲ್ಲಿ ಬದಲಾವಣೆ ಗೋಚರಿಸಿತು. ಪ್ರಮುಖ ನಗರಗಳಲ್ಲೆಲ್ಲ ನ್ಯಾಯಾಲಯಗಳನ್ನು ಸ್ಥಾಪಿಸಲಾಯಿತು. ಹಳೆಯ ರೀತಿಯ ತೆರಿಗೆ ಸಂಗ್ರಹ ಪದ್ಧತಿಯನ್ನು ಕೊನೆಗೊಳಿಸಲಾಯಿತು. ಇದು ಸ್ವತಂತ್ರವಾದ ಆರ್ಥಿಕ ಸಂಬಂಧಗಳಿಗೆ ದಾರಿ ಮಾಡಿಕೊಟ್ಟಿತು. ಸರಕಾರಕ್ಕಾಗಿ ವೇತನವಿಲ್ಲದೆ ಕೆಲಸ ಮಾಡಬೇಕೆಂಬ ಒತ್ತಾಯಗಳೂ ಇಲ್ಲವಾದವು. ನಿಯತವಾಗಿ ಪ್ರತಿ ತಿಂಗಳ ಸಂಬಳ ಕೊಡುವ ಪದ್ಧತಿಯನ್ನು ಜಾರಿಗೆ ತರಲಾಯಿತು. ಆಭರಣ, ವಸ್ತ್ರ, ವಾಹನ ಇತ್ಯಾದಿಗಳನ್ನು ಉಪಯೋಗಿಸಲು ಇದ್ದ ನಿಬಂಧನೆಗಳನ್ನು ತೆಗೆದು ಹಾಕಲಾಯಿತು. ಜಮೀನ್ದಾರೀ ವ್ಯವಸ್ಥೆಯಿಂದ ಸಾಮಾಜಿಕ ಸಮಾನತೆಯ ಹೊಸ ನೀತಿಗಳು ನಿಧಾನವಾಗಿ ಕಾಣಿಸಿಕೊಳ್ಳತೊಡಗಿದವು.
ಮಧ್ಯಮ ವರ್ಗದವರ ಏಳಿಗೆ
ಶಿಕ್ಷಣವನ್ನು ಸಾರ್ವತ್ರಿಕವಾಗಿ ಪ್ರಚಾರ ಮಾಡಿದ್ದರಿಂದ ವಿದ್ಯಾಸಂಪನ್ನರಾದ ಮಧ್ಯಮ ವರ್ಗದವರು ಸಾಮಾಜಿಕವಾಗಿ ಗಣ್ಯರಾದರು. ಮುಖ್ಯವಾಗಿ ತಿರುವಾಂಕೂರಿನಲ್ಲಿ ಇಂತಹ ಒಂದು ಪ್ರವೃತ್ತಿ ವಿಶೇಷವಾಗಿ ಗೋಚರಿಸಿತು. ಔದ್ಯೋಗಿಕ ಕ್ಷೇತ್ರದಲ್ಲಿ ಹಾಗೂ ರಾಜಕೀಯ ಕ್ಷೇತ್ರದಲ್ಲಿ ಬ್ರಾಹ್ಮಣರು ಗುತ್ತಿಗೆ ಹಿಡಿದಿದ್ದ ಸ್ಥಾನಗಳಿಗೆ ಮಧ್ಯಮ ವರ್ಗದವರು ಲಗ್ಗೆಯಿಟ್ಟರು. ಮಾರ್ತಾಂಡವರ್ಮನ ಕಾಲಾನಂತರ ಸಾಮಾನ್ಯವಾಗಿ ತಿರುವಾಂಕೂರಿನ ರಾಜರುಗಳೆಲ್ಲ ಸಂಸ್ಥಾನದ ದಿವಾನರನ್ನಾಗಿ ತಮಿಳು ಬ್ರಾಹ್ಮಣರನ್ನು ನಿಯಮಿಸುತ್ತಿದ್ದರು. ಇದು ಸ್ಥಳೀಯರಿಗೆ ಹಿತಕರವಾಗಲಿಲ್ಲ. ಸರಕಾರದ ಉದ್ಯೋಗಗಳಲ್ಲಿ ವಿದ್ಯಾಭ್ಯಾಸ ಹೊಂದಿದ ಸ್ಥಳೀಯರನ್ನು ನಿಯಮಿಸಲೇಬೇಕೆಂಬ ಒತ್ತಾಯಕ್ಕೆ ಬಲ ಹೆಚ್ಚಿತು. ನಾಯನ್ಮಾರರು ಈ ಒತ್ತಾಯದ ನೇತೃತ್ವ ವಹಿಸಿದ್ದರು. ೧೮೯೧ ಜನವರಿ ಒಂದನೇ ತಾರೀಕಿಗೆ ೧೦,೦೦೦ ಮಂದಿ ಸಹಿ ಮಾಡಿದ ಒಂದು ಮನವಿಯನ್ನು ರಾಜನಿಗೆ ಸಲ್ಲಿಸ ಲಾಯಿತು. ‘ಮಲಯಾಳ ಮೇಮೋರಿಯಲ್’ ಎಂಬ ಹೆಸರಿನಿಂದ ಇದನ್ನು ಗುರುತಿಸ ಲಾಗುತ್ತದೆ. ಸರಕಾರದ ಉನ್ನತ ಉದ್ಯೋಗಗಳಿಂದ ಸ್ಥಳೀಯರನ್ನು ದೂರವಿಡುವ ಸಂಪ್ರದಾಯವನ್ನು ಕೊನೆಗೊಳಿಸಬೇಕೆಂದು ಸಾಧ್ಯವಾದಷ್ಟು ಉದ್ಯೋಗಗಳನ್ನು ಅವರಿಗೂ ಕೊಡಬೇಕಾದ ಕ್ರಮಗಳನ್ನು ತಕ್ಷಣ ಕೈಗೊಳ್ಳಬೇಕೆಂದು ಆ ಮನವಿಯಲ್ಲಿ ಕೇಳಿಕೊಳ್ಳಲಾಗಿತ್ತು. ೧೮೯೬ರ ಸೆಪ್ಟೆಂಬರ್‌ನಲ್ಲಿ ‘ಈಳವ ಮೆಮೋರಿಯಲ್’ ಎಂಬ ಹೆಸರಿನಿಂದ ಮತ್ತೊಂದು ಮನವಿಯನ್ನು ಮಹಾರಾಜನಿಗೆ ಸಮರ್ಪಿಸಲಾಯಿತು. ಅದು ೧೩, ೧೭೬ ಈಳವರು ಸಹಿ ಮಾಡಿದ ಮನವಿಯಾಗಿತ್ತು. ಜಾತಿಯ ಹೆಸರಿನಲ್ಲಿ ತಿರುವಿದಾಂಕೂರಿನಲ್ಲಿ ಉದ್ಯೋಗ ನಿಷೇಧಕ್ಕೆ ಒಳಗಾದ ಡಾ. ಪಲ್ಪ್ ಎಂಬ ವಿದ್ವಾಂಸ ಇದರ ನೇತೃತ್ವ ವಹಿಸಿದ್ದರು. ಕ್ರಿಶ್ಚಿಯನ್ ಮತಕ್ಕೆ ಮತಾಂತರ ಮಾಡಿದ ಸ್ವಜಾತೀಯರನ್ನು ಎಲ್ಲಾ ಅವಕಾಶಗಳಿಗೆ ಅರ್ಹರಾಗಿಸುವಂತೆ ಇತರೇ ಸ್ಥಳೀಯರನ್ನೂ ಪರಿಗಣಿಸಬೇಕೆಂದು ಆ ಮನವಿಯಲ್ಲಿ ಕೋರಲಾಗಿತ್ತು. ಸರಕಾರೀ ಸೇವೆಯಲ್ಲಿ ಪ್ರಾತಿನಿಧ್ಯವೇ ಇವರ ಪ್ರಮುಖ ಬೇಡಿಕೆಯಾಗಿತ್ತು. ‘ಈಳವ ಮೆಮೋರಿಯಲ್’ ಎಂಬುದು ಅವರ್ಣೀಯರು ಸಾಮಾಜಿಕ ಸಮಾನತೆಗಾಗಿ ಪ್ರಾರಂಭಿಸಿದ ದೊಡ್ಡದೊಂದು ಹೋರಾಟದ ಮುನ್ನುಡಿಯಾಗಿತ್ತು.
ಈಳವರ ಈ ಬೇಡಿಕೆಗೆ ಕ್ರಿಶ್ಚಿಯನರು, ಮುಸಲ್ಮಾನರು ಪ್ರಬಲವಾದ ಬೆಂಬಲ ನೀಡಿದ್ದರು. ಏಕೆಂದರೆ ರೆವೆನ್ಯೂ ಇಲಾಖೆಯ ಉದ್ಯೋಗಗಳು ಅವರಿಗೂ ಬೇಕಾಗಿತ್ತು. ರೆವಿನ್ಯೂ ಇಲಾಖೆಯ ನಿಯಂತ್ರಣದಲ್ಲಿ ಧಾರ್ಮಿಕ ಇಲಾಖೆಯೂ ಒಳಪಟ್ಟಿದ್ದರಿಂದ ದೇವಸ್ಥಾನಗಳಿಗೆ ಪ್ರವೇಶಕ್ಕೆ ಅರ್ಹವಲ್ಲದ ಅವರ್ಣೀಯರೂ ಅಹಿಂದುಗಳೂ ಅಲ್ಲಿನ ಉದ್ಯೋಗಕ್ಕೆ ಅರ್ಹರಲ್ಲ ಎಂಬುದು ಸರಕಾರದ ನಿಲುವಾಗಿತ್ತು.
ಹಾಗಾಗಿ ಈ ಶತಮಾನದ ಪ್ರಾರಂಭದಲ್ಲಿ ಹಿಂದುಳಿದ ವರ್ಗದವರು ಕ್ರಿಶ್ಚಿಯನರ ಮತ್ತು ಮುಸಲ್ಮಾನರ ಬೆಂಬಲದೊಡನೆ ಸಾಮಾಜಿಕ ಸಮಾನತೆಗಾಗಿ ಹೋರಾಟ ಆರಂಭಿಸಿತು. ಅದರ ನೇತೃತ್ವ ವಹಿಸಿದವರೆಂದರೆ ಇ.ಜೆ. ಜೋನ್, ಟಿ.ಕೆ. ಮಾಧವನ್ ಮೊದಲಾದವರು. ೧೯೨೨ರ ಹೋರಾಟದ ಪರಿಣಾಮವಾಗಿ ರೆವೆನ್ಯೂ ಇಲಾಖೆಯನ್ನು ರೆವೆನ್ಯೂ (ಕಂದಾಯ) ಮತ್ತು ದೇವಸ್ವಂ (ಮುಜರಾಯಿ) ಎಂದು ಎರಡಾಗಿ ವಿಭಾಗಿಸಲಾಯಿತು. ರೆವೆನ್ಯೂ ಇಲಾಖೆ ಯಲ್ಲಿ ಅವರ್ಣೀಯರಿಗೂ, ಅಹಿಂದುಗಳಿಗೂ ಉದ್ಯೋಗ ನೀಡಲು ಸರ್ಕಾರ ಮುಂದಾಯಿತು. ಅನೀತಿಯುತವಾಗಿದ್ದ ಒಂದು ಸಾಮಾಜಿಕ ನಿಯಮವನ್ನು ಒಂದು ಹಂತದವರೆಗೆ ಪರಿಹರಿಸಲು ಸರಕಾರ ಮುಂದೆ ಬಂದಿತು. ಅದು ಸಾಮಾಜಿಕ ಸಮಾನತೆ ಎಂಬ ತತ್ವಕ್ಕೆ ದೊರೆತ ಮೊದಲ ಮಾನ್ಯತೆಯಾಗಿತ್ತು. ೧೯೩೫ರಲ್ಲಿ ತಿರುವಾಂಕೂರಿನಲ್ಲಿ ಲೋಕಸೇವಾ ಆಯೋಗವನ್ನು ಸ್ಥಾಪಿಸುವುದರ ಮೂಲಕ ಎಲ್ಲಾ ಜಾತಿಗೆ ಸೇರಿದವರಿಗೂ ನಿಗದಿತ ಒಂದು ಅನುಪಾತದಲ್ಲಿ ಸರಕಾರದಲ್ಲಿ ಉದ್ಯೋಗ ಕೊಡಬಹುದು ಎಂಬ ನಿಯಮ ವೊಂದು ಜಾರಿಗೆ ಬಂತು.
ಪ್ರಜಾಪ್ರಭುತ್ವ ಹಕ್ಕುಗಳಿಗಾಗಿ ಹೋರಾಟ
ಸಾಮಾಜಿಕ ನ್ಯಾಯಕ್ಕಾಗಿ ಹೋರಾಟ ನಡೆಸಿದಂತೆಯೇ, ಸಮಾನಾಂತರವಾಗಿ ಪ್ರಜಾಪ್ರಭುತ್ವದ ಹಕ್ಕಿಗಾಗಿಯೂ ತಿರುವಾಂಕೂರಿನಲ್ಲಿ ಹೋರಾಟ ನಡೆಯುತ್ತಿತ್ತು. ಸ್ವದೇಶಾಭಿಮಾನಿ ಪತ್ರಿಕಾ ಸಂಪಾದಕ ರಾಮಕೃಷ್ಣ ಪಿಳ್ಳೆ ತನ್ನ ಪತ್ರಿಕೆಯ ಮೂಲಕ ದಿವಾನ್ ಪಿ. ರಾಜಗೋಪಾಲಚಾರಿಗೆದುರಾಗಿ ಮಾಡಿದ ಟೀಕೆಗಳೂ ಈ ಹೋರಾಟದ ಭಾಗಗಳೇ ಆಗಿದ್ದವು. ರಾಮಕೃಷ್ಣಪಿಳ್ಳೆ ಪ್ರಜಾಸ್ವಾತಂತ್ರ್ಯದ ಕಾವಲು ಭಟರಾಗಿದ್ದರು. ಅವರು ತೀಕ್ಷ್ಣವಾದ ವಿಮರ್ಶೆಗಳನ್ನು ಪ್ರತಿದಿನ ಪ್ರಕಟಿಸಿದರು. ಜೊತೆಗೆ ಜನರನ್ನು ಪ್ರಬುದ್ಧರನ್ನಾಗಿಸಿದರು. ೧೯೧೧ರಲ್ಲಿ ಅವರನ್ನು ಗಡಿಪಾರು ಮಾಡಿ ಪತ್ರಿಕೆಯನ್ನು ಹಾಗೂ ಮುದ್ರಣಾಲಯವನ್ನು ವಶಪಡಿಸಿಕೊಂಡಿದ್ದೂ ಆಯಿತು.
ವಿಧಾನಸಭೆಯನ್ನು ಪರಿಷ್ಕರಿಸುವ ಉದ್ದೇಶವನ್ನು ಇರಿಸಿಕೊಂಡ ಇನ್ನೊಂದು ಹೋರಾಟವು ೧೯೨೦ರಲ್ಲಿ ನಡೆಯಿತು. ಚುನಾಯಿತರಾದ ಸದಸ್ಯರ ಬಹುಮತ ಪಡೆದು ಕೊಂಡು ವಿಧಾನಸಭೆಯನ್ನು ಪುನಃ ರೂಪಿಸಬೇಕೆಂದು ಮಹಾರಾಜರಲ್ಲಿ ನಿವೇದಿಸಿ ಕೊಂಡಿದ್ದರು. ಅದನ್ನು ಮಹಾರಾಜರು ಅಂಗೀಕರಿಸಿದ್ದರು. ಹಾಗೆ ೧೯೨೨ರಲ್ಲಿ ತಿರುವಿದಾಂಕೂರು ವಿಧಾನಸಭೆಗೆ ಚುನಾಯಿತರಾದವರಿಗೆ ಪ್ರಾತಿನಿಧ್ಯವಿರುವ ಒಂದು ಜನಪ್ರತಿನಿಧಿ ಸಭೆಯ ಗೌರವವಿತ್ತು. ಒಟ್ಟು ಇರುವ ಐವತ್ತು ಸದಸ್ಯ ಬಲದಲ್ಲಿ ೨೮ ಮಂದಿ ಚುನಾಯಿತರಾದ ನಿರುದ್ಯೋಗಿಗಳಾಗಿದ್ದರು.
ಈ ಬದಲಾವಣೆ ಪ್ರಗತಿಪರವಾಗಿದ್ದರೂ ಈಳವರು, ಮುಸಲ್ಮಾನರು, ಕ್ರಿಶ್ಚಿಯನರು ಮೊದಲಾದವರಿಗೆ ವಿಧಾನಸಭೆಯಲ್ಲಿ ಕನಿಷ್ಠ ಪ್ರಾಶಸ್ತ್ಯ ಮಾತ್ರ ಸಿಕ್ಕಿತ್ತು. ಏಕೆಂದರೆ ಮತದಾನದ ಅವಕಾಶವನ್ನು ತೆರಿಗೆ ಪಾವತಿಸುವವರಿಗೆ ಮಾತ್ರವೇ ಸೀಮಿತಗೊಳಿಸಲಾಗಿತ್ತು. ಸಾಮಾನ್ಯವಾಗಿ ತೆರಿಗೆ ಪಾವತಿಸುವವರು ಮುಂದುವರಿದ ಸಮುದಾಯಗಳವರೇ ಆಗಿದ್ದರು. ಅದರಲ್ಲೂ ಮುಖ್ಯವಾಗಿ ನಾಯನ್ಮಾರರು. ಹಾಗಾಗಿ ನಾಯನ್ಮಾರರಿಗೆ ಜನಸಂಖ್ಯೆಗೆ ಅನುಗುಣವಾಗಿ ಸಿಗಬೇಕಾದ ಸ್ಥಾನಗಳಿಗಿಂತಲೂ ಹೆಚ್ಚಿನ ಸ್ಥಾನಗಳು ಸಿಕ್ಕಿದವು. ಬಳಿಕ ಮತದಾನದ ಹಕ್ಕನ್ನು ಸೀಮಿತಗೊಳಿಸುವುದರ ವಿರುದ್ಧ ಪ್ರತಿಭಟನೆಗಳೂ ನಡೆದವು. ಈಳವರು, ಕ್ರಿಶ್ಚಿಯನರು, ಮುಸಲ್ಮಾನರು ಈ ಹೋರಾಟಕ್ಕೆ ನೇತೃತ್ವ ನೀಡಿದರು. ಆದರೆ ಸರಕಾರ ನಿಯಮ ಸಡಿಸಲು ಸಿದ್ಧವಾಗಲಿಲ್ಲ.
೧೯೩೨ರಲ್ಲಿ ತಿರುವಾಂಕೂರಿನ ಮಹಾರಾಜ ಜಾರಿಗೆ ತಂದ ಪರಿಷ್ಕೃತ ವಿಧಾನಸಭೆಗೂ ಮತದಾನದ ವಿಷಯದಲ್ಲಿ ಯಾವ ಬದಲಾವಣೆಯನ್ನೂ ತಂದಿರಲಿಲ್ಲ. ಹಾಗಾಗಿ ಪ್ರತಿಭಟನೆ, ಹೋರಾಟಗಳು ಮುಂದುವರಿದವು. ಸಿ. ಕೇಶವನ್, ಎನ್.ಪಿ. ಜೋಸೆಫ್, ಪಿ.ಕೆ. ಕುಞ್ ಮೊದಲಾದವರ ನೇತೃತ್ವದಲ್ಲಿ ನಡೆದ ನಿರಂತರ ಹೋರಾಟಗಳೂ ಇದರ ಭಾಗವಾಗಿದ್ದವು. ಸರಕಾರದ ಉದ್ಯೋಗಗಳಲ್ಲೂ ವಿಧಾನಸಭೆಯಲ್ಲೂ ಜನಸಂಖ್ಯೆಯನ್ನು ಆಧರಿಸಿ ಎಲ್ಲಾ ಸಮುದಾಯದ ಜನರಿಗೂ ಪ್ರಾತಿನಿಧ್ಯ ನೀಡಬೇಕು ಎಂದು ಹೋರಾಟಗಾರರು ಪ್ರತಿಪಾದಿ ಸಿದರು. ಪ್ರಾಯಪೂರ್ತಿಯಾದವರಿಗೆ ಮತದಾನದ ಅವಕಾಶ ಕೊಡಬೇಕು ಮತ್ತು ಸ್ವತಂತ್ರಾಡಳಿತ ನಿರ್ವಹಣೆಗೆ ಅವಕಾಶ ನೀಡಬೇಕು ಎಂಬಿತ್ಯಾದಿ ಬೇಡಿಕೆಗಳನ್ನು ಅವರು ಮುಂದಿಟ್ಟಿದ್ದರು. ಈ ಬೇಡಿಕೆಗಳನ್ನು ಈಡೇರಿಸುವವರೆಗೆ ಮತದಾನದಿಂದ ದೂರವುಳಿಯು ವುದಾಗಿಯೂ ತೀರ್ಮಾನಿಸಿದರು. ಈ ಹೋರಾಟವನ್ನು ಬಲ ಪ್ರಯೋಗಿಸಿ ಹಿಮ್ಮೆಟ್ಟಿಸಲು ಪ್ರಯತ್ನಿಸಿ ವಿಫಲವಾಯಿತು. ಕೊನೆಗೂ ಈಳವ, ಕ್ರಿಶ್ಚಿಯನ್, ಮುಸ್ಲಿಂ ಜನ ಸಮುದಾಯ ಗಳವರಿಗಾಗಿ ಅನೇಕ ವಿಧಾನಸಭಾ ಸ್ಥಾನಗಳನ್ನು ಮೀಸಲಿರಿಸಲು ಸರಕಾರ ತೀರ್ಮಾನಿಸಿತು. ಆದರೆ ಅದು ಮತ್ತೊಂದು ದೊಡ್ಡ ಹೋರಾಟಕ್ಕೆ ಎಡೆ ಮಾಡಿಕೊಟ್ಟಿತು. ಪ್ರಾಯಪೂರ್ತಿ ಯಾದವರನ್ನು ಆಧರಿಸಿ ಸ್ವತಂತ್ರಾಡಳಿತಾಧಿಕಾರಕ್ಕಾಗಿ ೧೯೩೮ ರಲ್ಲಿ  ತಿರುವಿದಾಂಕೂರು ಸ್ಟೇಟ್ ಕಾಂಗ್ರೆಸ್ ಎಂಬೊಂದು ಸಂಘಟನೆಯು ಸ್ಥಾಪನೆಯಾಯಿತು. ೧೯೪೭ರಲ್ಲಿ ಸುದೀರ್ಘ ವಾದ ಹೋರಾಟದ ಪರಿಣಾಮವಾಗಿ ಅದನ್ನು ಪಡೆಯುವಲ್ಲಿಯೂ ಯಶಸ್ವಿಯಾದರು. ಇದರಿಂದಾಗಿ ತಿರುವಾಂಕೂರಿನ ಇತಿಹಾಸದಲ್ಲಿ ಪ್ರಜಾಪ್ರಭುತ್ವದ ಹೊಸತೊಂದು ಯುಗವನ್ನು ಉದ್ಘಾಟಿಸಿದಂತಾಯ್ತು. ಕೊಚ್ಚಿಯಲ್ಲಿ ಪ್ರಜಾಪ್ರಭುತ್ವದ ಸ್ಥಾಪನೆಯ ಯತ್ನ ಬೇರೆ ರೀತಿಯಲ್ಲಾಯ್ತು. ಆಕ್ರಮಣಾಸಕ್ತವಾದ ಚಳುವಳಿಗೆ ಎಡೆಕೊಡದೆ ಶಾಂತ ರೀತಿಯಿಂದಲೇ ಅಲ್ಲಿನ ಸರಕಾರ ಜನರ ಬೇಡಿಕೆಯನ್ನು ಈಡೇರಿಸಿತು. ಹಾಗಾಗಿ ಪ್ರಾಯಪೂರ್ತಿಯಾದವರ ಮತದಾನದ ತಳಹದಿಯಲ್ಲಿ ಸ್ವತಂತ್ರಾಧಿಕಾರವು ತಿರುವಾಂಕೂರಿನಲ್ಲಿ ಆಗುವ ವೇಳೆಗೆ ಕೊಚ್ಚಿಯಲ್ಲಿಯು ಜಾರಿಗೆ ಬಂತು.
ಸಾಮಾಜಿಕ ಮತ್ತು ಮತೀಯ ಬದಲಾವಣೆಗಳು
೧೯ನೆಯ ಶತಮಾನದ ಕೊನೆಯ ದಶಕಗಳಲ್ಲಿ ಕೇರಳದಲ್ಲಿ ಸಾಮಾಜಿಕವೂ ಮತೀಯವೂ ಆದ ಕೆಲವು ಪರಿಷ್ಕಾರಗಳು ನಡೆದವು. ಅಸ್ಪೃಶ್ಯತೆಯ ನಿವಾರಣೆ, ಜಾತಿಯ ನಾಶ, ಅಳಿಯಕಟ್ಟು ಸಂಪ್ರದಾಯದಲ್ಲಿ ಪರಿಷ್ಕಾರ, ತಾಲಿಕೆಟ್ಟು ಕಲ್ಯಾಣಂ, ತಿರಂಡುಕುಳಿ (ಋತುಸ್ನಾನ) ಮೊದಲಾದ ದುಂದುವೆಚ್ಚದ ಆಚರಣೆಗಳಿಗೆ ಸಾಮಾಜಿಕವಾಗಿ ಬಹಿಷ್ಕಾರ ಹಾಕಲಾಯಿತು. ರಾಮಕೃಷ್ಣ ಮಿಶನ್, ಆರ್ಯ ಸಮಾಜ, ಥಿಯೋಸೋಫಿಕಲ್ ಸೊಸೈಟಿ ಮೊದಲಾದ ಅಖಿಲ ಭಾರತ ಸಂಘಟನೆಗಳಿಗೂ ಕೇರಳದಲ್ಲಿ ಶಾಖೆಗಳು ಇದ್ದರೂ ಅವು ಕೆಲವೇ ಕೆಲವು ಜನರಿಗೆ ಮಾತ್ರ ಸೀಮಿತಗೊಂಡಿದ್ದವು. ಹಾಗಾಗಿ ಅವುಗಳ ಪ್ರಭಾವ  ಕೇರಳದಲ್ಲಿ ಬಹಳ ಪರಿಮಿತವಾಗಿತ್ತು. ಭಾರತೀಯ ರಾಷ್ಟ್ರೀಯ ಕಾಂಗ್ರೆಸ್ ಮೊದಲಾದ ಅಖಿಲ ಭಾರತ ರಾಜಕೀಯ ಪಕ್ಷಗಳ ಪ್ರಾದೇಶಿಕ ಘಟಕಗಳ ಮೂಲಕ ಅವುಗಳ ಧೋರಣೆಗಳು ಪ್ರಚಾರ ಪಡೆದಿವೆ. ಅಂತಹ ಸಂಘಟನೆಗಳ ಪ್ರಾದೇಶಿಕ ನೇತೃತ್ವವನ್ನು ಆದರ್ಶಶಾಲಿಗಳಾದ ಉನ್ನತ ವ್ಯಕ್ತಿಗಳು ಹೊಂದಿದ್ದರು ಎಂಬುದು ಅತ್ಯಂತ ಗಮನಾರ್ಹವಾದ ಸಂಗತಿ.
ಹಿಂದೂ ಸಮಾಜದ ಬದಲಾವಣೆಗಳು
ಆಧುನಿಕ ಕೇರಳವು ಸಮಾಜ ಸುಧಾರಕರಾದ ಇಬ್ಬರು ಮಹಾಪುರುಷರಿಗೆ ಜನ್ಮ ನೀಡಿದೆ. ಒಬ್ಬರು ಶ್ರೀ ಚಟ್ಟಂಬಿ ಸ್ವಾಮಿಗಳು (೧೮೫೩-೧೯೨೪). ಇನ್ನೊಬ್ಬರು ಶ್ರೀ ನಾರಾಯಣಗುರು (೧೮೫೪-೧೯೨೮). ಚಟ್ಟಂಬಿಸ್ವಾಮಿಗಳು ಚಿಕ್ಕಂದಿನಲ್ಲಿಯೇ ಮತೀಯ ವಿಚಾರಗಳಲ್ಲಿ ಅಗಾಧವಾದ ಪಾಂಡಿತ್ಯವನ್ನು ಪಡೆದಿದ್ದರು. ಸಾಮಾಜಿಕ ಕ್ಷೇತ್ರದಲ್ಲಿ ಬ್ರಾಹ್ಮಣರು ಪಡೆದುಕೊಂಡಿದ್ದ ಸ್ಥಾನವನ್ನು ಅವರು ಪ್ರಶ್ನಿಸಿದರು. ಬ್ರಾಹ್ಮಣೇತರರಿಗೆ ಸಮಾಜದಲ್ಲಿದ್ದ ಅತಂತ್ರ ಸ್ಥಿತಿಯಿಂದ ಅವರು ಕೋಪಗೊಂಡಿದ್ದರು. ಸಮಾಜದ ಈಳವರಿಗೂ ನಾಯನ್ಮಾರರಿಗೂ ಅರ್ಹವಾದ ಸ್ಥಾನವನ್ನು ದೊರಕಿಸಿಕೊಡಲು ಆಸಕ್ತರಾದರೂ ತಾನು ಹುಟ್ಟಿದ ನಾಯರ್ ಸಮುದಾಯದ ಏಳಿಗೆಗಾಗಿ ಅವರು ಶ್ರಮಿಸಿದರು. ಬ್ರಾಹ್ಮಣೇತರ ವರ್ಗದ ಅಭಿವೃದ್ದಿ ಆರಂಭಗೊಳ್ಳಲು ನಾಯರ್ ಸಮುದಾಯದ ಅಭಿವೃದ್ದಿ ಉತ್ತೇಜನಕಾರಿ ಯಾಗಬಹುದೆಂದು ಅವರು ಭಾವಿಸಿದಂತಿತ್ತು. ಹಿಂದೂಗಳ ಸಾಮಾಜಿಕ ಪರಿಷ್ಕಾರಗಳಿಗೆ ಹೊಸ ಚೈತನ್ಯ ಕೊಡುವುದಕ್ಕೆ ಚಟ್ಟಂಬಿ ಸ್ವಾಮಿಗಳು ಮುಂದಾದರು. ಕ್ರಿಶ್ಚಿಯನ್ ಮತಕ್ಕೆ ಮತಾಂತರಗೊಳ್ಳಲು ಆಸಕ್ತರಾದವರ ಆಸೆಯನ್ನು ಚಿಗುರಿನಲ್ಲಿಯೇ ಚಿವುಟಲು ಚಟ್ಟಂಬಿ ಸ್ವಾಮಿಗಳಿಗೆ ಸಾಧ್ಯವಾಯಿತು.
ಶ್ರೀನಾರಾಯಣಗುರು ಈಳವ ಸಮುದಾಯದಲ್ಲಿ ಜನಿಸಿದರು. ಈಳವರು ಕೇರಳದ ಅವಣೀರ್ಯರಲ್ಲಿ ಪ್ರಮುಖರು. ಅದರಿಂದಾಗಿ ಈಳವ ಸಮುದಾಯದಲ್ಲಿ ಶ್ರೀ ನಾರಾಯಣ ಗುರುವಿನ ಪ್ರಭಾವ ಇಡೀ ಕೇರಳದ ಸಾಮಾಜಿಕ ಪರಿವರ್ತನೆಯಲ್ಲಿ ನಿರ್ಣಾಯಕವಾಯಿತು. ಜಾತಿರಹಿತವಾದ ಒಂದು ಹೈಂದವ ಸಮುದಾಯದ ಸ್ಥಾಪನೆ ನಾರಾಯಣ ಗುರುವಿನ ಮುಖ್ಯ ಲಕ್ಷ್ಯವಾಗಿತ್ತು. “ಒಂದು ಜಾತಿ, ಒಂದು ಮತಂ ಒಂದು ದೈವ ಮನುಷ್ಯನಿಗೆ” (ಮಾನವನಿಗೆ ಒಂದು ಜಾತಿ, ಒಂದು ಮತ, ಒಂದು ದೈವ) ಎಂಬ ಘೋಷಣೆಯೊಂದಿಗೆ ಅವರು ಮಾನವ ಸಾಹೋದರ್ಯದ ಶಂಖನಾದವನ್ನು ಮೊಳಗಿಸಿದರು. ಎಸ್.ಎನ್.ಡಿ.ಪಿ. (ಶ್ರೀನಾರಾಯಣ ಗುರು ಧರ್ಮ ಪರಿಪಾಲನಾಯೋಗ) ಸಭೆಗೆ ಆತ ನೀಡಿದ ನೇತೃತ್ವ ಈಳವರ ಸಾಮಾಜಿಕ, ಆರ್ಥಿಕ ಹಾಗೂ ಶೈಕ್ಷಣಿಕ ಅಭಿವೃದ್ದಿಗಾಗಿ ಸಂಘಟಿಸಿದ ಚಟುವಟಿಕೆಗಳು ಈಳವರನ್ನು ಮಾತ್ರವಲ್ಲ ಇತರ ಅವರ್ಣೀಯರನ್ನೆಲ್ಲ ಪ್ರಚೋದಿಸಿತು. ಹಿಂದೂ ಸಮುದಾಯದ ಅವಿಭಾಜ್ಯ ಘಟಕ ಎಂಬ ನೆಲೆಯಲ್ಲಿ ಸ್ವಂತ ಶಕ್ತಿ ಹಾಗೂ ಗೌರವವನ್ನು ಕಂಡುಕೊಳ್ಳಲು ಅವರು ನೆರವಾದರು. ಈಳವರಿಗಾಗಿ ಅವರು ದೇವಾಲಯಗಳನ್ನು ಕಟ್ಟಿಸಿದರು. ಅದಕ್ಕೆ ಎಲ್ಲಾ ಜಾತಿಗಳವರಿಗೂ ಪ್ರವೇಶಾವಕಾಶ ನೀಡಿದರು. ಎಲ್ಲಾ ಅವರ್ಣೀಯರಿಗೂ ದೇವಾಲಯ ಪ್ರವೇಶಕ್ಕೆ ಅರ್ಹತೆ ಇದೆ ಎಂಬುದನ್ನು ಅವರು ತೋರಿಸಿಕೊಟ್ಟರು. ಪ್ರಾಣಿ ಬಲಿಯಂತಹ ಆಚರಣೆಗಳನ್ನು ನಿಷೇಧಿಸಿದರು. ಈಳವ ಸಮುದಾಯದಲ್ಲಿದ್ದ ತಾಲಿಕೆಟ್ಟ್, ತಿರಂಡಕುಳಿ ಮೊದಲಾದ ಸಾಮಾಜಿಕ ಆಚರಣೆಗಳನ್ನು ಅವರು ವಿರೋಧಿಸಿದರು. ಈಳವರ ವಿವಾಹ ಸಂಪ್ರದಾಯದಲ್ಲಿಯೂ ಅವರು ಅಮೂಲಾಗ್ರವಾದ ಬದಲಾವಣೆಗಳನ್ನು ತಂದರು. ವಧೂವರರು ಎದುರೆದುರು ನಿಂತು ಮಾಲೆ ಹಾಕುವ ಸಂಪ್ರದಾಯವನ್ನು ಈಳವರಲ್ಲಿ ಜಾರಿಗೆ ತಂದವರು ನಾರಾಯಣಗುರುಗಳು. ಮರುಮಕ್ಕತ್ತಾಯ, ಬಹುಪತ್ನಿತ್ವ ಇವೆಲ್ಲ ನಾರಾಯಣಗುರುವಿನ ಚಟುವಟಿಕೆಯಿಂದಾಗಿ ಈಳವ ಸಮುದಾಯದಿಂದ ಮರೆಯಾದವು. ಈಳವರ ಜಾತಿ ವೃತ್ತಿಯಾಗಿ ಪರಿಗಣಿತವಾಗಿದ್ದ ಶೇಂದಿ ತೆಗೆಯುವುದನ್ನು ನಿಲ್ಲಿಸಬೇಕೆಂದು ಅವರು ಹೇಳಿದರು. ಅದಕ್ಕೆ ಬದಲಾಗಿ ವ್ಯವಸಾಯ ಕ್ಷೇತ್ರಗಳಲ್ಲೋ, ಭೌದ್ದಿಕವಾದ ಚಟುವಟಿಕೆಗಳಲ್ಲೋ ತೊಡಗಬೇಕೆಂದು ಅವರು ತಿಳಿಯ ಹೇಳಿದರು. ಈಳವರ ಆರ್ಥಿಕವೂ, ಶೈಕ್ಷಣಿಕವೂ ಆದ ಅಭಿವೃದ್ದಿಗೆ ಈ ಸಲಹೆಗಳು ಅತ್ಯಂತ ಅಮೂಲ್ಯವಾಗಿದ್ದವು.
ಶ್ರೀನಾರಾಯಣಗುರುವಿನ ಚಟುವಟಿಕೆಗಳು ಈಳವ ಸಮುದಾಯವನ್ನಷ್ಟೇ ಅಲ್ಲ, ಇತರ ಸಮುದಾಯಗಳ ಮೇಲೂ ಪ್ರಭಾವ ಬೀರಿದುವು. ಶ್ರೀ ನಾರಾಯಣಗುರು ತೋರಿಸಿದ ದಾರಿಯನ್ನು ಅನುಸರಿಸಲು ದಲಿತರೂ ಮುಂದಾದರು. ತಾವೂ ಸಂಘಟಿತರಾಗಿ ಸಾಮಾಜಿಕ ಬದಲಾವಣೆಗೆ ನೇತೃತ್ವ ನೀಡಿದವರಲ್ಲಿ ಅಯ್ಯನ್ ಕಾಳಿ (೧೮೬೧-೧೯೪೧) ಎಂಬ ದಲಿತ ನಾಯಕನ ಹೆಸರು ಗಮನಾರ್ಹವಾದುದು. ದಲಿತರನ್ನು ಸಂಘಟಿಸಿ ಅವರಲ್ಲಿ ಹಕ್ಕುಗಳ ಕುರಿತ ತಿಳುವಳಿಕೆ ಮೂಡಿಸಲು ಆಯ್ದುಕೊಂಡ ಮಾರ್ಗ ಶ್ರೀ ನಾರಾಯಣ ಗುರುವಿನದೇ. ಹಾಗೆ ದಲಿತ ವರ್ಗದ ಅಭಿವೃದ್ದಿಗೆ ಪರೋಕ್ಷವಾಗಿ ಪ್ರೇರಣೆ ನೀಡಿದವರು ಶ್ರೀ ನಾರಾಯಣ ಗುರು. ಸ್ಥೂಲವಾಗಿ ಹೇಳುವುದಾದರೆ ಆಧುನಿಕ ಕೇರಳದ ಆರೋಗ್ಯಕರ ಸಮಾಜ ನಿರ್ಮಾಣದಲ್ಲಿ ಶ್ರೀ ನಾರಾಯಣಗುರುವಿನ ಕೊಡುಗೆ ಮಾತ್ರ ಅಮೂಲ್ಯವಾದದ್ದು. ದಕ್ಷಿಣ ಕರ್ನಾಟಕದಲ್ಲಿಯೂ ನಾರಾಯಣ ಗುರುಮಂದಿರಗಳು ಅವರ ಆದರ್ಶಗಳನ್ನು ಪಾಲಿಸುವ ಈಳವ ಸಮುದಾಯದವರು ಇದ್ದಾರೆ. ನಾರಾಯಣಗುರು ಗೋಕರ್ಣದವರೆಗೂ ತಮ್ಮ ಚಟುವಟಿಕೆಯನ್ನು ವಿಸ್ತರಿಸಿದ್ದರು. ಎಸ್. ಎನ್. ಡಿ.ಪಿ. ಎಂಬ ಸಂಘಟನೆ ಇಂದು ಜಾತಿ ಸಂಘಟನೆಯಾಗಿ ಪ್ರಬಲವಾಗಿದೆ. ರಾಜಕೀಯವಾದ ನಿರ್ಣಯಕ ಪಾತ್ರ ವಹಿಸುವುದು ಇದಕ್ಕೆ ಸಾಧ್ಯವಾಗಿದೆ. ನಾರಾಯಣ ಗುರುಗಳ ಆದರ್ಶಗಳಿಂದ ದೂರವಾಗಿದೆ ಎಂಬ ಟೀಕೆಗೂ ಗುರಿಯಾಗಿದೆ.
ಪ್ರಗತಿಪರ ಸಂಘಟನೆಗಳು
ಕೇರಳದ ಸಾಮಾಜಿಕ ಪ್ರಗತಿಗೆ ಅತ್ಯಂತ ಮುಖ್ಯ ಪಾತ್ರ ವಹಿಸಿದ ಅನೇಕ ಸಂಘಟನೆಗಳಿವೆ. ಶ್ರೀನಾರಾಯಣಗುರು ಧರ್ಮ ಪರಿಪಾಲನ (ಎಸ್.ಎನ್.ಡಿ.ಪಿ.) ಸಭೆ ಮತ್ತು ನಾಯರ್ ಸರ್ವೀಸ್ ಸೊಸೈಟಿ ಇವುಗಳಲ್ಲಿ ಪ್ರಮುಖವಾದವುಗಳು. ೧೯೦೩ ಮೇ ೧೫ ರಂದು ಎಸ್.ಎನ್.ಡಿ.ಪಿ. ಸಭೆ ಸ್ಥಾಪನೆಗೊಂಡಿತು. ಅದರ ಮೊದಲ ವಾರ್ಷಿಕ ಸಭೆಯು ೧೯೦೪ರಲ್ಲಿ ಅರುವಿಪುರದಲ್ಲಿ ಶ್ರೀನಾರಾಯಣಗುರುವಿನ ನೇತೃತ್ವದಲ್ಲಿಯೇ ನಡೆಯಿತು. ಡಾ. ಪಲ್‌ಪು, ಕುಮಾರನಾಶಾನ್, ಆರ್. ಶಂಕರ್ ಮೊದಲಾದ ಪ್ರತಿಭಾವಂತರು ಸಭೆಯ ಅಭಿವೃದ್ದಿಗೆ ಶ್ರಮಿಸಿದರು. ಶ್ರೀನಾರಾಯಣಗುರುವಿನ ಸಂದೇಶಗಳನ್ನು ಪ್ರಚಾರ ಮಾಡುವುದಲ್ಲದೆ ಈಳವ ಸಮುದಾಯದ ಸಾಮಾಜಿಕ ಹಾಗೂ ಶೈಕ್ಷಣಿಕ ಅಭಿವೃದ್ದಿಗೆ ಗಮನಾರ್ಹ ಕಾರ್ಯಕ್ರಮಗಳನ್ನು ಸಭೆ ಹಮ್ಮಿಕೊಂಡಿತು. ಎಸ್.ಎನ್.ಡಿ.ಪಿ. ಸಭೆಯಲ್ಲದೆ ಈಳವ ಅಭಿವೃದ್ದಿಗಾಗಿ ಶ್ರಮಿಸಿದ ಮತ್ತೊಂದು ಸಂಘಟನೆ ೧೯೧೭ರಲ್ಲಿ ಚೆರಾಯಿಯಲ್ಲಿ ಕೆ. ಅಯ್ಯಪ್ಪನ್ ಎಂಬುವರು ಸ್ಥಾಪಿಸಿದ ‘ಸಹೋದರ ಸಮಾಜಂ’, ೧೮೯೧ರಲ್ಲಿ ಪರವೂರಿನಲ್ಲಿ ಕೇಶವನಾಶಾನ್ ಆರಂಭಿಸಿದ ‘ಸುಜನಾನಂದಿನಿ’ ಮತ್ತು ೧೯೧೧ರಲ್ಲಿ ಮಯ್ಯನಾಡ್ ಸಿ.ವಿ. ಕುಞಾರಾಮನ್ ಆರಂಭಿಸಿದ ಕೇರಳದ ‘ಕೇರಳ ಕೌಮುದಿ’ ಈಳವ ಸಮುದಾಯದ ಸರ್ವತೋಮುಖ ಅಭಿವೃದ್ದಿಗೆ ಶ್ರಮಿಸಿದ ಎರಡು ಪತ್ರಿಕೆಗಳು.
೧೯೧೪ರಲ್ಲಿ ಅಕ್ಟೋಬರ್ ೩೧ನೇ ತಾರೀಕಿನಂದು ಚಙನಾಶ್ಯೇರಿಯಲ್ಲಿ ಪೆರುನ್ನಾಯಿಲ್ ನಾಯರ್ ಸಮುದಾಯದ ಯುವಕರ ಒಂದು ಗುಂಪು ಮನ್ನತ್ ಪದ್ಮನಾಭನ್ ಎಂಬುವರ ನೇತೃತ್ವದಲ್ಲಿ ಸಭೆ ಸೇರಿ ಸಂಘಟನೆಯೊಂದನ್ನು ರೂಪಿಸಿದರು. ಪೂನಾದಲ್ಲಿ ಗೋಪಾಲಕೃಷ್ಣ ಗೋಖಲೆ ಸ್ಥಾಪಿಸಿದ ‘ಸರ್ವೆಂಟ್ ಆಫ್ ಇಂಡಿಯನ್ ಸೊಸೈಟಿ’ ಎಂಬ ಸಂಘಟನೆಯ ಮಾದರಿಯಲ್ಲಿ ನಾಯರ್ ಸರ್ವೀಸ್ ಸೊಸೈಟಿ (ಎನ್.ಎಸ್.ಎಸ್)ಯನ್ನು ಸ್ಥಾಪಿಸಿದರು. ನಾಯರ್ ಸಮುದಾಯಕ್ಕೆ ನೆರವಾಗುವುದು ಈ ಸಂಘಟನೆಯ ಉದ್ದೇಶವಾಗಿತ್ತು. ಮರುಮಕ್ಕತ್ತಾಯ ಸಂಪ್ರದಾಯವನ್ನು ಪರಿಷ್ಕರಿಸಿದ್ದಲ್ಲದೆ ಸಾಮಾಜಿಕ ಅನಾಚಾರಗಳನ್ನು ನಾಶ ಮಾಡಲು ಎನ್.ಎಸ್.ಎಸ್. ಶ್ರಮಿಸಿತು. ಅಸ್ಪೃಶ್ಯತಾ ನಿವಾರಣೆಯಲ್ಲೂ ಇದರ ಶ್ರಮ ಗಮನಾರ್ಹವಾಗಿದೆ. ಆರಂಭದಿಂದಲೇ ಶೈಕ್ಷಣಿಕ ಕ್ಷೇತ್ರದಲ್ಲೂ ಎನ್.ಎಸ್.ಎಸ್. ಅನೇಕ ಕಾರ್ಯಕ್ರಮಗಳನ್ನು ರೂಪಿಸಿತು. ಇಂದಿಗೂ ಈ ಸಂಘಟನೆಯ ನಿಯಂತ್ರಣದಲ್ಲಿ ಅನೇಕ ಶಾಲಾ, ಕಾಲೇಜುಗಳು ಕಾರ್ಯ ಪ್ರವೃತ್ತವಾಗಿವೆ. ಇತ್ತೀಚೆಗೆ ವೈದ್ಯಕೀಯ ಚಿಕಿತ್ಸೆಯಂತಹ ಸಾಮಾಜಿಕ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿದೆ.
ಎಸ್.ಎನ್.ಡಿ.ಪಿ. ಮತ್ತು ಎನ್.ಎಸ್.ಎಸ್.ಗಳಲ್ಲದೆ ಇನ್ನೂ ಅನೇಕ ಸಾಮಾಜಿಕ ಸಂಘಟನೆಗಳು ಕೇರಳದಲ್ಲಿದ್ದವು. ೧೯೦೭ರಲ್ಲಿ ಅಯ್ಯನ್‌ಕಾಳಿ ಸ್ಥಾಪಿಸಿದ ‘ಸಾಧು ಜನಪರಿಪಾಲನಾ ಸಭೆ’ಗೆ ವಿವಿಧೆಡೆಗಳಲ್ಲಿ ಶಾಖೆಗಳೂ ಇದ್ದವು. ದಲಿತ ಜನರ ದೀನ ಸ್ಥಿತಿಯ ನಿವಾರಣೆಯಲ್ಲಿ ಈ ಸಂಘಟನೆಯ ಕೊಡುಗೆ ಅಪಾರವಾಗಿದೆ.
೧೯೦೮ರಲ್ಲಿ ನಂಬೂದಿರಿಯ ಯೋಗಕ್ಷೇಮ ಸಭೆಯೂ ಸ್ಥಾಪನೆಗೊಂಡಿತು. ನಂಬೂದಿರಿ ಯರಲ್ಲಿ ಆಧುನಿಕ ಶೈಕ್ಷಣಿಕ ಪ್ರಚಾರವನ್ನು ಈ ಸಭೆ ಮಾಡಿತು. ಅಷ್ಟಲ್ಲದೆ ಅಂತರ್ಜನರ (ನಂಬೂದಿರಿ ಸ್ತ್ರೀಯರು) ಅತಂತ್ರ ಸ್ಥಿತಿಯ ನಿವಾರಣೆ, ಮದುವೆ ಸಂಪ್ರದಾಯಗಳಲ್ಲಿ ಬದಲಾವಣೆ ಮೊದಲಾದ ಪ್ರಗತಿಪರ ಕಾರ್ಯಕ್ರಮವನ್ನು ಹಮ್ಮಿಕೊಂಡಿತು. ನಂಬೂದಿರಿ ಮಹಿಳೆಯರನ್ನು ಧಾರ್ಮಿಕ ಕಟ್ಟುಕಟ್ಟಳೆಗಳ ದುಸ್ಥಿತಿಯಿಂದ ಪಾರುಮಾಡುವಲ್ಲಿ ಯೋಗಕ್ಷೇಮ ಸಭೆಯ ಪಾತ್ರ ಅತ್ಯಂತ ಮಹತ್ವದ್ದಾಗಿದೆ. ಪುರುಷರೊಡನೆ ಅಥವಾ ಮುಂದಾಳತ್ವದಲ್ಲಿ ನಂಬೂದಿರಿ ಸ್ತ್ರೀಯರು ಎಂದೂ ಮುಂಚೂಣಿಯಲ್ಲಿಯೇ ಇದ್ದರು. ತಮ್ಮ ಅಂತಃಪುರಗಳಲ್ಲಿ ನರಕಯಾತನೆಯನ್ನು ಅನುಭವಿಸುವ ಸ್ತ್ರೀ ಸಮಾಜದ ಸಮಸ್ಯೆಗಳ ಕುರಿತ ಪ್ರಜ್ಞೆ ಆರಂಭ ಕಾಲದ ಕ್ಷೇಮಸಭಾದ ಕಾರ್ಯಕರ್ತರಿಗಿರಲಿಲ್ಲ. ತೃಪ್ಪುಣಿತ್ತುರ ದೇವಸ್ಥಾನಕ್ಕೆ ಸಂಬಂಧಪಟ್ಟ ಆಢ್ಯನಾದ ನಂಬೂದಿರಿಯ ನೇತೃತ್ವದಲ್ಲಿ ೧೯೦೮ರಲ್ಲಿ ಆರಂಭ ವಾದ ‘ಯೋಗಕ್ಷೇಮ ಸಭೆ’ಯ ಮುಖ್ಯ ಲಕ್ಷ್ಯ ನಂಬೂದಿರಿಗಳಿಗೆ ಶಿಕ್ಷಣ, ರಾಜನೀತಿ, ಧರ್ಮ ಇತ್ಯಾದಿಗಳಲ್ಲಿ ತಿಳುವಳಿಕೆ ಮೂಡಿಸುವುದಾಗಿತ್ತು. ಅಷ್ಟೇ ಅಲ್ಲ, ಪರಂಪರಾಗತವಾಗಿ ಬಂದಿರುವ ಆಚರಣೆಗಳನ್ನೋ, ನಡಾವಳಿಗಳನ್ನೋ, ಅಭಿಜಾತ ವ್ಯವಸ್ಥೆಗಳನ್ನೋ, ವಿರೋಧಿಸಿ ಸಭೆಯಲ್ಲಿ ಯಾವುದೊಂದನ್ನು ಮಾತನಾಡುವುದೊ, ವ್ಯವಹರಿಸುವುದೊ, ನಿರ್ಧರಿಸು ವುದನ್ನೋ, ಮಾಡಬಾರದು ಎಂಬಿತ್ಯಾದಿ ನಿಬಂಧನೆಗಳನ್ನು ಹಾಕಿಕೊಂಡಿದ್ದರು. ಇದರಿಂದಾಗಿ ನಂಬೂದಿರಿಗಳ ಸಾರ್ವಜನಿಕ ಜೀವನ ಅದರಲ್ಲೂ ಸ್ತ್ರೀಯರ ಬದುಕು ದುಸ್ಸಹನೀಯ ವಾಗಿತ್ತು. ಸ್ವಧರ್ಮಾನುಸರಣೆ, ಆಚಾರ ಸಂರಕ್ಷಣೆ, ಭೂಮಾಲಿಕ ಮತ್ತು ಗೇಣಿದಾರರ ಸಂಬಂಧ ಮೊದಲಾದವುಗಳೂ ಕೂಡಾ ಸಭೆಯ ಮುಖ್ಯ ಚಟುವಟಿಕೆಯ ಭಾಗವಾಗಿದ್ದುವು.
ಆದರೂ ಇಂಗ್ಲಿಷ್ ಶಿಕ್ಷಣವನ್ನು ಪಡೆದ ಸಿ.ಎಸ್. ಸುಬ್ರಹ್ಮಣ್ಯನ್ ಪೋತ್ತಿಯಂತಹವರು ಸಭಾದ ಮುಖ್ಯ ಕಾರ್ಯಕರ್ತರಾದಾಗ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಕ್ಷೇತ್ರಗಳಿಗೂ ಸಭಾದ ಚಟುವಟಿಕೆ ವಿಸ್ತರಿಸಿತು. ವೆಳ್ಳಿನೆಯಿಯಲ್ಲಿ ನಡೆದ ಎಂಟನೆ ವಾರ್ಷಿಕ ಸಮ್ಮೇಳನದಲ್ಲಿ ಅನ್ಯ ಜಾತಿಯವರೊಡನೆ ನಂಬೂದಿರಿಯರ ಸಂಬಂಧ ನಿರರ್ಥಕವಾದುದೆಂದು ಘೋಷಿಸ ಲಾಯಿತು. ಸ್ತ್ರೀ ವಿದ್ಯಾಭ್ಯಾಸದ ಅಗತ್ಯ, ಅದು ಇಲ್ಲದೆ ಇರುವುದರಿಂದ ಅವರ ಮನಸ್ಥಿತಿ, ಅದರಿಂದ ನಂಬೂದಿರಿ ಸಮುದಾಯದಲ್ಲಿ ಅದರಿಂದ ಉಂಟಾಗುವ ದುಃಖ, ಕ್ಲೇಶಗಳು ಚರ್ಚೆಗೆ ಬಂದುವು. ಕನ್ಯೆಯರು ಮದುವೆಯಾಗದೇ ಉಳಿಯಬಾರದು ಎಂಬ ಕಾರಣಕ್ಕಾಗಿ ನಂಬೂದಿರಿಯ ಕಿರಿಯ ಮಕ್ಕಳೂ ಸ್ವಜಾತೀಯ ಕನ್ಯೆಯನ್ನು ಮದುವೆಯಾಗಬಹುದೆಂದು ಅವರಿಗೆ ಬರುವ ಸಮಸ್ಯೆಗಳನ್ನು ಸಭಾ ಪರಿಹರಿಸುವುದಾಗಿಯೂ ತೀರ್ಮಾನ ಕೈಗೊಳ್ಳ ಲಾಯಿತು. ಸ್ತ್ರೀ ವಿದಾಭ್ಯಾಸಕ್ಕೆ ಪ್ರೋತ್ಸಾಹ ಕೊಡುವ ನೆಪದಲ್ಲಿ ೧೯೨೯ರಲ್ಲಿ ನಂಬೂದಿರಿ ಬ್ರಾಹ್ಮಣರು ಶಾಲೆಗಳಿಗೆ ಹೆಣ್ಣು ಮಕ್ಕಳನ್ನು ಸೇರಿಸಲು ಆರಂಭಿಸಿದರು. ಋತುಮತಿಯಾದ ಹೆಣ್ಣು ಮಕ್ಕಳೂ ಮನೆಯೊಳಗಿದ್ದು ಓದಿ, ಕಲಿತು ಪರೀಕ್ಷೆಗಳಿಗೆ ಹಾಜರಾಗಲು ಅನುಮತಿಯನ್ನು ಕಲ್ಪಿಸಲಾಯಿತು. ೧೯೩೪ರಲ್ಲಿ ಹೆಣ್ಣು ಮಕ್ಕಳಿಗೆ ಶಾಲೆಯ ಸಮೀಪವೇ ನೆಲೆಸಿ ಕಲಿಯಲು ಅನುಕೂಲವಾಗುವಂತೆ ಹಾಸ್ಟೆಲನ್ನು ಆರಂಭಿಸಿದರು. ಸದನಂ ಎಂಬ ಹೆಸರಿನಿಂದ ಆ ಹಾಸ್ಟಲ್ ಪ್ರಸಿದ್ಧವಾಗಿತ್ತು. ಕೆಲವು ತಂದೆ ತಾಯಂದಿರು ತಮ್ಮ ಹೆಣ್ಣು ಮಕ್ಕಳನ್ನು ಹಾಸ್ಟೆಲ್‌ನಲ್ಲಿ ಇರಿಸಿ ಶಿಕ್ಷಣಕ್ಕೆ ಅನುವು ಮಾಡಿಕೊಟ್ಟರು. ಹಾಗಾಗಿ ನಂಬೂದಿರಿ ಮಹಿಳೆಯರು ಸಾರ್ವಜನಿಕ ಶಿಕ್ಷಣ ಕ್ಷೇತ್ರಕ್ಕೆ ಪ್ರವೇಶಿಸುವಂತಾಯಿತು.
ದೇಶೀಯ ಚಳುವಳಿಯಿಂದ ಪ್ರಚೋದನೆ ಪಡೆದ ಯುವಕರು ಸಭಾವನ್ನು ಸೇರಿದ್ದರಿಂದ ಪ್ರಗತಿಪರವಾದ ಆಲೋಚನೆಗಳು ಇನ್ನಷ್ಟು ಶಕ್ತವಾದವು. ವೃದ್ಧರಿಗೆ ವಿವಾಹ ಮಾಡಿ ಕೊಡುವುದು, ಅನ್ಯಜಾತಿಯವರೊಡನೆ ಎಲ್ಲಾ ತೆರನ ಸಂಬಂಧವನ್ನು ನಿರಾಕರಿಸುವುದರ ಮೂಲಕ ನಂಬೂದಿರಿ ಸಮುದಾಯ ಅನುಭವಿಸುತ್ತಿದ್ದ ಸಂಕಷ್ಟಗಳನ್ನು ದೂರ ಮಾಡುವ ಬಗೆಗೆ ಆಲೋಚನೆ ಮಾಡುವಂತಾಯಿತು. ಸ್ತ್ರೀಯರಿಗೆ ಶಿಕ್ಷಣ ಕೊಡಿಸುವುದು ಹಾಗೂ ಪರಿವೇದನ, ವಿಧವಾ ವಿವಾಹವನ್ನು ಪ್ರೋತ್ಸಾಹ ಮೂಲಕ ಹೊಸ ಚಿಂತನೆಗಳನ್ನು ರೂಪಿಸುವುದು. ಸಭಾದ ಕಾರ್ಯ ಚಟುವಟಿಕೆಯ ಭಾಗಗಳಾದವು.
ಪ್ರಗತಿಪರವಾದ ಆಶಯಗಳನ್ನು ಪ್ರಚುರಪಡಿಸುವುದಕ್ಕಾಗಿ ಯೋಗಕ್ಷೇಮ ಸಭೆಯನ್ನು ಅದರ ಪೋಷಕ ಸಂಘಟನೆಯೆಂದು ವಿಶೇಷಣ ಪಡೆದ ‘ಯುವಜನ ಸಂಘ’ವನ್ನು ಸ್ಥಾಪಿಸಲಾಯಿತು. ಕೆಲವು ಮಾಸಪತ್ರಿಕೆಗಳನ್ನು ಆರಂಭಿಸಿ ಪ್ರಗತಿಪರ ವಿಚಾರಗಳನ್ನು ಪ್ರಚುರಪಡಿಸಲಾಯಿತು. ‘ಮಂಗಳೋದಯಂ’ ಮಾಸಪತ್ರಿಕೆಯೂ ಬಳಿಕ ದಿನಪತ್ರಿಕೆಯಾಗಿ ಪ್ರಕಟವಾಯಿತು. ಸಂಪ್ರದಾಯಕ್ಕೆ ವಿರುದ್ಧವಾಗಿ ‘ಸುದರ್ಶನಂ’ ಎಂಬೊಂದು ಪತ್ರಿಕೆಯನ್ನು ನಂತರ ಆರಂಭಿಸಲಾಯಿತು. ಈ ಕಾಲದಲ್ಲಿ ಕೆಲವು ಸಾಹಿತಿಗಳು ಸಾಹಿತ್ಯದ ಮೂಲಕ ನಂಬೂದಿರಿಗಳ ಸಾಮಾಜಿಕ ಪ್ರಜ್ಞೆಯ ಮೇಲೆ ಹೊಸ ಬೆಳಕು ಚೆಲ್ಲಿದರು. ಸಾಮಾಜಿಕ ಕಾಳಜಿಯನ್ನು ಪ್ರಕಟಪಡಿಸುವ ಕೆಲವು ಕಾದಂಬರಿಗಳು, ಲೇಖನಗಳು ಪ್ರಕಟವಾದವು. ಇದೇ ಕಾಲದಲ್ಲಿ ನಿಯತಕಾಲಿಕೆಗಳ ಪ್ರಕಟಣೆಯಲ್ಲಿ ಅತ್ಯಂತ ಶಕ್ತವಾದುದು ಕರೂರ್ ದಾಮೋದರನ್ ನಂಬೂದಿರಿಪ್ಪಾಡರ ನೆನಪಿಗಾಗಿ ‘ಯುವಜನಸಂಘ’ದ ನೇತೃತ್ವದಲ್ಲಿ ಆರಂಭಿಸಿದ ‘ಉಣ್ಣಿ ನಂಬೂದಿರಿ’ ಎಂಬ ಮಾಸಪತ್ರಿಕೆ. ಇದನ್ನು ಬಳಿಕ ಒಂದು ದಿನಪತ್ರಿಕೆ ಯನ್ನಾಗಿ ಮುಂದುವರಿಸಿದರೂ ಸಂಪ್ರದಾಯವಾದಿಗಳಿಗೂ ಯುವ ಜನಸಂಘದವರಿಗೂ ಪರಸ್ಪರ ನಡೆದ ಸಂಘರ್ಷದ ಫಲವಾಗಿ ನಿಂತುಹೋಯಿತು.
ಕೇರಳ ಕಥನ : ೧೪. ಸಮಾರೋಪ – ಉಡುಗೆ ತೊಡುಗೆಗಳು
ಕೈಗಾರಿಕಾ ಕ್ಷೇತ್ರದಲ್ಲಿಯೂ ಕೇರಳ ಸಾಕಷ್ಟು ಅಭಿವೃದ್ದಿಯನ್ನು ಸಾಧಿಸಿದೆ. ಹುರಿಹಗ್ಗ, ಹಂಚು, ಬಟ್ಟೆ ಗಿರಣಿ, ರಸಗೊಬ್ಬರ ಕಾರ್ಖಾನೆ, ಎಣ್ಣೆ, ಗೋಡಂಬಿ ಕಾರ್ಖಾನೆ ಮೊದಲಾದ ಕ್ಷೇತ್ರಗಳಲ್ಲಿನ ಕೈಗಾರಿಕೆ ಕೇರಳದ ಆರ್ಥಿಕತೆಯನ್ನು ಹೆಚ್ಚಿಸುವುದರೊಂದಿಗೆ ಅನೇಕರಿಗೆ ಉದ್ಯೋಗವಕಾಶವನ್ನು ಕಲ್ಪಿಸಿದೆ. ಕೈಗಾರಿಕಾ ಕ್ಷೇತ್ರದ ಪ್ರಗತಿಗೆ ಅನುಗುಣವಾಗಿ ಸಾರಿಗೆ ಸಂಪರ್ಕವು ಹೆಚ್ಚಿದೆ. ದೇಶದ ಮಹಾನಗರಗಳಿಗೆ ರೈಲುಗಾಡಿಯ ಸಂಪರ್ಕವಿರುವುದರಿಂದ ಸಹಜವಾಗಿಯೇ ಕೇರಳ ಇತರ ಪ್ರದೇಶಗಳ ಜೊತೆಗೆ ವ್ಯಾಪಾರ ವ್ಯವಹಾರವನ್ನು ಇನ್ನಷ್ಟು ವ್ಯಾಪಕವಾಗಿಸಿದೆ. ಕೊಂಕಣ ರೈಲುದಾರಿ ಆರಂಭವಾದಂದಿನಿಂದ ಕೇರಳಕ್ಕೂ ಮುಂಬೈ ನಗರಕ್ಕೂ ಸಂಪರ್ಕ ಹಿಂದಿಗಿಂತ ಅಧಿಕವಾಗಿದೆ. ಈ ಎಲ್ಲಾ ಕಾರಣದಿಂದ ಕೇರಳದ ಪ್ರಜೆ ಸಾಂಸ್ಕೃತಿಕವಾಗಿ ಎಲ್ಲಾ ಕ್ಷೇತ್ರಗಳಲ್ಲಿಯೂ ಪ್ರಭಾವವನ್ನು ಬೀರುವುದು ಸಾಧ್ಯವಾಗಿದೆ.
ಮರುಮಕ್ಕತ್ತಾಯ, ಜಮೀನ್ದಾರೀ ಪದ್ಧತಿ, ಅವಿಭಕ್ತ ಕುಟುಂಬ ಇವುಗಳ ಅಧಃಪತನದೊಡನೆ ಹೊಸ ಸಮಾಜ ನಿರ್ಮಾಣವಾಯಿತೆಂಬುದೇನೋ ನಿಜ. ಆದರೆ ಯುವ ಜನಾಂಗವಿಂದು ಭೂ ಒಡೆತನ, ನಾಲ್ಕು ಸುತ್ತಿನ ಮನೆ ಇತ್ಯಾದಿಗಳ ಬಗೆಗೆ ಯೋಚಿಸುವುದಿಲ್ಲ. ಬದಲಾಗಿ ಉದ್ಯೋಗ ಪಡೆದು ಸ್ವತಂತ್ರ ಜೀವನ ನಡೆಸುವುದು, ಅದಕ್ಕೆ ಬೇಕಾದ ಶಿಕ್ಷಣವನ್ನು ಹೊಂದುವುದು ಇದುವೇ ಯುವ ಜನಾಂಗದ ಬಹುದೊಡ್ಡ ಕನಸು. ಹೆಣ್ಣಾಗಲೀ, ಗಂಡಾಗಲಿ ಯಾವುದೇ ಜಾತಿಯಾಗಲಿ ಪ್ರತಿಯೊಬ್ಬರು ಔದ್ಯೋಗಿಕವಾಗಿ ಸರಕಾರದ ಇಲಾಖೆಗಳಲ್ಲಾಗಲಿ, ಸಾರ್ವಜನಿಕ ಸಂಸ್ಥೆಗಳಲ್ಲಾಗಲಿ ತೊಡಗಿಸಿಕೊಳ್ಳುವಲ್ಲಿ ಹೆಚ್ಚು ಆಸಕ್ತರಾಗಿದ್ದಾರೆ. ಮಕ್ಕಳ ಶಿಕ್ಷಣಕ್ಕಾಗಿ ತಮ್ಮೆಲ್ಲ ದುಡಿಮೆಯನ್ನು ವಿನಿಯೋಗಿಸುವ ತಂದೆ, ತಾಯಂದಿರಿದ್ದಾರೆ. ಶಿಕ್ಷಣ ಉದ್ಯೋಗ ಇವುಗಳಿಗೆ ಪೂರಕವಾಗುವಂತೆ ಕಲಾರಂಗದಲ್ಲಿ ಹಾಗೂ ಕ್ರೀಡಾರಂಗದಲ್ಲಿಯೂ ತೊಡಗಿಸಿಕೊಳ್ಳುವುದು ಇಂದು ಸರ್ವ ಸಾಧಾರಣ ಎನಿಸಿದೆ.
ಉಡುಗೆ ತೊಡುಗೆಗಳು
ಬಿಳಿಯ ಬಣ್ಣವೇ ಕೇರಳೀಯರ ಮುಖ್ಯ ಆಕರ್ಷಕ ಉಡುಗೆ. ಗಂಡಸರಾದರೆ ಬಿಳಿಯ ಮುಂಡು, ಹೆಗಲಿಗೊಂದು ಶಾಲು, ಹಣೆಯಲ್ಲಿ ಗಂಧದ ಬೊಟ್ಟು. ಇದು ಸಾಮಾನ್ಯ ಕೇರಳೀಯ ಪುರುಷರ ವೇಷಭೂಷಣ. ಬ್ರಾಹ್ಮಣರಾದರೆ ಶಿಖೆಯನ್ನು ಕಾಣಬಹುದು. ಶ್ರೀಮಂತರಾದರೆ ಜರಿಯ, ರೇಷ್ಮೆ ಪಂಚೆಯನ್ನು ಉಡುವುದಿದೆ. ಹೆಂಗಳೆಯರು ಬಿಳಿಯ ಮುಂಡನ್ನು ಉಟ್ಟುಕೊಳ್ಳುವರು. ಕುಪ್ಪಸ ತೊಟ್ಟುಕೊಳ್ಳುವರು. ಪುಟ್ಟದೊಂದು ಶಾಲನ್ನು ಸೆರಗಿನ ರೂಪದಲ್ಲಿ ಸಿಕ್ಕಿಸಿಕೊಳ್ಳುವರು. ಹಣೆಯಲ್ಲಿ ಗಂಧದ ಬೊಟ್ಟು, ಮದುವೆಯಾಗಿದ್ದರೆ ಮಾಂಗಲ್ಯದ ಸಂಕೇತವಾಗಿ ನೆತ್ತಿಯಲ್ಲಿ ಕಂಕುಮ. ಆದರೆ ಸಾರ್ವಜನಿಕವಾಗಿ ಇಂದು ಕೇರಳದ ಸ್ತ್ರೀ ಪುರುಷರು ಇತರ ರಾಜ್ಯಗಳ ಜನರಂತೆ ವೇಷಭೂಷಣವನ್ನು ತೊಟ್ಟುಕೊಳ್ಳುವರು. ನಗರಗಳಲ್ಲಿ ಪುರುಷರು ಮುಂಡಿಗೆ ಬದಲು ಪ್ಯಾಂಟಿನ್ನು ಹೆಚ್ಚಾಗಿ ಧರಿಸಲು ತೊಡಗಿದ್ದಾರೆ. ಆದರೂ ವಿಶೇಷ ಸಂದರ್ಭಗಳಲ್ಲಿ ಸಾರ್ವಜನಿಕವಾಗಿ ಕಾಣಿಸಿಕೊಳ್ಳಬೇಕಾದಾಗ ಸಾಂಪ್ರದಾಯಿಕ ಉಡುಗೆಗಳನ್ನು ಧರಿಸುವುದನ್ನು ಗಮನಿಸಬಹುದು.
ಆಹಾರ ಪದ್ಧತಿ
ಕೇರಳೀಯರ ಮುಖ್ಯ ಆಹಾರ ಅಕ್ಕಿ. ಅದರಲ್ಲಿಯೂ ಕುಟ್ಟಣದ ಅಕ್ಕಿ. ತೆಂಗಿನೆಣ್ಣೆಯನ್ನು ಅಡುಗೆಯಲ್ಲಿ ಯಥೇಚ್ಛವಾಗಿ ಬಳಸುತ್ತಾರೆ. ನೇಂದ್ರ ಬಾಳೆಕಾಯಿ ವಿವಿಧ ಖಾದ್ಯಗಳ ರೂಪದಲ್ಲಿ ಬಳಕೆಯಾಗುತ್ತದೆ. ಹೊರನಾಡುಗಳಲ್ಲಿ ನೆಲೆಸಿದ ಕೇರಳೀಯರು ಗೋಧಿಯನ್ನು ದಿನದ ಒಂದು ಹೊತ್ತು ತಿನ್ನುವುದು ರೂಢಿ ಮಾಡಿಕೊಂಡಿದ್ದಾರೆ. ಬ್ರಾಹ್ಮಣೇತರರಾದರೆ ವಿವಿಧ ಜಾತಿಯ ಮೀನುಗಳನ್ನು ದೈನಂದಿನ ಆಹಾರದ ಜೊತೆ ಬಳಸುತ್ತಾರೆ. ಮರಗೆಣಸು ಸಾಮಾನ್ಯವಾಗಿ ಎಲ್ಲಾ ಕೇರಳೀಯರ ಬಹುಪ್ರಿಯವಾದ ಆಹಾರ ಪದಾರ್ಥ. ಹಾಲುಹಾಕದ ಚಹಾ ಸೇವನೆ ಸಾಮಾನ್ಯ. ನಿಂಬು ಚಹಾವನ್ನು ಕೂಡಾ ಕುಡಿವವರೂ ಇದ್ದಾರೆ.
ರಾಜಕೀಯ ಪ್ರಭುತ್ವ
ಕೇರಳೀಯರು ಹೊರನಾಡುಗಳಲ್ಲಿ ಇತರ ಜನಸಮುದಾಯಗಳ ಜೊತೆ ಹೊಂದಿಕೊಂಡು ಬಾಳಬಲ್ಲರು. ಸಾರ್ವಜನಿಕವಾದ ಹಿತಾಸಕ್ತಿಗೆ ಧಕ್ಕೆಯೊದಗಿದಾಗ ಧನಿಯೆತ್ತಬಲ್ಲರು. ದೇವಸ್ಥಾನ ಪ್ರವೇಶದಂತಹ ಹೋರಾಟ, ಅಸ್ಪೃಶ್ಯತೆಯ ವಿರುದ್ಧ ಚಳುವಳಿ ಹೂಡಿ ಮೊತ್ತ ಮೊದಲು ಸಫಲರಾದವರು ಕೇರಳೀಯರು. ರಾಜಪ್ರಭುತ್ವದ ವಿರುದ್ಧ, ಅಧಿಕಾರಿಶಾಹಿಗಳ ವಿರುದ್ಧ ಸಾಮಾಜಿಕ ನ್ಯಾಯಕ್ಕಾಗಿ ಸಮರ ಸಾರುವಲ್ಲಿ ಕೇರಳ ಮುಂಚೂಣಿಯಲ್ಲಿದೆ. ರಾಜ ಆಡಳಿತದ ಸಂದರ್ಭದಲ್ಲಿಯೇ ಪ್ರಾಯ ಪೂರ್ತಿಯಾದವರಿಗೆ ಮತದಾನದ ಹಕ್ಕನ್ನು ಪಡೆದು ಆಡಳಿತದಲ್ಲಿ ಸಾರ್ವಜನಿಕರ ಅಭಿಪ್ರಾಯಗಳಿಗೆ ಮನ್ನಣೆ ಕೊಡುವಂತೆ ಮಾಡುವಲ್ಲಿ ಕೇರಳೀಯರು ಯಶಸ್ವಿಯಾಗಿದ್ದಾರೆ. ಈ ಕಾರಣದಿಂದಾಗಿ ಕೇರಳೀಯರು ರಾಜಕೀಯವಾಗಿ ಪ್ರಭುತ್ವವನ್ನು ಉಳಿಸಿಕೊಂಡಿದ್ದಾರೆ.
ಭಾಷಾಭಿಮಾನ
ರಾಜಕೀಯವಾಗಿ ಕೇರಳದಲ್ಲಿ ಹೋರಾಟಗಳು ಸಂಘರ್ಷಗಳು ನಡೆಯುತ್ತಿರುತ್ತವೆ. ಆದರೆ ಭಾಷಿಕವಾದ ಸಂಘರ್ಷಗಳಾಗಲಿ ಭಾಷಾಪರ ಹೋರಾಟಗಳಾಗಲಿ ಕೇರಳದಲ್ಲಿ ನಡೆದೇ ಇಲ್ಲ. ಅಲ್ಲದೆ ಭಾಷೆಗಾಗಿ ಅಭಿವೃದ್ದಿ ಪ್ರಾಧಿಕಾರಗಳಾಗಲಿ ಸಾಹಿತ್ಯ ಸಮ್ಮೇಳನ ಗಳಾಗಲಿ ಭಾಷೆಯ ಹೆಸರಿನಲ್ಲಿ ನಡೆಯುತ್ತಿಲ್ಲ. ಆದರೆ ಅವರು ಭಾಷಿಕವಾಗಿ ಅಭಿಮಾನ ಶೂನ್ಯರೆಂದು ಅರ್ಥ ಅಲ್ಲ. ಕೇರಳದಲ್ಲಿ ಮಲಯಾಳ ಭಾಷೆ ಅನೇಕ ಕಾಲಘಟ್ಟದಲ್ಲಿ ಬೇರೆ ಬೇರೆ ಭಾಷಾ ಪ್ರಭಾವದಲ್ಲಿ ಬೆಳೆದು ಬಂದಿದೆ. ತಮಿಳು, ಸಂಸ್ಕೃತ, ಇಂಗ್ಲಿಷ್, ಹಿಂದಿ, ಅರೆಬಿಕ್, ಪೋರ್ಚುಗೀಸ್, ಸಿರಿಯನ್, ಹಿಬ್ರು ಹೀಗೆ ಹಲವು ಭಾಷೆಗಳೂ ಮಲಯಾಳಂ ಭಾಷೆಯಲ್ಲಿ ಮಿಶ್ರಣ ಮಾಡಿ ಬಳಸಲು ಕೇರಳೀಯರು ಯಾವತ್ತೂ ಹಿಂದುಳಿದಿಲ್ಲ. ಭಾಷಾ ಪರವಾದ ಈ ಮುಕ್ತ ಚಿಂತನೆಯ ಕಾರಣದಿಂದಾಗಿ ಅನೇಕ ಜ್ಞಾನ ಶಾಖೆಗಳು ಮಲಯಾಳಂ ಭಾಷೆಯಲ್ಲಿ ರೂಪು ಪಡೆದವು. ಆಧುನಿಕವಾದ ವಿಚಾರಗಳಿರ ಬಹುದು, ವೈಜ್ಞಾನಿಕ ಸಂಗತಿಗಳಿರಬಹುದು. ಇವುಗಳಲ್ಲೆಲ್ಲ ಕೆಲವೊಂದು ಪಾರಿಭಾಷಿಕ ಪದಗಳಿಗೆ ಮಲಯಾಳಂ ಭಾಷೆಯಲ್ಲಿ ಪದಗಳೇ ಇಲ್ಲ. ಅನ್ಯ ಭಾಷಾ ಪದಗಳನ್ನು ಮಲಯಾಳಂಗೆ ಅನುವಾದಿಸಿ ಪದಸೃಷ್ಟಿಸಿ ಬಳಸುವುದಕ್ಕೆ ಬದಲಾಗಿ ಆಯಾ ಭಾಷೆಯ ಪದಗಳನ್ನು ಹಾಗೆಯೇ ಬಳಕೆಗೆ ತರುವುದು ಕೇರಳದಲ್ಲಿ ಸಾಮಾನ್ಯ.
ಔದ್ಯೋಗಿಕ ಕಾರಣಗಳಿಗಾಗಿ ಕೇರಳೀಯರು ಅನ್ಯದೇಶಗಳಿಗೆ ಹೋಗಬೇಕಾದ ಅನಿವಾರ್ಯ ಸಂದರ್ಭಗಳಲ್ಲಿ ಇಂಗ್ಲಿಷ್, ಹಿಂದಿ, ಜರ್ಮನ್, ಫ್ರೆಂಚ್, ಅರೆಬಿಕ್, ಪರ್ಶಿಯನ್ ಮೊದಲಾದ ಭಾಷೆಗಳನ್ನು ಕಲಿತವರಿದ್ದಾರೆ. ಕೇರಳೀಯರು ಅತ್ಯಂತ ಅನಿವಾರ್ಯ ಎಂಬ ಸಂದರ್ಭವನ್ನು ಹೊರತುಪಡಿಸಿದರೆ ಮಲಯಾಳಂ ಮಾತ್ರ ಮಾತ ನಾಡುತ್ತಾರೆ. ಕೇರಳದಲ್ಲಿ ಶಿಕ್ಷಣ ಮಾಧ್ಯಮ ಮಲಯಾಳಂ ಎಂಬ ಕೂಗಿಲ್ಲ. ಮಲಯಾಳಂ, ಇಂಗ್ಲಿಷ್, ಹಿಂದಿ ಎಲ್ಲವೂ ಮಾಧ್ಯಮವೇ. ವಿಶ್ವವಿದ್ಯಾಲಯದ ಮಟ್ಟದಲ್ಲಿ ಇಂಗ್ಲಿಷನ್ನು ಮಾಧ್ಯಮವಾಗಿ ಕೇರಳೀಯರು ಅಂಗೀಕರಿಸಿದ್ದಾರೆ.
ವಿಘಟನೆಯ ಹೊಸಹಾದಿಯೆಡೆಗೆ
ಪೋರ್ಚುಗೀಸರ ಆಗಮನವು ಕೇರಳದ ಜನಜೀವನವನ್ನು ಅಲ್ಲೋಲ ಕಲ್ಲೋಲ ಗೊಳಿಸಿದ ಕಾಲಘಟ್ಟವಾಗಿತ್ತು. ಅದು ತನಕ ಇಲ್ಲಿನ ವಿವಿಧ ಜಾತಿಯವರಾದ ಹಿಂದುಗಳು, ಕ್ರಿಶ್ಚಿಯನರು, ಮುಸಲ್ಮಾನರು ಆಚಾರ-ವಿಚಾರ, ನಂಬಿಕೆ-ನಡಾವಳಿಗಳಲ್ಲಿ ಚಿತ್ರ-ವಿಚಿತ್ರವಾದ ವೈರುಧ್ಯಗಳನ್ನು, ವಿರೋಧಾಭಾಸಗಳನ್ನು ಸೃಷ್ಟಿಸಿ ಅದರ ಅಡಿಯಲ್ಲಿ ಬದುಕಿದ ಪ್ರವೃತ್ತಿಗಳ ಚರಿತ್ರೆಯೇ ಕೇರಳದ್ದು. ಕೇರಳದ ವೈಶಿಷ್ಟ್ಯಗಳೊಂದಿಗೆ ವಿವಿಧ ಜಾತಿ ಮತಾನುಯಾಯಿಗಳು ಒಡಹುಟ್ಟಿದವರಂತೆ ಕಳೆದ ಚರಿತ್ರೆಯೇ ಕೇರಳಕ್ಕಿದ್ದುದು. ಈ ಕೇರಳೀಯ ಐಕ್ಯತೆಯಲ್ಲಿ ಬಿರುಕು ಮೂಡಿಸುವುದೇ ವಿದೇಶಿಯರ ಮುಖ್ಯ ಗುರಿಯಾಗಿತ್ತು. ಆರ್ಥಿಕ, ರಾಜಕೀಯ ವಲಯಗಳಲ್ಲಿ ಮಾತ್ರವಲ್ಲ ಸಾಮಾಜಿಕ, ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿಯೂ ವಿದೇಶಿಯರ ಆಗಮನವು ಅಸ್ವಾಸ್ಥ್ಯ, ದ್ವೇಷದ, ಪರಂಪರಾಗತ ಆಚಾರ ವಿಚಾರಗಳು ಅರ್ಥ ಶೂನ್ಯವೆಂದು ವಿಶ್ಲೇಷಿಸುವ ಪ್ರವೃತ್ತಿಗಳಿಗೆ ಬೀಜ ಬಿತ್ತಿದಂತಾಯಿತು. ಈ ಸನ್ನಿವೇಶದಲ್ಲಿ ಎೞುತ್ತಚ್ಚನ್ ಕಾಣಿಸಿಕೊಂಡು ಕೇರಳದ ಸಂಸ್ಕೃತಿಗೆ ಹೊಸತೊಂದು ಆಯಾಮವನ್ನು ನೀಡಿದ.
ಅಲ್ಲಿ ತನಕ ಇಲ್ಲಿ ನೆಲೆ ನಿಂತಿರುವ ಎರಡು ವಿಭಿನ್ನ ಧಾರೆಗಳು ಕಾಣಿಸುತ್ತವೆ. ಈ ಧಾರೆಗಳನ್ನು ಜನವರ್ಗದ ದೃಷ್ಟಿಯಿಂದ ನೋಡಿದರೆ ಒಂದು ಅಭಿಜಾತ ಜನವರ್ಗ, ಎಂದರೆ ಮೇಲುವರ್ಗದ ಪ್ರತಿಷ್ಟಿತ ಜನವರ್ಗ. ಇನ್ನೊಂದು ಸಮಾಜದಲ್ಲಿ ಕೆಳಮಟ್ಟದಲ್ಲಿ ಜೀವಿಸುವ ಜನವರ್ಗ. ಅಂತಃಸತ್ವದ ನೆಲೆಯಿಂದ ಪರಿಗ್ರಹಿಸಿದರೆ ಧರ್ಮ ಕೇಂದ್ರಿತವಾದ ಮತ್ತು ಧರ್ಮ ನಿರಪೇಕ್ಷವಾದ ಎರಡು ಧಾರೆಗಳು. ಭಾಷೆಯ ದೃಷ್ಟಿಯಿಂದ ಗಮನಿಸಿದರೆ ಮಣಿಪ್ರವಾಳ ಸಾಹಿತ್ಯದ ಮತ್ತು ಪಾಟ್ಟು ಸಾಹಿತ್ಯದ ಎರಡು ಧಾರೆಗಳು ಗೋಚರಿಸುತ್ತವೆ. ಈ ಎರಡೂ ವಿಭಿನ್ನ ಧಾರೆಗಳನ್ನು ಸಮನ್ವಯೀಕರಿಸಿದ ಒಂದು ವಿಶಿಷ್ಟ ರೀತಿ ಎೞುತ್ತಚ್ಚನ್‌ನ ಕೃತಿಗಳಲ್ಲಿ ಕಾಣಬಹುದು. ಅಸ್ತಿತ್ವದಲ್ಲಿರುವ ಜಾತಿ, ಜಮೀನ್ದಾರ, ನಾಡದೊರೆಗಳ ಬೌದ್ದಿಕ ಕೇಂದ್ರವಾದ ಭಕ್ತಿಯಲ್ಲಿ ನೆಲೆನಿಂತೇ ಎೞುತ್ತಚ್ಚನ್ ಈ ಸಮನ್ವಯವನ್ನು ಸಾಧಿಸಿದ. ಸರ್ವಸಮತ್ವ ದರ್ಶನ ಎಂಬ ವಿಶೇಷಣವುಳ್ಳ ಉಪನಿಷತ್ತಿನ ದ್ವೈತ ವೇದಾಂತವನ್ನು ಲೌಕಿಕ ಭಕ್ತಿಯ ಜೊತೆ ಸೇರಿಸಿಕೊಂಡು ಒಂದು ದಾರ್ಶನಿಕ ಪಂಥ ಮಧ್ಯಕಾಲೀನ ಭಾರತದಲ್ಲಿ ಎಲ್ಲೆಡೆ ಪ್ರಚಾರ ಪಡೆಯಿತು. ಆ ಭಕ್ತಿಪಂಥ ಕೇರಳದ ಪ್ರಮುಖ ಪ್ರತಿನಿಧಿ ಎೞುತ್ತಚ್ಚನ್. ಹಾಗೆ ಆತ ಅದುವರೆಗೆ ಸಂಸ್ಕೃತ ಭಾಷಾಭಿಜ್ಞರಿಂದ ರಚಿತವಾಗಿ ಮೇಲು ವರ್ಗದವರು ಗುತ್ತಿಗೆ ಪಡೆದಿದ್ದ ಇತಿಹಾಸ ಪುರಾಣಗಳು ‘ಅದ್ವೈತ ವೇದಾಂತಗಳು’ ಭಕ್ತಿ ದರ್ಶನಗಳು ಸಮಾಜದ ಕೆಳವರ್ಗದವರಿಗೂ ದೊರಕುವಂತೆ ಮಾಡಿದ. ಆ ಮೂಲಕ ಆತ ಅವರ ಸವರ್ಣೀಯ ಸಂಸ್ಕೃತಿಯನ್ನು ನಾಶ ಮಾಡಿದ. ಜಾತಿ ಪ್ರಜ್ಞೆಗೆ ಇದರಿಂದ ಆದ ಅಘಾತದಿಂದಾಗಿ ಹಿಂದೂ ಮತದ ಧಾರ್ಮಿಕ ತಳಹದಿಗೆ ಮತ ನಿರಪೇಕ್ಷವಾದ ಛಾಪು ಬಂತು. ಭಾಷೆ ಮತ್ತು ಛಂದಸ್ಸುಗಳ ವಿಷಯದಲ್ಲಿ ಈ ತೆರನಾದೊಂದು ಮಧ್ಯ ಮಾರ್ಗ ಸ್ವೀಕರಿಸಿದ್ದರಿಂದ ಎೞುತ್ತಚ್ಚನ್ ಮಲಯಾಳಂ ಸಾಂಸ್ಕೃತಿಕ ಲೋಕದಲ್ಲಿ ಅಗ್ರಮಾನ್ಯನೆನಿಸಿದ. ಮೇಲು ವರ್ಗ ದವರ ಪೋಷಣೆಯಲ್ಲಿದ್ದ ಸಂಸ್ಕೃತ ಭಾಷೆಯ ಅಧಿಪತ್ಯಕ್ಕೆ ಸವಾಲೆಸೆದವರಲ್ಲಿ ಎೞುತ್ತಚ್ಚನಿಗಿಂತಲೂ ಒಂದು ಹೆಜ್ಜೆ ಮುಂದಿರುವ ಪೂಂತಾನನನ್ನು ಇಲ್ಲಿ ನೆನಪಿಸಿಕೊಳ್ಳ ಬಹುದು. ಪೋರ್ಚುಗೀಸರ ಆಗಮನವು ಸೃಷ್ಟಿಸಿದ ರಾಜಕೀಯ, ಸಾಂಸ್ಕೃತಿಕ ಸನ್ನಿವೇಶವು ಭಕ್ತಿಪಂಥವನ್ನು ಸವರ್ಣೀಯರ ಸ್ವಾಧೀನದಿಂದ ಬಿಡುಗಡೆಗೊಳಿಸಿ ಕೆಳವರ್ಗದವರೆಡೆಗೆ ತಂದು ಅದನ್ನು ಜನಪರವಾಗಿಸಿ ಪ್ರಬಲಗೊಳಿಸಲು ಈ ಭಕ್ತಿಪಂಥದ ನಾಯಕರನ್ನು ಪ್ರೇರಿಸಿತು.
ಮಧ್ಯಕಾಲೀನ ಸಂದರ್ಭದಲ್ಲಿ ಭಕ್ತಿಪಂಥವು ಸಮಾಜದ ಜಾತಿ-ಮತಗಳ ಕಂದಕವನ್ನು ನಾಶಮಾಡಿ ಸಮನ್ವಯದ ನೆಲೆಯನ್ನು ಒದಗಿಸಿತು. ಆಧುನಿಕ ಭಕ್ತಿಗಳು ಮನುಷ್ಯ- ಮನುಷ್ಯರ ನಡುವೆ ಕಂದಕಗಳನ್ನು ನಿರ್ಮಿಸಿ ಜಾತಿಗಳನ್ನು ಕೋಮುಗಳನ್ನು ಸೃಷ್ಟಿಸುವತ್ತ ಸಾಗಿರುವುದನ್ನು ಗಮನಿಸಬಹುದು. ಸಾಮುದಾಯಕವಾದ ಆಸಕ್ತಿಗೆ ಬದಲಾಗಿ ವೈಯಕ್ತಿಕ ಹಿತಾಸಕ್ತಿಗಳು ಸ್ವಜನ ಪಕ್ಷಪಾತಗಳು ಹೆಚ್ಚುತ್ತಿರುವುದು ಸಾಂಸ್ಕೃತಿಕವಾಗಿಯೂ ಅಪಾಯಕಾರಿ. ರಾಜಕೀಯ ಪಕ್ಷಗಳ ಅಧಿಕಾರ ದಾಹ ಸಾಮಾಜಿಕವಾದ ದೂರದೃಷ್ಟಿಯ ಕೊರತೆ ಅಕ್ಷರಸ್ಥರ ರಾಜ್ಯವೆಂದು ಹೆಮ್ಮೆಯಿಂದ ಹೇಳಿಕೊಳ್ಳುವ ಕೇರಳವೇ ಸಾಂಸ್ಕೃತಿಕವಾಗಿ ವಿಘಟನೆಯತ್ತ ಚಲಿಸುತ್ತದೆ ಎಂಬುದೇ ಆಶ್ಚರ್ಯ.
ಕೇರಳದ ಸಂಸ್ಕೃತಿಯನ್ನು ಕುರಿತು ಹೇಳುವಾಗ ಮುಖ್ಯವಾಗಿ ಎರಡು ಧಾರೆಗಳನ್ನು ಗುರುತಿಸಬಹುದು. ಅವುಗಳಲ್ಲಿ ಒಂದು ಭಾರತೀಯ ಜನ್ಯವಾದ ಹಿಂದೂ, ಬೌದ್ಧ, ಜೈನ ಸಂಸ್ಕೃತಿಗಳು. ಇನ್ನೊಂದು ಸೆಮಿಟಿಕ್ ಗಡಿಪ್ರದೇಶದ ಮೂಲಕ ಇಲ್ಲಿಗೆ ವಲಸೆ ಬಂದ ಯೆಹೂದ್ಯ, ಕ್ರೈಸ್ತ, ಇಸ್ಲಾಂ ಸಂಸ್ಕೃತಿ. ಈ ಎರಡು ಮುಖ್ಯ ಸಂಸ್ಕೃತಿಗಳು ಕೇರಳೀಯರ ಧಾರ್ಮಿಕವಾದ ಹಾಗೂ ಸಾಮಾಜಿಕವಾದ ಸಂಸ್ಕೃತಿಯನ್ನು ರೂಪಿಸಿದೆ. ಈ ಎರಡೂ ಸಂಸ್ಕೃತಿಗಳು ಇತಿಹಾಸ ಕಾಲದಿಂದ ಪರಸ್ಪರ ಸ್ನೇಹ, ವಿಶ್ವಾಸಗಳಿಂದ ಪರಸ್ಪರ ಹೊಂದಿ ಕೊಂಡು ಕೇರಳದ ಸಂಸ್ಕೃತಿಯನ್ನು ರೂಪುಗೊಳಿಸಿವೆ. ಹತ್ತೊಂಬತ್ತು-ಇಪ್ಪತ್ತನೇ ಶತಮಾನದಲ್ಲಿ ನಡೆದ ಪ್ರಗತಿಪರ ಸಾಮಾಜಿಕ ಚಳುವಳಿಗಳು. ಸ್ವಾತಂತ್ರ್ಯ ಹೋರಾಟಗಳು, ರಾಷ್ಟ್ರದಲ್ಲಿ ಬೇರೂರಿದ ಸೆಕ್ಯುಲರ್ ವಾದಗಳು ಇವುಗಳಿಂದೆಲ್ಲ ಪ್ರತಿಯೊಂದು ಧರ್ಮಗಳು ಇನ್ನಷ್ಟು ಶಕ್ತಗೊಂಡು ತಮ್ಮ ಅಸ್ತಿತ್ವವನ್ನು ಖಚಿತಗೊಳಿಸುವತ್ತ ಸಾಗಿವೆ. ಹಾಗಾಗಿ ಧರ್ಮ ಎಂಬುದು ಮನುಷ್ಯನ ವಿಮೋಚನೆಗಾಗಿ ಎಂಬ ದೃಷ್ಟಿಕೋನವೂ ಇದರಿಂದ ಶಕ್ತ ವಾದಂತಾಗಿದೆ.
ಎರಡು ಮತೀಯ ಸಂಸ್ಕೃತಿಗಳು ಪರಸ್ಪರ ವಿಭಿನ್ನವಾದ ಆಶಯಗಳಿಗೆ ಒತ್ತು ಕೊಡುತ್ತಾ ಬಂದುದರಿಂದ ಇಂದಿಗೂ ಅವು ಎರಡು ವ್ಯತ್ಯಸ್ಥವಾದ ಸಾಂಸ್ಕೃತಿಕ ಧಾರೆಗಳಾಗಿ ಉಳಿದು ಕೊಂಡಿವೆ ಎಂಬುದು ವಾಸ್ತವ. ಹಾಗಾಗಿಯೇ ಈ ವಿಭಿನ್ನ ಧರ್ಮಗಳ ಸಂಸ್ಕೃತಿಗಳಲ್ಲಿ ವಿಭಿನ್ನ ಚಿಂತನಾ ರೀತಿಗಳು, ಜೀವನ ಶೈಲಿಯಲ್ಲಿ ಬೇರೆಡೆಗಳಲ್ಲಿ ಇಲ್ಲದ ಪ್ರತ್ಯೇಕತೆಗಳನ್ನು ಕಾಣಬಹುದು. ಕೇರಳದ ಕ್ರೈಸ್ತ, ಇಸ್ಲಾಂ ಸಮಾಜದಲ್ಲಿ ಬೇರೆಡೆಗಳಲ್ಲಿರುವಂತೆ  ಅಸಹಿಷ್ಣುತೆ ಇಲ್ಲ. ಈ ನಾಡಿನ ಹೈಂದವ ಸಮಾಜಗಳಲ್ಲಿ ಬೇರೆ ಎಲ್ಲಿಯೂ ಕಾಣಲಾಗದ ಸಾಮಾಜಿಕ ಬದ್ಧತೆಗಳಿವೆ. ನಿರ್ಣಾಯಕವಾದ ಹಲವು ಜನಪರ ಹೋರಾಟಗಳಲ್ಲೂ ಸಾಮೂಹಿಕವಾಗಿ ಪರಸ್ಪರ ಒಂದುಗೂಡಿ ಭಾಗವಹಿಸಿದ್ದನ್ನು ಕಾಣಬಹುದು. ಇಲ್ಲಿನ ಜನಪದರಲ್ಲಿ ಯಾರು ಯಾರಿಗೂ ಅನ್ಯರಲ್ಲ. ತಿರಸ್ಕಾರ ಯೋಗ್ಯರೂ ಅಲ್ಲ. ಇಂತಹ ವಿಭಿನ್ನ ಮತೀಯರ ಸೌಹಾರ್ದವೇ ‘ಕೇರಳ ಮಾದರಿ’ ಸಮಾಜದ ಜೀವನಾಡಿಯಾಗಿದೆ. ಅಂದರೆ ಇಲ್ಲಿ ಸಮಸ್ಯೆಗಳು ಇಲ್ಲವೆಂದಲ್ಲ. ಆದರೆ  ಅವುಗಳಿಗಿಂತಲೂ ಮುಖ್ಯವಾಗಿ ತಲೆಮಾರುಗಳಿಂದ ಕೇರಳೀಯರು ಕಾಯ್ದುಕೊಂಡು ಬಂದ ಸೌಹಾರ್ದ ಸಂಸ್ಕೃತಿಯನ್ನು ಪ್ರತ್ಯೇಕವಾಗಿ ಗಮನಿಸಬಹದಾಗಿದೆ.
ಕಳೆದ ಎರಡು ಮೂರು ದಶಕಗಳಿಂದೀಚೆಗೆ ಕೇರಳದ ಸಾಂಸ್ಕೃತಿಕ ವಲಯಗಳಲ್ಲಿ, ಮತೀಯ ವಲಯಗಳಲ್ಲಿ ವಿಶೇಷವಾಗಿ ಬದಲಾವಣೆಗಳಾಗಿರುವುದನ್ನು ಕಾಣಬಹುದು. ಇವುಗಳಿಗೆ ಕಾರಣಗಳನ್ನು ಸ್ಪಷ್ಟವಾಗಿ ಗುರುತಿಸುವುದು ಅಸಾಧ್ಯವಾದರೂ ಸಂಕೀರ್ಣವಾದ ಮತೀಯ ವಲಯಗಳಲ್ಲಿ ಗೋಚರಿಸಿದ ಕೆಲವು ಧೋರಣೆಗಳಲ್ಲಿನ ವೈರುದ್ಧ್ಯಗಳನ್ನು ವಿವರಿಸಬಹುದು.
ವಿವಿಧ ಜಾತಿಗಳಿಗೆ ಕೋಮುಗಳಿಗೆ ಸಂಬಂಧಿಸಿದ ಜನರು ನಗರಗಳಲ್ಲಿ, ಹಳ್ಳಿಗಳಲ್ಲಿ ಪರಸ್ಪರ ಕೂಡು ಬಾಳುವೆ ನಡೆಸುತ್ತಿರುವುದು ಕೇರಳ ಸಂಸ್ಕೃತಿಯ ವೈಶಿಷ್ಟ್ಯಗಳಲ್ಲೊಂದು. ಶೈಕ್ಷಣಿಕವಾಗಿ, ಸಾಮಾಜಿಕವಾಗಿ, ಸಾಂಸ್ಕೃತಿಕವಾಗಿ ಜನಪರವಾದ ಕಾರ್ಯಕ್ರಮಗಳಲ್ಲೆಲ್ಲ ಎಲ್ಲಾ ಕೋಮು, ಜಾತಿಗಳವರು ಒಂದಾಗಿ ವ್ಯವಹರಿಸುವುದು ಇಲ್ಲಿನ ವಿಶೇಷ. ಹಬ್ಬ ಹರಿದಿನಗಳನ್ನು ಜೊತೆಗೂಡಿ ಆಚರಿಸುವ, ಧಾರ್ಮಿಕ ಕೇಂದ್ರಗಳಿಗೆ ಒಂದುಗೂಡಿ ಹೋಗುವ ಆಸಕ್ತಿಗಳನ್ನು ಜಾತಿ-ಮತಗಳ ಎಲ್ಲೆಗಳನ್ನು ಮೀರಿ ಪ್ರಕಟಿಸಿದ್ದನ್ನು ಕಾಣಬಹುದು. ಒಂದು ಊರಿನ ದೇವಾಲಯದಲ್ಲಿ ನಡೆಯುವ ಉತ್ಸವ ಇಡೀ ಊರಿಗೆ ಉತ್ಸವದ ವಾತಾವರಣ ಬಂದಂತೆ ಜನರು ಭಾಗವಹಿಸುತ್ತಿದ್ದರು. ಶ್ರೀನಾರಾಯಣಗುರು ಅವರ ‘ಮತ ಯಾವುದಾದರೂ ಮನುಷ್ಯರು ಚೆನ್ನಾಗಿದ್ದರೆ ಸಾಕು’ ಎಂಬ ತತ್ವ ಕೇರಳದ ಮತೀಯ ಸಮುದಾಯಗಳನ್ನು ಜೊತೆಗೂಡಿಸುವ ಸೂತ್ರವಾಗಿ ಪರಿಣಮಿಸಿದೆ.
ಇದಕ್ಕೆ ಇನ್ನೊಂದು ಮುಖವಿದೆ. ಈ ಕೋಮು ಸೌಹಾರ್ದಗಳ ನಡುವೆ ಮತ್ಸರ, ವೈರಗಳನ್ನು ಊದಿ ಉರಿಸುವ ಧೋರಣೆಗಳು ಕೇರಳದ ಎಲ್ಲಾ ಮತ ಸಮುದಾಯಗಳಲ್ಲಿ ಕಳೆದ ಮೂವತ್ತು ವರ್ಷಗಳಿಂದೀಚೆಗೆ ಬೆಳೆದು ಬರುತ್ತಿರುವುದನ್ನು ಕಾಣಬಹುದು. ಪ್ರತಿಯೊಂದು ಕೋಮುಗಳು ತಮ್ಮ ಕ್ಷೇತ್ರವನ್ನು ಭದ್ರಗೊಳಿಸುವ ರೀತಿಯಲ್ಲಿ ಹಂತ ಹಂತವಾಗಿ ಹೆಜ್ಜೆ ಹಾಕುತ್ತಿವೆ. ರಾಜಕೀಯ ಪಕ್ಷಗಳು, ವ್ಯಾಪಾರಿ ಸಂಘಟನೆಗಳು, ಮತೀಯ ವಿಚಾರಗಳನ್ನು ತಮ್ಮ ಸ್ವಾರ್ಥ ಸಾಧನೆಗಾಗಿ ಬಳಸಿಕೊಳ್ಳಲು ಮುಂದಾಗುತ್ತಿವೆ. ಪರಿಣಾಮ ವಾಗಿ ಕೋಮುಗಳು, ಜಾತಿಗಳು ಕೇರಳದಲ್ಲಿ ಇಂದು ಮಾರಾಟದ ವಸ್ತುವಾಗಿ ರೂಪು ಗೊಳ್ಳುತ್ತಿವೆ. ಕ್ರೈಸ್ತ ಸಭೆಗಳ ಪಂತಕೋಸ್ತ್, ಕರಿಸ್ಮಾಟಿಕ್ ಪಂಥಗಳಲ್ಲೂ, ಇಸ್ಲಾಂ ಮತೀಯ ಸಂಘಟನೆಗಳಲ್ಲೂ ಹಿಂದೂಗಳ ಹಿಂದುತ್ವದ ವಿಚಾರಧಾರೆಗಳಲ್ಲೂ ಅಸಹನೆಯ ವಿಷಬೀಜಗಳನ್ನು ಕಾಣಬಹುದು. ಇಂತಹ ಸಂಘಟನೆಗಳತ್ತ ಹಾಗೂ ಅವುಗಳ ಧೋರಣೆಗಳತ್ತ ಹೆಚ್ಚು ಹೆಚ್ಚು ಜನರು ಆಕರ್ಷಿತರಾಗುತ್ತಿದ್ದಾರೆ ಎಂಬುದೇ ವಿಸ್ಮಯ.
ತಲೆಮಾರುಗಳಿಂದ ನೆಲೆ ನಿಂತಿರುವ ಸಾಮಾಜಿಕ ರೀತಿ ನೀತಿಗಳಲ್ಲಿ ಆಯಾಯ ಕೋಮುಗಳಲ್ಲಿ, ನಂಬಿಕೆಯಿರಿಸಿದವರಿಗೆ ಸಂರಕ್ಷಣೆ ದೊರೆತಿತ್ತು. ಭಾರತವು ಒಂದು ಜಾತ್ಯಾತೀತ ಪ್ರಜಾಪ್ರಭುತ್ವ ರಾಷ್ಟ್ರವಾದ್ದರಿಂದ ಈ ತೆರನ ಸಂವಿಧಾನಗಳು ಶಿಥಿಲಗೊಂಡುವು. ಅದರಲ್ಲೂ ಮುಖ್ಯವಾಗಿ ಚಾತುರ್ವರ್ಣ್ಯ ವ್ಯವಸ್ಥೆಗೆ ಏಟು ಬಿದ್ದಂತಾಯ್ತು. ಪರಂಪರಾಗತ ಪುರೋಹಿತಶಾಹಿಗಳಿಗೆ ಇದ್ದ ಸ್ಥಾನಮಾನಗಳು ಕ್ರಮೇಣ ಕಡಿಮೆಯಾದವು. ಎಲ್ಲಾ ಮಾನವರೂ ದೇವರ ಮುಂದೆ ಸಮಾನರು ಮತ್ತು ದೀನರನ್ನು ಬಡವರನ್ನು ದೇವರು ಕರುಣೆಯಿಂದ ಕಾಣುತ್ತಾನೆ ಎಂಬಿತ್ಯಾದಿ ಸೆಕ್ಯುಲರ್ ಚಿಂತನೆಗಳು ಸಮಾಜದಲ್ಲಿ ವ್ಯಾಪಕವಾದಂತೆ ಪರಂಪರಾಗತವಾದ ಸಂವಿಧಾನಗಳು ಶಿಥಿಲವಾಗತೊಡಗಿದವು. ಆಧುನಿಕ ಶಿಕ್ಷಣ ಸಂಪ್ರದಾಯ, ಶ್ರೀನಾರಾಯಣಗುರು ಆಲೋಚನಾ ವಿಧಾನಗಳು, ಎಡಪಂಥೀಯ ಧೋರಣೆಗಳು ಈ ಪರಿವರ್ತನೆಗಳಿಗೆ ಪ್ರೋತ್ಸಾಹ ಇವೆಲ್ಲದರ ಪರಿಣಾಮವಾಗಿ ಮತೀಯವಾದಿಗಳಿಗೆ ಬೇರುಗಳೇ ಕಳಚಿಹೋದ ಅನುಭವಗಳಾಗ ತೊಡಗಿದವು. ಪರಂಪರಾಗತವಾಗಿ ನಂಬಿಕೊಂಡು ಬಂದ ಸಂಹಿತೆಗಳನ್ನು ಸಂರಕ್ಷಿಸುವ ಸಶಕ್ತವಾದ ಸಂವಿಧಾನಗಳು ಇಲ್ಲವಾದರೆ, ಹೇಗೆ ಧರ್ಮಗಳ ಭವಿಷ್ಯವನ್ನು ಗಟ್ಟಿಗೊಳಿ ಸುವುದು? ಎಂಬ ಪ್ರಶ್ನೆ ಅವರಲ್ಲಿ ಉದ್ಭವಿಸಿತು. ಮತೀಯ ವಲಯಗಳಲ್ಲಿ ಸಾಮೂಹಿಕವಾಗಿ ಸಂರಕ್ಷಣೆಯನ್ನು ಜೊತೆಗೂಡಿಸಿಕೊಂಡು ಅನೇಕ ಸಂಘಟನೆಗಳನ್ನು ರೂಪುಗೊಳಿಸಲು ಉದ್ಯುಕ್ತರಾದರು. ರಾಜಕೀಯ ಪಕ್ಷಗಳು, ವ್ಯಾಪಾರಿಗಳು ಈ ನಿಲುವುಗಳನ್ನೇ ಬಂಡವಾಳ ವಾಗಿಸಿಕೊಳ್ಳಲು ಆರಂಭಿಸಿದ್ದರಿಂದ ಮತೀಯವಾದ ಪವಿತ್ರ ವಲಯಗಳಲ್ಲೂ ಅನ್ಯ ಶಕ್ತಿಗಳು ಅಧಿಪತ್ಯ ಸ್ಥಾಪಿಸತೊಡಗಿದ್ದವು. ಹೀಗೆ ಒಂದು ರೀತಿಯ ಕೋಮು ರಾಜಕೀಯ ಕೇರಳದ ಎಲ್ಲಾ ಮತೀಯ ಸಮುದಾಯಗಳಲ್ಲೂ ಶಕ್ತಿ ಹೆಚ್ಚಿಸುತ್ತಾ ಬರುತ್ತಿದೆೆ.
ಒಂದು ಹೊಸ ಮತೀಯ ಸಂಸ್ಕೃತಿ ಇಲ್ಲಿ ಅರಳಬೇಕಾಗಿದೆ. ಅದರ ಕೇಂದ್ರಬಿಂದು ಮತೀಯ ಸಮುದಾಯ ಪ್ರಜ್ಞೆಯಾಗಿರದೆ ಪ್ರಾಮಾಣಿಕವಾಗಿ ಮನುಷ್ಯರ ಪರವಾಗಿರಬೇಕು. ಮನುಷ್ಯನು ಮತೀಯ ಜೀವನದ ಮುಖ್ಯ ಬಿಂದು. ಮನುಷ್ಯನ ಚೈತನ್ಯವನ್ನು ವರ್ಧಿಸುವುದೇ ಆತ್ಮೀಯತೆ, ಹಿಂದು, ಕ್ರೈಸ್ತ, ಇಸ್ಲಾಂ ಈ ಎಲ್ಲಾ ಧರ್ಮಗಳ ತಿರುಳು ಅದುವೇ ತಾನೆ.
ಧರ್ಮಗಳು ಮಾನವನ ಬಿಡುಗಡೆಗೊಂದು ಉಪಾಧಿ ಎಂಬ ತತ್ವವನ್ನು ಕೇರಳದ ಮತೀಯ ಸಮುದಾಯಗಳು ಸಾಮಾನ್ಯವಾಗಿ ಒಪ್ಪಿಕೊಂಡಿವೆ. ಹಿಂದೂ, ಕ್ರೈಸ್ತ, ಇಸ್ಲಾಂ ಸಾಮಾಜಿಕ ಸಂಘಟನೆಗಳು, ವ್ಯಕ್ತಿಗಳು ನಡೆಸುವ ಅನೇಕ ಶಿಕ್ಷಣ ಸಂಸ್ಥೆಗಳು, ಅಭಯಾ ಶ್ರಮಗಳು, ಆಸ್ಪತ್ರೆಗಳು, ಸಾಮಾಜಿಕ ಆರೋಗ್ಯ ಕಾರ್ಯಕ್ರಮಗಳು, ನ್ಯಾಯ, ಮಾನವ ಹಕ್ಕುಗಳಿಗಾಗಿರುವ ಹೋರಾಟಗಳು ಇವುಗಳಲ್ಲಿ ಈ ಮತ ಸಮುದಾಯಗಳ ಧೋರಣೆಗಳು ವ್ಯಕ್ತವಾಗುತ್ತಿವೆ. ವಿವಿಧ ಜಾತಿ ಮತಗಳಿಗೆ ಸೇರಿದವರು ಸಾಮಾಜಿಕವಾಗಿ ಒಂದುಗೂಡಿ ಸಮಾಜದ ಸೇವಾನಿರತರಾದುದುದನ್ನು ಭಾರತದ ಇತರೇ ರಾಜ್ಯಗಳಿಗಿಂತ ಕೇರಳದಲ್ಲಿ ಸ್ವಲ್ಪ ಹೆಚ್ಚಾಗಿಯೇ ಕಾಣಬಹುದು. ಜೀವನದ ಗುಣಮಟ್ಟ, ಸಾಕ್ಷರತೆ, ಆರೋಗ್ಯಮಟ್ಟ ಇತ್ಯಾದಿಗಳಲ್ಲೆಲ್ಲ ಕೇರಳ ಇತರೇ ರಾಜ್ಯಗಳಿಗಿಂತ ಮುಂದಿದ್ದರೂ ಅದಕ್ಕೆ ಇರುವ ಬಹುಮುಖ್ಯ ಕಾರಣ ವಿವಿಧ ಮತಧರ್ಮಗಳು ಒಂದುಗೂಡಿ ನಡೆಸಿದ ಕ್ಷೇಮಾಭ್ಯುದಯ ಚಟುವಟಿಕೆಗಳು. ಕೇರಳದ ಜಾತಿ ವ್ಯವಸ್ಥೆಯ ಬೆನ್ನೆಲುಬು ಮುರಿದು ಸಮಾನತೆಯ ನೆಲೆಗಟ್ಟಿನ ಮೇಲೆ ಬೆಳೆಸಿದ ವಿಚಾರಗಳೇ ಮುಖ್ಯ ಪ್ರಚೋದನೆಗಳಾಗಿವೆ. ಇಸ್ಲಾಂ ಸಾಹೋದರ್ಯ ಮನೋಭಾವ, ಹಿಂದೂ ದಶರ್ನಗಳ ಸಮಭಾವನೆಗಳು, ಕ್ರಿಶ್ಚಿಯನರ ಸ್ನೇಹಭಾವವು ಮಲಯಾಳಿಗರ ಜೀವನ ದೃಷ್ಟಿಯನ್ನು ರೂಪಿಸಿದೆ.
ಸ್ವಹಿತಾಸಕ್ತಿಗಾಗಿ ಮತೀಯ ವಿಚಾರಗಳನ್ನು ಉಪಾಧಿಗಳನ್ನಾಗಿ ಬಳಸಿಕೊಂಡುದನ್ನು ಒಂದು ವಿರೋಧಾಭಾಸವೆಂದೇ ಹೇಳಬಹುದು. ಮತಾನುಯಾಯಿಗಳು ಒಂದೊಂದು ಮತವನ್ನು ತನ್ನತ್ತ ಎಳೆದುಕೊಳ್ಳವುದರಲ್ಲಿಯೇ ಮಗ್ನವಾಗಿವೆ. ಮನಸ್ಸಿನಲ್ಲಿ ಇತರ ಮತಗಳ ಬಗೆಗೆ ಹಾಕಿಕೊಂಡ ಬೇಲಿಗಳು ಭದ್ರವಾಗುತ್ತ ಸಾಗಿವೆ. ಸ್ವಹಿತಾಸಕ್ತಿಯನ್ನು ಈಡೇರಿಸಿ ಕೊಳ್ಳಲು ಸ್ವತಹ ಮತಧರ್ಮವನ್ನು ಏಕೆ ದೇವರನ್ನೇ ಉಪಾಧಿಯಾಗಿ ಬಳಸಿಕೊಳ್ಳಲು ಇಂದು ಕೇರಳೀಯರು ಹಿಂಜರಿಯುತ್ತಿಲ್ಲ. ಇಷ್ಟಾರ್ಥವನ್ನು ಸಾಧಿಸಿಕೊಳ್ಳಲು ತೀರ್ಥಕ್ಷೇತ್ರ ಗಳಿಗೆ ಯಾತ್ರೆ ಹೊರಟವರನ್ನು, ಧ್ಯಾನಮಂದಿರಗಳಲ್ಲಿ ಧ್ಯಾನ ನಿರತರಾದವರನ್ನು, ಸಮಾಧಿ ಸ್ಥಳಗಳಲ್ಲಿ ಸೇರುವವರನ್ನು ನಾವಿಂದೂ ಕೇರಳದೆಲ್ಲೆಡೆ ಕಾಣಬಹುದು. ಮತ ಧರ್ಮಗಳ ವ್ಯಾಪಾರೀಕರಣವನ್ನು ಇಂದು ಎಲ್ಲೆಡೆ ಕಾಣುತ್ತಿದ್ದೇವೆ. ಸಮಾಜ ಸೇವೆಯ ಹೆಸರಲ್ಲಿ ಧಾರ್ಮಿಕ ಸಂಸ್ಥೆಗಳು ನಡೆಸುವ ಎಲ್ಲಾ ಕೆಲಸಗಳು ಆರ್ಥಿಕವಾಗಿ ಲಾಭ ಗಳಿಸುವುದನ್ನೇ ಮುಖ್ಯ ಗುರಿಯಾಗಿರಿಸಿಕೊಂಡು ಕಾರ್ಯಪ್ರವೃತ್ತವಾಗಿವೆ. ತಮ್ಮನ್ನು ತಾವು ಸಂರಕ್ಷಿಸಿಕೊಳ್ಳುವ ಈ ಪ್ರಕ್ರಿಯೆಯಿಂದಾಗಿ ಜನಜೀವನದ ಸಮಸ್ಯೆಗಳನ್ನು ಪರಿಹರಿಸುವ ಸಾಮರ್ಥ್ಯಗಳನ್ನು ಧರ್ಮ ಸಂಸ್ಥೆಗಳು ಕಳೆದುಕೊಂಡಿವೆ. ಲಂಚ, ಮಹಿಳೆಯರ ಮೇಲಿನ ಅತ್ಯಾಚಾರ, ಪರಿಸರ ನಾಶದಂತಹ ಸಮಸ್ಯೆಗಳಿಗೆ ಕ್ರಿಯಾತ್ಮಕವಾಗಿ ಪ್ರತಿಕ್ರಿುಸುವ ಪ್ರವೃತ್ತಿಗಳು ಕ್ಷೀಣಿಸುತ್ತಿವೆ. ಮತಧರ್ಮಗಳು ಮಾನವನ ಬಿಡುಗಡೆಗಾಗಿ ಎಂದು, ಪ್ರವಚನ ಮಾಡಿದವರು ಅಪ್ರಸ್ತುತ ರಾಗಿದ್ದಾರೆ. ಮತಧರ್ಮಗಳು ಯಾವಾಗಲೂ ವ್ಯಕ್ತಿಯನ್ನು ಸುಸಂಸ್ಕೃತರನ್ನಾಗಿಸುತ್ತವೆ ಎಂದು ವಿಶ್ಲೇಷಿಸಿದ ಮಿಸ್ಟಿಕ್ ಆಚಾರ್ಯರು ಅವಗಣನೆಗೊಳಗಾಗಿದ್ದಾರೆ. ಹಾಗಾಗಿ ಹೊಸ ಪುರೋಹಿತಶಾಹಿಗಳ ಕೈ ಮೇಲಾಗುತ್ತಿರುವುದನ್ನು ಕಾಣಬಹುದು. ಸಂಕುಚಿತ ಸಾಮಾಜಿಕ ಪ್ರಜ್ಞೆಯನ್ನು ಗಟ್ಟಿಗೊಳಿಸುವ ಪ್ರವೃತ್ತಿ ಇದು ಎಂದು ಪರಿಭಾವಿಸಬಹುದು.
 
ಕೇರಳ ಕಥನ : ೧೪. ಸಮಾರೋಪ
ಸಾಂಸ್ಕೃತಿಕ ಸಮನ್ವಯ ಕೇರಳದ ಅನನ್ಯತೆ ಮತ್ತು ವಿಘಟನೆಯ ಹೊಸ ಹಾದಿಯೆಡೆಗೆ
ಸಮಗ್ರವಾಗಿ ಭಾರತೀಯ ಸಂಸ್ಕೃತಿಯ ಮುಖ್ಯ ಧಾರೆಯಲ್ಲಿ ಕೇರಳಕ್ಕೂ ಬಹುಮುಖ್ಯ ಪಾತ್ರವಹಿಸುವುದು ಸಾಧ್ಯವಾಗಿದೆ. ೮ನೆಯ ಶತಮಾನದಲ್ಲಿ ಬಾಳಿದ ಶಂಕರಾಚಾರ್ಯರು ಹುಟ್ಟಿದ್ದು ಭಾರತದ ಒಂದು ಮೂಲೆಯಲ್ಲಿರುವ ಕೇರಳದ ಕಾಲಡಿಯಲ್ಲಿ ಎಂಬುದನ್ನುಇಲ್ಲಿನೆನಪಿಸಿಕೊಳ್ಳಬಹುದು. ಶಂಕರಾಚಾರ್ಯರಿಗೆ ಭೌಗೋಳಿಕವಾಗಿಯೂ, ಸಾಂಸ್ಕೃತಿಕವಾಗಿಯೂ ಭಾರತದ ಐಕ್ಯತೆಯ ಬಗೆಗೆ ನಿರ್ದಿಷ್ಟವಾದ ಕಾಳಜಿ ಇತ್ತು ಎಂಬುದನ್ನು ಅವರ ಸಂದೇಶಗಳ ಮೂಲಕ ತಿಳಿದುಕೊಳ್ಳಬಹುದು. ಜೀವನ ವಿಧಾನದಲ್ಲಿ ಹೊಸ ಆವಿಷ್ಕಾರವನ್ನು ತರಲು ಶಂಕರಾಚಾರ್ಯರ ವಿಚಾರಧಾರೆಗಳಿಗೆ ಸಾಧ್ಯವಾಗಿದೆ. ಕೇರಳ ಸಂಸ್ಕೃತಿಯು ಇನ್ನಷ್ಟು ಕಾಂತಿಯುಕ್ತವಾಗಿ ಶೋಭಿಸಲು ಇದರಿಂದ ಸಾಧ್ಯವಾಯಿತು. ಭಾರತೀಯ ಸಂಸ್ಕೃತಿಯ ವೈಶಿಷ್ಟ್ಯಗಳನ್ನು ಕೇರಳದ ಸಂಸ್ಕೃತಿಯು ಅತಿ ಪ್ರಾಚೀನ ಕಾಲ ದಲ್ಲಿಯೇ ಹೊಂದಿತ್ತು ಎಂಬುದು ಗಮನಾರ್ಹೊಸಂಗತಿ.
ಸಾಂಸ್ಕೃತಿಕ ಸಮನ್ವಯ
ಪ್ರಾಚೀನ ಕಾಲದಿಂದಲೇ ಕೇರಳವು ಭಾರತದ ಅನೇಕ ಮತ ಧರ್ಮಗಳ ಹಾಗೂ ತತ್ವ ಜ್ಞಾನಗಳ ಸಂಗಮ ಸ್ಥಾನವಾಗಿತ್ತು. ಭಾರತದ ಇತರೆಡೆಗಳಲ್ಲಿರುವಂತೆಯೇ ಜೈನ-ಬೌದ್ಧ-ಹಿಂದೂ ಮತಗಳು ಕೇರಳದ ಸಂಸ್ಕೃತಿಯನ್ನು ರೂಪಿಸುವಲ್ಲಿ ಪ್ರಮುಖ ಪಾತ್ರವಹಿಸಿವೆ. ಪ್ರಾಚೀನ ಕಾಲದ ಭಾರತೀಯ ವಿಚಾರಧಾರೆಗಳನ್ನು ಹಾಗೂ ಸಾಹಿತ್ಯವನ್ನು ಬೆಳೆಸಿದ ಸಂಸ್ಕೃತ ಭಾಷೆಯಲ್ಲಿ ಯಥೇಚ್ಛವಾದ ಸಾಹಿತ್ಯ ರಚನೆಗಳು ಏಳನೆಯ ಶತಮಾನದ ಕೇರಳದಲ್ಲಿಯೇ ಕಾಣಬಹುದು. ಇದು ಒಂದೆಡೆಯಲ್ಲಿ ಸ್ಥಳೀಯವಾದ ಜನರ ಸಂಸ್ಕೃತಿಯನ್ನು ಪ್ರೇರಿಸಿದ್ದು ಅಷ್ಟೇ ಅಲ್ಲ ಅವರ ಭಾಷೆಯ ಮೇಲೆ ಪ್ರಭಾವವನ್ನು ಬೀರಿದುವು. ಅನೇಕ ಮಲಯಾಳಂ ಭಾಷೆಯ ಕೃತಿಗಳಿಗೆ ಸಂಸ್ಕೃತ ಭಾಷೆ ನೇರವಾದ ಪ್ರೇರಣೆಯನ್ನು ಪ್ರಭಾವವನ್ನು ಬೀರಿದೆ. ರಾಮಾಯಣ, ಮಹಾಭಾರತ, ಭಾಗವತ ಇವುಗಳಿಂದ ಯಾವುದಾದರೊಂದು ರೀತಿಯ ಪ್ರಭಾವದ ನೆಲೆಯಿಂದಲೇ ಇತ್ತೀಚಿನ ದಿನಗಳವರೆಗೂ ಮಲಯಾಳಂ ಸಾಹಿತ್ಯ ರಚನೆ ನಡೆದಿದೆ. ನಾಡನ್ ಪಾಟುಗಳೆಂದು ಕರೆಯುವ ಜಾನಪದ ಪಾಟು ಸಾಹಿತ್ಯವನ್ನು ಮಾತ್ರ ಸಂಸ್ಕೃತ ಸಾಹಿತ್ಯದ ಪ್ರಭಾವದಿಂದ ಹೊರತಾಗಿ ಪರಿಗಣಿಸಬಹುದು. ಆದರೆ ಭಾಷಿಕವಾಗಿ ಇಲ್ಲಿಯೂ ಸಂಸ್ಕೃತ ಛಾಯೆಯನ್ನು ಗುರುತಿಸಬಹುದು. ದೇಶ ವಿದೇಶಗಳಲ್ಲಿಯೂ ಕೇರಳದ ಸಾಂಸ್ಕೃತಿಕ ಕಲೆಗಳು ನಿರ್ದಿಷ್ಟ ಛಾಪನ್ನು ಮೂಡಿಸಿವೆ. ರವಿವರ್ಮನ ಚಿತ್ರಕಲೆ, ಸ್ವಾತಿತಿರು ನಾಳರ ಸಂಗೀತ ಇತ್ಯಾದಿಗಳು ಭಾರತದ ಸಾಂಸ್ಕೃತಿಕ ಪರಂಪರೆಯಲ್ಲಿ ಅಮೂಲ್ಯವೆನಿಸಿವೆ. ಪುರಾತನವಾದ ಕೇರಳದ ಹಾಗೂ ಭಾರತದ ಸಂಸ್ಕೃತಿಗಳ ಸಂಗಮವು ಬಹುಮುಖದಿಂದ ನಡೆದಿದೆಯೆಂಬುದನ್ನು ಕಾಣಬಹುದು. ಇದರಿಂದ ಎರಡೂ ಸಾಂಸ್ಕೃತಿಕ ಕ್ಷೇತ್ರಗಳಲ್ಲೂ ವಿಶಿಷ್ಟವಾದ ಹೊಳಪನ್ನು ಕಾಣುವುದು ಸಾಧ್ಯವಾಗಿದೆ.
ಮತಧರ್ಮಗಳ ಸಮನ್ವಯ
ಭಾರತೀಯವಾದ ಹಾಗೂ ಕೇರಳೀಯವಾದ ಎರಡೂ ಸಂಸ್ಕೃತಿಗಳ ಸಂಗಮದಿಂದ ಮತಧರ್ಮಗಳ ವಿಚಾರದಲ್ಲಿ ವಿಶಿಷ್ಟವಾದ ಸಂಗತಿಗಳನ್ನು ಗುರುತಿಸಬಹುದು. ಹಿಂದೂ ಮತೀಯ ವಿಚಾರ ಹಾಗೂ ಆಚರಣೆಗಳ ಸಂಬಂಧದಲ್ಲಿ ಗಮನಾರ್ಹವಾದ ಘಟನೆಗಳೇ ನಡೆದಿವೆ. ಶ್ರೀ ಶಂಕರಾಚಾರ್ಯರ ಅದ್ವೈತ ಚಿಂತನೆ ಹಾಗೂ ಪ್ರಭಾಕರನ ಮೀಮಾಂಸಾ ವಿಚಾರಗಳು ಇವುಗಳಲ್ಲಿ ಮುಖ್ಯವಾದುದು. ಚೇರಮಾನ್ ಪೆರುಮಾಳ್, ಕುಲಶೇಖರ ಆಳ್ವಾರ್, ನಾಯನ್ಮಾರ್ ಮೊದಲಾದ ಮಹನೀಯರು ಕಂಡುಕೊಂಡ ಭಕ್ತಿ ಮಾರ್ಗವು ಇಲ್ಲಿ ಸ್ಮರಣಯೋಗ್ಯ. ಮಹಾವಿಷ್ಣು ಹಾಗೂ ಶಿವನ ಹೆಸರಿನಲ್ಲಿ ಭಾವನಾತ್ಮಕವಾಗಿ ತಾದಾತ್ಮ್ಯವನ್ನು ಹೊಂದುವ ಭಕ್ತಿ ಮಾರ್ಗವಾಗಿತ್ತು ಇವರದು. ಆರ್ಯ, ದ್ರಾವಿಡವೆಂಬ ಎರಡು ಸಂಸ್ಕೃತಿಗಳ ಸಮ್ಮಿಳನಕ್ಕೆ ಕೇರಳವು ಅನೇಕ ಶತಮಾನಗಳ ಪೂರ್ವದಲ್ಲಿಯೇ ವೇದಿಕೆಯನ್ನೊದಗಿಸಿತ್ತು. ಹಿಂದೂ ಮತದ ವಿಶಾಲವಾದ ನಿಬಂಧನೆಗಳ ಒಳಗೆ ಈ ಎರಡೂ ಸಂಸ್ಕಾರಗಳ ಮೌಲಿಕವಾದ ವಿಚಾರಗಳು ಹೊಂದಿಕೊಳ್ಳುವಂತಾದುದು ವಿಶೇಷ. ಕೇರಳದ ತೀರ ಭಾಗದಲ್ಲಿ ಹಿಂದೂ ಮತದ ಬೆಳವಣಿಗೆಯಲ್ಲಿ ಪ್ರಾದೇಶಿಕವಾದ ಅನೇಕ ಆಚರಣಾ ವಿಧಿ ವಿಧಾನಗಳ ಪ್ರಭಾವವೂ ಇದೆ. ಆರಾಧನಾ ವಿಚಾರಗಳಲ್ಲಿ ಹಾಗೂ ನಂಬಿಕೆಗಳ ತಳಹದಿಯಲ್ಲಿ ಭಾರತದ ಇತರ ಭಾಗಗಳ ಹಿಂದೂ ಮತಾನುಯಾಯಿಗಳ ನಡುವೆ ಕಂಡು ಬಂದ ತೀವ್ರತೆಯಾಗಲಿ, ಸಂರ್ಷವಾಗಲಿ, ಅಭಿಪ್ರಾಯ ವ್ಯತ್ಯಾಸಗಳಾಗಲಿ ಕೇರಳದಲ್ಲಿ ಕಾಣಿಸಿಕೊಳ್ಳಲಿಲ್ಲ.
ಕೇರಳದ ಹಿಂದೂಗಳು ಶಿವನ ಜೊತೆಗೆ ವಿಷ್ಣುವನ್ನು ಆರಾಧಿಸುತ್ತಾರೆ. ಕರ್ನಾಟಕ ಹಾಗೂ ದಕ್ಷಿಣ ಭಾರತದ ಇತರ ಪ್ರದೇಶದಲ್ಲಿ ಕಂಡು ಬಂದಂತೆ ವರ್ಣ ಧರ್ಮಗಳ ವಿಚಾರದಲ್ಲಿ ಕೇರಳದಲ್ಲಿ ಶಿವ ಹಾಗೂ ವಿಷ್ಣುವಿನ ಭಕ್ತರ ನಡುವೆ ಸಂಘರ್ಷ ನಡೆದುದಕ್ಕೆ  ಇತಿಹಾಸದಲ್ಲಿ ದಾಖಲೆಗಳು ಇಲ್ಲ. ಕೇರಳದ ಹಳ್ಳಿ, ನಗರಗಳೆಂದಲ್ಲ; ಇತರ ಹೊರನಾಡು ಗಳಿಂದಲೂ ಭಕ್ತರು ಕೇರಳದ ಧಾರ್ಮಿಕ ಕೇಂದ್ರಗಳನ್ನು ಸಂದರ್ಶಿಸುತ್ತಾರೆ. ಪ್ರತಿವರ್ಷ ಶಬರಿಮಲೆಗೆ ಬರುವ ಅಯ್ಯಪ್ಪ ಭಕ್ತರು ಶಿವ ಹಾಗೂ ವಿಷ್ಣುವನ್ನು ಸಮಾನವಾಗಿ ಆರಾಧಿಸುವವರ ಪ್ರತೀಕವಾಗಿ ಇಂದಿಗೂ ಕಾಣಿಸುತ್ತಾರೆ. ಅಯ್ಯಪ್ಪ ಪೂಜೆಯು ಆರ್ಯ ದ್ರಾವಿಡ ಸಮನ್ವಯದ  ಪರಿಣಾಮವೆಂದೂ ಒಂದು ಅಭಿಪ್ರಾಯವಿದೆ. ಇದು ಶಿಥಿಲಗೊಂಡ ಬೌದ್ಧ ಧರ್ಮವನ್ನು ಇನ್ನಷ್ಟು ಶಿಥಿಲಗೊಳಿಸಲೋ ಅಥವಾ ಶೈವ ವೈಷ್ಣವ ಸಂಘರ್ಷವನ್ನು ತಪ್ಪಿಸುವ ಸಲುವಾಗಿಯೋ ಹಿಂದೂ ಮತೀಯರು ಪ್ರಜ್ಞಾಪೂರ್ವಕವಾಗಿ ರೂಪಿಸಿದ ಭಕ್ತಿ ಕೇಂದ್ರವೂ ಆಗಿರಬಹುದು. ಏನೇ ಆದರೂ ಹಿಂದೂ ಮತದ ಎಲ್ಲಾ ಜಾತಿಗಳವರನ್ನು ಒಂದುಗೂಡಿಸುವ ಅಷ್ಟೇ ಅಲ್ಲದೆ ಅನ್ಯ ಮತೀಯರನ್ನು ಪರಸ್ಪರ ಸ್ನೇಹದಿಂದ ಕಾಣುವಲ್ಲಿ ಅಯ್ಯಪ್ಪ ಕ್ಷೇತ್ರವು ಗಮನಾರ್ಹವೆನಿಸಿದೆ. ಮಲೆ ಮೆಟ್ಟುವ ವ್ರತಧಾರಿಗಳಾದ ಅಯ್ಯಪ್ಪ ಭಕ್ತರ ನಡುವೆ ಜಾತೀಯ ಭೇದಗಳಿಗೆ, ಉಚ್ಚ ನೀಚ ಎಂಬ ಭಾವನೆಗೆ, ಸ್ಪೃಶ್ಯ ಅಸ್ಪೃಶ್ಯತೆಗೆ ಹಿಂದೆಯೂ ಅವಕಾಶ ಇರಲಿಲ್ಲ. ಹಾಗೆ ಮಲೆಮೆಟ್ಟುವ ಅಯ್ಯಪ್ಪ ಭಕ್ತರು ಎರುಮೇಲಿಯ ವಾವರನ ಮಸೀದಿಗೂ ಆರ್ತುಂಗಲ್ ಮಸೀದಿಗೂ ಹೋಗಿ ಪೂಜೆ ಸಲ್ಲಿಸುವಂತೆ ವಿಧಿಸಿರು ವುದನ್ನು ಕೇವಲ ಆಕಸ್ಮಿಕವೆಂದು ಭಾವಿಸಬೇಕಾಗಿಲ್ಲ. ಕೇರಳೀಯ ಸಮಾಜದಲ್ಲಿ ಜಾತಿ ಮತಗಳ ವ್ಯತ್ಯಾಸಗಳು ಸಾರ್ವಜನಿಕವಾಗಿ ಗೋಚರವಾಗದಿರಲು ಇಂತಹ ಚಿಂತನೆಗಳು ಕೆಲಸ ಮಾಡಿರಬೇಕು.
ಕೇರಳೀಯರ ವಿಶಾಲ ಮನೋಭಾವ ಹಾಗೂ ಅಭಿವೃದ್ದಿಗೆ ಪ್ರಾಚೀನ ಕಾಲದಿಂದಲೇ ಕೇರಳಕ್ಕೆ ಬಂದ ಕ್ರೈಸ್ತ, ಯೆಹೂದಿ, ಇಸ್ಲಾಂ ಮೊದಲಾದ ಮತೀಯರು ತಮ್ಮ ಕೊಡುಗೆಗಳನ್ನು ನೀಡಿದ್ದಾರೆ. ಕೇರಳದ ವಿವಿಧ ಹಿಂದೂ ದೇವಾಲಯಗಳ ವಾರ್ಷಿಕ ಉತ್ಸವಗಳಲ್ಲಿ ಅನ್ಯ ಮತೀಯರಿಗೂ ನಿರ್ದಿಷ್ಟವಾದ ಕರ್ತವ್ಯಗಳಿರುತ್ತಿದ್ದವು. ಹಿಂದೂ ದೇವಾಲಯಗಳ  ಜೊತೆಗೆ ಅನ್ಯಮತೀಯರ ಆರಾಧನಾ ಕೇಂದ್ರಗಳು ಇಂದಿಗೂ ಕೇರಳದ ಅನೇಕ ಕಡೆಗಳಲ್ಲಿವೆ.
ಕೇರಳೀಯರ ಜೀವನ ವಿಧಾನದ ಮೇಲೆ ಪಾಶ್ಚಾತ್ಯರ ಪ್ರಭಾವವಿದೆ. ಹಾಗೆಯೇ ಪಾಶ್ಚಾತ್ಯರ ಮೇಲೂ ಕೇರಳ ಸಂಸ್ಕೃತಿಯ ಪ್ರಭಾವವಾಗಿರುವುದನ್ನು ಗುರುತಿಸಬಹುದು. ಶಂಕರಾಚಾರ್ಯರ ನೇತೃತ್ವದಲ್ಲಿ ಪ್ರಚಾರ ಪಡೆದ ತತ್ವ ಚಿಂತನೆಗಳು ಪಿಸ್ತ, ಹೆಗೆಲ್ ಮೊದಲಾದ ಪಾಶ್ಚಾತ್ಯ ತತ್ವ ಚಿಂತಕರ ವಿಚಾರ ಸರಣಿಗಳನ್ನು ಪ್ರಭಾವಿಸಿವೆ. ‘ಪೌಸ್ಟ್’ ಎಂಬ ನಾಟಕದಲ್ಲಿ ಅದ್ವೈತವಾದದ ವಿಚಾರಗಳನ್ನು ತರಲಾಗಿದೆ ಎಂದು ‘The wonder that was india’ ಎಂಬ ಗ್ರಂಥದಲ್ಲಿ ಎ.ಎಲ್. ಭಾಷಾಂ ಅಭಿಪ್ರಾಯಪಟ್ಟಿದ್ದಾರೆ (ಶ್ರೀಧರ ಮೇನೋನ್, ೧೯೯೬ : ೩೧೩).
ಪಾಶ್ಚಾತ್ಯ ದೇಶಗಳ ಸಾಂಪ್ರದಾಯಕ ಕ್ರೈಸ್ತ ಧರ್ಮದ ಮೇಲೆ ಭಾರತೀಯ ವಿಚಾರಧಾರೆ ಗಳ ಪ್ರಭಾವವಾಗಿರುವುದನ್ನು ‘ಮಲಬಾರ್ ಮ್ಯಾನುವೆಲ್’ನಲ್ಲಿ ಲೋಗನ್ ದಾಖಲಿಸಿದ್ದಾನೆ. (ಅದೇ ೧೯೯೬ : ೩೧೩) ಪುರೋಹಿತ ಆಶ್ರಮಗಳು, ಕನ್ಯಾಸ್ತ್ರೀ ಮಠಗಳು, ಜಪಮಾಲೆ, ಕೇಶ ಮುಂಡನ, ಬ್ರಹ್ಮಚರ್ಯೆ ಮೊದಲಾದವುಗಳೆಲ್ಲ ಭಾರತದಿಂದಲೇ ಯುರೋಪಿಗೆ ಹೋಗಿವೆ ಎಂಬ ಅಭಿಪ್ರಾಯವಿದೆ. ಇದಕ್ಕೆ ಬದಲಾಗಿ ಕಲೆಗಳು, ವಿಜ್ಞಾನ, ವಾಸ್ತು ವಿದ್ಯೆ, ನಾಣ್ಯ ಮುದ್ರಣ, ಕ್ರೈಸ್ತ ಧರ್ಮದ ಆದರ್ಶಗಳನ್ನು ಪೂರ್ವದ ದೇಶಗಳಿಗೆ ನೀಡಿರಬಹುದು ಎಂದು ಲೋಗನ್ ಅಭಿಪ್ರಾಯಪಟ್ಟಿದ್ದಾನೆ. ಪ್ರಾಚೀನ ಕಾಲದಿಂದಲೇ ಕೇರಳ ಪಾಶ್ಚಾತ್ಯ ದೇಶಗಳೊಡನೆ ಇರಿಸಿಕೊಂಡ ಸಂಪರ್ಕದಿಂದ ಇದು ಸಾಧ್ಯವಾಗಿದೆ. ಕ್ರೈಸ್ತ ಧರ್ಮವು ರೋಮ್ ಸಾಮ್ರಾಜ್ಯದ ಅಧಿಕೃತ ಧರ್ಮವೆಂದು ಕೀರ್ತಿ ಪಡೆಯುವ ಪೂರ್ವದಲ್ಲಿಯೇ ಅಂದರೆ ಕ್ರಿ.ಶ. ಒಂದನೆಯ ಶತಮಾನಕ್ಕೂ ಮೊದಲೇ ಅದು ಕೇರಳದಲ್ಲಿ ಪ್ರಚಾರಕ್ಕೆ ಬಂದಿತ್ತು. ಉತ್ತರ ಭಾರತದ ಸಿಂಧ್ ಪ್ರಾಂತದಲ್ಲಿ ಇಸ್ಲಾಂ ಧರ್ಮವು ರಾಜಕೀಯವಾಗಿಯೋ, ಸೈನಿಕ ಶಕ್ತಿಯಾಗಿಯೋ ಕಾಣಿಸಿಕೊಂಡುದು ಕ್ರಿ.ಶ. ಎಂಟನೆಯ ಶತಮಾನದಲ್ಲಿ. ಅದಕ್ಕೂ ಒಂದು ಶತಮಾನಕ್ಕೆ ಪೂರ್ವದಲ್ಲಿಯೇ ಇಸ್ಲಾಂ ಧರ್ಮವು ಕೇರಳದಲ್ಲಿ ಒಂದು ಸಾಂಸ್ಕೃತಿಕ ಶಕ್ತಿಯಾಗಿ ರೂಪುಗೊಂಡಿತ್ತು.
ಆರಂಭದ ಕಾಲಘಟ್ಟಗಳಲ್ಲಿಯೇ ಭಾರತವು ವಿದೇಶಿ ಸಂಸ್ಕೃತಿಗಳ ಮೇಲೆ ಬೀರಿದ ಪ್ರಭಾವದಲ್ಲಿ ಕೇರಳಕ್ಕೆ ಮಹತ್ವದ ಪಾತ್ರವಿದೆ. ಶ್ರೀಲಂಕಾ ಹಾಗೂ ಆಗ್ನೇಯ ಏಷ್ಯಾ ರಾಜ್ಯಗಳಿಗೆ ಪ್ರಾಚೀನ ಕಾಲದಲ್ಲಿಯೇ ಪಸರಿಸಿದ ದಕ್ಷಿಣ ಭಾರತದ ಸಂಸ್ಕೃತಿಯಲ್ಲಿ ಕೇರಳದ ಪ್ರಭಾವವೇ ಅಧಿಕವಿದೆ. ಇಂಡೋನೇಷ್ಯಾದ ಪಶ್ಚಿಮ ಸುಮಾತ್ರದಲ್ಲಿ ಮಿನಾನ್‌ಕಬಾವ್ (Minangkabau) ಎಂಬ ಒಂದು ಜನವರ್ಗವಿದೆಯಂತೆ. ಅವರು ಪರಂಪರಾಗತವಾಗಿ ಮರುಮಕ್ಕತ್ತಾಯ ಪದ್ದತಿಯನ್ನು ಆಚರಿಸಿಕೊಂಡು ಬಂದಿದ್ದಾರೆ. ಕೇರಳದಲ್ಲಿಯೇ ಮರುಮಕ್ಕತ್ತಾಯ ಪದ್ಧತಿ ಅಪ್ರತ್ಯಕ್ಷವಾದರೂ ಇವರು ಜಗತ್ತಿನಲ್ಲಿಯೇ ಮರುಮಕ್ಕತ್ತಾಯ ವನ್ನು ಅನುಸರಿಸುವ ಪ್ರಮುಖ ಜನವರ್ಗವಾಗಿ ಇಂದಿಗೂ ಪರಿಗಣಿತವಾಗಿದ್ದಾರೆ. ಇದು ಬಹುಶಃ ಪ್ರಾಚೀನ ಕಾಲದಿಂದಲೂ ಕೇರಳ ಮತ್ತು ಇಂಡೋನೇಷ್ಯಾದ ಸಂಪರ್ಕದ ಕುರುಹಾಗಿರಬಹುದು. ಇಂಡೋನೇಷ್ಯಾದ ಇನ್ನೊಂದು ಭಾಗವಾದ ಜಾವಾದಲ್ಲಿ ಪ್ರಚಲಿತ ವಿರುವ ಹರಿಹರ ಪೂಜೆಯೂ ಕೇರಳದ ಶಿವ ವಿಷ್ಣು ಸಂಯೋಗವನ್ನು ನೆನಪಿಸುತ್ತದೆ. ಅಲ್ಲಿ ‘ವಯಙ್’ ಎಂಬ ಹೆಸರಿನಲ್ಲಿ ಪ್ರದರ್ಶನಗೊಳ್ಳುವ ನೆರಳು ಗೊಂಬೆಯಾಟಗಳು ಕೇರಳದ ಗೊಂಬೆಯಾಟಗಳನ್ನು ನೆನಪಿಸುತ್ತದೆ. ಹಾಗೆಯೇ  ಆಧುನಿಕ ವಿಯೆಟ್ನಾಮಿನಲ್ಲಿ ಆಚರಣೆ ಯಲ್ಲಿರುವ ಭಗವತಿ ಪೂಜೆಯೂ ಪ್ರಾಚೀನ ಕೇರಳದ ಸಂಪರ್ಕವನ್ನು ಸೂಚಿಸುತ್ತದೆ.
ಮಲೇಶ್ಯಾ, ಸಿಂಗಾಪುರ ಮೊದಲಾದ ದಕ್ಷಿಣ ಪೂರ್ವ ಏಷ್ಯನ್ ದೇಶಗಳಲ್ಲಿ, ಪಶ್ಚಿಮೇಷ್ಯಾ, ಆಫ್ರಿಕಾ, ಅರಬ್ ರಾಷ್ಟ್ರಗಳಲ್ಲಿ ಮಲಯಾಳಿಗರ ಮಹಾಪೂರವೇ ಇದೆ. ಕೇರಳೀಯರು ಶ್ರಮ ಜೀವನದ ಪರಿಣಾಮವಾಗಿ ಅವರು ನೆಲೆಸಿರುವ ಪ್ರದೇಶದ ಆರ್ಥಿಕ ಪ್ರಗತಿಗೆ ಕಾರಣರಾಗಿದ್ದಾರೆ ಎಂಬುದನ್ನು ಅಧ್ಯಯನಗಳು ಶ್ರುತಪಡಿಸಿವೆ. ಹಾಗೆ ಹೊರಗೆ ದುಡಿಯುವ ಕೇರಳೀಯರು ಕಳುಹಿಸುತ್ತಿದ್ದ ಹಣದಿಂದ ಅವರ ಕೇರಳದಲ್ಲಿರುವ ಬಂಧು ಜನರ ಜೀವನದ ಸ್ಥಿತಿ ಬೇಗನೇ ಸುಧಾರಿಸುವಂತಾಯಿತು.
ಭಾರತದ ಒಳಗೆ ಬೇರೆ ಬೇರೆ ಸ್ಥಳಗಳಿಂದಲೂ ವಿದೇಶಗಳಿಂದಲೂ ಕೇರಳದ ಸಂಸ್ಕೃತಿಯ ಮೇಲೆ ಪ್ರಭಾವಗಳಾಗಿವೆ. ಹಾಗಿದ್ದಾಗಲೂ ಕೇರಳವು ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಅನನ್ಯತೆ ಹಾಗೂ ಸ್ವಂತಿಕೆಯನ್ನು ಸ್ಪಷ್ಟವಾಗಿಯೇ ಉಳಿಸಿಕೊಂಡಿದೆ. ದೀಪಾವಳಿ, ದುರ್ಗಾಪೂಜೆ, ಮಹಾಶಿವರಾತ್ರಿ, ಅಷ್ಟಮಿ, ವಿನಾಯಕ ಚತುರ್ಥಿ ಮೊದಲಾದ ಹಬ್ಬಗಳನ್ನು, ಆಚರಿಸುವುದರ ಮೂಲಕ ಭಾರತದ ಮುಖ್ಯ ಧಾರೆಯಲ್ಲೂ ಸೇರಿಕೊಂಡಿದ್ದಾರೆ. ಅವುಗಳ ಜೊತೆಗೆ ತಮ್ಮದೇ ಆದ ಓಣಂ, ವಿಷು, ತಿರುವಾದಿರ ಮೊದಲಾದ ಅಚ್ಚ ಕೇರಳೀಯವಾದ ಹಬ್ಬಗಳನ್ನು ವಿಜೃಂಭಣೆಯಿಂದ ಆಚರಿಸುತ್ತಾರೆ. ಇವುಗಳ ಆಚರಣೆಯ ಮೂಲಕ ಹೊರನಾಡುಗಳಲ್ಲಿ ನೆಲೆಸಿರುವ ಮಲಯಾಳಿಗರನ್ನು ಒಂದೆಡೆ ಸೇರಿಸುವ ಹಾಗೂ ಅನ್ಯ ಮತೀಯರಲ್ಲಿ ಸ್ನೇಹವನ್ನು ಹೆಚ್ಚಿಸಲು ಸಾಧ್ಯವಾಗಿದೆ. ಶೃಂಗರಿಸಿದ ಗಜರಾಜನೊಡನೆ ಚಂಡೆ ವಾದನಗಳು, ಪಂಚ ವಾದ್ಯಗಳ ಮೆರವಣಿಗೆ, ಕಥಕಳಿ, ಓಟಂ ತುಳ್ಳಲ್ ಮೊದಲಾದ ಕಲಾ ರೂಪಗಳ ಪ್ರದರ್ಶನ ಇವುಗಳ ಮೂಲಕ ಕೇರಳದ ದೇವಸ್ಥಾನಗಳ ಜಾತ್ರೆಗಳಿಗೆ ರಂಗೇರುತ್ತದೆ. ಮೆರವಣಿಗೆಗಳ ವೇಳೆ ಪ್ರದರ್ಶಿಸುವ ಸ್ಪರ್ಧಾತ್ಮಕ ಬಣ್ಣದ ಕೊಡೆಗಳು, ಗುರುವಾಯೂರು ದೇವಸ್ಥಾನದ ಆನೆಯೋಟ ಇವೆಲ್ಲ ಕೇರಳದ ಪರಂಪರಾಗತ ಸಾಂಸ್ಕೃತಿಕ ಕುರುಹುಗಳಾಗಿ ಇಂದಿಗೂ ಉಳಿದುಕೊಂಡಿವೆ. ಅಚ್ಚ ಕೇರಳೀಯವೆನ್ನುವ ಅನೇಕ ಆಚರಣಾ ವಿಧಿಗಳು ಕೆ್ರಿಸ್ತ, ಮುಸಲ್ಮಾನರ ಆರಾಧನಾ ಕೇಂದ್ರಗಳಲ್ಲಿ ಏರ್ಪಡುತ್ತವೆ ಎಂಬುದು ಗಮನಾರ್ಹ. ಮಸೀದಿ ಗಳಲ್ಲಿನ ಉತ್ಸವಗಳ ಸಂದರ್ಭದಲ್ಲಿ ಚಂಡೆ ವಾದನ, ನಾದಸ್ವರ ವಾದನಗಳು ರೂಢಿಯಲ್ಲಿವೆ. ಉತ್ಸವಾಚರಣೆಗಳಲ್ಲಿರುವಂತೆ ಪೂಜಾ ವಿಧಾನಗಳಲ್ಲಿ ಹಾಗೂ ಎಲ್ಲಾ ಮತೀಯರ ದೇವಾಲಯಗಳಲ್ಲಿ ಸಾದೃಶ್ಯವನ್ನು ಗುರುತಿಸಬಹುದು.
ಕೇರಳದ ಹಲವು ಅಭಿನಯ ಕಲೆಗಳು ದೇವಾಲಯಗಳ ಆವರಣದಲ್ಲಿಯೇ ಹುಟ್ಟಿ ಬೆಳೆದವುಗಳು. ಆದರೂ ಅವುಗಳಲ್ಲಿ ಅನ್ಯಮತೀಯ ಪ್ರಭಾವವನ್ನು ಗಮನಿಸಬಹುದು. ಕಥಕಳಿ ಸ್ತ್ರೀ ವೇಷಗಳು ಧರಿಸುವ ಉಡುಗೆ, ತೊಡುಗೆಗಳಲ್ಲಿ ಉತ್ತರ ಕೇರಳದ ಮುಸಲ್ಮಾನ ಸ್ತ್ರೀಯರ ಉಡುಗೆ ತೊಡುಗೆಗಳ ಜೊತೆ ಸಾಮ್ಯವಿದೆ. ಕಥಕಳಿಯ ಪ್ರಾರಂಭಿಕ ರೂಪ ಗಳಲ್ಲೊಂದಾದ ಕೃಷ್ಣನಾಟದ ಪರಿಷ್ಕರ್ತೃವಾದ ಕೋಝಿಕೋಡಿನ ಸಾಮೂದಿರಿಯು ತನ್ನ ಪ್ರಜಾ ವರ್ಗಗಳಲ್ಲಿ ಒಂದಾದ ಮುಸ್ಲಿಂ ಸಮುದಾಯಕ್ಕೆ ನಿರ್ಮಿಸಿಕೊಟ್ಟಿರುವ ವಸ್ತ್ರಾಭರಣ ಗಳಿವು. ಸವರ್ಣೀಯರಾದ ಹಿಂದೂ ಸಮುದಾಯಗಳ ಸ್ತ್ರೀಯರ ವೇಷಭೂಷಣಗಳನ್ನು ಕಲಾವಿದರಿಗೆ ಕೊಡಬೇಕಾಗಿಲ್ಲವೆಂದು ಆತ ಆಲೋಚಿಸಿರಬಹುದು ಎನ್ನುವುದೂ ಇಲ್ಲಿ ಉಲ್ಲೇಖಾರ್ಹ. ಕುಂಬಳೆಯ ಆಲಿಚಾಮುಂಡಿ ದೈವವು ಹಿಂದೂ ಮುಸ್ಲಿಂ ಸಮನ್ವಯದ ಉನ್ನತ ಉದಾಹರಣೆಗಳಲ್ಲೊಂದು. ಇವೆಲ್ಲ ಧಾರ್ಮಿಕ ಕಲಾರೂಪಗಳ ಮೇಲೆ ಮುಸ್ಲಿಂ ಸಂಸ್ಕೃತಿಯ ಹೆಜ್ಜೆ ಗುರುತುಗಳು.
ಕೇರಳದ ಹಲವೆಡೆಗಳಲ್ಲಿ ಪ್ರಚಲಿತದಲ್ಲಿರುವ ದೋಣಿಯಾಟಗಳ ಆರಂಭವು ಬಹುತೇಕ ಮತೀಯವೇ ಆಗಿದ್ದರೂ ಕೆಲವೊಮ್ಮೆ ಜಾತಿ ಮತಗಳನ್ನು ಮೀರಿ ಎಲ್ಲರನ್ನು ಆಕರ್ಷಿಸುವಲ್ಲಿ ಯಶಸ್ವಿಯಾಗಿದೆ. ಎಲ್ಲಾ ಜಾತಿ ಮತಗಳಿಗೂ ಸೇರಿದ ನೂರಾರು ದೋಣಿಗಾರರು ಉತ್ಸಾಹದಿಂದ ದೋಣಿ ಹಾಡುಗಳನ್ನು ಹಾಡುತ್ತಾ ತಾಳಲಯಬದ್ಧವಾಗಿ ಹುಟ್ಟು ಹಾಕುತ್ತಾ ಹಿನ್ನೀರಿನಲ್ಲಿ, ನದಿಗಳಲ್ಲಿ ಹೋಗುವ ದೃಶ್ಯ ಹೃನ್ಮನಗಳಿಗೆ ಮುದ ನೀಡುತ್ತದೆ.
ಕ್ರೈಸ್ತ ಸಮುದಾಯ
ಕೇರಳದಲ್ಲಿ ವಾಸಿಸುವ ವ್ಯಕ್ತಿಗಳಿಗೆ ತಮ್ಮ ಪರಿಸರದ ಹಾಗೂ ಸಂಸ್ಕೃತಿಯ ಜೊತೆಗಿನ ಸಂಬಂಧ ಸುಭದ್ರವಾಗಿದೆ. ಕ್ರೈಸ್ತಮತ, ಇಸ್ಲಾಂ ಮತಗಳ ಅನುಯಾಯಿಗಳೂ ಕೂಡಾ ಕೇರಳದ ಮಣ್ಣಿನ ಸಂಸ್ಕೃತಿಯ ಪ್ರಭಾವಕ್ಕೆ ಒಳಗಾಗಿ ಇಲ್ಲಿನ ನಿವಾಸಿಗಳೇ ಆಗಿ ಬದಲಾಗಿದ್ದಾರೆ. ತಮ್ಮ ಮತ ಧರ್ಮಗಳಿಗೆ ವಿರೋಧವಲ್ಲದ ಭಾರತೀಯ ವಿಚಾರಗಳನ್ನು ತಮ್ಮ ಬದುಕಿನಲ್ಲಿ ಅಳವಡಿಸಿಕೊಳ್ಳುವಲ್ಲಿ ಈ ಮತೀಯರು ಹಿಂದುಳಿಯಲಿಲ್ಲ. ರೋಮನ್ ಕ್ಯಾಥೋಲಿಕ್ ಸಭೆಯಲ್ಲೂ ಭಾರತೀಕರಣ ಎಂಬ ಪ್ರಸ್ತಾವಕ್ಕೆ ಇತ್ತೀಚಿಗೆ ಹಿಂದಿಲ್ಲದ ಪ್ರಾಶಸ್ತ್ಯ ಲಭ್ಯವಾಗಿದೆ. ಪ್ರೊ. ಪಿ.ಸಿ. ದೇವಸ್ಯ ಅವರ ‘ಕ್ರಿಸ್ತು ಭಾಗವತಂ’ ಎಂಬ ಸಂಸ್ಕೃತ ಮಹಾಕಾವ್ಯವು ರಾಮಾಯಣ, ಮಹಾಭಾರತದಂತಹ ಇತಿಹಾಸ ಕಾವ್ಯಗಳಂತೆ ಯೇಸು ಕ್ರಿಸ್ತನ ಜೀವನ ಕತೆಯನ್ನು ಒಳಗೊಂಡು ಜನಮಾನ್ಯವೆನಿಸಿದೆ. ಹಿಂದೂ ಜನರ ಭಾಷೆಯಾದ ಸಂಸ್ಕೃತವನ್ನು ತಮ್ಮ ಕಾವ್ಯ ಮಾಧ್ಯಮವಾಗಿ ಬಳಸಿಕೊಂಡ ಕ್ರೈಸ್ತರು ಕೇರಳದ ಹಿಂದೂ ಮತ್ತು ಕ್ರೈಸ್ತ ಸಮುದಾಯಗಳ ಸಾಂಸ್ಕೃತಿಕ ಸಮನ್ವಯಕ್ಕೆ ಕಾರಣರಾಗಿದ್ದಾರೆ. ಪವಿತ್ರ ಕುರಾನಿನ ಮಲಯಾಳಂ ಅನುವಾದಕ್ಕೂ ಈ ತೆರನ ಮಹತ್ವವಿದೆ.
ಸಾಹಿತ್ಯ ಪಂಥಗಳು
ಸಾಹಿತ್ಯ, ಭಾಷೆ, ವಿಜ್ಞಾನ ಮೊದಲಾದ ಕ್ಷೇತ್ರಗಳಲ್ಲಿ ಕೇರಳದ ಕೊಡುಗೆ  ಅನನ್ಯವಾಗಿದೆ. ಕೇರಳೀಯರು ಸಂಸ್ಕೃತಕ್ಕೆ ಕೊಟ್ಟ ಪೂಜ್ಯ ಸ್ಥಾನದಿಂದಾಗಿ ಅದು ಕೇರಳೀಯರ ಭಾಷೆ ಮತ್ತು ಸಾಹಿತ್ಯದ ಮೇಲೆ ಅಗಾಧವಾದ ಪ್ರಭಾವವನ್ನು ಬೀರಿದೆ. ಕನ್ನಡ ಸಾಹಿತ್ಯದಂತೆಯೇ ಪ್ರಾಚೀನ ಮಲಯಾಳಂ ಸಾಹಿತ್ಯ ಕೂಡಾ ಸಂಸ್ಕೃತ ಕಾವ್ಯಗಳಾದ ರಾಮಾಯಣ, ಮಹಾಭಾರತ, ಭಾಗವತಗಳನ್ನು ಆಧರಿಸಿಯೇ ಹುಟ್ಟಿಕೊಂಡಿದೆ. ಕನ್ನಡ ಕವಿಗಳಂತೆ ಮಲಯಾಳಂ ಕವಿಗಳೂ ಅವುಗಳನ್ನು ತಮ್ಮ ಕಾಲದ ಅಗತ್ಯಗಳಿಗೆ ಅನುಗುಣವಾಗಿ ಮರುಸೃಷ್ಟಿಸಿದ್ದಾರೆ. ಆಧುನಿಕವಾದ ಕುಮಾರನ್ ಆಶಾನ್ ಕೂಡಾ ಜಾತಿ ಮತಗಳ ಭೇದವೆಣಿಸದ ಬೌದ್ಧಮತದ ಪ್ರಭಾವಕ್ಕೆ ಒಳಗಾಗಿದ್ದರು. ಕೇರಳೀಯವಾದ ಆಯುರ್ವೇದ ವೈದ್ಯ ಪದ್ಧತಿಯ ಮೇಲೆ ಬೌದ್ಧಮತದ ಪ್ರಭಾವವಿದೆ.
ಆಧುನಿಕ ಮಲಯಾಳಂ ಸಾಹಿತ್ಯದ ಎಲ್ಲಾ ನೆಲೆಗಳಲ್ಲಿ ಪಾಶ್ಚಾತ್ಯ ಬರಹಗಾರರ ಪ್ರಭಾವವನ್ನು ಸ್ಪಷ್ಟವಾಗಿ ಗುರುತಿಸಬಹುದು. ಕ್ರಿಶ್ಚಿಯನ್ ಮಿಷನರಿಗಳು ಮಲಯಾಳಂ ವ್ಯಾಕರಣ, ನಿಘಂಟುಗಳ ರಚನೆಯ ಮೂಲಕ ಕೊಡುಗೆಗಳನ್ನು ನೀಡಿದ್ದಾರೆ. ಕೇರಳದ ಪ್ರದರ್ಶನ ಕಲೆಗಳಿಗೆ ಅದರಲ್ಲೂ ಮುಖ್ಯವಾಗಿ ಕಥಕಳಿಗೆ ಹೊಸ ಚೈತನ್ಯವನ್ನು ನೀಡಿ ರಾಜಕೀಯವಾದ ಗುಲಾಮಗಿರಿ ಹಾಗೂ ಅಸಮಾನತೆಯ ವಿರುದ್ಧ ಹೋರಾಡಿದ ಕವಿ ವಳ್ಳತ್ತೋಳ್ ನಾರಾಯಣ ಮೇನೋನ್ ಸಾಂಸ್ಕೃತಿಕ ಕೇರಳದ ಜನಜೀವನದ ಮೇಲೆ ಪ್ರಭಾವವನ್ನು ಬೀರಿದ್ದಾರೆ. ಇವರಿಂದಾಗಿ ಕಥಕಳಿಗೆ ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಪ್ರಾಧಾನ್ಯ ಲಭ್ಯವಾಯಿತು.
ಪೌರಾಣಿಕ ಆಶಯಗಳಿಂದಲೂ ಗಾಂಧಿ, ಲೆನಿನ್ ಮೊದಲಾದವರ ವಿಚಾರಧಾರೆ ಗಳಿಂದಲೂ ಪ್ರಚೋದನೆ ಪಡೆದ ವಳ್ಳತ್ತೋಳರ ಸಾಹಿತ್ಯ ಕೇರಳದಲ್ಲಿ ಹೊಸ ಚೈತನ್ಯಕ್ಕೆ ನಾಂದಿ ಹಾಡಿತು. ಮೊಪಾಸಾಂಗ್, ಆಂಟನ್ ಚೆಕಾವ್, ಮಾಕ್ಸಿಂಗೋರ್ಕಿ, ಇಬ್ಸನ್ ಮೊದಲಾದ ಪಾಶ್ಚಾತ್ಯ ಚಿಂತಕರಿಂದ ಸ್ಪೂರ್ತಿ ಪಡೆದ ಕೇರಳದ ಸಾಹಿತಿಗಳು ಸಾಹಿತ್ಯಗಳ ಮೂಲಕ ಹೊಸ ಒಳನೋಟಗಳನ್ನು ಪ್ರಕಟಿಸಿದರು. ತಗಳಿ ಶಿವಶಂಕರಪಿಳ್ಳೆ, ಎಂ.ಟಿ. ವಾಸುದೇವನ್ ನಾಯರರಂತಹ ಬರಹಗಾರರು ಕೇರಳದ ತರವಾಡು ಸಂಪ್ರದಾಯಗಳ ನಂಬಿಕೆಗಳ ಮೇಲೆ ಹೊಸಬೆಳಕು ಚೆಲ್ಲಿದರು. ಸಾಹಿತ್ಯದಲ್ಲಿ ಸಾಮಾಜಿಕವಾದ ಚಿಂತಾಗತಿಗಳ ಮೇಲೆ ಮಾರ್ಕ್ಸಿಸಂನ ಪ್ರಭಾವ ನಿಚ್ಚಳವಾಗಿದೆ. ಕೇರಳದ ಸಾಹಿತ್ಯ ಹಾಗೂ ರಾಜಕೀಯದ ಮೇಲೆ ಮಾರ್ಕ್ಸಿಸಂ ಮೂಡಿಸಿದ ಪ್ರಭಾವದಿಂದಲೇ ಇಲ್ಲಿನ ಜನಜೀವನ ಹೆಚ್ಚು ಪ್ರಜ್ಞಾ ಪೂರ್ವಕವಾಗಿದೆ.
ಕೇರಳದಲ್ಲಿ ನೆಲೆಯೂರಿದ್ದ ಅನೇಕ ಸಂಪ್ರದಾಯಗಳು ಇಂದು ಇಲ್ಲವಾಗಿವೆ. ಆದರೆ ಜ್ಯೋತಿಷ್ಯಾಸ್ತ್ರ, ಮಂತ್ರವಿದ್ಯೆ ಇವುಗಳಲ್ಲಿ ಹಿಂದೂ ಮತೀಯರ ನಂಬಿಕೆ ಬಲವಾಗಿಯೇ ಇದೆ. ಮುಸಲ್ಮಾನರಲ್ಲೂ ಕ್ರಿಶ್ಚಿಯನ್ನರಲ್ಲೂ ಈ ತೆರನ ನಂಬಿಕೆ ಇದೆ.
ಇತ್ತೀಚಿನ ದಶಕಗಳಲ್ಲಿ ಕೇರಳವು ಸಾಮಾಜಿಕವಾಗಿ ನವಯುಗವನ್ನೇ ಕಂಡಿದೆ. ಕೇರಳದಲ್ಲಿರುವವರೂ ಹೊರನಾಡುಗಳಲ್ಲಿ ನೆಲೆಸಿರುವವರೂ ಸರಳ ಜೀವನವನ್ನು ರೂಢಿಸಿ ಕೊಂಡಿದ್ದಾರೆ. ಹೊರನಾಡುಗಳಲ್ಲಿ ನೆಲೆಸಿರುವ ಕೇರಳೀಯರು ದುಡಿದು ಸಂಪಾದಿಸಿ ತವರುನಾಡಿನ ಅಭಿವೃದ್ದಿಗೆ ಕಾರಣರಾಗಿದ್ದಾರೆ. ರಜಾ ದಿನಗಳಲ್ಲಿ ತವರು ನಾಡಿಗೆ ಕುಟುಂಬ ಸಹಿತ ಬಂದು ನೆಲೆಸುವುದರ ಮೂಲಕ ವಿಭಿನ್ನ ವಿಚಾರಧಾರೆಗಳ, ಸಂಸ್ಕೃತಿಗಳ ವಾಹಕ ರಾಗಿಯೂ ಕೆಲಸ ಮಾಡುತ್ತಿದ್ದಾರೆ. ತಾವು ದುಡಿದು ಬದುಕುವ ನಾಡಿನ ಅನೇಕ ಉತ್ತಮ ಸಂಗತಿಗಳನ್ನು ತಮ್ಮ ನಾಡಿನವರಲ್ಲಿಯೂ ಬೆಳೆಸುವ ಪ್ರಯತ್ನ ಮಾಡುತ್ತಾರೆ. ತಾವು ನೆಲೆಸಿರುವ ನೆಲದಲ್ಲಿ ತಮ್ಮ ಶ್ರಮ ಹಾಗೂ ಬೌದ್ದಿಕ ಸಾಮರ್ಥ್ಯದ ಕಾರಣದಿಂದ ಅಭಿವೃದ್ದಿಯ ಕೆಲಸಗಳಲ್ಲಿ ತೊಡಗಿಸಿಕೊಂಡಿದ್ದಾರೆ. ಇವು ಕೃಷಿ ಸಂಬಂಧಿ ಕೆಲಸಗಳಿರ ಬಹುದು, ಕಾಷ್ಠಶಿಲ್ಪ ಮೊದಲಾದ ಕಲಾತ್ಮಕ ವಸ್ತುಗಳ ಮೂಲಕವಾಗಿರಬಹುದು. ಇದರಿಂದ ಬದುಕಿನಲ್ಲಿ ಸೌಹಾರ್ದಯುತವಾದ ಸಹಬಾಳ್ವೆ ಸಾಧ್ಯವಾಗಿದೆ. ಗ್ರಾಮೀಣ ಪ್ರದೇಶಗಳ ಜನ ನಗರ ಪ್ರದೇಶಗಳ ಕಡೆಗೆ ಹಾಗೂ ಅಲ್ಲಿನ ಸೌಲಭ್ಯಗಳ ಕಡೆಗೆ ಆಕರ್ಷಿತರಾಗಿದ್ದಾರೆ. ಆಧುನಿಕ ವಿದ್ಯಾಭ್ಯಾಸದ ಕಾರಣದಿಂದಾಗಿ ಪ್ರತಿಯೊಂದು ಗ್ರಾಮಗಳಲ್ಲಿಯೂ ನಗರದ ಅನುಕೂಲಗಳು ದೊರೆಯುವಂತೆ ಮಾಡಿಕೊಂಡಿರುವುದು ಗಮನಾರ್ಹ.
ಮದುವೆ ಮೊದಲಾದ ಸಂಪ್ರದಾಯಗಳು ಅಲ್ಲಿನ ಆಚರಣೆಗಳು ಬಹುತೇಕ ನಿರ್ನಾಮ ವಾಗಿವೆ. ಮದುವೆಗಳು ದೇವಾಲಯಗಳಲ್ಲಿ ಸರಳವಾಗಿ ನಡೆಯುತ್ತವೆ. ಮದುವೆಗೆ ಬರುವ ಆಹ್ವಾನಿತರಲ್ಲಿ ಜಾತಿ ಭೇದಗಳು ಮರೆಯಾಗಿವೆ. ಕೇರಳದ ದೇವಾಲಯಗಳು ಬಹುತೇಕ ಎಲ್ಲಾ ವಿಭಾಗದ ಜನರಿಗೂ ಮುಕ್ತವಾಗಿಯೇ ಪ್ರವೇಶವನ್ನು ಕಲ್ಪಿಸಿವೆ.
ಮರುಮಕ್ಕತ್ತಾಯ ಸಂಪ್ರದಾಯ, ಅವಿಭಕ್ತ ಕುಟುಂಬ ವ್ಯವಸ್ಥೆ, ಬಹುಪತ್ನಿತ್ವ ಮೊದಲಾದವುಗಳ ಅಧಃಪತನವು ಕೇರಳದ ಸಾಂಸ್ಕೃತಿಕ ಚರಿತ್ರೆಯ ಅಧ್ಯಾಯವೊಂದಕ್ಕೆ ಮಂಗಳ ಹಾಡಿದಂತಾಗಿದೆ. ಈ ಮೇಲಿನ ಸಂಪ್ರದಾಯಗಳ ಮೂಲಕ ಜಮೀನ್ದಾರಿ ವ್ಯವಸ್ಥೆ ಪ್ರಬಲಗೊಂಡಿತ್ತು. ಇದರ ಪರಿಣಾಮವಾಗಿ ಸಮಾಜದಲ್ಲಿ ಅನಾಚಾರಗಳ ಕಪ್ಪು ಅಧ್ಯಾಯ ಗಳೇ ದೈನಂದಿನ ಪರಿಪಾಠವಾಗಿತ್ತು. ಎನ್.ಎಸ್.ಎಸ್., ಎಸ್.ಎನ್.ಡಿ.ಪಿ. ಯಂತಹ ಸಾಮಾಜಿಕ ಸಂಘಟನೆಗಳು, ಶ್ರೀನಾರಾಯಣಗುರುವಿನಂತಹ ಸಮಾಜ ಸುಧಾರಕರ ನೇತೃತ್ವದ ಕಾರಣದಿಂದ ಸಮಾಜದ ಅನೇಕ ಅನಿಷ್ಟ ಪದ್ಧತಿಗಳು ಕೊನೆಯಾದವು. ಸರಕಾರವು ಬಹುಜನ ಅಭಿಪ್ರಾಯಕ್ಕೆ ಮಣಿದು ಮರುಮಕ್ಕತ್ತಾಯದಂತಹ ಪದ್ಧತಿಗೆ ಅಂತ್ಯ ಹಾಡಿ ಮಕ್ಕತ್ತಾಯ ವನ್ನು ಅನುಸರಿಸುವಂತೆ ಆದೇಶಿಸಿತು. ಬಹುಪತಿತ್ವ, ಬಹುಪತ್ನಿತ್ವಗಳ ಸಂಪ್ರದಾಯಗಳನ್ನು ಇಲ್ಲವಾಗಿಸಿ ಏಕಪತಿತ್ವ, ಏಕಪತ್ನಿತ್ವ, ಕುಟಂಬ ಸಂಪ್ರದಾಯಗಳನ್ನು ಹಿಂದೂ ಮತೀಯರಲ್ಲಿ ನೆಲೆಗೊಳಿಸಿತ್ತು. ಇವುಗಳ ಪರಿಣಾಮವಾಗಿ ಕೇರಳದಲ್ಲಿ ಪ್ರಗತಿಪರವಾದ ಸಮಾಜ ವ್ಯವಸ್ಥೆ ಯೊಂದು ರೂಪುಗೊಂಡಿತು.
ಉಳುವವನೇ ಹೊಲದೊಡೆಯ ಕಾನೂನು ಕಟ್ಟುನಿಟ್ಟಾಗಿ ಜಾರಿಗೊಂಡುದರಿಂದಾಗಿ ಕೇರಳದಲ್ಲಿ ಜಮೀನ್ದಾರೀ ವ್ಯವಸ್ಥೆ ಕುಸಿದುಬಿತ್ತು. ಭೂಮಿಯಲ್ಲಿ ಬೆವರು ಸುರಿಸಿ ದುಡಿ ಯುತ್ತಿದ್ದ ವ್ಯಕ್ತಿಗಳಿಗೆ ಭೂಮಿಯ ಮೇಲೆ ಯಾವುದೇ ರೀತಿಯ ಹಕ್ಕಿರಲಿಲ್ಲ. ಜಮೀನ್ದಾರರು ತಮ್ಮ ಸ್ವಾಧೀನವಿದ್ದ ಭೂಮಿಯ ಕಡೆ ಮುಖ ಹಾಕದೆಯೇ ಅದರ ಫಲಗಳನ್ನು ಕುಳಿತಲ್ಲಿಯೇ ಅನುಭವಿಸುತ್ತಿದ್ದರು. ಸ್ವಾತಂತ್ರ್ಯ ನಂತರದ ಪ್ರಜಾಪ್ರಭುತ್ವ ವ್ಯವಸ್ಥೆಯಲ್ಲಿ ಭೂಮಿಗೂ ದುಡಿವವನಿಗೂ ಸರಕಾರಕ್ಕೂ ನೇರವಾದ ಸಂಬಂಧ ಏರ್ಪಟ್ಟಿತ್ತು. ಇದರಿಂದ ಐಷಾರಾಮಾಗಿ ಸುಖಲೋಲುಪರಾಗಿ ಜೀವನ ನಡೆಸುತ್ತಿದ್ದ ಜಮೀನ್ದಾರರು, ನಾಡದೊರೆಗಳು ಆರ್ಥಿಕವಾಗಿ ಪ್ರಬಲ ಹೊಡೆತಕ್ಕೊಳಗಾದರು. ಪರಿಣಾಮವಾಗಿ ಜಮೀನ್ದಾರರಲ್ಲಿ, ನಾಡದೊರೆಗಳಲ್ಲಿ ಕೇಂದ್ರೀಕೃತವಾಗಿದ್ದ ಭೂಮಿ  ದುಡಿಯುವವರಲ್ಲಿ ಸಮಾನವಾಗಿ ಹಂಚಿ ಹೋಯಿತು. ಇದು ಕೇರಳದ ಅರ್ಥವ್ಯವಸ್ಥೆಯ ಮೇಲೆ ಹಾಗೂ ಸಾಮಾಜಿಕ ಬದುಕಿನಲ್ಲಿ ಹೊಸ ಆಯಾಮವೊಂದನ್ನು ಸೃಷ್ಟಿಸಿತು. ಜಮೀನ್ದಾರರ ಹಾಗೂ ನಾಡದೊರೆಗಳ ಆಶ್ರಯದಲ್ಲಿ ಇದ್ದ ಅನೇಕ ದೃಶ್ಯಕಲೆಗಳೂ ಜನ ಸಾಮಾನ್ಯರತ್ತ ಹೋಗಲು ಇದು ಕಾರಣವಾಯಿತು. ಕೇರಳದ ಸಾಂಸ್ಕೃತಿಕ ರಂಗದಲ್ಲಿಯೂ ಒಂದು ತೆರನ ಪರಿವರ್ತನೆಗೆ ನಾಂದಿ ಹಾಡಿ ದಂತಾಯಿತು.
ಉತ್ತರ ಕೇರಳದ ಮುಸಲ್ಮಾನರು ಸಾಂಪ್ರದಾಯಕ ಮರುಮಕ್ಕತ್ತಾಯ ಪದ್ಧತಿಯನ್ನು ಅನುಸರಿಸುತ್ತಿದ್ದರು. ಸಾಮಾಜಿಕ ಪರಿವರ್ತನೆಯ ಕಾರಣದಿಂದ ಅವರೂ ಮಕ್ಕತ್ತಾಯ ಪದ್ಧತಿಯನ್ನು ಅನುಸರಿಸಿದರು. ಮುಸಲ್ಮಾನರು ಸಮಾಜದ ಇತರ ಜನವರ್ಗದ ಜತೆ ಒಂದಾಗಿ ಪ್ರಗತಿಪರ ವಿಚಾರಗಳನ್ನು ಮೈಗೂಡಿಸಿಕೊಳ್ಳಬೇಕು ಎಂಬ ಪ್ರಜ್ಞೆ ಸಮುದಾಯದ ನೇತಾರರಲ್ಲಿ ಕಾಣಿಸಿಕೊಂಡಿತು. ಮುಸಲ್ಮಾನರು ಇಂಗ್ಲಿಷ್ ಶಿಕ್ಷಣವನ್ನು ಪಡೆಯಬೇಕಾದ ಅಗತ್ಯವನ್ನು ಮನಗಂಡರು. ವಕ್ಕಂ ಅಬ್ದುಲ್ ಖಾದರ್ ಮೌಲವಿ (೧೮೭೩-೧೯೩೨)ಯಂತಹ ನಾಯಕರು ತಿರುವಿದಾಂಕೂರು ಮುಸ್ಲಿಂ ಸಮುದಾಯದ ಏಳಿಗೆಗಾಗಿ ಶ್ರಮಿಸಿದರು.
ಮುಸಲ್ಮಾನ ಸಮುದಾಯದ ಅಭಿವೃದ್ದಿಗಾಗಿ ಕೇರಳದೆಲ್ಲೆಡೆ ಸಂಘಟನೆಗಳು ಹುಟ್ಟಿ ಕೊಂಡವು. ಧರ್ಮ ನಿರಪೇಕ್ಷವಾದ ಸಾಮಾಜಿಕ ಜೀವನವೊಂದನ್ನು ಕಂಡುಕೊಳ್ಳುವುದು, ಪಾಶ್ಚಾತ್ಯ ಮಾದರಿಯ ಶಿಕ್ಷಣದ ಮೂಲಕ ಸಾಮಾಜಿಕ ಪರಿವರ್ತನೆಯನ್ನು ಸಾಧಿಸುವುದು ಮೊದಲಾದ ಉದ್ದೇಶಗಳು ಸಂಘಟನೆಗಳಿಗಿದ್ದವು. ಮದ್ರಸಗಳಲ್ಲಿ ಕುರಾನ್‌ಗಳನ್ನು ಜೋರಾಗಿ ಓದಿಸುವ ಸಾಂಪ್ರದಾಯಕ ವಿದ್ಯಾಭ್ಯಾಸಕ್ಕೆ ಭಿನ್ನವಾದ ಶಿಕ್ಷಣ ಪದ್ಧತಿಯ ಕಡೆಗೆ ಮುಸ್ಲಿಂ ಸಂಘಟನೆಗಳು ಮನ ಮಾಡಿದವು.
ಮುಸಲ್ಮಾನರ ಸಾಂಸ್ಕೃತಿಕ, ಆರ್ಥಿಕ ಹಾಗೂ ಶೈಕ್ಷಣಿಕ ಅಭಿವೃದ್ದಿಯನ್ನು ಲಕ್ಷ್ಯವಾಗಿರಿಸಿ ೧೯೬೪ರಲ್ಲಿ ಮುಸ್ಲಿಂ ಎಜುಕೇಶನ್ ಸೊಸೈಟಿ ಸ್ಥಾಪಿಸಲಾಯಿತು. ಇದು ಶಾಲಾ, ಕಾಲೇಜು ಗಳನ್ನು ಸ್ಥಾಪಿಸಿ ಅನೇಕ ಮುಸಲ್ಮಾನ ಯುವಕರನ್ನು ಶಿಕ್ಷಣದ ಕಡೆಗೆ ಆಕರ್ಷಿಸುವಂತೆ ಮಾಡಿತು.
ಉಳಿದ ಸಮುದಾಯಗಳಿಗೆ ಹೋಲಿಸಿದರೆ ಮುಸಲ್ಮಾನರು ಸಾಮಾಜಿಕ ಬದಲಾವಣೆಗಳಿಗೆ ಸ್ಪಂದಿಸಿದ್ದು ತುಂಬಾ ನಿಧಾನವಾಗಿ. ಆದರೂ ಧಾರ್ಮಿಕ ವಿಚಾರಗಳಲ್ಲಿ ಇಂದಿಗೂ ಬದಲಾವಣೆ ಸಾಧಿಸಿಲ್ಲ. ಆದರೆ ತಲೆ ಬೋಳಿಸಿ ಗಡ್ಡ ಬಿಡುವುದು, ಬಹುಪತ್ನಿತ್ವ, ಸ್ತ್ರೀಯರಿಗೆ ಶಿಕ್ಷಣ ನಿಷೇಧ ಇತ್ಯಾದಿಗಳಲ್ಲಿ ಬದಲಾವಣೆ ಸಾಧ್ಯವಾಗಿದೆ. ಮುಸಲ್ಮಾನರಲ್ಲಿ ಪುರುಷರು, ಮಹಿಳೆಯರು ಸಾಮಾಜಿಕವಾಗಿ, ರಾಜಕೀಯವಾಗಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ಮಹಿಳೆಯರು ಆಧುನಿಕ ಶಿಕ್ಷಣವನ್ನು ಪಡೆಯುತ್ತಿದ್ದಾರೆ. ವರದಕ್ಷಿಣೆಯನ್ನು ವಿರೋಧಿ ಸುವವರೂ ಇದ್ದಾರೆ. ಮಸೀದಿಗಳಲ್ಲಿ ಪ್ರಾರ್ಥನಾ ವೇಳೆ ಮಹಿಳೆಯರಿಗೂ ಭಾಗವಹಿಸಲು ಅವಕಾಶ ನೀಡಬೇಕೆಂದು ವಾದಿಸುವವರೂ ಮುಸಲ್ಮಾನರಲ್ಲಿ ಇದ್ದಾರೆ. ಕೆಲವು ಪ್ರದೇಶಗಳಲ್ಲಿ ಮುಸಲ್ಮಾನ ಮಹಿಳೆಯರಿಗೆ ಮಸೀದಿ ಪ್ರವೇಶಕ್ಕೆ ಅವಕಾಶ ನೀಡಲಾಗಿದೆ. ಇದು ಮುಸಲ್ಮಾನರ ವಿಷಯದಲ್ಲಿ ಕ್ರಾಂತಿಕಾರಕವಾದ  ಬದಲಾವಣೆಯೇ ಹೌದು. ಮುಸಲ್ಮಾನರು ಸಾರ್ವಜನಿಕವಾಗಿ ಧರಿಸುವ ಉಡುಗೆ ತೊಡುಗೆಗಳಲ್ಲಿ ಹಾಗೂ ಅವರ ಮದುವೆ ಹಾಗೂ ಇನ್ನಿತರ ಧಾರ್ಮಿಕ ಸಮಾರಂಭಗಳಲ್ಲಿ ಕೇರಳೀಯ ಎನ್ನಬಹುದಾದ ಅನೇಕ ಸಾಂಸ್ಕೃತಿಕ ಸಂಗತಿಗಳನ್ನು ಅಳವಡಿಸಿಕೊಂಡಿದ್ದಾರೆ.
ಕೇರಳದ ಕೃಷಿಕರು ಆರ್ಥಿಕವಾಗಿ ಸಬಲರಾಗಿದ್ದಾರೆ. ನೇಗಿಲು ನೊಗಗಳನ್ನು ಹೊತ್ತು  ನಡೆಯುವ ಸಾಂಪ್ರದಾಯಿಕ ಉಳುಮೆಗೆ ಬದಲಾಗಿ ಯಂತ್ರಗಳನ್ನು ಬಳಸಿ ಉಳುಮೆ ಮಾಡುವುದು ಸಾಧ್ಯವಾಗಿದೆ. ಸೊಪ್ಪು ಗೊಬ್ಬರಗಳಿಗೆ ಬದಲಾಗಿ ರಾಸಾಯನಿಕ ಗೊಬ್ಬರ ಗಳನ್ನು ಬಳಸಲಾರಂಭಿಸಿದ್ದು, ಬೆಟ್ಟ ಗುಡ್ಡಗಳನ್ನು ಕಡಿದು ಕೃಷಿ ಯೋಗ್ಯ ಸ್ಥಳಗಳನ್ನಾಗಿ ಮಾಡಿ ಅಭಿವೃದ್ದಿ ಸಾಧಿಸಿದ್ದು ಇದೆಲ್ಲ ಕೇರಳದ ಆರ್ಥಿಕ ರಂಗದಲ್ಲಿ ಹೊಸ ಚೈತನ್ಯವನ್ನು ಮೂಡಿಸಿದೆ. ಕೇರಳದ ಮುಖ್ಯ ಬೆಳೆ ಭತ್ತ. ಅಲ್ಲದೆ ಏಲಕ್ಕಿ, ಚಹಾ, ಕಾಫಿ, ರಬ್ಬರ್ ಕರಿಮೆಣಸು ಇತ್ಯಾದಿಗಳನ್ನು ಪ್ರಮುಖವಾಗಿ ಬೆಳೆಯುತ್ತಾರೆ. ಭಾರತಕ್ಕೆ ವಿದೇಶಿ ನಾಣ್ಯಗಳನ್ನು ತರುವಲ್ಲಿ ಈ ಬೆಳೆಗಳಿಗೆ ಹೆಚ್ಚಿನ ಪ್ರಾಶಸ್ತ್ಯವಿದೆ. ಕೇರಳದ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಪರಿವರ್ತನೆ ಕಾಣಲು ಕೃಷಿ ಕೆಲಸಗಳಲ್ಲಾದ ಬದಲಾವಣೆಯೂ ಒಂದು ಕಾರಣವಾಗಿದೆ.
ನೀರಾವರಿ ಯೋಜನೆಗಳು, ಜಲ ವಿದ್ಯುತ್ ಯೊಜನೆಗಳ ಪರಿಣಾಮವಾಗಿ ಕೇರಳದ ಕೃಷಿ ಪ್ರದೇಶ ಹೆಚ್ಚಾಗಿದೆ. ಬರಡು ಭೂಮಿ ಎಂಬ ಜಾಗವೇ ಇಲ್ಲವಾಗಿ ಎಲ್ಲೆಡೆ ಹಸುರು ವ್ಯಾಪಿಸಿದೆ. ಈ ಯೋಜನೆಗಳ ಜೊತೆಗೆ ಪ್ರವಾಸಿ ಕೇಂದ್ರಗಳೂ ಹೆಚ್ಚಿವೆ. ಆಣೆಕಟ್ಟುಗಳ ಸಮೀಪ ಪ್ರವಾಸಿ ತಾಣಗಳು ದೇಶೀಯರನ್ನು, ವಿದೇಶಿಯರನ್ನು ಆಕರ್ಷಿಸಿ ಆರ್ಥಿಕವಾಗಿ ಕೇರಳಕ್ಕೆ ಹೆಚ್ಚಿನ ಬಲ ನೀಡಿವೆ. ಪ್ರವಾಸಿಗರ ಕಾರಣದಿಂದಾಗಿ ಇಲ್ಲಿನ ಅನೇಕ ವಸ್ತುಗಳಿಗೆ ಕರಕುಶಲ ಸಾಮಗ್ರಿಗಳಿಗೆ, ಇತರೆ ಉತ್ಪನ್ನಗಳಿಗೆ, ಕಲೆಗಳಿಗೆ ವಿಶೇಷ ಬೇಡಿಕೆ ಪ್ರಾಪ್ತವಾಗಿದೆ. ಆ ಮೂಲಕ ದೊರೆತ ಅಂತರ್‌ರಾಷ್ಟ್ರೀಯ ಪ್ರಸಿದ್ದಿಯಿಂದ ಅಮೆರಿಕ, ಕೆನಡಾ ದೇಶಗಳ ಆರ್ಥಿಕ ನೆರವಿನಿಂದ ಶಬರಿಗಿರಿ, ಇಡುಕ್ಕಿ ಮೊದಲಾದ ಯೋಜನೆಗಳು ಕಾರ್ಯರೂಪಕ್ಕೆ ಬಂದಿವೆ. ಇದರಿಂದ ವ್ಯವಸಾಯ ಕ್ಷೇತ್ರದಲ್ಲಿ ಕೇರಳ ಹೆಚ್ಚಿನ ಪ್ರಗತಿ ಸಾಧಿಸುವುದು ಸಾಧ್ಯವಾಗಿದೆ. ಹಾಗೆಯೇ ನಾರ್ವೆ, ಸ್ವೀಡನ್ ದೇಶಗಳ ನೆರವಿನಿಂದ ಮೀನುಗಾರಿಕೆ, ಹೈನುಗಾರಿಕೆಯಲ್ಲಿಯೂ ವಿಶೇಷ ಪ್ರಗತಿ ಸಾಧಿಸಿದೆ.



